
        
            
                
            
        

    
	Анатолий Рыбаков

	 АЙДАС 
(Гутгаар дэвтэр) 

	Орчуулагчийн эхээс Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	



	Орос хэлнээс орчуулсан 

	Орхунт Цэрэнпилийн Гомбосүрэн

	 

	 

	
ГУТГААР ДЭВТЭР

	(“Айдас” тэргүүн дэвтрийг эндээс,  дэд дэвтрийг эндээс уншиж болно уншиж болно.)

	 

	
1

	 

	Саша ээжтэйгээ салах гэсээр байгаад, вагонд суудал эзэлж амжилгүй, сандлын булан дээр суух чамай аядав. 

	Толгойноос Марк салж өгдөггүй, Будягин, бас тэдний байшингийн хөөрхий Травкиныхан толгойноос салдаггүй. Улс орон сэтгэл санаад багтамгүй, үнэхээр аймшигтай самуурч байна, сонин хэвлэлийн хийрхлээс үзэх юм бол энэ бүхэнд эцэс төгсгөл гэж байхгүй нь. Ямар ч атугай ээжтэйгээ аятайхан байлаа, тайван байж чадсан учраас ээж нь бага боловч сэргэлээ. Ээж нь ч түүнийг ганцаардуулахгүй, хэрэгтэй бол хамаатан садан, ойр дотнынхон нь тусламжийн гараа сунгана гэж итгүүлэх, өөрийнх нь итгэлийг тэтгэх гэсэндээ болоод тун туйлбартай байна билээ. 

	Варягийн тухай ээжийнхээ ярьсан юмыг ч шантралгүй сонссон, царайгаа хүний урамд өчүүхэн ч хувьсхийлгээгүй, ээж нь юу ч гадарлаагүй. 

	Гэтэл одоо түүнийг Москвагаас, өөрийнх нь Москвагаас хүний Калинин руу аван одож буй пиг дүүрэн вагон дотор, үл таних хөндлөнгийн хүмүүсийн дунд сэтгэл санаа нь хоосрон, хөсөр хаягдсан мэт зовуурилан гансрах нь тэр. Ээжтэйгээ уулзахдаа тайван байх гэж аргагүй их чармайсан бололтой, одоо хамаг бие нь сулбайчихжээ. Тэр бээр сандлын аравчийг налан нүдээ анив. Замын хүмүүс хоорондоо хүүрнэлдэж, эсрэг талд нь суугаа хэдэн залуу хөзөр балбан хөхрөлдөж байвч, мань хүн товлон сонсож байгаа юм алга, нэг бодол нөгөөгөөр солигдон, эцсийн бүлэгт өөрийг нь чухам юу нөмрөөд авсныг ойлгох гэж оролдов. 

	Цөллөгийн хугацаа дуусах үес өөрийг нь юу хүлээж буйг мэдэж байсан билээ. Тайгын замд чарганы араас алхаж явахдаа, туугдсан хоригдлуудыг харж байхдаа, Тайшетэд радио чагнаж байхдаа энэхүү харанхуй хар самууныг мэдэрсэн бөгөөд ямар ч санаандгүй юмтай тулгарахад дотроо бэлэн байсан. Москвад, ээжийгээ хүлээж байх хооронд нь галт тэрэгний буудал дээр хоморголсон баривчилгаа гэнэт эхэлж, түүнийг паспортын дэглэм зөрчсөн гэдгээр барьж мэдэх л байсан. Юутай ч тулгарахад бэлэн байсан, гагцхүү ийм юм л болно гэж даан ч бодоогүй. 

	Гэхдээ Варяг буруушаах эрх байхгүй. Тэр бүсгүй өөрт нь ямар ч ам өгөөгүй, ямар ч үүрэг аваагүй, тэр хоёр хайр сэтгэлийн тухай ганц ч үг сольж яваагүй юм чинь түүнийг урвасан хөрвөсөн гэх үндэс алга, мань хүүхэнд ямар ч холбогдол алга. Саша өөрөө л түүнийг зохиож, тийм дүрийг өөрөө л бүтээж. Хэдий тийм ч гэсэн нэг муу мөрийчин өөрийнх нь өрөөнд сууж байж, өөрийнх нь буйдан дээр түүнтэй унтаж байж гэхээс, үдшийн цагаар шүүгээнийх нь араар унтраалга хайж, муухай савраараа ханан дээгүүр тэмтэрч байж, тэгээд харанхуйд түүнийг дарж авч байж... гэхээс зүрх нь өөрийн эрхгүй шархирна. Ээ, халаг минь, хардах гэгчийг амьдралдаа анх удаа үзэж байна, уул нь юу байдгийг даанч мэдэхгүй явсан сан, юу эсийг ханаж цадталаа амссан билээ, одоо энэ л дутаж гэнэ дээ, ёстой больё, чи минь!

	Калинины тухай, яаж ажил хайх тухайгаа л бодох хэрэгтэй. Эхлээд Ольга Степановна дээр очно, байр сууцын талаар ямар нэг зөвлөгөө өгөх байх. За, Ольга Степановна дээр очно, энэ ч тодорхой байна. Харин тодорхойгүй өөр нэг юм байна: тэр хоёр ээжийнд хэр удаан суусан юм бол, тэр тухай асуусангүй. Асуух минь яав аа? Гурван сар уу, зургаа юу, бүтэн жил үү? Бодол санаа нь ийнхүү Варя руу, биллиардчин руу буцаж хургаад болж өгөх юм биш, ийм балай бодол тонилбол таарна, ингэж өөрийгөө доромжлохын хэрэг юм байна. Үгүй ээ, санасны зоргоор болдоггүй юм байна, ингэж байхаар үхэх минь. Яасан гэж үхэх вэ, яасан гэж? Ээжид нь тус болж, илгээмж энэ тэрийг нь шуудан дээр хүргэж өгч, хааяа ээжийнх нь захианы төгсгөлд хоёр гурван найрсаг өгүүлбэр тавьдаг байсан нэг охиноос болж тэгэх үү? Ганц үнсэж ч үзээгүй охиноос болж уу? Ямар тэнэг, ямар ичмээр хэрэг вэ? Тэгсэн хэр нь бодлоо барьж чаддаггүй. 

	Галт тэрэг нэгэнтээ хүчтэй дайвалзаж, Саша сандлынхаа ирмэгээс зуурч, гараа өвдтөл базав. 

	Тэр муу нохойн гөлгийг баруун зүүн хоёр талаас нь нэг нэг сайн хулхидах юм сан, хамар нармайг нь нээж цус нөжтэй нь хутгах юм сан, Варяг нь булааж авна гэнэ ээ, муу хүний адаг. Сашаг Мозговад үйлээ үзэж байхад, тэр муу мөрийчин өрөөнд нь аж төрж, эд бахаа хангаж, элдвээр цэнгэн тансаглаж байсан байна, тийм замаар Варяг уруу татаж, худалдаж авсан байна... Тэр мөрийчин өөрийг нь мэдэхгүй, Саша гэж хүн байдгийг мэдэхгүй, гэхдээ тэр ямар хамаа байна, Саша түүнийг үзэн ядахаас өөр яах вэ, томоогүй охиныг ресторанаар хуурч, мөрийтэй тоглоомын газар хэсүүлж, бооцоогоо хөөрлөж, балиар муухай савраараа тэврээд л... Өөр газар бол ч яая гэхэв, очиж очиж өөрийнх нь ор дэвсгэр дээр шүү... Бол оо! Гүйцээ! Варяг толгойноосоо таягдан хаяя, бодох, дурсахаа нэгмөсөн больё! Энэ явдал ингээд дууслаа!

	Саша нүдээ нээж цонхоор харав. Цас, эргэн тойрон цас, ямар гунигтай юм бэ... 

	 

	Саша Калинины галт тэрэгний буудал дээр чемоданаа тээш хадгалах газар өгөв. Ольга Степановна дээр чемодантай очвол заавал хонох гэж байгаа юм шиг болчихно, нөгөөтээгүүр тэднийд танихгүй хүн ирж байгааг айлынхан нь харчихна. 

	Чемоданыхаа түлхүүрийг аль хэдийн хаячихсан болохоор зүгээр л түгжээгээр нь оньсолчихно. Гэтэл цоожгүй чемоданыг хадгалах газар хүлээж авахгүй. Саша буудлын талбай хавиас нэг чулуу олж, чемоданыхаа хоёр түгжээг хотойтол цохив. Оньсыг нь дарж үзвэл онгойх царай алга. Хайран юм, гэвч яая гэхэв, хадгалах газар л өгч байвал бол оо, дараа нь засварчинд аваачаад засуулчихна. 

	Тээш хүлээн авагч чемоданы хоёр түгжээг дарж шалгав. Саша бичгээ авч, Степан Разины эргийн өргөн чөлөө рүү яаж очдогийг лавлаад буудлын байшингаас гарлаа. 

	Саша урьд өмнө Калининд ирж байгаагүй болохоор хөдөөгийн бөглүү хот байх гэж бодсон юм санж. Цэвэрхэн сайхан хот байхыг үзээд баярлах, гайхах зэрэгцэв. Тэр бээр Зөвлөлтийн гэх гол гудамжаар өгсөн, гурван ч талбайгаар дайрч гарав. Лениний нэрэмжит цэцэрлэгтэй Улаан талбай, Зөвлөлтийн талбай, Пушкины талбай. Лениний талбай дээр Хотын зөвлөл, хотын намын хорооны тусгай байшингууд, бас театр байна. 

	Гудамж сайхан цардмал замтай, явган замын цасыг сайхан цэвэрлэчхэж. Трамвай явж байна. Москвад гурван жилийн өмнө үзсэн ГАЗ-АА, ЗИС-5, ГАЗ-ын хөнгөн тэрэг энэ тэр давхилдаж байна. Харин хотын намын хорооны ойролцоо М-1 буюу “эмка” гэдэг хөнгөн тэрэг, мужийн гүйцэтгэх захиргааны тэнд ЗИС-101 гэдэг суудлын урт хар машин зогсож байна. Саша ийм машин үйлдвэрлэснийг сониноос уншсанаас биш нүдээрээ хараагүй билээ. 

	Москватай яаж зүйрлэх вэ, гэхдээ Канск, Кежма юм уу, Тайшеттэй жиших юм бас алга. Инээд гэрэлтсэн царайтай хүмүүсийг ойрын найр хараагүйг хэлэх үү, эндэхийн хүмүүс алхаж гишгэх нь хүртэл тайван, ер нь сэтгэл тэнэгэр, хэвийн амьдрал мэдэгдээд байх шиг. 

	Үсчний газрын сандал, толь, буланд буй удамбар цэцэг, дулаахан, тохилог байгаа энэ тэр нь яг л Москвагийнх гэсэн үг. Үсчин Сашагийн үсийг засаж, сахлыг нь хусаж, нүүрэнд нь халуун жин тавьж өгөв. Боловсон аж төрөх ч сайхан юм аа, золиг чинь. Одоо хүний нүүр харахтайгаа боллоо. Уул нь энэ ямбий савхин гутлын оронд нарийн эсгий гуталтай бол, мэдээж, догь харагдалгүй яах вэ, гэхдээ нөхөр Сталин хүртэл савхин гутал өмсдөг юм чинь. Цамцны оронд парвигар ноосон цамцтай, муу пиджак нь ч юу эсийг үзлээ, өмд нь ч дээрдэх юм алга. За яах вэ, дажгүй. Мозговад өөрөө сахлаа хусаж, Всеволод Сергеевичээр ердийн хоёр хурууны хайчаар үсээ засуулдаг байсан, Всеволод Сергеевич ямар юмных нь үсчин байх вэ дээ! Гэтэл түүнийг Красноярск руу авч явснаас хойш ерөөсөө үсэнд хүрэх хүнгүй болсон, Всеволод Сергеевич одоо ямар лагерьд хоригдож байгаа бол, хэдэн жил өгөө бол? Мэдэх юм даанч алга, уул нь түүнд юухнаар ч болов тус болох сон, үгүйдээн, хэдэн мөнгө гуйвуулах юм уу, илгээмж явуулахгүй юү. Гэтэл баригдсан хүмүүсийн тухай мэдээллийг зөвхөн төрөл төрөгсдөд нь өгнө. Гэвч заримдаа өгөхгүй, зарим хүнд өгөхгүй. 

	 

	Степан Разины эргийн өргөн чөлөөнд бас л багана энэ тэр болсон, хуучин цагийн хоёр гурван давхар өргөө маягийн байшингууд байх аж. Харин ойрд засаж тордоогүй нь илт. Шавардлага нь энд тэндээ ховхорч, будаг сэлт нь халцарч, цаанаа л нэг өгөршсөн царайтай. Байрны дугаар нь 11-а гэж буйг бодоход, Сашагийн хайж яваа өргөөг аль хэдийн нийтийн байр болгоод хуваачихсан нь тодорхой. 

	Саша яв явсаар хавь ойроор нь цас хунгарлаж, хог новш хөглөрсөн, орцын хаалга нь санжийж онгойсон, шатны хонгил нь харанхуй нэг байшинд орж, ямар ч атугай, 11-а дугаартай байрыг оллоо. Хулдаас нь урагдаж, хөвөн нооройсон хаалгыг тогшив. Дотуур цамцтай, савхин гуталтай, мөрөвчтэй цэрэг өмдтэй эрэгтэй хүн гарч ирэв. 

	— Уучлаарай, Масловатай уулзах гэсэн юм гэж Саша хэлэв. 

	Цаадах нь түүнийг цоргих мэт харж, 

	— Та хаанахын хүн бэ? Түүний юу нь юм? гэв. 

	Манигар нүүртэй, гахай нүдтэй, шижээргүй харцтай ийм лүдийг Саша сүүлийн хэдэн жил ёстой харахаараа нэг болсон доо. 

	— Та юу нь юм? гэж нөгөө хүн ширүүлэв. 

	— Юу нь ч биш. Би Пензээс яваа хүн, хөгжмийн сургуульд багшилдаг. Төгөлдөр хуурын ангид. Надтай цуг ажилладаг нэг багш, Раиса Семеновна Розмаргунова, намайг Калинин явж байгааг мэдээд, гимназид цуг сурч байсан найз Ольга..., өө, эцгийнх нь нэрийг мартчихаж хэмээн Саша халаасаа уудлан нэг цаас гаргаж, Ольга Степановна Масловагийнхаар ороод, мэнд уламжилж, яагаад захиа бичихгүй байгаа, бие нь сайн, амар мэнд эсэхийг мэдээд ирээрэй гэсэн юм гэв. 

	— Тэгээд юу гэж?! Тэгээд? гэж асууж байна. 

	— Өөр юмгүй ээ, ингээд л гүйцээ. 

	Саша түүний нүд рүү хэнэггүй харж байв. 

	— Тэр хүүхэн чинь эндээс нүүсэн, аль эрт нүүсэн. Хаашаа нүүснийг нь би мэдэхгүй. 

	Ингэж хэлээд хаалгаа хаачих нь тэр. 

	Саша гадагшаа гарав. Бүгд тодорхой боллоо. Кировыг алагдсаны дараа сэжигтэй хүмүүсийг хаа сайгүй барьж эхэлсэн юм чинь, бүр хоригдох гараагаа Соловкоос эхэлсэн ялтны гэргийг яаж зүгээр орхих вэ, Ольга Степановнаг, мэдээж, цөлсөн, эсвэл өөрөө нэг тийшээ яваад өгсөн байх, тэгээд энэ сууцыг нь яамны энэ муу дух эзэгнэчхэж. Шалихгүй түшмэл байх, гэхдээ л түшмэл. Гахай хоншоорлоод, тэр харж байгаа царайг нь ээ! Аягүй бол, барих уу, болих уу гэж бодсон байх. 

	Заяа түшлээ!

	Түшихгүй ч байж болох шүү дээ. Бичиг баримтаа үзүүл! Би тэр гэгч байна! Тэгээд ДЯАК-ын ажилтны үнэмлэхээ үзүүлнэ. Наашаа ороод ир! Паспорт үзнэ... Өө, иймэрхүү янзын Пензээс яваа байх нь... Ойлгомжтой. Тэгээд утсаа авна: Вася, Володя, Петя, манайд хүрээд ир, миний энд нэг “Пензийн” шувуухай нисэж явна, нөгөө Масловаг чинь хайж явна... Аль вэ, бушуухан ир! Тэгвэл хэрэг ундарч өгнө дөө! Масловаг яаж мэддэг юм бэ? Нөхөртэй нь хамт цөллөгт байсан юм уу? Одоо холбоо баригч уу? Туушингаар оруул, гянданд хий, жаварт нүцгэн зогсоо! Муу өлөгчин, үнэнээ хэл, чамаас гадна, Маслов, түүний авгай хоёроос гадна хэн хэн танай байгууллагад байдаг вэ? Ингээд ороочих юм бол тэр муу долдой багагүй нэр төр олох байсан даа. Нэг юм л саад боллоо. Нэг муу хүүхэнцэртэй байсан юм болов уу, хөнжил дотор нь халуухан хүүхэн хэвтэж байгаа бол ч юун тагнуул, юун дайсантай мантай, дайсны төөрөг мэдсүгэй л болно. 

	Болгоомжгүй, их хөнгөмсөг зан гаргасан байна! Лагерьд байгаа хүний, аягүй бол, аль хэдийн буудан алуулсан эсэргүүгийн гэргийтэй уулзах гэж зүтгэлж. Алферов сануулаад байсан шүү дээ: “Танд олны дунд байх нь зохисгүй, та салангид байх хэрэгтэй. Танд илүүц холбоо сүлбээ хэрэггүй, ер нь танд ямар ч холбоо сүлбээ байх ёсгүй... “ Энэ удаа нэг юм аргаллаа. Цаашдаа арай хашир байлгүй горьгүй. 

	Бүрий буугаад иржээ. Саша шонгийн гэрэлд ойртож цагаа харвал таван цагт хэдхэн минут дутуу байна. Хаашаа явах вэ? Ямар нэг гарааш олж, жолооч хэрэгтэй эсэхийг сураглах уу? Танихгүй хотод өдийд гарааш хайх ч арай оройтсон байлгүй. Ер нь боловсон хүчний хэлтэст нь заавал орох ёстой болно, гэтэл тэнд хэн сууж байхыг бүү мэд, саяных шиг торой нүдэлсэн шидэл рүү давхиад орчихсон байвал яана. 

	Нээрэн, танил хүнгүй бол ч бүтэхгүй нь дээ. Михаил Юрьевичийн дүү Евгений Юрьевич рүү, Рязань руу явах хэрэгтэй. Евгений Юрьевич гэж сэхээтний үнэр ханхийсэн сайхан нэр. Саша түүнийг бүдэг бадагхан санаж байна. Ах дээрээ ирдэг байсан, Евгений Юрьевич залуу л болохоос, тэр хоёр их адилхан. Журамт хүмүүс учраас тэдний үг найдвартай, итгэлтэй. Аз таараад өнөө шөнө эндээс явчих юм бол, маргааш гэхэд Рязаньд оччихно, Москвагаас тийшээ галт тэргээр их л сайндаа тав, зургаан цаг явах юм чинь. Москвад очингуут Ленинградын буудлаас ганцхан талбай хөндлөн гараад л Казанийн буудал руу орчихно. Михиал Юрьевичийн өгсөн хаягийг ээжээсээ авангуут, төлөвлөгөөгөө өөрчлөөд Рязань руу явчихдаг байж. Яагаад тэгсэнгүй вэ? Калинин явах тасалбараа авчихсан болоод тэр үү? Рязань орох тасалбар олдохгүй, тэгээд Москвад бас хэдэн цаг ёрдойх хэрэг гарна гэсэндээ тэр үү? Гэнэт шийдвэрээ өөрчилбөл, Калининд олигтой барьц байхгүй, чухамдаа явах очих газаргүй юм байна гэж ээж нь ойлгоод бүр санаа нь зовчихно гэж тэгэв үү? Үгүй бол Москвагаас л бушуухан зайлах гэж яарч, галт тэрэгний буудал дээр бүртгэнэж байхаасаа айсан байх нь уу?

	Суумаар ч санагдах шиг. Өглөөнөөс хойш хэлэн дээрээ юм тавиагүй яваа. Гэтэл ээжийнх нь өгсөн идэх юм чемоданд нь байгаа. Галт тэрэгний буудал орохоос яах вэ, тэнд очиж байж хэрхэхээ шийдэхээс. 

	Калининаар дайрч Москва ордог хэд хэдэн галт тэрэгний хуваарь байвч, тасалбарыг зөвхөн нөөц захиалгаар зардаг гэнэ. Калининаас шууд Москва явдаг цорын ганц галт тэрэг маргааш өглөөний найман цагт явна, тасалбарыг зургаан цагаас зарж эхэлнэ. Бас нэг урагшгүй зүйл тохиов: Буудлын ресторан засвартай, энд юмхан амарчих газар алга. Тээшний газраас чемоданаа авч, ээжийнхээ өгсөн юмыг гаргаж авах уу? Тэгнэ гэхээр чинь чемоданыхаа түгжээг бүр эвдэх хэрэг болно, буцаагаад хадгаламжид авахгүй, өглөө болтол чирч явалтай нь биш. 

	Саша Зөвлөлтийн гудамж руу гарлаа. Калинин өдөр аятайхан санагдаж байсан ч танихгүй хотоор харанхуй болсон хойно ганцаараа сэлгүүцнэ гэдэг нэг л зэвүүн. 

	Тэгтэл “Кафе-гуанз” гэсэн хаяг нүдэнд туслаа. Согтуу хөлчүү бус ердийн хүмүүс орж гарч байна, гэрэлтэй цонхны цаана ч олон хүн харагдаж байна. Хаалган дээр нь “9-19 цаг хүртэл ажиллана” гэж бичээстэй байна. Одоо зургаа болж байгаа юм чинь амжина гэсэн үг. 

	Саша орж гадуур хувцсаа тайлаад, дөрөв дөрвөн суудалтай олон ширээ шахцалдуулан тавьсан, нэлээд том танхим руу дотогшлов. Хөгжмийнхөнд зориулсан тавцан дээр хүртэл ширээ тавилчихсан харагдана, тэгэхээр дуу хөгжим энэ тэргүй ердийн гуанз байх нь, гэхдээ ундааны зүйл зардаг буфет тэртээ буланд байна, тэгээд “Кафе” нэртэй буй хэрэг. 

	Сул суудал алга, харин хаалганы ойролцоо ганц эзэнгүй сандал харагдав. Эхнэр, нөхөр бололтой, ядмагхан хувцасласан, ахимагхан хоёр сэхээтний дэргэд дунд эргэм насны, хөрзгөр хүйтэн царайтай, зангиа зүүсэн нэг эрэгтэй сууж байв. Масловагийн байранд байсан нөгөө цэрэг өмдөт шидэлтэй цаанаа л нэг төстэй, харваас шаралхуу солго. Нөгөөдөх нь манигар нүүртэй, гахай нүдтэй, энэ нь ясан шанаатай, нүдний шилтэй ч нэг үүлдрийн засаглагчид гэдэг нь андаш алга. Эрх мэдэл их, бага нь хамаагүй, гэм мэдэхээс зэм мэдэхгүй засаглагчид. 

	Саша сандлын түшлэгээс барьж, 

	— Сууж болох уу? гэв. 

	Авгай самгардан инээмсэглээд, нөхөр лүүгээ харахад цаадах нь, 

	— Суу, суу гэж хариулав. 

	Солго дуугарсангүй. 

	Саша суулаа. 

	Үйлчлэгч хүүхнүүд ширээн дээрээс сав суулгаа хураан, суудлын хоорондох давчуухан зайгаар гүйх нь халаг шуурхайлж байна. Ажил дуусах тийшээ ханджээ. Өлгүүрийн өвгөн хүн гарах тоолонд үүдээ түгжээд, хэнийг ч оруулахгүй байна. Сашагийн аз дайрчээ, арван минутаар оройтсон бол ийшээ орж чадахгүй болох байж. 

	Нэг үйлчлэгч ирж Солгод хоёрдугаар хоолыг нь авчирч өгөв. 

	— Би нэгдүгээрийгээ идэж гүйцээгүй байна, наадахаа аваад яв! гэж зөрөхийн аргагүй тушаасан янзтай зандрав. 

	— Гал тогоо яаруулаад байна гэж зөөгч хоолоо буцааж авалгүй тайван өчив. 

	Бордуу царайтай, хар үстэй, сэргэр хөхтэй, нуруу туруу цэх, бие хаа тэгшхэн бүсгүй юм. Бүлцгэрдүү гэхээр бор нүд нь гудиггүй хүйтэн харцтай гэмээр. 

	Саша руу жишүүхэн харж, 

	— Кафе хааж байна гэв. 

	— Би удахгүй ээ. Болбол, намайг хооллочихгүй юү. 

	Хүүхэн түүн рүү сонжих маягтай хормын төдий тогтосхийн харснаа харандаа, дэвтрээ зэхэж, 

	— Нэгдүгээр хоолноос байцайны шөл, гурилтай тахианы шөл хоёр үлдсэн, хоёрдугаарх нь гоймонтой бөөрөнхий мах. 

	— Байцайны шөл, бөөрөнхий мах хоёр авъя. Компот юм уу, жимсний зутан байвал сайн байна. 

	— Талх хар уу, цагаан уу?

	— Хар. 

	— Юм уух уу?

	— Уух ий... А-аан... Үгүй ээ, баярлалаа... 

	— Бидний тооцоог бодож өгнө үү гэж авгай хүслээ. 

	Үйлчлэгч дэвтэртээ тоо бодоод дүнг нь хэлэв. 

	Эрэгтэй түрийвчээ гаргаж, мөнгөө төллөө. 

	Үйлчлэгч дэвтэр, харандаагаа цагаан хормогчийнхоо халаасанд хийгээд касс руу явав. 

	Хоёр хөгшин компотоо гүйцээж уугаад босоцгоов. Авгай нь таягтай юм санж, Саша руу эелдэгхэн инээвхийлэв. 

	— За, сайхан зооглоорой, баяртай гэж нөхөр нь өгүүлэв. 

	— Баяртай, та бүхний үйлс бүтэг гэж Саша хариулав. 

	Нөгөө солготой тэр хоёр баяртай энэ тэр гэсэнгүй. Өөрийг нь ирэхээс өмнө энэ муу солго хоёр хөгшинд бүдүүлэг авирлаж дүвчигнэсэн байх нь, тэгээд авгайн харцанд айдас хурчихсан, инээмсэглэж ядаж байж, тэгээд тэднүүс зөвхөн өөрт нь найрсаг хандаж байж гэж Саша бодов. 

	Хуучин бүтээлэгтэй ширээний голд цаасан цэцэгтэй бумба, түүнийг тойруулж тавьсан өндөр хөлтэй дөрвөн жүнз, дөрвөн хундага байна. 

	Солго шөлөө идчихээд, тавгаа түлхэхдээ нэг жүнзийг шүргүүлж, тэр нь унаад хагарчхав. Мань хүн нэг ярвайн тамшаалчхаад юу ч болоогүй мэт хоёрдугаар хоолоо идэж гарав. 

	Үйлчлэгч сав суулгаа хураах гэж ирээд жүнз хагарсныг үзмэгц, тэр хоёр луу асуусан харцаар харлаа. 

	Солго хоёр хөгшний сандал руу зааж, 

	— Тэднүүс хагалчихна билээ гэв. 

	Үйлчлэгч эргэн харсан боловч өлгүүрийн хавьд нэг ч хүн алга. 

	— Янзын улс шүү хэмээн тэр бээр толгой сэгсрэв. — Одоо надаас л суутгана. 

	Солго жишим ч үгүй хоолоо идэх аж. 

	— Та үүнийг шударга явдал гэж үзэж байна уу? гэж Саша асуув. 

	— Юу гэнэ ээ, юу? хэмээн солго сэрдхийв. 

	— Таны хагалсан жүнзний үнийг үйлчлэгч төлөхийг та шударга явдал гэж үзэж байна уу? гэж би асуусан юм. 

	— Дэмий балай чалчихаа боль гэж солго хоолоо идэх зуур хариулав. 

	Үйлчлэгч тэр хоёрын яахыг харзнан зогсов. 

	— Энэ жүнзийг та хагалсан шүү дээ гээд Саша солгын албаны шижээргүй царайг жигшин харав. 

	— Дахин хэлье: Балай юм чалчихаа боль, битгий хэрүүл өдөөд бай. 

	Сашад хэрүүл шиг хэрэггүй юм байхгүйг өөрөө ойлголгүй яах вэ. Гэтэл түүнд хурсан хамаг гомдол, түүний амссан хамаг басамжлал доромжлол энэ түшмэлийн ширмэн царайд, энэ эрээ цээргүй дураараа загнах авирт биеллээ олсон санагдав. Энэ муу албаны шаар тэндхийнх. Энэ бол хүн ардыг хайр найргүй тээрэмдэж, тэднийг зовоож, мөрдөж мөшгөж, доромжилж байгаа машины эрэг шураг. Тэгээд ямар ч ял зэмгүй өнгөрөхийг нь яана. Гэхдээ энэ мууг зүгээр өнгөрөөхгүй, энэ муу жулдана. Саша тавгийг нь зайлуулж, урагшаа тонгойж байгаад, 

	— Чи муу зовлого, энэ хүүхэн чиний өмнөөс төлнө гэж бодоо юу? Чам шиг муу албины багалзуурт одоо энэ шилийг зооно доо, эхээ тэгмэрийг... гэж шазуур зуун занав. 

	Солго айсандаа гэдэсхийснээ, тэр даруй сэхээ аван төв болж, 

	— Та зүй бус хараал хэлж байна... Олон нийтийн газар... гээд үйлчлэгч рүү зааж, — Та гэрч болно шүү гэв. 

	— Гэрч болох ий?! Энэ хүн биш, таныг бузар зохисгүй юм хэлж байхыг чихээрээ сонссон шүү гэж хүүхэн хэнэг ч үгүй өчив. 

	Солго ийш тийшээ харвал үйлчлэгчид тэртээ булангийн хэдэн ширээний бүтээлгийг хуулж, өлгүүрийн тэнд сүүлчийн хүмүүс хувцсаа өмсөж байна. 

	— Жүнз ямар үнэтэй вэ? гэж Саша асуув. 

	— Таван рубль гээд үйлчлэгч инээмсэглэв. Инээмсэглэсэн чинь царай нь хөөрхөн болоод ирэв. 

	Бөөн бүтээлэг хумьж тэвэрсэн нэг бүдүүн үйлчлэгч авгай түүний хажууд зогтусан, 

	— Людка, наана чинь юу болоов? гэж асуув. 

	— Энэ нэг иргэн жүнз хагалчхаад, үнийг нь төлөхгүй гээд байна. 

	— Тэгвэл цагдаа дуудчих, ирж акт тогтоог. 

	Цагдаа, акт энэ тэр л Сашад дутаж гэнэ дээ. Гэтэл цагдаа ирүүлэхийг солго ч бас хүсэхгүй байгаа бололтой. 

	— Минийх хэдэв?

	Үйлчлэгч тооцоолж, дүнг нь хэлэв. 

	— Үзүүлээдэх!

	Хүүхэн цаасаа өгөв. 

	Солго шалгаж үзчихээд, тооцооны хуудсыг ширээ рүү шидэж, араас нь хоолныхоо мөнгийг хаяснаа, таван рубль дээр нь нэмээд, босож өлгүүр лүү зүглэв. 

	Үйлчлэгч ширээн дээрх юмыг хураах зуур дахин инээмсэглэв. 

	— Та хүний хоолыг гүйцээж идүүлсэнгүй. 

	— Үхэв л гэж дээ гэж Саша хариулав. 

	— Тайван хоолло, яарах юмгүй. 

	Үйлчлэгч Саша руу дахин жишүүхэн харснаа, гэнэтхэн, 

	— Чиний нэр хэн бэ? гэж асуув. 

	— Саша. 

	— Миний нэр Люда. Одоо хоёрдугаар хоолыг чинь аваад ирье. 

	Түдэлгүй хоёр тавагтай ирж ширээн дээр тавилаа. 

	— Саша, би бас чамтай цуг хооллоё, дургүйцэхгүй биз?

	— Өө, хаанаас даа, харин ч баярлах байна. 

	Хүүхэн суулаа. 

	— Явуулынх юм уу даа?

	— Яагаад тэгж бодоов?

	— Чамайг энд ерөөсөө хараагүй юм байна. 

	— Тийм ээ, би явуулын хүн, Москвагаас явж байна. 

	— Томилолтоор явна уу, тэгвэл?

	— Үгүй ээ, ажилд орох гэсэн юм, гэтэл таарч тохирох юм алга, буцах гэж байна. 

	— Москвад ажил хүрэлцдэггүй юм уу?

	— Надад тэнд амьдрах газар байхгүй л дээ. 

	— Авгай, хүүхдүүд чинь?

	— Авгайгаасаа салсан, хүүхэд байхгүй. 

	— Чи ямар мэргэжилтэй юм?

	— Жолооч. 

	Тэр бээр дахиад Саша руу хялайв. 

	— Хэзээ буцах юм?

	— Өнөөдөр санаатай байсан чинь галт тэрэг дөнгөж маргааш өглөө явах юм байна. 

	— Тэгвэл, нууц биш бол, хаашаа явах вэ дээ?

	— Рязань руу явах бодолтой. 

	Саша компотоо ууж дуусгаад, аягаа хажуу тийш тавив. 

	— Минийх хэдэв?

	— Чи юу идлээ?.. Байцайны шөл, бөөрөнхий мах, компот... Рубль гуч. 

	Саша түрийвчээ гаргаж, хоолныхоо мөнгийг ширээн дээр тавив... Ээжийнх нь өгсөн дугтуйтай мөнгө нөгөө халаасанд нь байгаа. 

	— За, бол оо, чамд баярлалаа гэж Саша хэлэв. 

	— Хаашаа яараав? Галт тэрэг чинь өглөө шүү дээ. Хаана хонох санаатай байна?

	— Галт тэрэгний буудал дээр. 

	— Тийм байж, юундаа яараав?

	— Танайх чинь хааж байна шүү дээ. 

	Хүүхэн инээд алдав. 

	— Чи бид хоёрыг энд хаана л биз. Өглөө гаргачихна. 

	Тэр бээр хоолоо гүйцээж идээд, тавгаа цааш нь түлхсэнээ, 

	— Чи надад үнэнээ хэлсэн үү, эсвэл худлаа залсан уу? гэж ажил хэрэгч дүртэй асуув. 

	— Юуны тухай?

	— Өөрийнхөө тухай. 

	— Итгэхгүй байна уу?

	— Сэхээтэн хүн шиг хэр нь шоронгийнхон шиг яриатай юм. 

	— Шоронгоос оргож гэж айгаа юу? Үгүй ээ, би хаанаас ч оргоогүй хэмээн Саша жуумалзсанаа, пиджакийнхаа халаас руу алгадаж, — Паспорт, жолоочийн үнэмлэх хоёр аль, аль нь энд байна гэв. 

	— Намайг юуны учир өмөөрөв?

	— Хүний шаарыг үзэж чаддаггүй юм. 

	— Тэгвэл чи шударга ёсны төлөө байгаа юм уу?

	— Тийм, би шударга ёсны төлөө байна гэж Саша үнэнээсээ өгүүлэв. 

	Хүүхэн бодолхийлснээ, 

	— Надтай нэрийн баярт очихгүй юү? гэж асуув. 

	— Хэнийд?

	— Миний найз бүсгүй дээр, Ганна гэдэг юм. 

	— Ганна... польш хүүхэн юм уу?

	— Юун польш! Агафья байхгүй юү... Хөдөөгөөс хотод орж ирээд Гана болсон, хожим нь Ганна болчихсон, бүр аятайхан шүү дээ. 

	— Өнөөдөр юу болж байгаа юм?

	— Нэрийн баяр гэж чамд хэллээ шүү дээ. Гэгээн Агафийн өдөр. 

	— Хэн хэн тэднийд очих вэ?

	— Зочид ирнэ, найз хүүхнүүд. Чамд ямар хамаа байна? Чи намайг дагаад очих юм чинь. 

	— Миний хувцсыг харж байгаа биз дээ. Юм хумаа тээш хадгалах газар өгчихсөн. 

	— Зүгээр, сайхан хувцасласан байна. Гоё байна! Буудлаас шөнө хөөж туудаг юм, үгүйдээн, дулаан газар жаахан суухгүй юү. 

	Явмааргүй санагдана. Гэтэл галт тэрэгний буудал дотроос хөөдөг бол хэцүү хэрэг шүү. Нээрэн, үгүйдээн, дулаан газар байзная л даа. 

	— За яах вэ! Явцгаая. 

	Люда суудлаасаа босолгүй, үүд рүү толгой дохив:

	— Гараад баруун тийшээ яв, хоёр дахь өнцөг дээр очоод, хөндлөн гудам руу эргэнгүүт, яг тэндээ намайг хүлээж бай.

	Хүүхэн түүнийг хотын зах руу дагуулж ирэв. Харанхуй гудамжны мөс хөлдсөн усны цорго дээр өнчин ганц чийдэн сүүтийнэ. 

	— Мэдээтэй яваарай, наана чинь халтиргаатай байна, аль вэ, гараа. 

	Саша гараа өгсөнд хүүхэн бээлийгээ авлаа. Хүүхний гар дулаахан, өөрийнх нь хүйтэн байв. 

	— Осгочих нь уу?

	— Үгүй ээ, дажгүй. 

	— Одоо хариугүй хүрээд ирлээ. 

	Тэр хоёр цас нь дагтаршсан зөрөг рүү эргэж, бин битүү хаалгатай дүлийрсэн модон хашааны хажуугаар, цагийн эрхэнд доош сууж газраас ургасан мэт харагдах ганц давхар байшингуудын дэргэдүүр явав. Хөшиг нь татаастай цонхнуудаас хаа нэгхэн зурвас гэрэл голгононо. 

	Нэг байшингийн дэргэд ирж, үүдний довжоон дээр гараад, Люда гараа зангидан хаалгыг нь цохив. 

	— Найрлаад, чихгүй болцгоочхож. 

	Дахиад цохилоо. Байшин дотор хаалганы чимээ гарснаа, 

	— Хэн бэ? гэх хүүхдийн дуу гарав. 

	— Коля, би байна, Люда, онгойлго!

	Арван тав орчим насны хөвүүн тэднийг пин рүү оруулж, хаалгаа оньсолчхоод, мэнд ус ч байхгүй, өрөө рүүгээ буцаж орлоо. Хаалга онгойход хормын төдийд ханан дээр гэрэл тусч, баахан дээл, пальто өлгүүрт буйг Саша харж амжив. Тэгтэл дахин гэрэл зурсхийж, өрөөнөөс өндөр туранхай хүүхэн гарч ирэв. 

	— Люда, чи юү?

	— Тийм. 

	— Коля гэж нэг ороолон, та нарыг харанхуйд орхичхож. 

	Хүүхэн гэрэлтэй гал тогооны хаалгыг онгойлгосонд, тэнд том вандан дээр керосин дэнлүү, баахан хувин сав харагдав. 

	— Тайчаад орцгоо. 

	— Удаан сууцгааж байна уу? гэж Люда асуув. 

	— Ам хуурай хэвээрээ байна гээд хүүхэн, халамцуу бололтой, инээд алдав. Людагаас нэлээд эгч, лав гучин тав орчим настай болов уу, уул нь бадируун царайтай юм шиг хэр нь ээ, нэлээн балгадаг байх, гундаж сэлхрэх янз оржээ. 

	— Орцгоогоорой!

	Люда, Саша хоёр хүүхний араас намхан адартай өрөө рүү орлоо. Баахан лонх, идээ зууштай таваг тавилсан ширээг тойроод гурван эрэгтэй, нэг эмэгтэй сууж байна. Ээжтэйгээ нүгэлтэй адилхан, яг тийм ногоон нүдтэй, шовх хамартай, харин арай бараандуу үстэй Коля хэмээх нөгөө банди нэг буланд нь суух аяджээ. 

	— Танилцацгаа, миний танил Саша гэж Люда нийт дунд зарлаад гэрийн эзэгтэйг түүнд танилцуулав:

	— Энэ бол Ангелина Николаевна, сая үүдэнд харсан шүү дээ. 

	Ангелина Николаевна Сашатай гар барив. 

	— Энэ бол Иван Феоктистович, гэрийн эзэн. 

	Буурал сууж яваа үстэй, ханхар булиа эр танилцсанаа илэрхийлж Саша руу товчхон харснаа, хажуугийнхаа хүнтэй яриагаа үргэлжлүүлэв. 

	— Нөгөө нэрийн өдрөө тэмдэглэж байгаа Ганна маань энэ, түүнд баяр хүрэг. 

	— Баяр хүргэе гээд Саша улаан хацартай, бандгар хүүхэнтэй гар барив. 

	— Глеб! Леонид!

	Саша аль алин руу нь толгой дохисон боловч Леонид нь түүнийг анзаарахгүй Иван Феоктистовичтэй ярьсаар байв. Глеб гэж өргөн цээжтэй, бахим эр өөдөөс нь цагаан шүдээ яралзуулан найрсгаар инээмсэглэв. 

	— Танилцахад таатай байна. 

	Люда боодолтой юмаа задалж Ганна руу сарвайв:

	— Өмс дөө, баярын чинь бэлэг. 

	Ганна ширээнээс хөндийрч шаахайгаа тайлаад, шинийг өмсөж зогсозносноо, өрөөн дотуур явж үзэв. 

	— За ямар байна?

	— Зүгээр ч юм шиг. 

	— За тэгвэл, наадахаа өмсөж, урт насалж, удаан жаргаарай. 

	— За, Люда, Саша сууцгаа хэмээн Ангелина Николаевна тэднийг ширээ рүү урив. 

	Тэр хоёр урт сандлын наад үзүүрт чихэлдэн сууцгаахад, Люда яльгүй займарч, цаашаа ахисан дүр үзүүлээд, 

	— Эвлээд суугаарай гэв. 

	Саша жаахан ахиж, тийнхүү мань хоёр бөөрөөрөө нийлэн сууцгаав. 

	— Ууцгаа, идэцгээ, байгаа юм маань ширээн дээр байна... Хундага байна, хутга, сэрээ байна, таваг... өө, таваг хаана байна? гэж Ангелина Николаевна үг дуу болов. 

	— Бид хоёрт дундаа нэг таваг болно гэж Люда өгүүлэв. 

	Сашагийн ойлголтоор бол тансаг ширээ засжээ: архи, улаан дарс, хиам, май загас, давсалсан өргөст хэмх, дарсан байцаа... 

	— Май загас авах уу? гэж Люда асуув. 

	— Болно шүү. 

	Люда загас, хэмх, байцаа энэ тэрээс тавагтаа хийгээд, архинаас хоёр том ногоон хундаганд дүүргэж, өөрийнхийгөө өргөөд, харчуулыг зандрах мэт, 

	— Харчуулаа дуугаа аядаарай! Гээд, — Баяраа хийж буй хүүхний төлөө ууцгаасан уу? гэж асуув. 

	— Хэлээд өгөх хүн байхгүй, чамайг л хүлээж байлаа, ялдам минь гээд Глеб инээмсэглэв. Түүний дээд уруул жаахан татуу юм шиг болоод ч тэр үү, байнга инээмсэглэж байгаа царайтай, ер нь туж инээмсэглээд ч байгаа юм сан уу. 

	— Давтацгаая гэж Люда хэлэв. 

	— Давтацгаая гэж Глеб зөвшөөрөн, өрөөсөн гараараа хундагаа өргөж, нөгөө гараараа Ганнагийн бэлхүүсээр тэвэрч, — Аль вэ, чиний төлөө ууцгаая, Ганна-Ганечка, Агафьюшка, ялдам минь гэв. 

	— Чи болно шүү!

	— Заллаа гээд Глеб хундагаа хөнтөрч ярвайснаа талх үнэрлэв. 

	Иван Феоктистотвич, Леонид хоёр Ганна руу харах ч үгүй архиа ууцгаачхаад, яриагаа үргэлжлүүлэв. 

	Люда Ганнатай хундага тулгаснаа эргэж Саша руу хараад, 

	— Яагаад уухгүй байна гэв. 

	Саша уучхаад, май загасаар даруулав. Саяхан хооллосон учир юм идмээргүй байсан ч, гурван жил барааг нь хараагүй зуушийг үзээд, аманд нь юу юугүй шүлс хураад иржээ. 

	Люда хундагаа хөнтөрчхөөд, нүдээ анин толгойгоо сэгсрэв. 

	— Эхнийх нь шор, удаах нь шонхор, гурав дахь нь болжмор мэт болой. 

	Люда хоёр биедээ дахин хундагалаад, мөрөөрөө Сашаг нудран түүн рүү наалдав. 

	Хэнтэй ч тулгаж барилгүй хоёрхон биеэрээ ууцгаав. Ер нь хэн хүнгүй дор бүрдээ ууцгааж, зуушаа магтацгааж байв. Глебийн дуу хамгаас чанга хадаж, баруун солгойгүй ярианд оролцон, алиа хошин юм ярихын сацуу, Сашад талтай буйгаа илэрхийлэн түүн рүү байн байн өөриймсөг харна. Тэр бээр зураач юм санж. Өөрийнх нь ярьж байгаагаар бол бүр нөгөө Акимовоор зураг заалгасан, Ленинград орж дамжаанд нь сууж байсан, тэр ч атугай, тэрхүү Николай Павлович түүнийг өөрийнхөө дэргэд, Ленинградад барьж байх санаатай асан, даанч Глеб өөр театрт орчихсон юм байж. Тэр театрынх нь уран сайхны удирдагч гэж урлагийн тухай ямар ч ойлголтгүй, будгийн нэр ч мэддэггүй, хөх зосыг хар хөх будагтай, шар зосыг шунхтай андуурдаг арчаагүй мануухай байж!

	Глеб одоо автобазад автобус буддаг гэнэ. 

	— Би чиний бүхээгийг хийхдээ л нэг хийнэ, ялдам минь. Калинин хотынхон цөмөөрөө шавж, нүдээ хужирлахаар юм хийж өгнө гэж Леонидэд тэр бээр илтгэв. 

	— Харж л байя гэж Леонид товч хариулав. Энэ бөгтөр хархүү Глебийн автобус буддаг баазын инженер гэнэ. 

	Мөн тэр баазад дарханы ажилтай Иван Феоктистович, 

	— Хуучин юмаар шинэ юм босгоно гэж байхгүй хэмээв. 

	— Тэгэхгүй гээд яах вэ? Хотын захиргаа автобус шаардаад байдаг, чи хойш нь чангаагаад байдаг гээд Леонид таваг руугаа тонгойв. 

	— Үгүй ер өө, бийрээр хэд нялаад л болно гэж бодож байна уу? Үгүй шүү, ялдам минь гээд Глеб инээв. 

	Сашад Глеб нэг л дотно санагдав. Цайвар үстэй, цэнхэр нүдтэй, зөв хамартай, нүдэнд дулаахан царайтай, аргагүй л төв нутгийн орос доо. Дээд уруул нь яльгүй татуу нь бараг зохисон гэлтэй, хэрвээ сахал тавьчихвал ерөөсөө анзаарагдахааргүй юм. 

	— Леонид Петрович, танайд жолооч хэрэгтэй юү? гэж Люда гэнэтхэн асуув. 

	— Хэрэгтэй байлгүй яах вэ. 

	— Сашаг авахгүй юү, энэ жолооч, Москвагийнх. 

	Леонид Саша руу тогтож харлаа. Өрөмдсөн харцтай, баргар царайтай, дуу цөөтэй Леонид уух тусам царай нь улам барайгаад байв. 

	— Үнэмлэх бий юү?

	— Байлгүй яах вэ. 

	— Одоо байна уу?

	— Байна. 

	— Үзүүл дээ!

	Саша үнэмлэхээ сарвайв. Леонид түүнийг үзээд, буцааж өгөв. 

	— Долоон жил жолооч хийж байж, гуравдугаар зэргээсээ салдаггүй хүн юм аа. 

	— Салаад яах вэ... Би механикч байсан юм чинь. 

	— Тэгвэл манайд механикчаар орох уу?

	— Үгүй ээ, баярлалаа, бусдын өмнөөс хариуцлага хүлээх хүсэл алга, жолооч л хийнэ. 

	— Хоёрдугаар зэрэгтэй байсан бол автобус өгч болох сон. 

	— Ачааных болно доо. 

	— Бааз руу яваад очоорой, ёсчилж өгөмз. 

	Чимээгүй нэг хундага дугтарчхаад Сашагаас цаашаа харав. Хэзээ очихоо асуувал зүгээр сэн. Хэрвээ маргааш гэж байгаа бол эндээ Калининд үлдэнэ, Рязань явах шаардлага алга. Автобазад шууд ажилд орно гэдэг бол том аз. Хөлсний өрөө олоход Люда туслах байх. Гэтэл элдвийг шалгаах дур алга. Леонидын архи толгойдоо гарч байгаа нь илт байна, юу юугүй агсраад ирж мэднэ. 

	Харин Глеб бол согтох тусам сайхан зантай, дуулгавартай, наргиантай болж байна. Харин нүд нь жоготой гялалзаад байгааг бодвол жаахан дэгсдүүлэх, сайрхах дуртай бололтой. Акимовоор хичээл заалгах гэж Ленинград орсон гээд байгаа, гэтэл Акимов Арбатад, Вахтанговын театрт нэг жүжиг тавьсныг Саша санаж байна. Тэгэхээр Москвад ажилладаг гэсэн үг, гэтэл Глеб Ленинградад байдаг юм шиг ярьж байна. Залж байгаа хэрэг. Тэглээ ч гэсэн нүдэнд дулаахан, сэтгэлд дотно эр. 

	Энэ завсар дор бүрдээ ууцгааж суулаа. Ганна гал тогооноос чанасан халуун төмс авчирлаа. Дарсан өргөст хэмхтэй нийлээд архины даруулгад зохиж байгаа гэж нүгэлтэй. Халамцаагүй хүн алга, Саша ч ялгаагүй. 

	— Та нар машиныхаа тухай ярьж болоо юм биш үү, та нар бол инженер, зураачид, би бол дархандаа л хайртай гэж Ангелина Николаевна хөлчүүрхэн хэлэв. 

	Тэгээд нөхрөө хүзүүгээр нь тэвэрч, 

	— Дархаан, чи надад хайртай юу? гэв. 

	— Байз л даа хэмээн Иван Феоктистович гүндүүгүй өчив. 

	Гэвч цаадах нь салдаггүй:

	— Ээ, дархан, миний дархан... Хэл л дээ, чи надад хайртай юу, дархаан?

	Тэгснээ хариу хүлээж ядаад хүү рүүгээ харав:

	— Колька, ороолон минь, явж унт, аль түрүүн хэлсэн биз дээ. 

	Гэвч Коля хээвнэг суусаар байв. Хүүхэд гэхээргүй хэрсүү царайтай тэр хүү томчуудын яриаг чимээгүй чагнан суух нь иймэрхүү наргианд төдийгүй, ээж нь амьтны нүдэн дээр нөхрөө тэврэх энэ тэрд дасчихсаны шинж. Энэ хүн түүний төрсөн эцэг биш гэдгийг Саша анх харахдаа л мэджээ. 

	— Хэд хэлэх юм бэ?

	Коля байраасаа хөдөлсөнгүй. 

	— Колюшка, чи чинь яагаад ээжийнхээ үгэнд орохгүй байгаа билээ? гэж Люда аргадах, шаардахын завсар хэлэв. Тэр бээр Сашагийн мөрөн дээр гараа тохчихсон байгаа билээ. 

	Коля түүний хэлснийг бас тоосонгүй. 

	— Хэвтэж унт, Николай, тэгэхгүй бол маргааш унтаад сургуулиа тасалчихна гэж Иван Феоктистович хэлэв. 

	Тэгэнгүүт Коля сая босож, нөгөө өрөө рүү зүглэв. Үүдэнд очоод, 

	— Чи бага уумаар юм даа! гэж ээждээ гоморхов. 

	Ангелина Николаевна жуумалзах аядан, 

	— Сургамжилж байна! гээд толгойгоо сэжсэнээ, өөртөө, бас нөхөртөө архи хундагалаад, — Аль вэ, дархан минь, хоёулаа ууя, хорвоо дээр надад чамаас өөр хэн ч алга. Миний дарханы төлөө ууцгаая! гэв. 

	Бүгдээрээ ууцгаав. Люда, Саша хоёр ч уулаа. 

	Ингэхэд, энэ чинь, ямар гэгчийн айл вэ? Жирийн дархан, огт жирийн бус хүүхэн хоёр. Энэ хүүхэдтэй хүүхэн “хууччуулын” нэг байх. Энэ хоёр юунаас болж ханилав? Нэг л ер бусын, үгүй ээ, одоогийнхоор бол ердийн болчихсон нэгэн хувь заяа мэдэгдээд байх шиг. Энэ байшин, энэ дархан хоёр Ангелина Николаевнагийн хувьд түүн шиг хүнийг няц илүүрддэг булнаас зайлуулсан ганц аврал нь бололтой. Тэр бул эр нөхрийг нь, ойр дотнынхыг нь аль хэдийн сүнсгүй болтол нь тээрэмдэж, энэ хүүхэн жирийн ажилчин дархны ард орж аврагдаад, түүний овгоор овоглон, ийнхүү хүүтэйгээ хамт ард түмний гүнд бараа сураггүй болсон нь энэ байх нь. Ингэж аврагдсандаа дарханд сүсэглэн талархаж, чин сэтгэлээсээ хайрладаг бололтой. Саша энэ хүмүүстэй ийнхүү сууснаар шорон, цөллөгийн өмнөх өнгөрсөн амьдралаараа шүргээд гарав гэлтэй. Энгийн, жирийн, ердийн хүмүүсийн дунд л эрх чөлөөгөө биечлэн мэдрэв. Ажил, сууц олох, оршин суух зөвшөөрөл авах энэ тэр гээд бэрхшээл, асуудал олон байгаа нь мэдээж. Гэхдээ, эдүгээ мань хүн, ямар ч атугай, эрх чөлөөтэй байна, золиг чамайг! Түүнийг мөшгөж мөрдөхгүй, бичиг баримтыг нь шаардахгүй, хаанахын хэн болохыг шалгаахгүй байна. Людагийн танил, нэг хархүү л сууж байна, Людагаас өөр хэнд ч падгүй хархүү. Люда, мэдээж, өөр харчуултай эднийд ирж л байсан, өнөөдөр шинэ хүнтэй л ирээ биз. Тэгээд өнөө шөнө эндээ үлдээнэ. Өөрөө ч дургүйцэхгүй үлдэнэ. Варя байхгүй, Сибирийн ганцаардлаас үүдсэн зөгнөлт дүр л байж. Одоо өөрөө ямар ч утгаар, ямар ч зүйл ангиар бодсон эрх чөлөөт хүн. Оронд нь Люда байг л дээ, хорыг хороор, шарыг шараар гэдэг биз дээ. Тайгын замаар явган бэдэрч, буудал дээр суугаа хонож, галт тэргэнд чихэлдэж сар зовсны эцэст дулаан хэвтэрт орох юм сан гэж үнэн голоосоо бодогдов. Ганц шөнө ч болох нь ээ яах вэ дээ. 

	— Аль вэ, дуулцгаая гэж Ганна санал тавиад өөрөө шууд эхлэх нь тэр:

	 

	Хөгжилтэй дуунд сэтгэл цэнгэнэ, 

	Хөгжин дуулахад гуниг сарнина, 

	Хөдөө нутаг ч дуунд дуртай, 

	Хөлийн их хот ч дуунд дуртай. 

	 

	Люда, Глеб хоёр түрэн авлаа:

	 

	Амьдрах, бүтээхэд дуу тусална, 

	Анд найз шиг дуудан дагуулна, 

	Дуутай хууртай амьдарч явахад

	Дундрах ч үгүй, балрах ч үгүй дээ. 

	 

	Глеб “дуутай хууртай”-гийн оронд “Шил юмтай амьдарч явахад” гэж маазруулав. 

	— Битгий саад хийгээч! гэж Ганна түүнийг зандрав. 

	— Сайхан дуу байна гэж Саша хэлэв. 

	Люда түүний мөрөн дээрээс гараа авч, нүд рүү нь эгцлэн харснаа, 

	— Чи чинь юу вэ, энэ дууг мэдэхгүй юм уу? гэж аяархан асуув. 

	— Мэдэхгүй. 

	Люда буруу харж хэсэг чимээгүй байснаа, дахин түүний нүд рүү харж, 

	— Мэдэхгүй юм бол дуугүй бай! гэж аяархан хэр нь шазруун өгүүлэв. 

	Саша алдаагаа ойлголоо: Энэ дуу түүнийг цөллөгт байх үед гарсан байх нь, өөрөөс нь өөр энэ дууг мэдэхгүй хүн алга, ингээд өөрийгөө бариад өгчхөж. Люда хувцсаа засаж байгаа дүрээр биеэ түүнээс хөндийрүүлээд, Ангелина Николаевнагаас оёдлын газар цуг ажиллаж байсан нэг хүүхнийх нь тухай асууж, Ганна ч тэр хоёрын ярианд ороод явчихлаа. Глеб, Леонид хоёр нэг нягтлан бодогчийн тухай ярилцаж байна. Глебт эсвэл мөнгө өгдөггүй, эсвэл их жаахан өгдөг нягтлан юм байж. Тэр хоёр үг сөрж магадгүй царайтай болоход, Иван Феоктистович Леонидэд нэг юм хэлэв. Ширээний шуугианд болоод Саша юу хэлснийг ялгаж сонссонгүй. Ер нь чих тавиад ч байсан юм алга. 

	Бусдын адил “зөвлөлтийн жирийн хүн” шиг санагдаад байсан сэрэл нь үгүйрэн замхрах нь тэр. Үгүй ээ, бусдын адил биш юм! Онож хэлээгүй, буруу ганц үг л өөрийг нь барьж өгч байна, Глебтэй Акимовын тухай маргаагүй нь яамай даа. Гурван жил театр, кинонд ороогүй, шинэ дуу, шинэ ном битгий хэл, ямар шинэ машин гарсныг ч мэдэх юм алга. Амьдрал өөрчлөгдчихөөд байхад, яаж хоцорсныгоо харуулаад байж болохгүй. Хоцорсноо нөхтөл дуугүй байх юм уу, эсвэл аан уун гэсэн шиг аргалж байсан нь дээр. 

	— Гарах хэрэгцээ байна гээд Леонид босов. 

	— Би ч гэсэн хань болоход гэмгүй байх гээд Глеб араас нь дагав. 

	Тэр хоёр гарлаа. 

	Тэгэнгүүт Люда Ганнад уцаарлав:

	— Чиний Тамарка бас л биднийг чадчихаж. 

	— Яаралтай ажил гараад захирал нь явуулсангүй. 

	— “Яаралтай ажил” гэдгийг мэднэ ээ... Тэр захирал чинь буйдан дээр, ширээн дээр гээд янз янзаар яаруулдаг гэнэ билээ гэж Люда улам бухимдав. 

	— За, боль доо, Людка, битгий уурла! гэж Ангелина Николаевна аргадав. 

	— Заавал ирэх ёстой шүү дээ, чадахгүй юм бол амлахын хэрэг юу байна!

	— Цаадах чинь яаж ч чадаагүй л дээ. Дарга нар одоо шөнө ажилладаг болчихоод байна. Москвагаас шөнө л тушаал ирнэ. 

	— Юу гэж ирнэ гэж зүтгэсэн юм бэ. 

	Леонид, Глеб хоёр эргэж ирж, хүүхнүүдийн маргаан зогслоо. Люда ингэж бүдүүлэг авирлаж байгаа нь Сашад эвгүй байв. Сашад дургүй, тал өгөмгүй байгаагаа л тэр Тамарка гэгчээр шалтаглан харуулж байна. Өөрийг нь хасаж, хайрч, бухимдаж байна. 

	Саша цагаа харлаа. Нэг хагас. Галт тэрэгний буудал яаж орох вэ, трамвай шөнө явахгүй нь лав. 

	— Яагаад цагаа хараад байна, ялдам минь гэж Глеб асуув. 

	— Би галт тэргэнд суух ёстой гэж Саша хариулав. 

	— Хаашаа явах нь вэ?

	— Москва руу. 

	— Галт тэрэг наймд явна, амжина. Бид нар чамайг дөхүүлээд хаячихна. Леонид, чамайг авах машин хэзээ ирэх вэ?

	— Хоёр цагт ир гэж тушаасан. 

	— Сашаг дөхүүлж өгцгөөх үү?

	Саша Леонидыг хүлгэлзэн харзнав. Ажилд оруулна гэснээ санах нь уу, үгүй юү? Санавал, “юуны чинь галт тэрэгний буудал, чи манайд ачааны машин барих болоо биз дээ” гэж хэлнэ. 

	— Дөхүүлж өгцгөөе. 

	Санасангүй. Тэгэхээр түүнд ямар ч жолоочийн хэрэг байхгүй, халамцчихаад л зүгээр цуурч байж. За яах вэ! Калинин бүтсэнгүй, Рязань явна даа. 

	Байшингаас нэлээн зайдуу бүрхүүлтэй ачааны “газик” зогсож байна. Аливаа гараашны жижүүрийн машин. 

	— Эхлээд хаа хүрэх вэ, галт тэрэгний буудал уу? гэж Леонид асуув. 

	— Эхлээд намайг буулга гэж Люда тушаав. 

	— Зам их хазайна шүү дээ. 

	— Чамд хэцүү байна уу? Эсвэл бензин чинь хайран байна уу?

	Леонид амандаа нэг юм үглэснээ бүхээгтээ суув. 

	Глеб хоёр гар дээрээ тулан, тэвш рүү үсэрч ороод, Люда, Ганна хоёрыг татаж гаргав. Тэр хоёр тэвш дагасан сандайлган дээр навсгасхийн сууцгааж, хамгийн сүүлд Саша машин дээр гарлаа. 

	Ганна Глебийн мөрийг дэрлэн зүүрмэглэв. Эсвэл Людатай үг сөрөхгүйн тулд зүүрмэглэж байгаа дүр эсгэв. 

	Люда дүнсийгээд чимээ алга. Саша ч дуугарсангүй. Одоо яасан ч хамаа алга. Харанхуйд нүдээ аниад, юу ч бодохгүй явж байна. 

	Харанхуй хотоор баахан эргэлдсэний эцэст машин зогсов. Люда бүрхүүлийн арыг сөхөж ийш тийш харлаа. 

	— За, хүрээд ирж. 

	Тэр бээр бослоо. 

	— Саша, надад туслаач. 

	Саша хөдөлсөнгүй. 

	— Хөөе, бууж эмэгтэй хүнд туслаач. 

	Саша машинаас үсрэн буугаад, Людаг гар дээрээ тосож авлаа. 

	— За, явцгаа! гэж Люда хашхирав. 

	Леонид бүхээгийнхээ хаалгаар цухуйж түүн рүү харав. 

	— Явцгаа, явцгаа! гэж Люда давтан хэлээд гараараа дохив.

	Тэр хоёр нүүрэн талдаа олон харанхуй цонхтой хоёр давхар байшингийн дэргэд буусан байх аж. Люда хаалгаа татаж үзтэл түгжээтэй байв. 

	— Муусайн могойнууд! Намайг мэдээд зориуд түгжчихэж. 

	Тэр бээр байшингийн дагуу явж очоод, нэг цонх руу тогшлов. Жаахан хүлээзнээд дахин тогшив. Гэрэл асаж, хөшиг ярагдан, салхивчийг дотроос нь түлхээд, 

	— Хэн бэ? гэх чавганцын хахир дуу хадав. 

	— Даша эгч ээ, би байна, Люда, хаалгаа тайл. 

	Салхивч хаагдаж, Люда буцаж орц руу ирэв. Гэрийн халаадтай, буурал үс нь сэгсийсэн, нойрмог эмгэн Люда, Саша хоёрыг оруулаад, тавхайгаа чирсээр өрөө рүүгээ оров. 

	Люда орцын хаалганы том дэгээг углачхаад, бүдэгхэн гэрэлтэй урт хонгилоор Сашаг дагуулан урагшлав. Хоёр талаасаа өрөөтэй аж. Хэзээ нэг цагт энд зочид буудал байсан нь илт. Гэхдээ тэр үед одоогийнх шиг хаалга болгоны хажууд угаагуур өлгөж, дор нь сандал дээр төмпөн тосдоггүй байсан даа. 

	Люда хаалгаа түлхүүрдэн онгойлгож, босгон дээрээсээ зүтгэж унтраалгаа дараад, Саша руу толгой дохиж, 

	— Ор! гэв. 

	Хариугүй жижигхэн өрөө. Босоо шүүгээ, төмөр ор, ширээ, вандан, хоёр сандал, толь, хэдэн гэрэл зураг. Ингээд л гүйцээ. 

	— Тайчаач!

	Сашагийн пальтог өөрийнхтэйгөө зэрэгцүүлэн өлгөж, алчуураа сандал руу шидчихээд, толинд харж үсээ илснээ, орон дээрээ сууж, Саша руу харлаа. Харц нь суунаглаад халамцуу нь илт. 

	— За, манайд ямар байна?

	— Тохилог, дулаахан, сайхан байна. 

	— Хорихоос дээр байна уу?

	— Хорих ямар хамаа байна?

	— Чи чинь орчин үеийн дууг мэдэхгүй байсан шүү дээ. Ганц би анзаарсан нь яамай гэж бод, өөр хэн ч сонсоогүй, сонссон бол бүгд гадарлах байсан. Одоо чинь ард түмэн юмны учрыг ойлгоно ч, мэднэ ч. 

	— Хориход дуу дуулдаггүй юм уу?

	— Тэгвэл шоронд. 

	— Одоо болох юм биш үү?

	— Үгүй, тэгвэл ямар киноны дуу вэ, чи хэл л дээ?

	— Ямар дуу?

	— Ганнагийн дуулдаг дуу. “Хөгжүүн дуунд сэтгэл цэнгэнэ”. 

	— Мэдэхгүй. 

	— За тэр, чи бас кино ч мэдэхгүй юм байна. Эрхэм хүндэт хонгор минь, чи бол хорихынх. 

	— Би Умард хязгаарт ажиллаж байсан ч юм бил үү?

	— Мөнгө хийгээ юү?

	— Тэгж саная. 

	— Тэгээд их мөнгө хураав уу?

	— Байгаа хэд маань миний л юм. Чамд зээлдүүлж болно шүү. 

	— Чиний мөнгө надад хэрэггүй. Намайг “медхен фюр аллес” (“тогооны алчуур”) гэж санаа юу?

	— Герман хэлтэй байх нь. Чи юу гээд намайг байцаагаад байна гэж Саша тамшаалав. 

	— Хэнтэй хэвтэрт орох гэж байгаагаа би мэдэх ёстой. 

	— Хөөе! Би чамаас зүүгдээд байна уу? Чи өөрөө л дарханыд дагуулж оччихоод, сая нааш нь чирч ирлээ. Би буудал руу явж байсан, чи яах гэж намайг машинаас буулгасан юм?

	Люда чимээгүй азнаснаа, 

	— Дэмий юм ярьцгааж байна. Уусны гай гээд санаа алдан толгойгоо гудайв. 

	— Битгий ууж бай! Эндээс яаж буудал хүрэх вэ?

	— Гомдчих нь энэ үү? гэж Люда гудайсан чигээрээ асуув. 

	— Яасан гэж гомдох вэ? Зарим нь бүр овог ч асуухгүй шүү, гэтэл чи биеийн байцаалын бүх асуултыг алгассангүй. 

	— Биеийн байцаалтай, байцаалгүй би бүгдийг нь мэдэж байна. Хонгилоор явж байхдаа хараа биз дээ? Гурван хаалгыг лацдаад тамгалчихсан байгаа, үйлдвэрийн жирийн гурван ажилчныг хүртэл аваад явчих юм. Чиний хорих газраас явааг би шууд ойлгосон, тэгж яривал бүр кафед байхдаа ойлгосон, тэгсэн хэр нь чамайг гудамжинд орхиогүй, чамд үнэн санаанаасаа хандсан, гэтэл чи намайг доромжилж байна. 

	Саша сандал өнцөгдөн суув. Нойр хүрч байна гэж. Бүтэн хоног унтаагүй, нэмэрт нь балгачихсаныг хэлэх үү. Буудал л орох юм сан, тэгвэл тэнд дугхийчихнэ, бас галт тэргэнд зүүрмэглэчихнэ. 

	— Би чамайг доромжилъё гэсэнгүй, харин байцаалтаас залхаж гүйцээд байна. Би эрх чөлөөтэй хүн, май хар, паспорт энэ байна!

	Тэр бээр халаас руугаа гараа явуултал хүүхэн ухартусаж, 

	— Хэрэггүй! Би чиний бичиг баримтыг шалгах гээгүй гэв. 

	— Үз, үз, үгүйдээн, овог мэдэж ав. 

	— Үгүй ээ, ав наадах аа. 

	— Үгүй бол үгүй л биз. Би цөллөгөөс яваа нь үнэн, хугацаагаа дуусгасан, Москвад суух эрх байхгүй, ажилд орох санаатай наашаа ирсэн юм, гэтэл бүтсэнгүй, одоо өөр тийшээ явлаа. 

	Люда түүнээс хараа салгалгүй, 

	— Өөр тийшээ хаачих нь вэ? Леонид Петрович чамайг авна гэсэн, бэлэн ажил шүү дээ гэв. 

	— Надад эндшээ нэг л таагүй байна, та нар хэтэрхий сонор сэрэмжтэй юм. 

	— Хонгор минь, хаа сайгүй ийм байгаа, хаа сайгүй. 

	Тэгж хэлээд өвөр дээр нь сандайлж, толгойг нь тэвэрч аваад, уруулд нь наалдав. Саша түүнийг өргөж орон дээр нь тавилаа... 

	Өглөө нь түүнийг хүн татаж сэрээв. Хүүхэн пальто, түрийтэй шаахайгаа өмсчихсөн, инээмсэглээд зогсож байж. 

	— Найз нь явлаа, хоёрт ирнэ, би өнөөдөр хагас ажилладаг юм. Чи нойроо авч бай гээд тонгойн үнсэв. Ширээн дээр, тэр хар даа, талх, цөцгийн тос, бяслаг, хиам байна, цай халуун саванд байгаа. Жорлонд орох болбол, гарангуут, зөв тийшээ эргээд гурав дахь хаалга шүү, хэнээс ч айх хэрэггүй, шаарнууд ажилдаа явчихсан, орон дор тавхай байгаа, өрөөний түлхүүр ширээн дээр байна, дараа нь түгжээрэй, надад хоёр дахь түлхүүр бий. Хаалга цохивол хэнд ч битгий тайлж өгөөрэй. За баяртай, би явлаа. 

	Саша босож өмдөө өмсөөд, пиджакаа нөмрөн гарвал хонгилд хүн амьтангүй, нам гүм байна. Жорлонд орж, буцаж ирээд, үүдээ түгжин, түлхүүрээ ширээн дээр тавив. Угаагуурт гараа тосож шувтраад, босоогоороо хиам энэ тэрхэн амхарангаа хувцсаа тайлж, орондоо буцаж оров. Ор дэр гэдэг ямар сайхан юм бэ, золиг чинь! Тэгээд тэр даруй нойртоо цохиулав. 

	Өрөөн дотуур хүн яваад байх шиг санагдаж, гэнэт сэрэв. Өндийн орон дээр сандайлбал зүрх нь жигтэйхэн дэлсэж байна. Цонхыг нь чулуугаар хага цохиод ч байх шиг ёозгүй зүүд зүүдэлжээ. 

	Люда халаад хэдэрчихсэн, ширээн дээр хоол унд зэхэж байв. 

	— Чамайг сэрээчхэв үү, хонгор минь? Хундага санамсаргүй харшуулчихлаа. 

	Саша суниав. 

	— Нойроо авчихлаа. Цаг хэд болж байна?

	— Гурван цаг. 

	— Чи ирээд удаж байна уу?

	— Дөчөөд минут. 

	Люда түүнийг үнслээ. Саша халаадных нь энгэрийг тайлж, тэвэрч аваад, тавихгүй нэг хэсэг зуурав... 

	— Чи намайг ноолж гүйцэх нь. Хөлөө даахгүй болох вий. 

	— Даах л болно. 

	— Бос, хонгор минь, хоёулаа юм идье, би хоол авчирсан, одоо халаачихъя. 

	— Байз, би чинь, толгойгоо үсчинд угаалгачихсан, одоо усанд орох минь. Халуун ус эндээс хол уу? гэж Саша асуув. 

	— Ойрхон. Өнөөдөр даан ч эмэгтэйчүүдийн өдөр. 

	— Юу гэсэн үг вэ?

	— Манай энд нэг өдөр эрэгтэйчүүд, нөгөө өдөр нь эмэгтэйчүүд ордог юм. Чи энд биеэ угаачих гээд Люда угаагуур луу заав. — Би бүлээхэн ус хийчихье. Би ингээд л угаачихдаг юм, халуун усны газар очдоггүй, тэнд балиар, юм хулгай хийнэ, завсар болгоноор нь салхи сийгнэ. Тэгээд орон дороосоо том төмпөн гаргаж алчуураар арчив. 

	Саша угаагуур, төмпөн хоёр луу харлаа. 

	— Би дотуур хувцсаа, майк, шуудаг, оймс энэ тэрээ солимоор байна, гэтэл чемодан буудал дээр, тээш хадгалах газар байгаа. 

	— Майк, шуудаг... яриад байх юм алга... Би одоо энүүхэн булангийн цаана их дэлгүүрт очоод аваад ирье, өвөл тэрүүн шиг элбэг юм байх биш. Чиний хэмжээ хэд вэ, дөчин найм уу, тавь уу?

	— Мэдэхгүй. 

	— Тавь байх, тавийг авчихъя. 

	— За тэг, түрийвчнээс мөнгө ав гээд Саша пиджак руугаа заав. 

	Бүсгүй түрийвчийг гаргаж, гучин рубль авав. 

	— Энэ хүрнэ!

	Тэр бээр үүднийхээ жижигхэн шалавчийг угаагуур луу хөлөөрөө ойртуулж, дээр нь нөгөө төмпөнгөө тавиад, хажууд нь мухар сандал дээр нэг жижиг төмпөн, хөөснөг, саван энэ тэр зэхэв. Том данхтай халуун ус авчирч, угаагуур, жижиг төмпөн хоёрт хийгээд, шалан дээр шанагатай хүйтэн ус тавив. 

	— Том төмпөндөө зогсож байгаад жижигтэй усаараа булхаарай. Хүрэхгүй бол данханд ус байгаа. Алчуур энэ байна, миний халаад энэ байна, намайг майк, шуудаг авчиртал нөмөрч бай. Чамайг гаднаас нь түгжчихье, хонгилоор хүн амьтан холхиод эхэлчхэж, за би хувцаслачихлаа, бушуухан гүйгээд ирье. 

	Цоож торхийн хаалга түгжигдлээ. 

	Саша орноос босож, том төмпөнд орж зогсоод, хөөснөгөө савандан биеэ сайхан үрэв. 

	Ойрд усанд ороогүй, лав сар болсон байх. Гар, хоёр мөрөө үрчхээд, хөөснөгөө дахин савандав. Жижиг төмпөнтэй усаа аятайхан авч шалан дээр тавиад, мухар сандал дээр суув. Хөл, тавхайгаа үрэхэд ингэж суусан нь эвтэйхэн юм. 

	Мэдээж, халуун усны газартай яаж зүйрлэх вэ, яаж Арбатын байрны онгоцтой жиших вэ, тэглээ ч гэсэн дажгүй, ёстой догь байна. 

	Биеэ арчаад, Людагийн халаадыг нөмрөв. Халаад нарийхан ч гэсэн үстэй даавуу зөөлхөн, дулаахан оргиод вандан дээр ийнхүү завилан суухад мөн ч сайхан байна!

	Одоо л хүнэрхүү болж байна, яарч бачимдан нэг галт тэрэгнээс нөгөө рүү гүйж харайлгах хэрэг алга, хулганан хярж элдэв юм санаанаасаа зохиох шаардлага алга. Хөдөө тосгонд биш, хот газрын цэвэрхэн тохилог өрөөнд ингээд сууж байна, аз ингэж гозойж байхад яахин баярлахгүй байх билээ? Люда чемоданыг нь буудлаас авчиръя гэсэнгүй, тэгэхээр гэртээ удаан байлгах бодолгүй байх нь. Тэр нь ч зөв. Үүнээс илүү яах вэ. Жаахан ч болов амарч, бие нь тавирч, баривчилгаа, шорон, цөллөг, Ангар, Кежма, Тайшет толгойноос түр ч болов хөндийрлөө. Бас Варя ч бодогдохгүй, өөрийгөө хий зовоосон хардлага ч арилж, сэтгэл уужирсан байна. Москвагийн тухайд ч гойд гуньж гутрах юм алга, Москва өөрт нь хаалттай бол тэр л биз, ганц ээжээс нь өөр тэнд чарамхийх хүн ч байхгүй. 

	Бүтэшгүй санаагаар сэтгэл зогоох хэрэггүй, амь зуухын төлөө тэмцэл эхэлж байна, Калининд юмхнаас зуураад үлдлээ ч, Рязань юм уу, өөр аль нэг газар луу явлаа ч, хаа ч амар хялбар байхгүй нь лав. Аз л мэднэ! Энэ Калининд аз дайрч, сайн санаат хүн таарлаа шүү дээ. 

	Люда эргэж ирээд, Саша руу боодолтой юм хаяв:

	— Май, шуудгуудаа бариад аваарай. Хар алга, хөхийг авчихсан шүү. 

	— Чамд хар нь зүгээр байдаг юм уу? гээд Саша инээмсэглэв. 

	— Үгүй, тээр... 

	Гадуур хувцсаа өлгөөд, төмпөн, данх, шанагаа гаргаж, шалавчаа хуйлаад, шалаа арчин тонгойход, банзал нь бэлхүүс рүү огшиж дээшлэв. 

	— Нааш ир дээ!

	— Үгүй ээ, одоо хоёулаа хоолоо идэцгээе хэмээн Люда цэхрэн өгүүлэв. 

	— Би тэгсэн юм биш ээ гэж Саша заль гаргав. — Суу, би чамд нэг юм хэлье. 

	Хүүхэн суулаа. 

	— Хоолоо дараа болъё. Би холбоон дээр очиж, Москва руу, ээж рүүгээ утасдах ёстой. 

	Люда хардах мэт нүдээ онийлгов:

	— Ээж ий?

	— Тийм ээ, ээждээ. Би өчигдөр амласан юм, миний утасдахыг хүлээж байгаа. Харин Леонид руу маргааш өглөө очъё. Намайг мартчихаагүй байгаа? Чи юу гэж бодож байна?

	— Мартаагүй ээ, бүү санаа зов. 

	— Хөөе гэснээ Саша хүүхний гарыг илэв. — За яах вэ, эргэж ирээд ярилцъя. Дахиад нэг шөнө хонуулах уу?

	— Тэгвэл чи миний нурууг авчих байлгүй. 

	— Энэ вандан дээр чинь хэвтээд өгнө. 

	Хүүхэн инээд алдав:

	— Чи вандан дээрээс ч надад хүрэхдээ л нэг хүрнэ.

	Москватай хоёрхон бүхээгээс ярьдаг учраас нэлээд хүлээх хэрэгтэй болов. Цаг орчмын дараа холболоо. 

	Ээж нь түүний утасдахыг хүлээж байсан болохоор утсаа өөрөө авав. Саша хэрэг зориг бүтэмжтэй байгаа, нэг газар ажил амласан, бичиг цаасаа бүрдүүлэхээр маргааш тийшээ очно, тэр газар нийтийн байртай, тэр нь сэтгэлд таарахгүй бол өрөө олж хөлсөлнө гэхчлэн ярилаа. 

	— Ээ, бурхны аврал, болж дээ. Сашенька, Варяд утасдаарай гэж ээж нь хэлэв. 

	— Яах гэж?

	— Утасдаарай, надад хэчнээн анхаарал халамж тавьж байсан билээ, би чамаас гуйя. 

	— Би сайн ойлгохгүй байна... 

	— Чи ойлгох болно. Саша, би гуйж байна шүү, утасд, аль болохоор эелдэг харьцаарай. Чи утсыг нь санаж байна уу?

	— Яаж санах вэ. 

	— Бичээд ав. 

	— Надад цаас ч алга, мөр гаргах ч юм алга. 

	— Чи тогтоочихно, манайхтай адилхан, зөвхөн сүүлийн хоёр тоо нь л 44. Сашенька, заавал утасдана шүү, чи надад амлаж байгаа биз. 

	— За, чадвал утасдана, дахиад захиалга өгөх хэрэгтэй, энд их оочертой байна. 

	— Над руу хэзээ утасдах вэ?

	— Гурав, дөрөв хоногийн дараа. Тэгэх үү? Чамд хэзээ бол эвтэйхэн байх вэ?

	— Оройн цагаар, би зургаагаас хойш туж гэртээ байгаа. 

	— Зургаагаас өмнө бол?

	— Би маргааш ажилдаа орно. 

	— Гэртээ зориуд туж суугаад байхын хэрэггүй, би бүтэн сайны орой утасдъя, за юу?

	— За тэгье. Варяд чи утасдана шүү. Ээж нь үнсье. 

	— Утасдахыг бодно оо. Би ч үнсье. 

	Утсаа тавиад бүхээгээс гарлаа. Захиалга авдаг цонхон дээр баахан хүн шаваастай харагдана. 

	Эхний хүн мөнгөө төлж, тасалбараа аваад, 

	— Хэр удаан хүлээх бол? гэж асуув. 

	— Хоёр цаг орчим. Дараачийнх нь!

	— Завсраар нь албан газрууд орчихвол гурван цагаас наашгүй дээ гэж оочир дотроос нэг хүн өгүүлэв. 

	Хоёр, гурван цаг энд хүлээж юугаа хийх вэ. Ер нь яах ч гэж тэгэх вэ? Яарах юу байна? Варя ээжид нь их тус болсон, энэ тухай Саша мэдэж, үнэлж байгаа гэж Варяд ойлгуулах гэсэндээ тэр. Харахгүй юү, утасдаж байна, талархаж байна гэх ухаантай байх нь. Ээж нь өөрөө энэ тухайд их өөнтөгч, Варя ганц хань болдог хүн нь байх, гэтэл нөхрөөс салж барьж, зовж явна, тийм учраас өөрөө ч, Саша ч түүнийг дэмжих үүрэгтэй гэж бодож байх нь. 

	Тэглээ ч, тэглээ ч гэсэн... Варяг сануулсан нь дахиад зүрхийг нь зүсээд авах шиг болжээ. “Тэр одоо гэртээ байгаа”. Тэгэхээр ээжтэй нь аль хэдийн ярьчихсан, өөрийнх нь ирснийг мэдчихсэн хэрэг, утасдуулаарай гэж гуйсан байж магадгүй, эсвэл ээж нь сайн санасандаа, “Саша над руу утасдана, тэгэхээр нь чам руу утасдаарай гэж хэлнэ” гэсэн ч байж магадгүй. 

	Варягийн утас гэрийнхээ хаана байдаг нь Сашагийн санаанд орлоо. Тэгэнгүүт өөрийнх нь сургуульдаа буцаж орох болсныг тэмдэглэхээр Нинаг “Арбатын нүх” рүү урих гэж тэднийд бөөнөөрөө тавьж орцгоосноо саналаа. Нина эзгүй, Варя утсаар ярьж байж билээ. Утас нь гал тогооноос холгүй хонгилын хананд өлгөөтэй, оготор бошинзтой Варя ууцаараа хана налчихсан, өрөөсөн хөлөөрөө өвдгөө маажаад зогсож байсан. 

	Мань хүн тэгэхэд утсыг нь таслаад, 

	— Явцгаая! гэж билээ. 

	Варя түүн рүү гайхширан нүдээ бүлтийлгэсэн:

	— Хаашаа?

	— Наргия! Ялалтаа тэмдэглэе!

	За, энэ бүхэн яамай. Дивангарын явдал. Варятай холбоотой бүх юм өөрийнх нь бодлын бүтээл, тийм учраас нэгэнт дууссан гэж өөрөө шийдсэн, өөрийгөө албадан шийдсэн. Толгой хоргодуулсан өөр хүүхэнтэй урьд шөнө унтсан, сэтгэл татсан хүүхэн. 

	Люда бүтээлэг нөмрөөд зүүрмэглэж байснаа, Сашаг орж ирэнгүүт, толгойгоо өндийн түүн рүү инээмсэглээд, 

	— Түгжчих! гэж хаалга руу дохив:

	Саша оньсыг буулгачхаад, пальто, малгайгаа тайлав. 

	— Э-эх, жаахан ч болох нь ээ амсхийлээ. Цаашаа харж бай, би хувцаслаадахъя. 

	Саша инээд алдав. 

	— Надаас бишүүрхэж байгаа юм уу?

	— Яамай, дахиад бүтэн шөнө байна. Одоо оройн хоолоо идэцгээе, балгацгаая. Чи өлсчихөө байлгүй. 

	— Тиймэрхүү янз байна шүү. 

	— Хонгилд чамайг харсан хүн байхгүй биз?

	— Байхгүй. 

	— За яамай. Цаашаа хар. 

	— Харахгүй бол яах вэ?

	— Тэглээ гэж биеэс чинь бие ойчихгүй гээд тэр бээр нүцгэн гараараа орон доогуураа тэмтэрч улавч олоод, 

	— Май, гутлаа сольчих, тэгээд цаашаа харж бай гэв. 

	Саша вандан руу эргэв. Түүний дээд хананд айл болгонд байдаг зургууд байна: эцэг, эх нь хүүхдүүдтэйгээ, эцэг, эх нь тусдаа, Люда ганцаараа, найз охидтойгоо, цэрэг хувцастай нэг эрэгтэй хүн... 

	— За, боллоо. Гараа угаа гэж Люда хэлэв. 

	Тэгээд ширээн дээр шил архи, хиам, бяслаг, талх гаргаж тавилаа. 

	— Кафенаас элэг авчирсан юм, одоо төмстэй халаачихъя. 

	— Чи бид хоёрт энэ байгаа чинь болно доо. 

	— Үгүй ээ, муудчихна. Би удахгүй. 

	Гал тогооноос хайруулын тавагтай элэг, төмсөө авчирч суугаад, хоёр хундаганд архи хийв. 

	— Чиний амжилтын төлөө. 

	Архиа ууцгаалаа. 

	— Гэрээр чинь юутай байна, ээж чинь яаж байна?

	— Юмгүй ээ, бүх юм ёсоороо гэнэ. 

	— Санаа нь зовж байгаа даа. 

	— Зоволгүй яах вэ. Хөөе, Люда нэг ийм ажил байх юм, би түр паспорттай, байнгынхаар солих хэрэгтэй байна. Чи журмыг нь мэдэх үү? Эхлээд оршин суух зөвшөөрөл авч байж паспортаа солиулах уу, эсвэл эхэлж солиулчхаад зөвшөөрлөө авах уу?

	Люда хоёр дахиа хундагалж, өөрийнхийгөө уучхаад, хэрчим элгээр даруулснаа Сашаг ширтэн харав. 

	— Паспорт солиход чинь би тусална. Паспортын хэлтэст танил хүүхэн бий. Чи маргааш Леонид руу очиж бичиг цаасаа бүрдүүл, би өглөөгүүр тэр хүүхэн рүү очоод яадаг учиртайг мэдчихье. 

	— Юу л даа... Чамд тээр болох, мэдээж эвгүй... Гэхдээ... 

	— Би чамайг хөөгөө юү? хэмээн Люда үгийг нь тастав. — Хэсэг зуур би тэвчье. 

	— Гэхдээ би маргааш автобаз дээр түр паспорттай очмооргүй байна. Хэрвээ сольж болдог бол, шууд байнгын паспорттай очсон нь дээр. 

	— За яах вэ, асууя. 

	— Чи тэр хүүхнээ сайн мэдэх үү?

	— Нэг гарын улс. 

	— Надад цэвэрхэн паспорт шийтгээд өгөхгүй болов уу?

	— Юу гэсэн үг вэ?

	— Миний хар дансны тухай тэмдэглэл хийхгүй гэсэн үг. 

	— Мэдэхгүй юм. Ярилцах хэрэгтэй. 

	Тэр бээр дахин нэг хундага ууснаа, учиртай нь аргагүй, 

	— Тэр хүүхэн паспортыг чинь элдэв чирэгдэлгүй солиод өгнө. Гэхдээ гар цайлгах хэрэгтэйг чи ойлгоно шүү дээ гэв. 

	— Хуулийн дагуу миний паспортыг солих ёстой. 

	— Хуулийн дагуу бол чи хоёр долоо хоног хөөцөлдөнө, дарга нарын үүдэнд ханатлаа сууна, чам шиг улс Калининд хэчнээн бий гэж санаж байна? Ангелина Николаевнаг хараа биз дээ?

	— Тэр яасан гэж?

	— Яагаа ч үгүй. Харсан уу л гэж асууж байна. Харсан. Тэгээд л бол оо. Түүний бүх юм ёсоороо байгаа. Иван Феоктистовичтэй гэр бүлээ бүртгүүлж, түүний овгийг авсан. Тийм учраас би чамд, чам шиг улс Калининд вагон дүүрээд илүү гарна гэж хэлж байна. Москва, Ленинградынх ч байна, эндхийнх ч хангалттай байгаа. Тийм шүү. Тийм учраас хуулийн дагуу гэвэл хоёр долоо хоног наждаа эдэлнэ. Наад зах нь тэр. Гэтэл чамд ганц өдөрт хийлгэж өгөх гэж байна. Тэмдэглэлийн тухай бол би мэдэхгүй. Хэрсүү хүүхэн байгаа юм, хуулийн дагуу бол янзлаад л өгнө, харин өөрийгөө хэрэгт хийхээр бол... Юу л бол. 

	Люда шаахайгаа сэгсэрч хаячхаад хөлөө Сашагийн өвдгөн дээр тавив. Саша түүний хөлийг илбэн таалав. 

	— Хөөе, хөөе, хол явж болохгүй шүү, гар чинь суначих вий гэж Люда сануулав. — Яасан гэж цөлөгдсөн болж байна?

	— Яасны төлөө нь мэдээж шүү дээ. Яагаа ч үгүй л байхгүй юү. 

	— Улс төрийн учир уу? Ийм залуу хүнийг үү?

	Саша инээв:

	— Би насанд хүрсэн хүн. 

	Люда дахин бодлогоширсноо толгойгоо сэгсчив:

	— За, тийм байж, хундагал. Бас гараа битгий сунгаад бай, чамд хэлээ биз дээ. Би өдөрт ажил дээрээ хэчнээн гүйдэг гэж бодож байна, тэгээд хөл бадайрчихдаг юм, гэртээ ирээд сандал дээр ингээд жийчихнэ шүү дээ. Гэтэл одоо тэр сандал дээр чи сууж байна. Тийм биз дээ? Хундагал!

	— Ихдэх юм биш үү?

	— Хундагал, өөртөө ч хий! Бас элгээ гүйцээж ид. Чи сайн идэж, хүч тамир суух хэрэгтэй. 

	Саша хундагалж, хоёулаа ууцгаалаа. Люда ярвайсан боловч даруулах юм авсангүй. 

	— Чамд эцэг гэж байна уу?

	— Эцэг, эх аль аль нь байна. 

	— Ах, эгч, дүү?

	— Байхгүй. 

	— Айлын ганц хүү болох нь уу?

	— Тийм болох нь. 

	— Эцэг, эх чинь сайн улс уу?

	— Сайн улс. 

	Хүүхэн хөлөө өвдөг дээрээс нь буулгаж, улавчаа углан боссоноо, шүүгээ рүү бэгцгэнэж очоод нэг алчуур гаргаж нөмрөв. 

	— Жиндээд ч байх шиг. 

	Сууж бодлогоширсноо, хундагаа цааш түлхэж, 

	— Би ч бас эцэгтэй байсан хүн хэмээн гэнэтхэн өгүүлэв. — Сайн эцэг. Усан зогсоолын токарьчин байсан юм. Ээж маань бас ажилтай, талхан заводод, бас ахтай хүн, надаас хоёр ах. Би арван дөрвөн оных, ах арван хоёр оных, одоо цэргийн хүн болчихсон. Бас үеэл ах маань манайд байх, тэр бүүр таван оных. Аавын эгчийн хүүхэд, авга эгчийг нас барахаар манай хүн болсон юм. Одоо хэдтэй байх байж вэ? Гучин хоёртой. Яг тэгэх нь. Мэдээж, ганц өрөөнд амьдарцгаана, гэхдээ том өрөө, лав гучаад метр байх. Амар жимэр, сайхан аж төрцгөөж байлаа, хэрүүл уруулыг мэдэхгүй, бие биеэ хайрлан халамжилна. Ээж хоолоо хийчхээд, аавын ажлаасаа ирэхийг хүлээнэ, аавыг ирэнгүүт цөмөөрөө ширээгээ тойрон сууцгаана, мах байвал хүн болгонд тэнцүүхэн хуваана, эцэг хоолныхоо өмнө нэг жүнз архи ууна, дусал ч илүү уухгүй, ер нь архи уухгүй, хоёр ах ч уухгүй, архи уудаггүй хүмүүс байсан юм. Одоо би бүгдийнх нь өмнөөс уудаг юм гээд хүүхэн тачигнатал инээв. — Ганцаараа тэд нарын нормыг гүйцээж байна, надад хундагал. Хийгээдэх, би гадуур нь асгачихна. 

	Нэг балгалаа. Их согтож. Гэхдээ нэг хэлснээ үе үе давтахаас биш хэл нь ээдрэхгүй байна. 

	— Тийм учраас эцэг архи уухгүй, хоолныхоо өмнө л ганцхан хундага ууна. Хоолныхоо хажуугаар энэ тэрийг хөөрч, сайхан ярилцацгаана. Ээж юм л бол, чи амаа барьж бай, бусдын хэрэгт хошуу битгий дүрж бай гээд л эцэгт үглэх. Эцэг, юу л даа, ажлынхаа тухай ярьдаг юм, замбараагүй байдлын тухай, шударга бус явдлын тухай энэ тэр. Эцэг тэр шударга ёс гэдэг үгэнд их дуртай, тэгсээр байгаад шударгалуулчихсан даа. 

	Тэр бээр архинаасаа бас нэг амсав. 

	— Эцэг маань нуруу туруутай сайхан эр, ах бид хоёрт их хайртай, зээ дүү нь ч бас төрсөн хүү шиг нь л байх, бид хоёрын хувьд ч төрсөн ах гэсэн үг. Түүнийг Иван гэх, аавын зээ дүү, миний үеэл ахыг тэр шүү дээ. Амралтын өдөр эцэг бидэнтэй амьтны хүрээлэнд очно, циркт дагуулж орно, эсвэл зүгээр гол руу юм уу, цэцэрлэгт цуг очиж зугаалцгаана. Би нэг удаа сахуу тусчихаад эмнэлэгт хэвтэж байлаа, тэгтэл аав нэг хилэн үстэй бүжин авчирч өгдөг юм байна, би жигтэйхэн хайртай болчихгүй юү, тэгсэн чинь эмнэлгээс гарахад нөгөөхийг чинь өгдөггүй, хэдэн будгийн харандааг маань ч өгдөггүй, эмнэлгээс юу ч гаргадаггүй номтой юм гэнэ, би баахан уйлаад. Ер санаанаас гардаггүй юм. Эцэг ч яах вэ дээ, үнэний төлөө, шударга ёсны төлөө л үзэлцээд байх. “Шударга ёс” гэж түүний гол үг. 

	Нэг удаа усан зогсоолын ажилчид манайд ирцгээж, хурал хийсэн тухайгаа, социалист уралдаанд үүрэг авсан тухайгаа энэ тэр ярьцгаалаа. Манайхан гавшгайчдаа яаж шилж гаргадгийг мэднэ биз дээ. Гэтэл эцэг нэр дэвшсэн нэг хүнийг шүүмжилсэн гэнэ, муу ажилтан ч гэсэн юм уу, хэн нэгний хамаатан ч гэсэн юм уу, ямар ч байсан шударга биш гэж үзээд тэр тухайгаа хэлсэн юм байж, өөр хүмүүс ч хэлцгээсэн юм байж. Товчдоо, социалист уралдаан, гавшгайчдын асуудал хэлэлцсэн ажилчдын хурал тасалдуулсан хэрэг эцэгт наачих нь тэр. Нэг шөнө аваад явчихсан. Хүн хашхирах дуунаар сэрсэн чинь ээж орь дуу тавьж байна. Өрөөг маань орвонгоор нь эргүүлж хаячхаад, аавыг аваад явсан, ээж дахин хашхирч халаглаад хонгилоор дэмий л араас нь дагасан, Петя бид хоёр усан нүдэлж, бас дагалаа, үеэл ах эзгүй, Ленинградад сурч байсан юм. За, тэгээд, дараа нь аймшигтай амьдрал эхлэх нь тэр. Хаашаа харах вэ, хэндээ хэлэх вэ, дээгүүр танил тал, хамаатан садан байх биш, тааралдсан хүн болгон, “дуугүй л байцгаа, эс тэгвэл өөрсдийг чинь шоронд хийчихнэ, эсвэл цөлчихнө” гэх. Ээж маань зулгаа бартал яваад аавыг олоогүй. Бид нар Калинин даргад өргөдөл гаргасан, ээж прокурорт хэчнээн ч очлоо доо, очсон газар болгон нь хөөхөөс өөр юм мэдэхгүй, тэгсэн чинь бас нөхөр нь баригдсан нэг авгай, тэд нар аавтай нэг дор ажилладаг байсан юм, удахгүй шүүх хурал болох гэнэ гэж ээжид хэлжээ. Тэд нарын шүүхийг мэднэ биз дээ, тусгай шүүх гээд гурван хүн, улайм цайм, усан зогсоолын байшинд хаалттай шүүсэн. Бид нар хашаа дотор нь хүлээцгээлээ, авгай хүүхдүүд нь шүү дээ, ээж, ах бид гурав бас байгаа. Долоон хүнийг ялласан юм байж, тэднийг арын хаалгаар аваад гарсан. Аав их тайван явж харагдсан, биднийг харангуутаа “Арван жил” гэж л амжиж дуугарсан. Өвөл цаг юм даг, хоёр сарын сүүлч бил үү, гурван сарын эх бил үү мартчихаж, аав эсгий гуталтай, гутал нь нэвт норчих вий гэж ээж галоош авчирсан юм байж, тэгээд надад бариулаад аав руу явууллаа. Би дөхөж очоод өгөх гэтэл харгалзагч түлхчих нь тэр, золтой л ойчсонгүй, аавыг минь голоошгүй эсгий гуталтай чигээр нь туугаад явчихсан. Түүнээс хойш бараа ч байдаггүй, сураг ч байдаггүй, нөгөө шударга ёсныхоо төлөө эцэг маань баларсан нь тэр. 

	Люда хундагатайгаа дуустал уугаад Саша руу харав. 

	— Өчигдөр кафед яагаад чам руу очиж суув, яагаад чамайг Ганнагийн нэрийн баяр луу дагуулж очив гэж чи бодож байна уу? Би тэр кафед хэнтэй ч танилцдаггүй, мэдэв үү. Тийм зар-чим-тай! Хэнтэй ч. Зуу дахин сайхан эр байна уу, халаасанд нь алт чихээтэй байна уу, ёстой хамаагүй, хэнийг ч дагаж юм уу, дагуулж явж үзээгүй. Манайд гэр лүүгээ аваад явдаг сул энгэртэй хүүхнүүд, мэдээж, бий. Би бол заяа нь үгүй! Нүдээ ухаж өгчих гээд юм уу, элдвээр наалдах гэх амьтан алийг тэр гэхэв, харин би бол хэнийг ч хавьтуулахгүй, би бол бүтэн нэртэй хүн, мэдэв үү. Би чамайг харахад соньхон, жинхэнэ эр хүн байна гэсэндээ дагуулж явсан юм биш, бас намайг өмөөрсөн ч гэж тэгсэн юм биш, чи, мэдээж, шударга зан гаргах нь гаргасан, миний хувьд бол шударга зан, гэтэл та хоёр түрүүнд нь муудалцчихсан юм сан уу, хэн мэдэх вэ. Чи надад таалагдсан энэ тэр гэж хэлж болно, гэхдээ би кафед хүнтэй танилцдаггүй, ёстой тэгж ярихгүй, өршөөгөөрэй! Гэтэл чамайг “шударга ёс” гэдэг үгийг хэлэнгүүт зүрх ширхийгээд явчихсан. Яг зүрх рүү хатгачих шиг болж, шударга ёс гэж аавын ярьдаг байсан нь толгойд зурсхийх нь тэр. Нөгөө этгээдийг шоронгийн зүхлээр бэлэндэж гарахаар чинь жаахан эргэлзэж, эрүүгийн ялтан юм болов уу ч гэж, үнэндээ, бодсон. Уул нь би чамайг юун хүн болохыг чинь харах гэж цуг суусан юм л даа. Тэгээд арваадхан минут цуг суусан ч, чамтай ярихад аятайхан байсан. Чам шиг шударга ёс гэдэг улс зовлонгоос салах биш, тэгээд ээжийнхээ тухай, авгайгаас салсан тухай, ажил хайж байгаа тухай үнэнээ хэлж байна гэж би бодсон. Тэгж бодоод итгэчихгүй юү, шударга хүнд итгэх гэсэндээ тэр, тэгээд чамайг дагуулж явсан юм. 

	— Дараа нь тэгээд ухаан алдчихсан уу? гээд Саша инээв. 

	— Хэзээ тэр вэ?

	— Яагаа вэ, намайг дуу мэдэхгүй гэхээр. 

	— Өө... Нээрэн, хорихоос яваа юм байна гэж шууд ойлгосон шүү. Тэгэхээр надад худлаа хэлсэн хэрэг. Гэхдээ гэр лүүгээ дөхөөд ирэхийн үес өөр юм бодлоо: Одоо өөрийнхөө тухай хэн үнэнээ хэлж байгаа билээ? Хэн ч хэлэхгүй, хэн хүнгүй ямар нэг юм нууж л байгаа. Гэтэл чи одоо ингээд явчихвал дахиад хэзээ ч уулзахгүй гэж бодогдлоо. Магадгүй, тэнд аавтай минь, ахтай минь уулзаж таарч явсан ч юм бил үү гэж бодохгүй юү. 

	— Ах чинь бас яасан юм бэ?

	— Юу-уу... Эцгийг шийтгэнгүүт бид хэн болох вэ? “Ардын дайсны гэр бүл”. Тийм болцгоосон. Их юм үзсэн... Яриад барах юм биш. Үеэл ах маань тэгэхэд Ленинградад, далайн цэргийн академид ч гэл үү, би мэдэхгүй, товчдоо, цэргийн дарга ч юм уу, усан онгоцны ахмад ч юм уу болох гэж сурч байсан юм. Овог нь өөр, гэхдээ нагац ах нь ардын дайсан болж шүүгдсэнийг биеийн байцаалдаа бичээгүй юм уу, эсвэл бичсэн ч юм уу, өөрөө намын гишүүн, үзэл санаандаа учиргүй үнэнч, тэгээд намыг мэхэлж болохгүй, намдаа үнэнээ хэлж байх ёстой гэж туж номлоно. Тийм учраас Михаил манай эцгийн тухай ярьсан байж ч болно, ямар ч атугай, түүнд гар хүрээгүй, цэргийнхээ академид сурсаар байсан. Түүний нэг найз нь мужийн намын хороонд байх. Тэгтэл Кировыг алсны дараа тэр найз нь түүнд Сталины үгийг ярьж. Сталин, “Та нар Кировыг хамгаалж байж чадаагүй, та нараар түүнийг оршуулуулахгүй” гэж хэлсэн гэх. Михаил энэ тухай сонсогчдодоо ярьсан юм байж. Маргааш нь мань хүн яадгаа алдчихсан амьтан гэртээ ирж, авгайдаа, “Намын хорооны товчоон дээр дуудаж, нөхөр Сталины тийм тийм үгийн тухай чи ярьсан юм уу гэж байна. Би: “Тийм ээ, ярьсан” гэлээ. Тэгсэн чинь “Хэнээс дуулсан юм бэ?” гэж байна. Хэлбэл мужийн намын хорооны найз маань баларна гэдгийг тэр даруй ойлголоо. Тэгээд дуугарсангүй, нөгөөдүүл шахаад байна. Тэр өрөөнд нь ДЯАК-ын нэг хүн сууж байгааг хэлэх үү. Сүүлдээ, чи энэ үгийг нөхөр Сталинаас өөрөөс нь сонсоо юу? гэж тулгаж байна. Үгүй ээ, би нөхөр Сталиныг насандаа үзээгүй гэлээ. Тэгвэл чамд хэн нэгэн хүн тэр үгсийг дамжуулсан байх нь, тэр чинь хэн бэ? гээд салдаггүй. Санахгүй байна, хотоор тийм яриа яваад байна шүү дээ гэж хэллээ. Нэг харах нь ээ нөгөө яамны хүн намын дарга руу гар дохиж байна. Тэгэнгүүт цаадах нь, “Зөвлөлтийн эсрэг цуурхал тараасан, намд үнэнээ хэлээгүйн учир намаас хөөсүгэй” хэмээн шууд зарлалаа. Намын батлахаа хураалга! Би батлахаа өглөө. Дээр нь нэмээд, “Академиас халах тухай асуудлыг тавьсугай” гэж байна. Тийм учраас намайг маргааш академиас хална” гэж ярьжээ. Авгай нь, мэдээж, бөөн уйлаан майлаан болж. Юу юугүй төрөх гэж байсан залуухан хүүхэн. Тэр л бидэнд энэ тухай ярьсан юм. Михаилын нөгөө маргааш энэ тэр гэж юу байх вэ, тэр шөнө нь бариад явчхаж. Авгай нь хэд хоногийн дараа хөл хөнгөрсөн, түдэлгүй нярай биетэй, нялх хүүхэдтэй түүнийг цөллөгт явуулсан, одоо Казахстанд байгаа. 

	— Төрсөн ах чинь яасан бэ?

	— Ах шууд дайчлагдаад Алс Дорнод руу явчихсан, одоо тэнд аж төрж байгаа, хаа нэгхэн захиа бичдэг юм. Ээжийг нас барахад би түүнд цахилгаан явуулсан чинь, оршуулга өнгөрснөөс тээр хойно ирсэн, тэгээд надад мөнгө өгч, “Эндээс яв, эцгийн тухай, Михаилын тухай хаа ч бичиж дурдаж болохгүй, хэнд ч ярьж болохгүй” гэж хэлсэн. Гэтэл би, тэнэг толгой, чамд ярьчихлаа. Яагаад тэр вэ? Яагаад гэвэл, чи надад бас хамаг юмаа ярьсан. Би энэ бүхнийг сэтгэлээ бэтгэртэл өчнөөн жил хадгалж яваа юм, сая ярьчихсан чинь сэтгэл уужраад ирлээ. Дараа нь ахынхаа тушаасан ёсоор байраа энэ Калинин руу сольсон. Гучин метрийн оронд энэ умгар хайрцгийг авсан юм. Ингээд зоргоороо аж төрж явна... 

	— Юу юу, энэ байшин хуучин зочид буудал уу?

	— Чөтгөр л мэдэх байх. Зарим нь зочид буудал, зарим нь эмсийн хүрээлэн, зарим нь ажилчдын дотуур байр гэнэ. “Пролетарка”, “Вагжановка” гэдэг эндхийн хоёр фабрикийн ажилчдынх, хуучин Морозовын үйлдвэр. Тэр Морозов өөрөө хувьсгалч байсан, ажилчдадаа дотуур байр барьдаг байж. 

	— Тэр чинь хувьсгалч биш, харин хувьсгалд зориулж мөнгө хандивлаж байсан нь үнэн. 

	Хүүхэн гэнэтхэн нүдээ онийв:

	— Миний ярьсан юмыг чи цуурчихгүй биз?

	— Тэнэг юм бүү ярь. 

	— Ер нь ч, зөвлөлт засгийн эсрэг юу ч яриагүй шүү дээ. 

	— Дэмий донгосохоо боль!

	— Зүгээр л яр-ил-цац-гаа-сан. Тэгээд л тэр... Ээжийн чинь нэр хэн бэ?

	— Софья Александровна. 

	— Аавынх чинь?

	— Павел Николаевич. 

	— Тэд нар чинь амьд уу?

	— Амьд гэж чамд хэлсэн шүү дээ. 

	— Тэднийхээ амь насаар тангарагла, намайг барьж өгөхгүй гэдгээ тангарагла. 

	Саша жуумалзав. 

	— За яах вэ, тангараглая. 

	Хүүхэн гэнэтхэн цоо эрүүл нүдээр түүн рүү эгцлэн харав. 

	— Чамайг хэзээ ч барьж өгөхгүй гэдгээ би ч бас тангараглая. Чамд муу юм тохиовол надаас болоогүй гэдгийг тогтоож ав. 

	— Чи яасан хачин юм ярьдаг юм бэ, Люда. 

	— Юу ярьж байгаагаа би мэдэж байна. Чи бол хаанаас ирсэн нь бүү мэд, харин би бол энд олон жил аж төрж байна, бүх юмыг мэднэ. Тийм шүү! Уул нь одоо Елизавета руу гүйж очоод ирвэл зүгээр сэн, би даанч согтчихож. 

	— Елизавета гэж хэн юм?

	— Паспортын хүүхэн, чамд хэлсэн шүү дээ. 

	Тэр хүүхний нэрийг хэлээгүй л дээ, гэхдээ явж явж тэр ямар пад байх вэ. Саша юм хэлсэнгүй. 

	— Гэр лүү нь очвол зүгээр сэн, даан ч чи намайг согтоочихлоо. 

	— Би чамайг уу? Арай ч дээ?

	— Согтоогоогүй юү? Тэгвэл наадахаа хундагал. Өглөө эрт, ажлаасаа өмнө тэднийхээр шүргэе, тэгэхгүй бол сэргийлэх дээр ярих эвгүй.

	Шарль долоо хоногийн дараа цаг гаргаж Викаг “Каролина”-д аваачив. Ноён Эпштейн өөрөө үүдэнд тосож аваад, түрүүлж очиж зөөлөн сандал дөхүүлэв. 

	— Ноёд оо, сууцгаана уу! Сесиль одоохон суларна, би түүнд хэлчихсэн, та нарыг хүлээж байгаа. Ийм ялдамхан авхайд хувцас хийж өгнө гэдэг бол Сесильд ёстой азын хэрэг гээд тэр бээр Вика руу мэхэсхийж, — Хатагтай, та энд морилон ирсэн нь бидний хувьд их нэр төртэй хэрэг хэмээснээ Шарль руу бөхийн дуугаа намсгаж, хөөрхий амьтан мэт хоёр гараа дэлгээд, — Хатагтай Плевицкая яг одоо морилоод байна. Уул нь таныг гэргийтэйгээ энэ цагт ирнэ гэж гэж би урьдчилан сануулсан юм л даа. Гэтэл жүжигчин гэдэг чинь жүжигчин, алдартан гэдэг чинь алдартан л байх юм чинь одоо яалтай билээ? Шууд л хүрээд ирэх юм... Би үнэхээр мөхөстөж байна, Месье Шарль, үнэн шүү. 

	“Плевицкая, Плевицкая... танил нэр байна даа, жүжигчин Плевицкая” хэмээн Вика бодлогошров. Тэгснээ гэнэт саналаа, Москвад, тэдний гэрт хувьсгалын өмнөх үеийн пянзнууд байдаг билээ... Варя Панина, Надежда Плевицкая. Энэ Плевицкаяг тэднийд, Староконюшенныйд ирж байсан гэж эцэг нь ярьж байсан удаатай. 

	— Би танд бас нэг юм хэлье гэж Эпштейн дахин эхлэв. 

	Гэвч гүйцээж ярьж амжсангүй. Хувцас тааруулах өрөөний хөшиг нээгдэж, хүрмэн хантаазтай, тавь эргэм насны орос маягийн биерхүү хүүхэн гарч ирэв. Гялалзсан хар нүдтэй, том амтай, татаар гэлтэй шанаархаг дугуй царай нь шууд нүд татав. 

	Эпштейн Шарль, Вика хоёр луу, 

	— Pardon, monsienr, pardon, madame1 гэчхээд сайх авгай руу харайлгав. 

	— О-оо, хатагтай Плевицкая. Танд...

	Түүний амандаа бувтнахыг Вика сонсъё гэсэнгүй. Плевицкаягийн араас шар үстэй дэгжин хүүхэн гарч ирсэн нь, ээ базарваань, яах аргагүй Силька, Сесиль Шустер мөн дөө. Вика түүний арван зургаан настай охин байхыг санахаас биш, сүүлийн есөн жил үзээгүй ч гэсэн шууд таньжээ. Энд тааралдана гэж мэдэж байсан болоод таньсан байж ч магадгүй. Силька өөрийн биеэр байж байна... Түүнийг тэдний ангийнхан хөөрхөн охин гэж хэзээ ч үздэггүй байсан. Шингэхэн буржгар үстэй, учиргүй туранхай, гэхдээ гайхам тэгш галбиртай охин. Тэднийг есдүгээр ангид байхад мюзик-холл тоглож эхэлсэн, түүнд хүүхэд шалгаруулж авахад Сесилийг, ангийнхан нь Силька гэх, маш олон хүүхдийн дундаас “герлс” (охидын) бүлэгт оруулж билээ. Тэгээд ихэнх биеэ нүцгэлсэн герлсийн дунд тайзан дээр бүжиглэх болсон. Дараа нь хэрүүл шуугиан дэгдэж, мюзик-холлыг хааж, герлсийг хөөж тараасан. Сесилийг арайтай л сургуулиас хөөчхөөгүй, есдүгээр ангиа төгсөх боломж өгсөн, төгсөөд Сесиль ээжтэйгээ Франц явчихсан болой. 

	Сесиль ч гэсэн Викаг есөн жил хараагүй, энд уулзана чинээ санаагүй аж. Аливаа үйлчлүүлэгчтэйгээ харьцдагаараа түүн рүү ялдамхан инээмсэглэв. Тэгэхүйд Вика цээжээ урагш түрсхийж, 

	— Силька, энэ чинь чи юү? гэж оросоор асуув. 

	Энэ орос хэл, хэн нэгнийг санагдуулах дуу, бүүр түүрхэн танил харц, бас тийм бүүр түүрхэн танил царай, хамгийн гол нь Силька гэж сургуулийнх нь нэрээр нэрлэсэн энэ тэр нийлээд гэнэт Москвагийнх нь амьдралыг санагдуулжээ. Сесиль Викаг танилаа. Тэгээд олзуурхаж сонирхох битгий хэл, ажирч хайхарсан шинжгүй, 

	— Тийм ээ, Вика, би мөн... Ямар тавилан бэ? гэж өгүүлэв. 

	— Би нөхөртэйгөө явна гээд Шарль руу дохив. 

	Шарль мэхэсхийв. 

	Плевицкая оросоор ярихыг сонсоод эргэж, Викаг сонжин харав. 

	— Яах вэ, Силька, уулзсаных хоёр биеэ үнсэх үү? гэж Вика хэлэв. 

	Тэр хоёр үнсэлцэв. 

	— Чи огт хувираагүй байна шүү. 

	— Би хувираагүй, харин чи танхил, бандгар хойрго охин байв даа гэж Сесиль хариулав. — Одоо сайхан хүүхэн болж. Би эхэндээ чамайг таньсангүй шүү. 

	— Ямар сэтгэл хөдлөм учрал вэ хэмээн Плевицкая Вика руу хандаж, — Та Москвагаас ирээд удаж байна уу? гэв. 

	— Хэдэн сар болж байна. 

	Плевицкая Шарль руу харснаа францаар, 

	— Та нүд алдам гэргийтэй юм байна, месье... гэв. 

	Шарль хариуд нь төлөвхөн талархаад, явах болсны дохио болгож сандлаасаа босов. 

	Вика нөхрийнхөө янзгүй хариуг зөөллөх санаатай, 

	— Миний эцэг профессор Марасевич. Та Староконюшенныйд манайхаар ирж байсан гэж хэлэв. 

	Плевицкая нүдээ дүрлийлгэн, ихэд урамшиж, 

	— Өө, тэгэлгүй дээ... Тэнгэр минь... Староконюшенный хөндлөн гудам. Энэ чинь... Арбатад биз дээ гэв. 

	— Тийм. 

	— За, тэгэлгүй яах вэ... Бурхан минь, Арбат, Москва гэж. 

	Профессор Марасеевич, түүний Староконюшений байр энэ тэрийг Плевицкая санахгүй байгаа нь илт байв. 

	Хаалга нээгдэж, өндөр нуруутай, овор багатай ноёнтон орж ирэв. Нүдэн баримжаагаар бол гучин тав эргэм настай болов уу, алхаа гишгээ, толгойн суулт, нуруу цэх энэ тэрээс офицерын жавхаа мэдэгдээд байх шиг. 

	Плевицкаягийн харцны байдлаар түүнийг нөхөр нь юм байна гэж Вика бодсоноо, насных нь зөрүүг гайхширан эргэлзэв. 

	— Миний нөхөр-генерал Скоблин гэж Плевицкая нөхрөө тэр хоёрт танилцуулаад, — Коля, чи бод доо, энэ ялдам залуу хатагтай Оросоос, Москвагаас ирээд дөнгөж хэдхэн сар болж байгаа юм байна гэв. 

	Скоблин эхлээд Шарль, Вика хоёр луу, дараа нь Эпштейн, Сесиль хоёр луу эелдэгхэн толгой дохиод, авгайгаа сугадан авлаа. 

	Плевицкая үүдэнд очоод, Вика руу эргэж, 

	— Та үнэхээр ялдам байна, охин минь. Бид дахиж таарна, эх болсон Москвагаа дурсана, ярилцана гэж найдаж байна гэв. 

	Вика зуны хоёр даашинз, хөнгөн костюм, түүндээ дүйлгэсэн цамц худалдаж авахаар болов. 

	Энэ бүхнийг Сесиль тэр хоёр зөндөө удаан сонгов. Шарлийг ч нэг бус удаа дуудаж харуулж. Сесиль нарийсгах, хасах газар тэвнүүрэн зүүгээр хатгаж, тавих тэлэх газар шохойгоор тэмдэглэж бишгүй удаан зууралдсан боловч Викагийн аж амьдрал, төлөвлөгөөний талаар юу ч асуусангүй, өөрийнхөө тухай ч юм ярьсангүй, ойртох бодолгүй байгаа нь тэр. Вика оросын ядмаг цагаачин биш, нөхөр нь нэртэй сэтгүүлч ч гэсэн, Сесиль тэднийг анх удаа харж байгаа юм чинь, хэр зэрэг бат гэр бүл болсныг хэн мэдэх вэ, хэдэн сарын дараа гуйлга гуйгаад ч ирэх юм бил үү. Тийм учраас ойртох шалтаг алга. Үйлчлүүлэгчийн хувьд түүнийг үйлчлэхэд бэлэн, тэгээд л бол оо. 

	Вика энэ бүхнийг тодорхой мэдэрчээ. Нелли ч урьдаас сануулсан шүү дээ. Тэглээ ч гэсэн мань хүүхэн, 

	— Яаж ийгээд уулзаж, хуучлах юм уу гэжээ. 

	— Одоо хаврын улирал эхлэх гээд би маш их ажилтай, өглөөнөөс шөнө дөл хүртэл сууж байгаа. Гэхдээ би хэдэн минут олж, чам руу утасдахыг бодъё, чи утсаа надад өгчих. 

	Сесиль утасдахгүй гэдгийг ойлгож байсан хэр нь Вика утасныхаа дугаарыг өгөв. 

	 

	Викагийн худалдаж авсан захиалгат хувцас бүхий хоёр хайрцгийг “Каролина” пүүсийн зарлага хэд хоногийн дараа гэрт нь хүргэж ирэв. 

	Вика зарлагын гарыг цайлгаж явуулаад, шинэ хувцсаа өмсөж, сонжиж эхлэв. Үйлийн үргүй сайхан таарч. Парис гэж шал өөр юм даа! Москвад ийм даашинзтай ресторанд орох юм бол бүгд атаархаж үхнэ. Шарлийг орой ирэхэд, нөгөөдүүлээ ээлжлэн өмсөж үзүүлж, толины өмнө баахан эргэлдэв... Энэ үзвэр Шарль түүнийг толиных нь тэндээс олзолсноор өндөрлөжээ... Дараа нь энэ оройдоо дахиж хувцасны зүгийн юманд хавьтахыг зөвшөөрөөгүй. Мөн ч сайхан орой, мөн ч сайхан шөнө болов доо, хөөрхий. 

	Өглөө ундаа ууцгааж байхдаа Вика, 

	— Сесильд, үгүйдээн, утсаар ч болох нь ээ талархал илэрхийлмээр байна. Чи юу гэж бодож байна? гэв. 

	— Манай энд тэгдэггүй юм. Ямар нэг юм засаж янзлах шаардлагатай бол утасдана. Гэхдээ та хоёр найзууд юм чинь, найзын хувьд утасдаж болно. 

	Вика хямсайсхийв. 

	— Бидний найз ч гэж юу байх вэ? Сургуульд үерхдэггүй байсан, сургуулиас хойш арван жил уулзсангүй. 

	Хоёр долоо хоногийн дараа Сесиль өөрөө утасдлаа. 

	— Вика, сайн байна уу, чи яаж шуу байна?

	— Зүгээр, баярлалаа гэж Вика хайнгадуухан хариулав. 

	— Хүүш, Плевицкая хатагтай Гаво танхимд тоглох өөрийнхөө концертод хоёр тасалбар ирүүлсэн байна. Очицгоох уу?

	— Бодвол, тэр тасалбар чинь ноён Эпштейн та хоёрынх байлгүй. 

	— Үгүй ээ, чи бид хоёрынх. Зурвас цуг ирсэн. Надежда Васильевна намайг Москвагийнхаа хөөрхөн найз бүсгүйтэйгээ ирэхийг урьсан байна. Тэр найз нь чи гэдгийг зөвшөөрөх үү?

	— За, за, цаасан малгайгаар яах вэ. 

	— Түүний концертын тасалбар хэзээний л дуусчихсан байдаг юм, олж үзэхэд яггүй төвөгтэй. 

	Цагаачидтай танилцах албагүй, өөрийг нь хүнтэй битгий танилцуулаарай Сесилээс гуйчихна. Ийм сайхан саналаас татгалзана гэдэг бол тэнэг хэрэг. 

	— Гаво танхим чинь хаана байдаг юм бэ?

	— Rue de la Boetie дээр. 

	Яаж явж хүрэхийг тэр бээр Викад зааж өглөө... 

	— Яг зургаа хагаст би чамайг орох хаалганы тэнд хүлээж байя. 

	 

	Боломжийн үзэгчид. Зарим авхай нар үнэт эдлэл зүүжээ. Гэхдээ Сесиль хэнтэй ч мэндлэхгүй байхыг үзэхүл лав л түүний байнгын үйлчлүүлэгчид байхгүй юм байна гэж Вика дотроо дүгнэв. 

	Тэгэхээр нэг их чинээлэг үзэгчид биш, дээдсийн хүрээлэн биш байх нь. Гэхдээ хуучин Орост нэр цуутай хүмүүс энд байгаа нь мэдээж, харин Сесиль тэднийг таньдаггүй бололтой. 

	— Чи сэтгэлийн жаргал эдэлнэ, ямар гайхалтай хоолойтой гээч хэмээн Сесиль өгүүлэв. — Намтар нь бас гайхалтай. Тариачин гаралтай, гуравдугаар ангийн боловсролтой, гэтэл хар даа, дэлхийн цуутан, ертөнцөөр явахгүй газар байхгүй, цагаачид түүнд амиа тавина. Харин, үнэнээ хэлэхэд, би дуучных нь хувьд түүнд хайртай, үйлчлүүлэгчийнх нь хувьд бол үгүй шүү. Олон ааштай, хатуу шаардлагатай, нэг зүтгэснээрээ зүтгэчихнэ, зөрөөд ёстой нэмэр байхгүй. 

	Аргагүй л ялгуусан концерт. Плевицкая тайзан дээр байгаа нь жинхэнэ орос ардын сайхан дуучин хүүхэн юм... Дуу болгоны дараа алга нижигнэнэ... Уйлж байгаа хүн ч аль овоо. “Хүдэн татсан Орос минь... “-ийг дуулахад Вика хүртэл тэссэнгүй мэлмэрүүлэв. 

	 

	Нүдэн битүү шуурга гансран улиад, 

	Хүдэн татсан Орос минь цайвалзана. 

	Хайрам жаварт талын салхин

	Харууслын ая өргөн сэлгүүцнэ... 

	 

	Хараал идэж ханашгүй тэр хувьсгал гараагүй бол юу гэж хилийн чанад руу зулбаж явах билээ, аз жаргалтай аж төрөх жинхэнэ Орос орон тэр л байсан гэхээс Вика эдүгээ нэгэнт үгүй болсон хуучин Оросыг санагалзан гашуунаар сүүрс алдав. 

	Сесиль, Вика хоёр хажуугийн нэмэгдэл суудалд суусан ажээ. Концерт дуусахын өмнө тэдэн рүү нэг залуу ирж бөхийгөөд, 

	— Хатагтай Плевицкая концертын дараа та хоёрыг өрөөгөөрөө ороод гарахыг хүсэж байна. Би дагуулж очно гэж шивнэв. 

	Концерт дууслаа. Үзэгчид тэр аяараа босчихсон алга нижигнүүлж байна. Эрэгтэйчүүд “Уухай!” хашхирцгааж байна. Плевицкая гараараа бараг шал шүргэн хэдэнтээ мэхийн ёслолоо. Үзэгчид тайз руу зүтгэлэн, цэцэг шидэлж байна. 

	Нөгөө залуу ирж, Вика, Сесиль хоёрыг учир нь олдохгүй хоосон хонгилоор нааш цааш дагуулан явсаар, Плевицкаягийн нүүр заслын өрөөнд оруулж өгөв. 

	Тэр бээр хаалтын цаана өмсгөлөө сольж байв. 

	— Сесиль, Вика та хоёр орцгоо, би одоо бэлэн болно. 

	“Тавин гуравтай хүн ч аргагүй дээ (Плевицкаягийн насыг Сесиль түүнд хэлжээ), эмэгтэй хүмүүсээс хүртэл хаалтын ард нуугдаж байна” гэж Вика бодож амжив. 

	Плевицкая тансаг шар халаадтай гарч ирлээ. Том толины өмнө сууж, нүүрээ анхааралтай харснаа будгаа арилгаж эхлэв. 

	— Та хоёр сэтгэл ханав уу?

	— Өө, яриа юу байх вэ гэж Сесиль, Вика хоёр нэгэн дуугаар өгүүлэв. 

	Хонгилд хүмүүсийн дуу гарав... 

	— Миний даган баясагчид зүтгэлцгээж байна гэж Плевицкая будгаа арилгах зуур өгүүлэв. — Хүлээцгээж байг. Та хоёрыг энд байхад хүн битгий оруулаарай гээд би үүрэг өгчихсөн, тэгэх тусмаа би хувцсаа ч өмсөөгүй байна. Ер нь ч хүн амьтантай уулзмааргүй байна. Ядардаг боллоо. Дээхэн өдөр, орой хоёр дуулчхаад ер ядардаггүй сэн, гэтэл одоо ядраад байх болж. Тэглээ ч гэсэн дуулж байхдаа Оросын тухай л бодно, Орос орноо мартаж чадахгүй юм. Вика, хонгор минь, — таныг ингэж нэрлэж болох уу?

	— Бололгүй яах вэ. 

	— Та надад Москвагийн тухай ярьж өгөх л дөө, Москвагийн тухай сонсох сон гэхээс яая даа гэмээр болох юм. Манайд, Озуар луу ир л дээ, цаг хүрэхгүй явах газар, Николай Владимирович машинаар очиж таныг аваад, орой буцаагаад хүргээд өгнө, хоёул ярьж хөөрч, хамт хооллоцгооё. Сесиль бардам бүсгүй, биднийг тоодоггүй юм, тийм учраас түүнийг урихгүй байна. 

	— Надежда Васильевна, та яасан зовмоор юм бэ? Миний яаж ажилладгийг та мэднэ, надад чөлөөтэй ганц минут ч байхгүй. 

	— Мэдэлгүй яах вэ, хонгор минь, мэдээд л зэмлэхгүй байна. Чи бол ажил хэрэгч хүн, над шиг гар хумхигчтай цуг байх сонин биш хэмээн Плевицкая сайхан сэтгэлээр өгүүлэв. Тэр бээр хацрынхаа улаан будгийг арилгачхаад уруулаа будаж байна. — Тийм учраас урихаа больсон. Харин Вика бол ирэх ёстой, Москвагаас саяхан ирсэн бие хүний үгийг сонсмоор байна. Энд олон хүн Москваг мартчихаад, Оросыг мартаж байна... Вика ирнэ биз дээ?

	— Дуртай очно, харин би лхагва, бямба гаригт л чөлөөтэй байдаг юм. 

	— Тэрийг чинь бодолцоно оо. Урьд өдөр нь би утасдана гээд Викад дэвтэр, харандаа өгөв. — Утасныхаа дугаарыг биччих, та загас, үхрийн мах хоёрын алинд илүү дуртай вэ дээ?

	— Өө, юу гэсэн үг вэ, Надежда Васильевна, надад ялгаа байхгүй, таны идэхийг л би иднэ. 

	— Таныг сайхан хоолоор дайлахыг хичээнэ ээ. 

	Тэр бээр үүд рүү эргээд, 

	— Жан! гэж дуудав. 

	Тэднийг дагуулж ирсэн залуу орж ирэв. 

	— Жан, энэ хоёр хатагтайг гаргаж өг... За, баяртай Вика, баяртай Сесиль... Үнсэхгүй ээ, будаг болгочихно... Вика, бид тохирсон шүү!

	Сталин Ежовын мэдээллийг дахин уншив:

	“Лондон хотноо хааныг ширээнд нь залах ёслолд нөхөр Тухачевскийг оролцох үеэр, германы тагнуулын албадын даалгавраар түүний амь насанд халдах гэж байгаа тухай мэдээг гадаадын итгэл бүрнээ хүлээх эх сурвалжаас бид өнөөдөр авлаа. Тэрхүү алан хядах үйлдлийг бэлтгэх дөрвөн хүнтэй (гурван герман, нэг польш) бүлэг байгуулагджээ. Алан хядах үйлдлийг олон улсын уршиг үүсгэх санаатай бэлтгэж байж болохыг уг эх сурвалж үгүйсгэхгүй байна. Нөхөр Тухачевскийн замд болон Лондонд байх хугацаанд түүний аюулгүй байдлыг баталгаатай хангах бололцоо бидэнд үгүй буйг харгалзан, нөхөр Тухачевскийн Лондон явахыг болиулах нь зүйтэй гэж үзэж байна. Хэлэлцэн болгоохыг хүсье”. 

	Энэ зохиомжийг ӨӨРӨӨ Ежовт хэлж өгч бичүүлсэн билээ. Юу гэвэл, Тухачевскийн германы эсрэг байр суурийг германыхан мэднэ, түүний Варшав руу цэрэг хөдөлгөж байсныг польшчууд санаж байгаа. Ийм сэрэмжлүүлэг үнэмшилтэй сонстож байна. Мэдээж, Тухачевский бол үнэмшихгүй. Ноднин түрүүчийн хааныг оршуулах ёслолд оролцож Лондон ороод, Берлинээр буцаж ирэхэд хэн ч түүнийг хөндөөгүй. Өөрийг нь тэр чигээрээ оргочихно гээд гадагш нь явуулахгүй байгааг Тухачевский ойлгоно, хүзүүнийх нь оосор чангараад байгааг харж байгаа, армийн командын бүрэлдэхүүнд халаа сэлгээ хийж буй нь санамсаргүй хэрэг биш гэдгийг ойлгож байгаа, түүнд үнэнч анги нэгтгэлүүдийн командлагчдыг хэн ч дэмжихгүй, түшиг тулгуур байхгүй шинэ газар луу шилжүүлж байгаа юм чинь. ТХ-ны хоёр-гуравдугаар сарын Бүгд хурал дээр цэргийн удирдах байгууллагын тухай Молотовын хэлсэн үгийг Тухачевский өөрийнхөө чихээр сонссон: “Хэрвээ улс ардын аж ахуйн бүх салбарт хорлон сүйтгэгчид байгаа бол зөвхөн тэнд байхгүй гэж бид төсөөлөөд байж болох уу. Тэгж төсөөлбөл утгагүй юм болно... Цэргийн хэргийг удирдах газар бол том асуудал, тэндхийн ажлыг одоо биш, арай хожуу шалгана, тэгэхдээ маш чанд шалгах болно”. Тухачевский ТХ-ны Бүгд хуралд сууж байсан, энэ бүхнийг сонссон, тэгээд армид цэвэрлэгээ хийх нь гэдгийг ойлгохын цаагуур ойлгосон. 

	Бүгд хурлын дараагаар цэргийнхнийг баривчилж эхэлсэн, гэхдээ дээд зиндааныхыг бус, дунд эгнээнийхнээс шүүрч эхэлсэн, баривчлагдсан хүмүүс нь цөм Тухачевский, Якир, Уборевич гурвын аль нэгэнтэй ойрхон алба хашиж байсан офицерууд. Энэ явдал бас Тухачевскийг сэрдхийлгэжээ. Ийм учраас шийдвэртэй бөгөөд түргэн хөдлөх хэрэгтэй. Нэг сарын дотор бүх юм дууссан байх ёстой. Тухачевскийг гэнэтхэн хормын төдийд үгүй хийх шалтаг Гитлер өгнө гэж ТЭР БЭЭР найдсан билээ. Гэвч өгсөнгүй. Яая гэхэв, сурсан дадсан аргаараа л янзлахаас. Гитлерийн хариуг жич хүлээе. 

	Гитлер арга саам хийж байна. Бас тэдний хүмүүс ч арга саам хийж байна. Тэр нь манайд ашигтай байгаа. Гэвч хүмүүсийг сольчихож болно, тэгвэл тэдний арга саамаас юу ч үлдэхгүй. 

	Гитлерийн арга саам ойлгомжтой. Орост заналхийлж байгаа хэр нь, өөрөө болохоор Рейны бүс нутгийг эзэлчихсэн байгаа юм. Тэглээ гээд юу ч болсонгүй. Англи, Франц хоёр амаа тас жимийж байна. 

	Гэтэл Гитлерийн арга саам ТҮҮНИЙГ арга саам хийхээс өөр аргагүй болгож айна. Большевик намын түүхэнд ТЭР БЭЭР анх удаа Франц, Испанийн социал-демократуудтай эвсэлдэж байна. Эвсэлдэх нь зөв. Энэ хоёр улсын социалист засгийн газрыг дэмжсэн нь тэр. Дэмжих нь зөв, ТҮҮНИЙ бодлого уян хатан бодлого юм чинь. Одоо Европт Зөвлөлтийн эсрэг нэгдмэл эвсэл үүсэхгүй, Герман, Франц хоёрын зөрчил шууд хурцдаад явчихсан. Ингэснээр Гитлер Зөвлөлт Холбоот Улстай ойртох шийдвэртэй алхам хийнэ гэх горьдлого нэмэгдэж байгаа юм. 

	Одоохондоо тийм алхам алга. Гитлер хүчирхэг засаг, нэгдмэл төвлөрсөн намыг бүрдүүлж байгууллаа, ТӨГС ШҮТЭЭНИЙ хувьд ард түмнээрээ өөрийгөө нягт хүрээлүүллээ, дайсныг үзэн ядах нэгдмэл үзэл санаагаар ард түмнээ жигүүрлэж өглөө. Дайсныг үзэн ядах үзэл санаа бүх нийтээрээ айдаст автах уур амьсгалыг бүрдүүлдэг учраас хамгийн хүчирхэг үзэл санаа. Гэтэл Гитлерийнх бол үндэсний үзэл санаа, тэр учраас эцсийн бүлэгт хэврэг үзэл. Ийм үзэл нь Гитлерийг Германаас гадуур дайсан хайхад хүргэнэ, дайн байлдаан руу түлхэнэ, тэр бээр Германы аминд халгаатай үүрдийн дайсан, “далай, тэнгисийн эзэн”-бардам зант Англитай, эх газар дээрх түүний холбоотон Францтай байлдах болно. Оросын хэрэг түүнд байхгүй. “Германы анжисны” тухай яриа бол хоосон цэцэрхэл, Герман бол аж үйлдвэрийн орон, анжис тэдний гол зэвсэг биш. Франц дагуул улсуудаараа Германыг хүрээлчихсэн учир тэр хоёр хэзээ ч амар жимэр зэрэгцэн оршиж байгаагүй. Дэлхийд ганцаараа ноёрхох санаа Гитлерийн сэтгэлийн мухарт, дэврүүн төлөвлөгөөнд нь байдаг юм аа гэж бодоход, тэр ЗСБНХУ руу довтлохоосоо өмнө Францыг буулгаж авах ёстой болно. Ард нь Франц байдгаараа байх юм бол түүний хөл, гар хүлээстэй гэсэн үг. 

	Дэлхийн дайнд зэхэж байгаа бол хүчирхэг армитай байх хэрэгтэй. Гэтэл Гитлерийн командын бүрэлдэхүүн ямар билээ? Пруссийн хуучин офицерын баг, сэхүүн зантай фон-баронтнууд, Гинденбург, Людендорф хоёрын хамтран зүтгэгч, пруссийн мулгуу генералууд. Жинхэнэ дайн эхэлмэгц Гитлерийг тэд олзолно. Ийм хүмүүс юу гэж тэр муу дэвхрэгээр удирдуулах вэ, өөрснөө түүнийг “зайдан улирсан ахлагч” гэдэг юм чинь. Одоо хэр генералууд штаб дотроо стратегийн төлөвлөгөө боловсруулж, газрын зураг, цаастай ноцолдож байгаа учраас тэд нар Гитлерт аюулгүй. Харин корпус, дивизээ командлаад ирэхийн цагт, тэдний мэдэлд амьд арми, сайн зэвсэглэсэн, германчилсан сахилга дэгтэй, тушаалыг үг дуугүй биелүүлдэг олон сая цэрэг ороод ирсэн байхад тэд Гитлерийг хог дээр хаяна. Тусгай зориулалтын отрядууд түүнийг хамгаалж чадахгүй. 

	Гитлерт ганцхан гарц байна: Хуучин генералуудаа зайлуулж оронд нь чадварлаг, үнэнч хүмүүс тавих хэрэгтэй. МАНЬ ХҮН түүнд тийм боломж олгосон. Зөвлөлтийн болон германы цэргийн дарга нарын нууц холбооны тухай материалыг Ежовын хүмүүс түүний гарт атгуулсан. Гитлер Ремийг яасан билээ, одоо өөрийнхөө генералуудыг тэгчхээд, ӨӨРТ нь Тухачевскийн тухай сөрөг материал өгөх ёстой. 

	Гитлерээс чимээ алга. Найдвартай шугамаар холбоо тогтоосон, ажил явж байна гэж Ежов зүтгээд байгаа. Ежов ТҮҮНИЙГ мэхэлж зүрхлэхгүй. Гэхдээ цаг яваад байна. Цэргийн хуйвалдаан хийх аливаа боломжийг үр хөврөл төдий байхад нь устгах ёстой. Улаан Армийн командын бүрэлдэхүүнийг дээрээс нь эхлэн халах хэрэгтэй. Хойш нь тавьж болохгүй. Тэдний цэрэг шөнө Кремлийг эзлээд авна, тэгээд ТҮҮНИЙГ баривчилж тэр дор нь буудан ална гэсэн бодолтой орондоо орох ёсгүй. Ворошилов бол хамгаалалт биш, Ворошилов бол айж, орон доогуур орох нялцгай амьтан. Цэргүүд сургуулилж, лагерлаж байх хооронд, зургаадугаар сараас оройтуулалгүй цэргийнхний учрыг олох хэрэгтэй. Цэргийнхэн сонор сэрэмжтэй байгаа. Бүгд хурал дээр Уборевич тэгэхээс тэгэх гэж Бухаринтай гар барьсан, гэтэл Якир Бухариныг буудаж алах санал тавьсан, энэ бол цэргийн толгойлогчдод ямар ч эв нэгдэл, нийтлэг үзэл бодол байхгүй гэж харуулах гэсэн санаа. Байгаа гэдгийг МАНЬ ХҮН мэдэлгүй яах вэ. Тухачевский, Якир, Уборевич гурав бол дуу хоолойгоо нийлүүлчихсэн бүлэг. Зургаадугаар сар шүү, зургаадугаар сараас хождуулж хэрхэвч болохгүй! Бэрхшээл юунд байна? Хэзээ ч гэмшиж үзээгүй, өөрсдийгөө буруутгах зуршил байхгүй. Тэдний дундаас хуучин сөрөг хүчний гуравхан хүн олдсон: корпус командлагч Примаков, Путна, дивиз командлагч Шмидт. Энэ гурав өнгөрсөн жил баригдсан, тэднээс мэдүүлэг авах гэж зүдэрч байгаа, Зиновьев энэ тэр шиг халирхай сэхээтнүүд биш, цэргийн хаттай хүмүүс учраас тэр муу турсагууд мэдүүлэг өгөхгүй байгаа. Тэгэвч нугарахгүй хаачих вэ. Тэдний нүүрэн дээр өчнөөн шүүн таслах ажиллагаа боллоо. Тэднийг албадаж яриулах арга бий гэдгийг ойлгохгүй тэнэг толгойнууд биш биз дээ? Хэрэг хүлээх бол зайлшгүй, өөр зам байхгүй. Нугалж эхлэхээр үүнийг сайхан ойлгоно. 

	Тэглээ ч гэсэн найдвартай давхар баталгаа, жишээлбэл, нийтлэх юм уу, иш татаж болох хавтаст хэрэг, германы албан хуудастай, нэр овогтой, германы тамга тэмдэгтэй материал байвал юу нь илүүдэх вэ, ард түмэн сайхан үнэмшинэ дээ. Ежовын ашиглаж буй сувгийг өөрөө мэднэ: Парист цагаач цагаантнууд, Берлинд SD2-ийн дарга Гейдрих. Улс төрийн Товчооны шийдвэрээр ЗХУ хориод онд Липецк, Зержинск, Москвагийн хаяа дүүрэг энэ тэрд цэргийн баазаа Германд ашиглуулах болсон тухай хэлэлцээрүүдийн жинхэнэ эх хувиуд Германы Ерөнхий Штабт бий, тэдгээр баримт бичиг дээр Тухачевскийн жинхэнэ гарын үсэг байгаа. Өөр юу хэрэгтэй юм бэ?!

	Гитлер одоо хэр юу ч өгөхгүй байна. Гейдрих, түүний ажилтнууд энэ ажилбарыг онцгойлж үзэхгүй байж мэднэ, харин Гитлер өөрөө тэгнэ гэж үү! Тухачевскийн Германы эсрэг үзлийг мэднэ, нэмэрт нь МАНЬ ХҮН түүнд германы цэргийн дээд тушаалтны дундах дайснуудаасаа салах боломж олгочхоод байна. 

	Ингэж алгуурлаж буйг юугаар тайлбарлах вэ?

	Сталин Поскребышевыг дуудаж, референт Кунгуровыг өөр дээр нь ирүүлэхийг тушаав. 

	— Мэдлээ! гээд Поскребышев хаалга хаав. 

	Сталин цонх руу очиж, Зэвсгийн ордны нурмагар байшин руу хэсэг зуур харахад, бодолд нь Гитлер дахин орж ирэв. 

	Гитлерийн бодлогыг задлан шинжлэх явцад ТЭР БЭЭР тэдний сэтгэлгээнд төс байгааг тогтоожээ. МАНЬ ХҮН Гитлерийн нүүдлийг олон удаа дотроо тооцоолж үзсэн, тэгтэл Гитлер яг түүний бодож байснаар л хийнэ. Тийм учраас энэ ажилбарыг Ежовт даалгахдаа Гитлер нүүдлийг хүлээж авна гэдэгт ТЭР БЭЭР итгэл төгс байжээ. Яагаад өдий хүртэл үр дүн алга байна?

	Мэдээж, Гитлер тэр хоёр олон зүйлээр төсгүй. Гитлер түс тас хүн. Уян хатан чанар, алсын хараа дутмаг. Гэхдээ тэдэнд нийтлэг зүйл их бий. Хувь заяанд нь хүртэл бий. ТҮҮНИЙ нэгэн адил Гитлер гуталчны хүүхэд, хэдийгээр эцэг нь гуталчнаар удаагүй, сүүлдээ гаальч болсон ч тэр хоёр яах аргагүй ард түмний гүнээс гаралтай хүмүүс. МАНЬ ХҮН - орос биш, Гитлер бас язгуурын герман биш, австри хүн. ТҮҮНИЙ нэгэн адил бие дааж боловсрол эзэмшсэн, ТҮҮНИЙ нэгэн адил залуудаа урлаг оролдож байсан: Гитлер - уран зургаар, МАНЬ ХҮН - яруу найргаар... Толгойд нь нэг бадаг орж ирэв:

	 

	Чандруу мэт газар хөсөр унагсад, 

	Цагийн мууд дарлал зовлон амсагсад

	Мөнх цаст оргилоос ч өндөрт мандана

	Мөр цагаан найдлагаар жигүүрлэнэ, мэдэж ав. 

	 

	Гэнэхэн цагаан шүлэг, гэхдээ зөвлөлтийн яруу найрагчид нэг их дээр бичих биш. Гитлерийн бүтээл ч гэсэн Рафаэлийнхийг бараадахгүй биз. 

	ТҮҮНИЙ нэгэн адил Гитлер энгийн хувцаслана, аль аль нь авгай хүүхнээр гайхуулахгүй, хүүхнүүд бодлогод нь нөлөө эс үзүүлнэ. Яг ТҮҮН шиг Гитлер мөнгө эс сонирхоно. Жинхэнэ жолоодогчийн цорын ганц өмч бол эрх мэдэл. Ард түмэн жолоодогч нь эд мөнгө хөөцөлддөггүй, амин хувьд нь юу ч хэрэггүй хүн гэдгийг мэдэж байх ёстой. Гитлер жирийн хүмүүстэй зургаа авхуулна, түүнийг жирийн хүмүүст анхаарал халамжтай, өр нимгэн, сайхан сэтгэлээр ханддаг гэхчлэн үлгэр домог тарааж байна, энэ бол хөрөнгөтний парламентын илбүүрдэх аргын нэг, гэхдээ өөрт нь аятайхан байдаг бол яах вэ, түүний хувийн хэрэг. 

	ТҮҮНИЙ нэгэн адил Гитлер цэргийн албанд тэнцээгүй. Гэхдээ МАНЬ ХҮН иргэний дайнд, Гитлер дэлхийн нэгдүгээр дайнд оролцсон. Яг ТҮҮН шиг Гитлер дэмий чалчдаг парламентын ардчилал гэгчийг үзэн ядна. Гол нь тэр хоёр засаг барих нууцыг мэднэ, ард түмний сэтгэл зүй, жолоодогчийн үүрэг зорилгыг ижлээр ойлгоно. Ард түмэн өөрийнх нь өмнөөс жолоодогч толгойгоо зовоож, жолоодогч шийдэж байгаасай гэж хүсдэг... Ард түмний хээгүй философи энэ, МАНЬ ХҮН, Гитлер хоёр үүнийг чадамгай ашиглаж байгаа. 

	Гадаа бүрий бууж, борооны жишүү хэдэн дусал цонхны шилэн дээр буулаа. Сталин босож унтраалга руу очиж, гэрлээ асаагаад буцаж ширээндээ суув. 

	Гитлерийн тухай их бичдэг билээ. Гитлерийн өөрийнх нь бичсэн болон түүний тухай гарсан бүх зүйлийг орчуулж ӨӨРТ нь үзүүлж байхыг тэр бээр тушаасан юм. Гитлер айхавтар зоргоороо хүн, ямар ч хүнийг, тэр дотроо маш авьяаслаг хүнийг хүртэл захирч чаддаг хэмээн нэгэн дуугаар бичицгээсэн байх аж. Энэ бол жам ёсны зүйл: засаг барих авьяас бол бусад аль ч авьяасаас хүчирхэг. Гитлерийг яхир гэж бичиж байна. Тэгвэл Ленин ч бас ТҮҮНИЙГ яхир гэдэг байсан. Ленин эндүүрсэн хэрэг, зорьсондоо хүрэх гэж зоригоо чангалан, шаргуу улайран зүтгэхийг хүмүүс яхирлаж байна гэж бишгүй эндүүрдэг юм. Гитлер - “ёс зүйн хэм хэмжээнээс гадуур байдаг, арга цээрлэдэггүй” гэсэн байна. Тэгвэл ямар улс төрч ёс зүйтэй, арга цээрлэдэг билээ? Тийм улс төрч гэж байхгүй. Бас Гитлерийг холбирхой гэсэн байна. Магадгүй ээ, магадгүй... Гэхдээ бодлого нь туйлбартай, чиглэсэн зорилготой байгаа. Аливаа улс төрчийн адил Гитлер арга саам хийнэ, олон хүнд ойлгомжгүй, учир зүйд нийцэхгүй, санамсаргүй алхмууд хийнэ, хүмүүс үүнийг нь холбирхой зан гэж үзэх жишээтэй. Үг хэлэхдээ ард түмэнд зулгуйддаг гэж бичиж байна. Жинхэнэ удирдагч бол өөрийг нь хэдхэн сэхээтэн биш, ард түмэн нь бүгдээрээ ойлгоосой гэж хүсдэг, тийм учраас энгүүн, хялбархан, ойлгомжтой ярина. Харин ярих маяг бол хүн хүнийх өөр. ТЭР БЭЭР зугуухан ярьдаг. Гитлер хашхирч хийрхэнэ. Троцкий ч гэсэн үг хэлэхдээ хэчнээн хийрхдэг билээ дээ, тэгсэн хэр нь гарамгай уран илтгэгч гэгдэж байсан!

	Гитлерийг антикоммунист гэдэг. Тэгвэл, чухамдаа, антикоммунист гэж юу юм бэ? Германы коммунистууд бол Гитлерийн эсрэг хүч, ажилчин ангид нөлөөлөхийн төлөө өрсөлдөгчид. Энэ бол тэдний дотоод хэрэг. 

	Харин улс хоорондын харилцаанд бол үзэл санаа биш, улсын эрх ашиг ноёрхоно. 

	Энэ бүхнийг Гитлер маш сайн ойлгоно. Тэгсэн хэр нь генералын багийн талаар мэдээлэл солилцъё гэхгүй байна. Яагаад тэр вэ? ТҮҮНД туслахыг хүсэхгүй байна уу? Тийм байх ёсгүй. Тухачевский Германы дайсан юм чинь, түүнийг зайлуулах нь Гитлерийн сонирхолд нийцнэ. 

	За яах вэ. Гитлерийн байр суурийг цаг хугацаа тодруулна, бидэнтэй холбоо тогтоох ухаантай улс төрч мөн эсэх, түүнд итгэхэд найдвартай эсэхийг цаг хугацаа харуулна. Тэгж яривал, улс төрд хэнд ч итгэж болохгүй. 

	Ингэхээр, Тухачевскийг буруутгах ажлыг шалгарсан аргаараа бэлтгэх хэрэгтэй. Лондон явахыг хориглоно гэдэг бол Тухачевскийг шууд ил өдсөн хэрэг. 

	Ежовын мэдээллийн булан дээр Сталин хөх будгийн харандаагаар: “УТТ-НЫ ГИШҮҮДЭД. Хэдий харамсалтай ч нөхөр Ежовын саналыг зөвшөөрөхөөс аргагүй болж байна. Өөр хүний нэр дэвшүүлэхийг нөхөр Ворошиловт санал болгох хэрэгтэй. И. Сталин” гэж цохов. 

	Тэр бээр хонхныхоо товчлуурыг дарав. 

	Поскребышев орж ирлээ. 

	— Май хэмээн өөрийн цохсон Ежовын мэдээллийг түүн рүү сарвайв. — Улс төрийн Товчооны гишүүдэд дамжуулаарай. 

	Поскребышев ширээ рүү дөхөж очоод, цаасыг авлаа. 

	— Улс төрийн Товчооны тогтоол бэлтгээрэй. Алан хядах үйлдэл гарах аюул байгааг харгалзан нөхөр Тухачевскийн Лондон явах тухай шийдвэрийг хүчингүй болгох... Цааш нь: Лондонд нөхөр Орловыг явуулах тухай батлан хамгаалахын АК-ын саналыг батлах. Ворошилов энэ мэдээллийг Тухачевскийд үзүүлбэл зохино... За. Кунгуров энд байна уу? Зүйтэй. Түүнийг дууд. 

	Түүний нэг референт Кунгуров гэж пиджак дотуураа эрээн хажлагатай украин цамц байнга өмсдөг, өмднийхөө шуумгийг савхин гутал руугаа даруулсан, сахлаа цэвэрхэн хуссан, бор нүдтэй, бадируун эр ном барьсаар орж ирэв. 

	— Суугаарай!

	Түшмэлтэй төсгүй, энгийн төрхтэй энэ хархүү түүнд аятайхан санагддаг ажээ. Улаа бутарсан, хээгүй дугариг царайтай, тамгын газрынхнаас инээмсэглэж байдаг цорын ганц хүн. Бусад нь ТҮҮНИЙ дэргэд инээмсэглэнэ гэж байхгүй, гэтэл энэ Кунгуров инээмсэглэнэ, сайн санаж инээмсэглэнэ, ТҮҮНИЙГ харж байгаадаа баярлаж, тэгж баярласнаа нууж чадахгүй байгаа нь тэр. Уриалгахан. ТҮҮНИЙ ямар ч даалгаврыг биелүүлэхэд бэлэн. Залуудаа цөллөгт байхдаа харж байсан Сибирийн залуустай төстэй. Хэдийгээр украин цамцнаас салдаггүй ч гэсэн овгоор нь бодвол сибирийнх юм уу, уралын хүн. ТҮҮНИЙГ бишрэн харж, ТҮҮНИЙ үг болгоныг тогтоож, хөдлөх бүрийг бахдан сууна. 

	Бас нэг зүйл: Дөнгөж гуч гарсан хэр нь Кунгуров таван хэл - англи, герман, франц, итали, испани - мэднэ. Ажилчин гаралтай жирийн хөвүүн, хуучин улаан цэрэг, ажилчны сургуулийн дараа их сургуульд орсон, тэгээд, хар л даа, таван хэл сурчхаж. Тийнхүү хэл сурах чадвар бол гагцхүү биологийн онцлог гэдгийг баталсан, тийм онцлог зарим хүнд бий, заримд нь байхгүй. 

	Кунгуров өрнөдийн сонин сэтгүүлээс ТҮҮНД зориулсан товчлол бэлтгэнэ. Үндсэн мэдээллийг ТАСС өгнө, Кунгуров бол зөвхөн ТҮҮНИЙ биечлэн сонирхдог асуудлаар, зөвхөн ТҮҮНД зориулсан тойм бэлтгэнэ. Тэр бээр одоо Гитлерийн намтар, үйл ажиллагааг судалж байгаа, ямар нэг сонин баримт заавал олно, ТҮҮНД юу хэрэгтэйг яг таана. Хайна, уншина, орчуулна. Сайн ажиллана. 

	Кунгуров авчирсан номоо харуулав. 

	Нөхөр Сталин, би тун сая хэвлэх үйлдвэрээс ирлээ. Гэхдээ энэ номыг дахин уншиж амжсангүй. Маргааш илтгэхийг болгооно уу. 

	— Юун ном билээ?

	— Гитлерийн энэ жил хэлсэн үгийн эмхэтгэл. 

	— Та чинь германаар нь уншаад, бас орчуулсан шүү дээ. Маргааш гэж хойш тавих хэрэг юу байна?

	— Би оросыг нь хянаж унших гэсэн юм, алдаа байж магадгүй. 

	— Наана чинь сонин юм байна уу?

	— Янзын гэмээр юмнууд байна, ялангуяа энх тайвны тухай гээд Кунгуров инээмсэглэв. — Рейн мужийг эзэлснийхээ яг дараа Кельнийн жагсаал дээр хэлсэн үгэнд. 

	— Аль вэ, өг дөө!

	Сталин гарчгаас “Кельнийн жагсаал дээр хэлсэн үг”-ийг олоод, гүйлгэж харахаар нээх гэтэл ном нь огтлогдоогүй, хуудас нь битүү байв. 

	— Би огтолж амжаагүй юм гэж Кунгуров өгүүлэв. — Сая ирсэн чинь нөхөр Поскребышев тань руу яаралтай ир гэсэн зурвас ширээн дээр үлдээсэн байна. 

	Сталин номыг ширээн дээр дарж байгаад, нөгөө битүү хуудас руу хуруугаа оруулан арзайтал ураад уншиж эхлэв... 

	Тэгтэл гэнэтхэн “түгшүүрийн дохио” нь ёстой санаандгүй ажиллаад эхлэх нь тэр. Энэ бол өчүүхэн төдий аюул нүүрлэхэд агшин зуур мэдэрдэг, ТҮҮНЭЭС хэзээ ч салдаггүй, түүнийг байнгын бэлэн байдалд байлгадаг сэрэл билээ. Энэ сэрэл нь хэзээ ч түүнийг хуурч байгаагүй, түүнийхээ ачаар сэрэмжлэх цохилт өрсөн хийж, өөрийгөө, амь насаа, албан тушаалаа хамгаалан авардаг амой. 

	Сталин Кунгуров руу хартал цаадах нь мэл гайхсан царайтай нөгөө урсан хуудас руу ширтэж байж. Цээрлэсэн ёозгүй харцаар ширтэж байж. Хуруугаараа урлаа гэж ТҮҮНИЙГ буруушааж байх нь. ӨӨРИЙГ нь буруушааж зүрхэлж байна! Нэг муу номын сүгдээ харуусч, харууссанаа нуух ч царай алга. 

	Харин МАНЬ ХҮН бол нууж чадна. Хэзээний чаддаг юм нь энэ. Сталин тэр даруй дургүйцлээ дарж, ном руугаа анхаарлаа төвлөрүүлээд, Гитлерийн Кельнд хэлсэн үгийг уншиж дуусгав. 

	“Бид энх тайвныг хүсэж байгааг нотлох ямар ч хэрэгцээ байхгүй. Энх тайвны тухай ингэж ярьдаг, энх тайванд ингэж тэмүүлдэг, энх тайвны төлөө ингэж тэмцдэг надаас өөр хүн энэ дэлхий дээр бий гэдэгт би итгэхгүй байна... Би явган цэрэг явсны хувьд дайны хамаг аюулыг яс арьсаараа мэдэрсэн хүн. Олонх хүн дайныг миний нүдээр харж байгаа гэдэгт би итгэл төгс байна... Тийм учраас тэд нар миний санаа бодлыг хүлээж авч байна. Би ард түмнийхээ эрх, эрх чөлөөг өмгөөлөн хамгаалж байна. Би энх тайвныг хүсэж байна”. 

	— Лут луйварчин шүү гэж Сталин өгүүлэв. 

	— Тийм ээ, зүгээр ч үгүй, Рейн мужийг эзэлж авангуутаа ингэж хэлсэн байгаа юм гэж Кунгуров өчив. 

	Гэхдээ түүний харц нөгөө арзайтал урсан хуудаснаас салахгүй хэвээр байна. Үгүй, мөн эмзэглэв ээ, бас! Ямар цэмцгэр, яасан ёсорхуу эр вэ!

	Сталин дахиад, гэхдээ энэ удаа бүр зориудаар эхний хуудаснаас аваад хуруугаараа тэгэхээс тэгэх гэж зугуухан урж эхлэв. Урчхаад жаахан гүйлгэж харна, дахиад урна, дахиад гүйлгэж харна, тийнхүү номын бүх хуудсыг урж салгав. Кунгуров энэ зуур түүний гарыг бараг яс нь шархиран харж буйг мэдэрч байвч, түүн рүү нэг ч харсангүй. ТЭР БЭЭР номоо хамхиад, Кунгуровт өгөв. 

	— Хамгийн сонин гэхээр газруудыг нь тэмдэглээд нөхөр Поскребышевээр надад өгүүлээрэй. 

	— Мэдлээ. 

	Кунгуров гарлаа. 

	Сталин түүний араас харзнав. Одоо номоо янзалж, хайч баахан тачигнуулна даа. 

	Тэр бээр босож, өрөөн дотуураа хэд алхав. 

	Кунгуровын харцнаас яагаад ингэтлээ хирдхийв? Нэг муу номын донтон ч юм уу, өгөршсөн профессорыг бол ойлголгүй яах вэ. Гэтэл МАНЬ ХҮНИЙ өөртөө татаж авсан, үхэр нохой мэт үнэнч гэж бодож байсан, ажилчны сургуулийн нэг муу гайхал ингэдэг байна! Номын хуудас салгасан төдийгөөс нөхөр Сталиныг сэтгэлдээ буруутгана гэнэ ээ! Нөхөр Сталин номтой харьцаж чаддаггүй байх нь, нөхөр Сталин ном үзээгүй, харанхуй бүдүүлэг амьтан байх нь гэж байгаа. Хутга гуйгаад хэрчиж болно, гэтэл ийм гэмт хэрэг үйлдлээ!

	ТЭР БЭЭР Кунгуров дээр алджээ! Цэмцгэр, ёсорхуу хүн биш, далд санаатай хүн байна. Хуурамч хүн. Хариугүй муу номын сүг түүнд нөхөр Сталин сайн байхаас үнэтэй юм гэнэ. Яг үнэнч нохойн нүдээр л хардаг байсан хүн дээ. Гэтэл МАНЬ ХҮН Кунгуровыг санаандгүй байхад нь гэнэдүүлээд түүн рүү харчихсан, тэгээд түүний царай инээмсэглэхээс өөр дүрд хувилдгийг нь яг харчихсан. Биширч байгаа царайлдаг нь тэгэхээр худлаа байх нь. Үг болгоныг нь, дохио зангаа бүрийг нь алдахгүй шүүрдэг нь үнэнчийнх биш, өөр нэгэн бодол санаатайнх юм байна. Ямар бодол санаа вэ? Нөхөр Сталиныг судалж байна уу? Яах гэж судалж байна? Түүхэнд зориулж уу? Өдрийн тэмдэглэл хөтөлдөг байх нь уу? Тэмдэглэдэг байх нь уу? Гэртээ харьчхаад, тэгээд тэмдэглэдэг байх нь уу? Тэгвэл өнөөдөр тэмдэглэнэ дээ... Нөхөр Сталин хутгаар зүсэхийн оронд хуруугаараа урж, номтой зэрлэг балмадаар харьцдаг гэх ухааны юм бичнэ. Улс орны жолоодогчийн хажууд ажиллаж байна, түүнтэй уулзаж, ярилцаж байна, нүдэн дээр нь түүх бүтэж байна. Яагаад тэмдэглэж болохгүй гэж, яагаад нөхөр Сталины өдөр бүрийг түүхэнд зориулан тэмдэглэж болохгүй байх вэ, тийм замаар яагаад өөрөө түүхэнд орж болохгүй билээ? Суут хүмүүсийн нөмөрт явдаг амьтад ингэх нь элбэг. Францын зохиолч Анатоль Франсын нарийн бичгийн даргын бичсэн жижигхэн ном Надяд байсныг нэг удаа өөрөө харсан... Түүний нэрийг мартчихаж... Номынх нь нэр юу билээ дээ? А-аа, тийм... “Шаахай, халаадтай Анатоль Франс”. Тэгдэг шиг санагдана. Хорон санаатай ном! Анатоль Франсын гэдэс дотрыг ёстой уудалсан байна билээ. 

	ТЭР БЭЭР энэ тухай олонтоо бодсон. Ялангуяа Бажанов дээр сох алдсанаасаа хойш. ӨӨРИЙНХ нь нарийн бичгийн дарга байсан түүнд бас л итгэж явсан. Дэмий итгэж байсан нь хожим тодорсон. Муу үхээнц нохой, хилийн чанад руу зулбаж алга болчхоод баахан бузар булай юм бичсэн, санаанаасаа зохиосон. Хуншгүй зан гаргасан. Он тооллын бичээч бол хүний долоон булчирхайг тоочих ёсгүй, он тооллын бичээч хожмын үр удмынханд зориулж зөвхөн их үйлсийг л бичих ёстой. ТҮҮНИЙ хувийн амьдралыг гэрчлэх этгээд ТҮҮНД хэрэггүй. 

	Тэгвэл ТҮҮНИЙ хүрээллийнхнээс хэн нь гэрч болох гэж зүтгэлж байна? Мулгуу Поскребышев уу? Лав үгүй. Товстуха юу? Дэндүү ухаантай, дэндүү болгоомжтой нэгэн. Нөгөө Мехлис, Двинский энэ тэр болон ТҮҮНИЙ тамгын газрын бусад хэн боловч, ТҮҮНД ойрхон буйн хувьд ямар үүрэг хүлээснийгээ ойлгож байгаа. Тиймэрхүү өдрийн тэмдэглэл маягийн юм хөтөлбөл яаж дуусаж мэдэхийг ойлгож байгаа. Энэ хориотой зүйл гэдгийг Улс төрийн Товчооны гишүүд ч мэдэж байгаа. Гэтэл Кунгуров шиг, хэний ч анхааралд өртөхгүй, өчүүхэн албан хаагч бол тэмдэглэл хөтөлж чадна, түүнийг тийм юм хийж зүрхэлнэ гэж хэн ч сэжиглэхгүй. МАНЬ ХҮН Кунгуровын дэндүү сониуч харцыг түрүүн ч анзаардаг байсан. ТҮҮНИЙ хөдлөх бүрийг түүн шиг ажигладаг хүн байхгүй. МАНЬ ХҮН үүнийг өөрт нь үнэнчийнх гэж боддог байсан, гэтэл дөнгөж өнөөдөр өөр юм олж харлаа. Нөхөр Сталины тийм бүдүүлгийг олж мэдээд дотроо баясаж байна. Өдрийнхөө тэмдэглэлд бичих юмтай болж л дээ. 

	Сталин үүднийхээ өрөө рүү гарч, Паукерийг нэн даруй дуудахыг Поскребышевт тушаав. 

	Паукер амьсгаадсаар орж ирлээ. Дахиад л дүрэмт хувцсаа шинэчилчхэж. Яараад сольж амжсангүй, тэнэг толгой, гоёх дуртай баас... 

	— Кунгуровыг мэдэх үү?

	— Мэднэ. Тамгын газрын референт. 

	— Яг өнөөдөр үүдэн дээр түүнийг нэгж, нийтийн шалгалт, маргааш бүх юмыг буцааж өгнө гэж хэлээрэй. Түүнд юу л байна, ном, үнэмлэх, бичиг, тэмдэглэлийн дэвтэр, аливаа цаас, тамхи татдаг бол хайрцагтай тамхи, энгэрийн үзэг гээд бүгдийг нь хурааж ав. Тэгээд надад авчирч өгөөрэй. Кунгуровын араас нарийн ажиглалт тогтоо. 

	Кунгуровыг нэгжиж, олсон бүх юмаа Паукер нөхөр Сталины өрөөнд ширээн дээр нь дэлгэж тавив. 

	Сталин түүнийг үүднийхээ өрөө рүү гаргаад, үнэмлэх бичгүүдийг үзэв. Бүгд цэв цэвэрхэн аж. Нөгөө Кунгуровын авчирч үзүүлсэн ном тэр чигээрээ байна. Сталин хуудаснуудыг эргүүлж үзсэн боловч, хавчуулсан юм алга, харин нөгөө арзгар урсныг танаад тэгшилчхэж. Юм нууж уу, үгүй юү гэж дутуу хайрцагтай тамхийг нь ширээн дээр асгав. Алга, нуусан юм байхгүй байна. Энгэрийн үзгийнх нь толгойг авч шагайж харвал дотор нь бас юу ч алга. Кунгуровт ажлын дэвтэр байсангүй, харин нэг жижигхэн тэмдэглэлийн дэвтэр байж. Сталин түүний хуудаснуудыг шалгаж үзэв. ТХ-ны жирийн хэдэн ажилтны овог, заримынх нь утасны дугаар, заримынх нь хаяг байна, бусад нь танихгүй хүмүүс... Гэтэл хавтасны дотор тал баахан үрэгдсэн байхыг үзвэл харандаагаар ямар нэг юм тэмдэглээд, дараа нь өөр газар шилжүүлж бичсэнийхээ дараа хуучнаа ердийн баллуураар арилгадаг бололтой. Хааш нь шилжүүлж бичив? Өдрийн тэмдэглэлд үү?

	— Кунгуровыг нэн даруй баривчил, тэгээд өнөөдөрт багтаан байцаа гэж Сталин Паукерт тушаав. — ТХ-ны ажлын тухай, ТХ-ны ажилтнуудын тухай ямар тэмдэглэл хөтөлж байсныг нь байцаалтын явцад тогтоох хэрэгтэй. Бүх тэмдэглэлийг нь тэр даруй надад өгөөрэй. Албаных нь ширээг нэгж, орон байрыг нь нягтлан нэгж, түүний гараар бичигдсэн аливаа зүйл, түүнчлэн сэжигтэй гэхээр юу байна, бүгдийг нь надад өгөөрэй. Хэрвээ өөрөөс нь юу ч олдохгүй бол, Кунгуров хаана, хэнийд тэмдэглэлээ хадгалж болохыг тогтоож тэнд нь бас нэгжлэг хийх хэрэгтэй, холбоотой хүмүүсийг нь баривчлах хэрэгтэй. Тэр бол тагнуулч, ТХ-ны ажлын тухайн тагнуулын тэмдэглэл хөтөлж байсан байна. 

	Кремлийн өрөөний Кунгуровын ширээ, гэр орныг шалгасан боловч ямар ч бичиглэл, тэмдэглэл олсонгүй. Түүний болон авгайнх нь эцэг эхийн байрыг нэгжээд бас үр дүнд хүрсэнгүй. 

	Бүхий л аргыг хэрэглэж байцаасан боловч, Кунгуров өдрийн тэмдэглэл хөтөлж байсан гэдгийг ор тас үгүйсгэжээ. 

	Гэхдээ японы тагнуулын албатай хамтарч ажиллаж байсан, нөхөр Сталиныг алах гэж байсан гэдгээ хүлээжээ. Түүнийг долоо хоногийн дараа буудан алжээ. Авгайд нь найман жилийн хорих ял оноож, хүүхдүүдийг нь асрамжийн газар явуулж, өөрийнх нь, бас авгайнх нь эцэг эхийг Москвагаас зайлуулсан ажээ.

	Шпигельглас Шарокт, сургуульд үзсэн хэлний чинь суурь их тус болно хэмээсэн нь үнэн болж, хэлэндээ овоо зүгширч байв. 

	Ямар азаар юм, бүү мэд, аавынхаас нь франц хэлний сурах бичиг, хичээлийн хэдэн нимгэн дэвтэр энэ тэр нь олджээ. Энэ үнгэгдэж, шарласан ном дэвтрээс олон зүйлийг сэргээн санаж, арай ч адгийн гэхээргүй хүн шинэ багштайгаа золгожээ. 

	Өөрөөс нь арваад ах тэр багш албархаг, хөндий царайлаад, гол нь дуудлагаар их өөнтөглөж шахна. Шарокийн хувьд хамгийн хэцүү юм нь тэр. Ялангуяа “р” үсэг ердөө эвлэж өгдөггүй, чөтгөр авмар чинь!

	— Зөөлөн, зөөлөн дууд, хөндий дуудна гэдэг чинь тултирна гэсэн үг биш, арай зөөлөн, намайг дагаад дуудаарай. 

	Шарок дагаад л давтана, гэвч олигтой болдоггүй. 

	— Та энэ авианд дасах ёстой, одоохондоо орос үг дээр дасгал хийж бай. Гэртээ, авгайтай ярьж байхдаа, “р” үсгийг миний хэлүүлэх гээд байгаа шиг дуудаж үзээд бай. 

	— Надад авгай байхгүй гээд Шарок инээмсэглэв. 

	Багш энэ мэдээллийг төдий л ойшоосонгүй. 

	— Тэгвэл сонин дуудаж уншиж болно, бас их ашигтай. 

	Шарокт авгай байхгүй. Каля гэж нэг хүүхэн бий. Түүнтэй трамвайнд танилцжээ. Трамвай ирэхэд, тэр бээр нэг сайхан хүүхнийг гишгүүр дээр гарахад нь дэм болж, пиг дүүрэн вагон руу бэлхүүсдэн түлхэж оруулаад, гараа буцааж авахаа мартсан мэт шахцалдаан дунд тэр чигээрээ хэсэг явсан юм байж. Харангуутаа түүнд нүд нь унасандаа тэр. 

	Каля Грауерманы нэрэмжит төрөхөд эх баригчийн ажилтай. Тэр бээр жижүүрээсээ буугаад, сард дөрөв, таван удаа Шарокийнд ирж, хаалганых нь хонхыг хоорондоо тохирсон ёсоор гурвантаа огцом дарж түүнийг сэрээхэд, цаадах нь шууд босгон дээр үнсэж үмхлэн, салж чадахаа болино. Шөнийн байцаалтаас наждаа эдэлж, уурын мунхгаар өөрийгөө тарчлаасны дараа Каляг нэгэнтээ шүргэхүйд бие нь тавиран, сэтгэл тайвшрах бүлгээ. 

	— Аль вэ, пальтогоо хэмээгээд, түүнийг гарыг нь ч тавилгүй, өрөө рүүгээ авч орно. 

	Хүүхэн үдэш өөрөө хайрсан боорцог сэлттэй бяцхан боодлоо ширээн дээр хаяж, хувцсаа тайлаад, дулаан хэвтэр лүү умбан орж явчихна. Дараа нь тэр хоёр нөгөө боорцгоос идэж, цай ууж байхдаа, том чийрэг гартай хөгжүүн хүүхнийг талимааран харж, Калерия гэдэг ер бусын нэр хаанаас олсныг шалгаана. 

	— Санваартан гаралтай юм уу, эсвэл худалдаачин удамтай юм уу?

	— Үгүй шүү хэмээн цаадах нь инээд алдана. — Бид цэвэр пролетари гаралтай, ухаад ухаад өөр юм олохгүй. 

	Каля таарсан нь ёстой аз, яриад яах вэ. Одоо гадаад хэлтэст шилжсэн учраас шинэ хуваарь зохиох хэрэгтэй, тэр хоёр арай ойр ойрхон уулзах боломжтой ч байж магадгүй. 

	— Сонин дуудаж уншиж байна уу? гэж багш нь асууна. 

	— Уншиж байгаа, өдөр болгон. 

	— Сайн байна, цаашдаа ч уншаад байна шүү. 

	Юра хэлээ урамтай, дуртай, шимтэн үзэж байлаа. Гадаад хэлтэст өгсөн нь гадаад хэргийн ардын комиссариат руу шилжүүлэх нэг дамжлага ч юм бил үү, хэн мэдлээ? Тийм тохиолдол байсан юм чинь. 

	Харин гар бууны буудлага, хүйтэн зэвсэг, тэсрэх бодистой харьцах, радио холбоо барих, нууц түлхүүрт мэдээ нэвтрүүлэх мэтийн тусгай бэлтгэлийн хичээлдээ тэгтлээ шимтэхгүй. Мань хүн энэ мэтээр яах вэ дээ? Өөрийг нь арай тагнуулч болгох гээгүй юм байгаа биз дээ, тэртэй тэргүй мань хүн буян амласан ч тийм зүгт зүглэхгүй. Гэтэл эдгээр хичээлийг тэдний хэлтсийн бүх хүн заавал үзэх ёстой юм байж. Шарок улайрсан ч юмгүй, гойдын амжилт олсон ч юмгүй, гэхдээ хичээл таслахгүй явна. 

	Цагаантан цагаачдын холбогдолтой, бас Оросын нэгдсэн цэргийн холбооны (ОНЦХ) түүх, түүний зохион байгуулалттай холбогдолтой материалыг идэвхийлэн судалж, тагнуулчийн мэдээ сэлтийг уншиж танилцаж байв. Мэдээний эзэд нь дугаар буюу далд нэртэй, түүний цаана ямар хүн байгааг эс мэднэ. Асууж лавлах ч үгүй. Хэрэгтэй гэж үзвэл хэлж өгнө биз. 

	“Последние новости”, “Возрождение”, “Иллюстрированная Россия”, “Часовой”... гэхчлэн цагаачдын сонин сэтгүүлийг уншихдаа хужирхай нь тэнийх шиг болно. Хэзээ ч ийм юм уншиж яваагүй болохоор нүгэлтэй шунаж уншина. Энэ муусайн сониноос ганцхан дугаар хадгалсан хүнд манайд наад зах нь арван жил өгөх ёстой, хэрвээ тэр сонины эзний холбоотнуудыг олбол, өөрөөр хэлбэл, өөрт нь хэн өгсөн, тэр нь хэнээс авсан, бас өөрөө хэнд үзүүлсэн, үзүүлэхэд хэн хэн байсан, тэд нар юу юу ярьсан гээд бүлэглэсэн хэрэг бүрдүүлэх юм бол, уг сониныг гартаа барьж үзсэн бүх хүнийг цаазаар авах нь гарцаагүй. 

	Зөвхөн гарчгийг нь л бод доо: “Зөвлөлүүдийн дарлал дор”, “Москвагийн хараа - тагнуулчид, өдөөгчид”, “Большевикууд юунаас айж байна вэ?”, “Большевик халдвар”. Эдгээр болон энэ мэтийн үгс эхлээд дургүй хүргэдэг байснаа сүүлдээ дэндүү нэг янз нь мэдэгдэж аяндаа дасаж залхсан, уул нь “манай төрөлх улс орны” тухай зарим нэг сонин мэдээлэл байх нь байгаа. 

	Ийм уншлагын давс хужир нь, жинхэнэ амт нь өөр юманд байгаа болой. Шарок хувьсгалын өмнөх Орос орны амьдрал байдал руу умбан орсон гэлтэй, тэр тухай өөрт нь хүүхэд ахуйн бүүр түүрхэн дурсамж бий, бас эцэг эхийнх нь хууч яриагаар дамжин толгойд нь хоногшсон зүйл бий. Элдэв цол хэргэм, овог нэр нүднийх нь урдуур жирэлзэнэ: ноён, тайж, гүн; Милюков, Волконский, Оболенский, Гучков, Рябушинский... Сүм хийдийн нэрс жирэлзэнэ: Александр Невскийн гэгээн сүм, Эх дагинын мөргөлийн хийд, Бүгд Гэгээнтний дуган, Гэгээн Николайн хийд... Оршуулгын газар Сент-Женевьев де Буа, энэ оршуулгын газрын Галлиполийн хэсэг, Булонь-бианкур... “Бурхны тааллаар нас нөгчив... “, “Нас нөгчсөний дөч дэх хоног”, “Нас нөгчсөний нэг жилийн ойд... “. Казакуудын холбоо, Дон, Кубань, Терийн казак цэргийн баяр, генерал Корниловын Кубанийн аянд оролцогчид... Ресторанууд: “Мартьяныч”, “Корниловынд”, “Киев”... 

	Деникин Шопены танхимд лекц уншсан байна. Уран цэцэн үгээр булж, уриа лоозон хашхираа биз... Гэвч тэдний ярьж, бичиж байгаа юм Зөвлөлтийн хувьд ямар ч аюул занал байхгүй, цагаан гвардийнхны бүх байгууллагад манай тагнуул шургалаад, бүхэл бүтэн сүлжээ бүрэлдчихсэн байгаа. Тэр эрхэм дээдэс, эрхэмсэг ноёнтон гээд байгаа цол хэргэм сохор зоосны үнэ цэн байхгүй, таксины жолоо дээр сууж яваа ахмад бол ердөө л жолооч, Рено заводын дамжлага дээр байгаа хурандаа бол ердөө л жирийн ажилчин. 

	Тэглээ ч гэсэн, энэ бүхнийг эс харгалзан, жинхэнэ орос ёс уламжлал чухамхүү тэнд хадгалагдаж байгаа аж. Харийн газар шороон дээр сэтгэл зүрхээрээ өөрийнхөө Оросыг, зохиомол бяцхан ертөнцийг бүтээн босгоод түүнээсээ зуурцгааж байна. Хөөрхийлөлтэй үзэгдэл, гэхдээ сайн ч, муу ч орос хүмүүс юм чинь, аль нэгэн зүйлээр сэтгэлийн чавхдас хөглөх бүлгээ. 

	Гэхдээ мөхөх тавилантай. Тэр Паристаа төрөл арилжицгаана, Сент-Женевьев де Буа-д тэднийг оршуулна, харин үр хүүхэд, ач зээ нар нь франц эсвэл герман, эсвэл серб болон өсөж торницгооно. Тэр хөгшчүүл мөрөөрөө байж байгаад үеэ өнгөрөөмөөр, гэтэл үгүй шүү, эвлэрэхийг хүсэхгүй, тийчгэнэцгээх юм. Жишээлбэл, өөрийнх нь эцэг эх хувьсгалаас болж хохирсон ч, хувь заяатайгаа эвлэрсэн шүү дээ. Бас мань Шарок ч захирагдсан. Энэ улсын бяр хүчийг хэн ч дааж тэсэхгүй. Тийм учраас бууж өгсөн хэнд ч болов ичих зовох юм үгүй. Доголонгийн газар доголон гэдэг. Гэтэл тэднийг тэр Парист албадан доголуулах гэсэн хэн ч байхгүй. Номхон, томоотой сууж байвал л болох нь тэр. Гэтэл үгүй шүү, улс төр лүү зүтгэлээд байх юм. Хориод онд цагаач цагаантнуудын дунд эрүүл чийрэг, залуухан офицерууд бишгүй байсан, тэд нарыг тодорхой хүч байсан гэж болох. Гэтэл одоо... Хувьсгалаас хойш хорин жил өнгөрчхөөд байхад... ЗСБНХУ руу тагнуулч явуулж байна уу? Мань хүн энд гурван жил ажиллах хугацаандаа нэг ч тагнуул үзээгүй. Ийм юм ярих нь инээдэмтэй хэрэг. 

	Шарок нэг багц сонин уншиж дуусаад, тоо ёсоор хүлээлгэн өгч, шинэ багцыг мөн тоолж хүлээж авна. Шпигельглас хэлтэс дээрээ тааралдахдаа, түүний юутай танилцаж амжсаныг лавлаад, цагаач цагаантнуудын тухай номууд өгч, 

	— Гүйлгэж хараарай, сонин шүү гэнэ. 

	Тэгж байтал Шпигельглас үзэгдэхгүй долоо хонов. Хилийн чанадад явсныг Шарок ойлгожээ. Гэхдээ хаашаа явсныг хэн ч эс мэднэ, лав л Шарокт тэгж санагдана. Ер нь хүмүүс алга болчихдог, эргээд ирдэг, дахиад яваад өгдөг билээ. Хүн болгон зөвхөн өөрт оногдсон үүргийн хүрээнд ажиллана, өөр юу ч сонирхохгүй. Асуулт тавих ёс байхгүй. Хэдийгээр Молчановын хэлтсийг улс төрийн нууц хэлтэс гэх боловч энд олон дахин давуу нууцлалтай. Тийм учраас Юра өөрснөө яриа үүсгэхийг нь хүлээн, элдэв асуулт хэнд ч эс тавина. 

	Сар орчмын дараа эхний яриа болов. 

	Шпигельглас өөр дээрээ дуудаж, хичээл сургуулийнх нь тухай лавлаж, ОНЦХ-той холбогдсон хэдэн асуулт тавьснаа, 

	— Танд хилийн чанадад танил бий юү? гэж асуув. 

	— Ямар утгаар?

	— Шууд утгаар. Хилийн чанадад хамаатан садан, найз нөхөд, зүгээр танил хүмүүс, эсвэл таныг зүсээр чинь мэдэх гадаадын хүн бий юү?

	— Бий. 

	— Хэн, хаана?

	— Парист Виктория Андреевна Марасевич гэгч нэг хүүхэн бий, нэрт профессор Марасевичийн охин. Би түүнтэй Кривоарбатскийн хөндлөн гудмын долоодугаар сургуульд цуг сурч байсан юм. Тэр сургуулийн тухай би өнгөрсөн удаа танд ярьж байсан. Та мэддэг юм шиг байсан уу?.. 

	Шпигельглас дуугарсангүй. 

	Шарок ийм асуулт тавьсан нь илэн далангүй ярилцаж, франц хэлний багш Ирина Юльевнаг хаанаас мэддэгийг нь тодруулах санаатай байж. Энэ бол түүний бүдүүлэг алдаа. Энд тийм саваагүй занг сайшаадаггүй, дарга чинь чиний мэдвэл зохих зүйлийн хүрээг өөрөө мэднэ, тийм учраас хэлсэн зүйлд нь сэтгэл ханаж байх ёстой. 

	Шпигельглас юу ч болоогүй мэт царайлж, дуугарахгүй байгаа нь зохисгүй асуулт тавьсныг өөрт нь үзүүлж байгаа хэрэг. 

	Шарок түүний дурамжхан буйг анзаараагүй дүр гарган, тайван үргэлжлүүлэв:

	— Харин тэр Виктория Марасевичийн ах Вадим бид хоёр нэг ангийнх. Виктория Андреевна бидэнтэй гучин дөрөв, гучин таван онд хамтран ажиллаж байсан, гадаадынхантай орооцолдоно, дараа нь нэг нэртэй уран барилгачтай суугаад, хамтын ажиллагаанаасаа татгалзсан. Түүний өгсөн ам өчиг хадгалаастай байгаа. Хожим тэр уран барилгачаасаа салж, сонинчин францтай суугаад, түүнийгээ дагаад Парис явчихсан юм. 

	Шпигельглас Шарокийг сонсох зуур дэвтэртээ тэмдэглэл хийж байв. 

	— Түүнийг хэн хөтөлж байсан бэ?

	— Би. 

	— Муудалцаж салсан уу?

	— Тэгэлгүй яах вэ. Тэр хүүхэн нөхөртөө хэлнэ, нөхөр нь Сталинд орж хэлнэ гэж сүрдүүлэх болсон юм. Гэхдээ тэр хүүхэн хүнтэй суугаад рестораныхаа хэлхээ холбоог тасалсан учраас бид түүнийг орхисон юм. 

	— Гадаадын хүнтэй суусан юм бол таслаагүй л юм байна даа гэж Шпигельглас өгүүлэв. 

	Гярхай чөтгөр! Шарок яаж жинхэнэ шалтгаанаа хэлэх вэ дээ? Вика тэр байранд Ленаг харчхаад, өөрийг нь илчилнэ гэж занах болсныг хэлж байлтай нь биш. 

	Тэр бээр дал мөрөө хавчив. 

	— Тэгэхэд миний дарга байсан Дьяков түүнийг тавьж болно гэж шийдсэн юм. 

	За мэдэв үү! Шалгаж чадахгүй шүү дээ, эрхэм нөхөр Шпигельглас гуай. Одоо Дьяков хаа байгаа вэ, бүү мэд. 

	— Тэр хүүхний ам өчгийг бид авна. Хүүхэн гадаадад амьдарч байгаа учраас ам өчиг нь манай хэлтэст байх ёстой. За, ийм байна! гээд Шпигельглас түүн рүү харахад, Шарок түүний харцнаас өөрт нь ёозгүй байгааг анх удаа олж үзэв. — Маргааш та зуслангийн байр луу шилжиж, тэнд нэг хэсэгтээ байх болно, цанаар гулгана, энд үзэж байсан хичээл сургуулиа хийнэ, сониноо уншина, ОНЦХ-ны материалаа судална. Ганцхан хүсэлт бий: сахлаа битгий хусаарай. 

	Ойлгомжтой! Гадаад төрхийг нь өөрчлөх гэж байх нь. Тэгэхээр хилийн чанад гэсэн үг. Мань хүнийг тийш нь цөлөх нь, тийм аргаар нэг мөсөн салах нь. Сумны бай, эсвэл шоронгийн тав болгох нь. 

	Шарок ам нээсэнгүй. 

	Шпигельглас түүн рүү асуусан харцаар харав. 

	— Ямар нэг юм таны сэтгэлд нийцэхгүй байна уу?

	— Юу л даа, хэмээн Шарок үгээ цэнэсхийн эхлэв. — Николай Иванович... 

	Мань хүн “Ежов”, “нөхөр ардын комиссар” гэж хэлсэнгүй, өөрт нь түүний талтай гэдгийг цохож, зориудаар “Николай Иванович” гэж хэлжээ. 

	— Николай Иванович надад хэлэхдээ намайг гадаад хэлтэст шилжинэ, миний цаашдын ажил үүргийг нөхөр Шпигельглас хэлж өгнө гэсэн юм. Би энд ирээд сар боллоо, одоо хэр өөрийнхөө ажил үүргийг мэдэхгүй явна. Та намайг нэг ажилд бэлтгэж байна, чухам ямар ажилд гэдгийг би мэдмээр байна. 

	Ийнхүү шууд ярих нь аз үзэхтэй адил гэдгийг Шарок ойлгож байв. Гэвч өөр арга алга. Эд нар өөрийг нь хорлон сүйтгэх ажлын хэсэгт оруулахаар бэлтгэж байна, энэ бол гарцаагүй үхлийн зам. Тэр бээр аль ч талаас нь бодсон тийм ажилд бэлтгэгдээгүй. Хэл мэдэхгүй, маруухан буудна, үе мөчний архаг хууч нь яг эгзэгтэй мөчид хэвтэрт оруулж мэднэ. Ердөө мэргэжлийн хуульч хүн. Хуульч гэдгээр түүнийг ДЯАК-д мөрдөн байцаагчаар авсан. Өөр ямар ч ажил хүсэхгүй байна. Ингэх гэж Ежов түүнийг гадаад хэлтэст шилжүүлээгүй, үүнд өөрөө итгэлтэй байна. Тэгвэл яах гэж шилжүүлэв? Ийм асуулт Слуцкий, Шпигельглас хоёрыг ч зовоож байгаа бололтой, Шарок тэдэнд хэрэггүй, тэгээд салахын мөн болж байна. Тэр бүтэхгүй шүү. 

	Ингэж бодоод, 

	— Хэлтэст ямар үүрэгтэй байх талаар би Николай Ивановичоос асуух нь эвгүй гэж бодсон юм. Яах нь мэдэгдэхгүй ингэж удахыг мэдсэн сэн бол би, мэдээж, түүнээс асуулгүй яах вэ гэж нэмж хэлэв. 

	Ежов дээр орно, тэндээс дэм авна гэж ойлгуулж байгаа нь тэр. 

	— Таны ажлын тухай би бүр эхнээсээ танд хэлсэн шүү дээ хэмээн Шпигельглас тогтуухан хэлэв. — Та цагаантнаар ажиллана, ОНЦХ-г хариуцдаг хэсэгт орно гэж хэлээ биз дээ. Тийм учраас би таныг түүний үйл ажиллагаатай танилц, ер нь цагаач цагаантны тухай мэдэж ав гэж хэлсэн юм. Таныг хилийн чанад дах тагнуулын ажилд бэлтгээгүй, та бол Өрнөдийн амьдрал байдлыг мэдэхгүй, олон хэл мэдэхгүй, та бол тэнд баларна. Таны ажлын байр энд байх болно. Гэхдээ энэ бол Өрнөд рүү явах, газар дээр нь аман мэдээлэл авахаар манай ажилтнуудтай уулзах энэ тэрийг үгүйсгэхгүй. Удахгүй та тийм ажлаар явах болно. Ингэхэд... 

	Тэр бээр түр азнаснаа нөгөө нэгэн хэмийн тогтуун дуугаараа үргэлжлүүлэв. 

	— Ингэхэд, Николай Ивановичийн заалтын дагуу та надтай Парис явна. Тийм учраас би таныг кафе, ресторан, зочид буудал, метро энэ тэрд амиа тээх хэдэн франц үгтэй болог гэж бодсон юм. Арай төвөгтэй байдалд бол би л ярина. Гэхдээ ажил төрлийн талаар бол зөвхөн оросоор ярина. Таныг аюулаас хамгаалахын ажилтан гэж сайн мэддэг Виктория Андреевна Марасевич Парист аж төрж байгаа. Тааралдах магадлал бага, гэхдээ болгоомж илүүдэхгүй, тийм учраас би таныг сахал, хуузаа ургуулаарай гэсэн юм, дээр нь нэмж шил зүүх хэрэгтэй болно. Тусгай бэлтгэлийн тухайд гэвэл, ажил, зиндаа харгалзахгүй манай хэлтсийн бүх ажилтан хичээллэх албатай. Та энэ тухай мэднэ. Хийсэн сургууль чинь танд хэзээ ч хэрэг болохгүй байх гэж найдаж байна. Гэхдээ эзэмшсэн байх зайлшгүй шаардлагатай. Миний ярьсан зүйлд сэтгэл ханав уу? А-аа, бас нэг зүйл... Москвад төрөл садан, танил талын хэн боловч таныг явахаас өмнө харах ёсгүй. Бүх юм тодорхой юу?

	— За, бүх юм тодорхой гэж Шарок хариулав.

	Люда өглөөний унд дээр бараг юу ч идэлгүй, дарсан өргөст хэмхийн шүүснээс хомхой гэгч нь хэд залгилаад, пальтогоо өмсөж, Сашад бэлэн байхыг анхааруулаад хонгил руу сэмхэн шагайснаа, түүнийг хуруугаараа дуудан, Даша эмгэний өрөө рүү дагуулж оров. 

	— Хоёр минут хэртэй болоод та хоёр цуг гараарай, би булангийн цаана хүлээж байя. 

	Болгоомжилсон нь зөв болж. Хонгилд нэг эрэгтэй хүн хэдийн гарч ирээд, төмпөн дээр тонгойчихсон нүүр гараа угааж байна, өөр нэг өрөөний үүд онгорхой, нэг хүүхэн шалаа шүүрдэж байна. 

	Нүүр гараа угааж байсан хүн ер тоосонгүй, харин нөгөө хүүхэн Саша руу ихэд шимтэн харлаа. 

	Люда булангийн цаана хүлээж байв. Тэр хоёр хөндлөн гудам уруудан, дараачийн гудамж руу ирлээ. Людагийн бүрзэн андаш алга, доод хоёр зовхи нь хөвхөртөөд шалхайчхаж. Сашатай хараа мөргөлдмөгц, 

	— Өчигдрийн юмнаас толгой өвдөж байна, чинийх ямар байна? гэж асуув. 

	— Зүгээр. 

	— Елизавета энд суудаг юм, аль вэ, паспортаа өгөөдөх! хэмээн Люда шинэхэн таван давхар байшин руу заав. 

	Саша дотроо тээнэгэлзэж байвч паспортаа өглөө. 

	— Чи өөрөө зайдуухан шиг хүлээж бай. 

	Тэр бээр орц руу орж алга болов. Саша гудамжны нөгөө талд гарч, саяны орцыг харуулдах зуур хойш урагш холхиж эхлэв. 

	Саша Людагийн өчигдрийн ярьсан юманд тэгтлээ гайхшираагүй, тийм явдал газар сайгүй болж байгаа юм чинь. Харин хамаг юмаа уудлан ярьсанд гайхсан, одоо цагт хэн тэгдэг билээ дээ. Мань хүн өөрийнхөө тухай түүнд бас ярьсан, нэгэнтээ тийм паспорттай юм чинь нуухын арга байхгүй, аз туршаад байх ч юм үгүй. Харин Людагийн тухай, эцгийнх нь тухай, ахынх нь тухай хүн мэдэхгүй, өөрөө л чимээгүй байх юм бол хэзээ ч олж мэдэхгүй өнгөрнө. Согтуудаа ам алдчихав уу? Ёсонд хазгай. Согтуу ч гэсэн амаа татахаа мэдэж байна билээ. 

	Люда гараад ирлээ. 

	— Өнөөдөрт нь багтаагаад ёсоор болгоно, харин дэглэмийн тухайд бол, яг “дэглэмийн тухай” гэж хэлж байна билээ шүү, бүтэхгүй гэнэ. Өөрөө ч тийм юм хийхгүй, дарга нь ч хийхгүй гэнэ, таван жилийн хугацаатай, гэхдээ тэмдэглэл хийсэн паспорт авах нь байна. Яахаа шийд. 

	Саша бодлоо. Дахиад хэдэн сарын зай байна, тэр хооронд өөр арга зам олдож магадгүй, харин олдохгүй бол яах вэ? Людатай харилцаа хэвээр байх уу? Елизавета паспортын хэлтэст тэр чигээрээ байх уу? Гэтэл эндээс гэнэтхэн эрт явах болчихвол, хүн амьтан танихгүй шинэ газар паспортаа солиулах хэрэг гарна, тэгвэл сэргийлэхийн хонгилд өөрөө оочерлож, даргатай нь өөрөө биечлэн ярих хэрэг гарна. 

	— Яагаад дүлгэнээд байна, шийдээч. Шийдэж байгаа бол зургаа өгөөдөх, би аваачаад өгчихье, орой паспорт чинь бэлэн болно гэж Люда шавдуулав. — Бушуухан шийд, тэгэхгүй бол цаадах чинь ажил руугаа явчихна. 

	— Надад зураг байхгүй гэж Саша өгүүлэв. 

	— Би яг тэгж бодсон юм. Бүр “маргааш л авчирч өгөх байх” гэж тэр хүүхэнд хэлснийг яахав. Одоо зурагчинд оч, энд ойрхон байгаа, би заагаад өгье, паспортын зургийг түргэн гаргадаг юм, чи бас гуй, орой гэхэд гаргаад өгч мэднэ. Тэгээд автобаз руу оч, Леонидтэй уулзаж юу, яахыг мэдэж ав. За баяртай. 

	Тэгээд хэсэг азнаснаа, 

	— Хэрвээ өнөөдөр дотуур байранд оруулахгүй бол кафе руу очоорой, би өнөөдөр ес хүртэл ажиллана гэв. 

	Зураг маргааш нь бэлэн болов. Саша тэр даруй сэргийлэх рүү очиж, зураг, түр паспортаа тушаав. Елизавета паспортыг нь үзэж, зургийг нь зэрвэсхэн харснаа, албаны байдлаар, 

	— Маргааш арваас арван хоёрын хооронд ирж болно гэж хэлэв. 

	Хүнээр хэлүүлсэн шинж алга, маргааш нь Сашаг ирэхэд байнгынх нь паспортыг олон таван үггүй гардуулав. Энэ ажил зуун рублийн өртгөөр бүтлээ. Энэ тоог Люда хэлсэн, мань хүн ч тэр дор нь мөнгөө түүнд өгсөн билээ. Гэхдээ паспортын “олгосон үндэслэл” гэдэг хүснэгтэд “ЗСБНХУ-ын ТГХ, АКЗ-ийн 1932. XII. 27-ны тогт. “ гэж шигүү бичсэн байв. Энэ бол “дэглэмтэй” хотуудад суухыг хориглосон тэмдэглэл буюу нөгөө “хар данс” гэгч нь. 

	Саша энэ хоёр шөнийг Людагийнд хонов. Даша эмгэнтэй цуг гарч, хөршүүдэд нь харагдахгүй гэж үдэш орой болсон хойно Людатай хамт буцаж ирнэ. Өдөр нь хотоор сэлгүүцэн, аль нэг ажилчны гуанзанд хооллон, уншлагын танхимаар орж сонин эргүүлж явав. Бичиг баримтгүй учраас ном, сэтгүүл авч үзэх боломжгүй, харин хоёрдугаар сарын сонин ширээн дээр хэвтэж байна, ханатлаа уншихад саад болох юм алга. Саша тэсэлгүй нэгдүгээр сарын “Правда”-г гуйсанд номын сангийн ялдамхан хижээл авгай үдээтэй сонин авчирч өгөв. 

	Яг л нөгөө юм хэвээрээ... “Троцкист-зиновьевч сүргийн Киев дэх хуйхлагдсан хоёр нүүртнүүд”... “Киргизийн троцкист шаар”... Тэр ч байтугай ингэсэн байна: “Троцкийн хүү Сергей Седов гэж эцгийгээ дуурайсан зулбасга цахилгаан хөдөлгүүрийн хийгээр хэсэг ажилчдыг хордуулахыг оролджээ... Энэ фашист тийрэнгээс үйлдвэрийг чөлөөлж өгөхийг ажилчдын цуглаанаас аюулаас хамгаалах байгууллагад шаардсан байна... “

	Хорин есөн онд Москвад яригдаж байсан нэг зүйлийг Саша санаж байна: Троцкийг Зөвлөлтөөс хөөж гаргахад отгон хүү Сергей нь эцэгтэйгээ цуг явахаас татгалзаж, түүнтэй үзэл бодол нийлэхгүй байсан учраас ЗХУ-д үлдсэн юм. Түүнийг ээжийнхээ талаас бол туйлын алдарт шинжлэгч Седовын зээ хүү юм шиг, бас түүнийг намд элсэхэд Сталин, Оржоникизе, Бухарин гурав батлан даасан юм шиг ярьцгаадаг байсан. Тэгсэн чинь одоо ажилчдыг хордуулж байдаг байх нь. 

	Ажилчдаас Ежовт ирүүлсэн мэндчилгээ, Ежовын өөрийнх нь том хөрөг, Ежовт Улсын аюулгүй байдлын Ерөнхий Комиссарын цол олгох тухай ЗСБНХУ-ын ТГХ-ны тогтоол, аюулаас хамгаалах байгууллагын ажилтнуудыг шагнах тухай... Шүүн таслах ажиллагаануудыг чадварлаг хэрэгжүүлсний төлөө ингэж байгаа юм байж. Пятаков-Радекийг шүүсэн тухай “Правда” сонины тэргүүн өгүүлэл: “Шаарны шаар”, мөн хорин хэмийн хүйтэнд Улаан талбай дээр цуглаан хийж, түүн дээр Хрущев, Шверник, ШУА-ийн ерөнхийлөгч Комаров нар шүүх хурлыг сайшааж, хилэнт үгээ хэлсэн тухай материал... 

	Тэр цуглаан дээр байсан хүмүүс юу бодож байсан бол? Итгэж байсан болов уу?

	Шүүн таслах ажиллагааны тухай бүрэн материалыг уншаад, Саша тэдгээр яллуулагчдыг жигшин зэвүүцмээр болов. Гэтэл, нөгөө талаас, тэдний өөрсдийн нь мэдүүлгээс өөр баталгаа, нотолгоо хаана байна? гэж бодогдоно. Бүх улс орон даяар өргөн цартай дайсагнасан үйл ажиллагаа явуулж, хилийн чанадаас заавар, чиглэл авч байсан гэх атал ганц ч баримт, ганц ч захидал хүний урамд байхгүй; баахан алан хядах ажиллагаа бэлтгэсэн гэх, гэтэл нэг ч гар буу, нэг ч сум алга. 

	“Жүжиг” гэдэг үгийг Лидия Григорьевна Звягуро ахин дахин хэлэх дуртай сан, цэлмэг ухаантай авгай бүгдийг ойлгож байж дээ. Сталин эрүүгийн хэрэгтнээс дор, хэрэгтэй бол хэнийг ч ална гэж хэлэхээр нь мань хүн түүнтэй маргадаг сан. Түүний хэлж байснаар л болох царайтай. 

	Саша нөгөө ялдам авгайд “Правда”-г буцааж өгөөд, нэг, хоёрдугаар сарын “Литературная газета” өгөхийг хүсэв. 

	Тэнд ч бас ялгаа алга: буудан ал, устга... Бабель: “Хууралт, урвалт”, Ю. Тынжянов: “Шүүхийн ял - ард түмний ял”, ардын ерөөлч Жамбул: “Ардын комиссар Ежовын тухай найраглал”, В. Луговской: “Өнгөрсний цуст ноход”, Николай Тихонов, М. Ильин, С. Маршак: “Гестапо орох зам”, Андрей Платонов: “Хорт үйлийг гэтлэхүй”. 

	Туж алдар цуутны нэрс. Хэн нь түргэн, хэн нь хурц хэлэх вэ гэж уралдах мэт. Мань хүн, мэдээж, энэ бүхнийг шүүгч биш. Гэхдээ л ийм өгүүллүүд бичсэнийхээ дараа, яаж нүүр нүүрээ харцгаадаг юм бол? Тэр л сонин байна. Ард түмэнд ямар үлгэр үзүүлж буйгаа боддог болов уу?

	За яах вэ, цааш нь уншъя. 

	Константин Федин: “Олон улсын хувьсгалын эсэргүү нарын төлөөлөгчид”, Новиков-Прибой: “Фашизмын хөлсний этгээдүүдийг жигшье”, Ю. Алеша: “Фашистууд ард түмний шүүхийн өмнө”, Леонид Леонов: “Хоёр нутагтны оромж”, Сергеев-Ценский: “Эд нар амьдрах эрх байхгүй”, Р. Фраерман: “Бид тэднийг агуйнаас гэрэлд гаргана”... 

	Мань Сашаг бол “агуйнаас гэрэлд гаргах” шиг амархан юм алга, өөрөө тэдний гарт очиж байна. Дайсныг ажилд авдаг дарга нарыг толгой түрийгүй шүүмжилсэн материал сониноор нэг байна: “Амурын төмөр замд Б. гэгчийг ажилд авсан, өөр нэг газар М. гэгчийг, гурав дахид нь П. гэгчийг авсан гэх. “Үүнтэй холбогдуулан, ажилтныг ажилд авдаг ялт тогтолцоо байгааг тэмдэглэх хэрэгтэй. Намтрыг нь нарийн нягталж судлахгүй, шилж сонгохгүй шууд авч байна” хэмээн сонин бичиж байна. Энэ бол шууд өөрийг нь хэлсэн үг, түүн шиг хүнийг ажилд авч болохгүй гэсэн шууд удирдамж. Муу шүү. Цаашаа ажил, амьдрал яахыг бүү мэд. 

	 

	Орох хаалган дээр манаач сандлаасаа босож, хэнтэй уулзах гэж явааг нь Сашагаас асуув. 

	— Инженертэй. 

	— Засварын газар очиж хар, гараашаар дамжаад тийшээ очно шүү. 

	Хашаа дотор, хоёр урт саравч дор баахан дугуйгүй машин зогсож байна, дугуй хүрэлцдэггүй хэрэг байх. Яг тэнд нь машины угаагуур байна. Модон гүүр, доор нь ус урсгах суваг. 

	Машинд зориулсан өргөн хаалгаар Саша бензин, ацетилин, хэншүү ханхалсан хоосон гарааш руу оров. Хэдэн слесарь хоёр машинтай ноцолдож байна, бусад нь шугамдаа гарсан бололтой. Машины энэ үнэрийг авч, тос тортог болсон хөвөнтэй цамцтай слесариудыг хараад, Дорогомиловын химийн заводод жолооч хийж байснаа шууд санав. Багш нь Илюшка гэж сайхан сэтгэлтэй алт шиг залуу байж билээ. 

	Өглөөгүүр, бараг үүрээр, тэр хоёр заводоосоо гараад, Москва голын эргийн эзгүй засмалаар хурдалж өгнө. 

	— Хийгээ хас, хийгээ хас! Жолооноос буулгана шүү, сайхан мэдээрэй! гэж Илюшка хашхична. 

	Сашаг хурдаа саангуут Илюшка тайвширч, сэтгэлтэй бүсгүйнхээ тухай ярьж алдана. Бүсгүй нь нэг удаа түүнээс Горькийн паркт бүжигт дагуулж очихыг шаардаж. Илюшка насныхаа талыг хөдөө өнгөрөөсөн, элдэв үнэгэн шогшоо энэ тэр гэж ёстой дуулаагүй, нийтийн бүжиг мэдэхгүй хэр нь ичээд хэлж ч чадсангүй. 

	— Өө, тэр яах вэ, би зааж сургана гэж Саша амлажээ. 

	Тэр хоёр гараашиндаа буцаж ирвэл тэнд хоёрхон машин байж: захирлын “роллс-ройс”, тэдний ачааны машин, тэгэнгүүт түүнийг засах гэж байгаа улс болж хаалгаа дотроос нь түгжчихээд, Саша бүжиг зааж гарчээ. Илюшка ганц хүний бүжигт гарамгай, босож суухаас авхуулаад арван зургаат товшилж энэ тэр элдэвлэж байвч үнэгэн шогшооны наад захын гишгэдлийн эвийг олдоггүй. 

	Хоёулаа гар гараасаа барилцаж байгаад Саша командална:

	— Алхам зүүн тийш... Алхам баруун тийш... За-аа, нэг! За-аа, хоёр!

	Илюшка хөлөө харан будилна. 

	— Толгойгоо дээш нь, над руу хар! хэмээн Саша шаардана. — За-аа, нэг! За-аа, хоёр!

	Зай багатай учир Саша Илюшкаг хананы ёроолоор баруун, зүүн тийш нь холхиулна: “За-аа, нэг! За-аа, хоёр!”

	Хоёр хоногийн дараа тэд нар Нинагийнхаар орж, Саша Варягийн ганц пянзтай эгшигт хайрцгийг түр барихаар түүнээс авав. Пянзны нэг тал дээр үнэгэн шогшоо, нөгөө тал дээр нь танго байгаа. Тэгээд жижигхэн гараашаа дахин түгжиж, эгшигт хайрцаг тавьж байгаад Саша хөгжмийн аяар “За-аа, нэг! За-аа, хоёр!” гээд л командалж гарч дээ. 

	Илюшка хожим ажил дээрээ бөөн баяр болсон амьтан ирсэн: Бүсгүйтэй соёл, амралтын паркт очиж, үнэгэн шогшоо битгий хэл, танго, румба хүртэл бүжиглэсэн гэнэ. Бүсгүй эхлээд түүнийг магтаж байснаа, сүүлдээ “Хэн зааж өгсөн?” хэмээн бараг хардах юм болж. Тэгэхээр нь мань хүн, “Манай завод дээр заадаг юм, Панкратов гэж зориудын сургагч бий” гэж хэлж. Нөгөө бүсгүй нь сайн сургагчтай юм байна гэж Сашаг магтсан гэх. Түүнээс хойш Илюшка түүнийг жигтэйхэн хүндлэх болж, замд явахдаа өөчлөхөө больсон төдийгүй шалгалтад бэлтгэхэд нь туслах болжээ. 

	Сайн хүмүүстэй цуг ажилласан сайхан цаг байж дээ, тэдний тухай санахаар дотор бүлээсэх шиг болох юм. 

	Саша Леонидыг тэвшний цехээс олов. Леонид шон түшчихээд, бөөн будаг болсон хувцастай, багс бариад тэвш дээр зогсож байгаа Глебтэй ярилцаж байв. Сашаг хоёулаа тэр даруй танилаа. Глеб цагаан шүдээ яралзуулан мэндлэв. Леонид толгой дохиж, 

	— За орохоор болов уу? гэв. 

	— Тэглээ. 

	— Өргөдлөө авчрав уу?

	— Авчирсан. 

	— Аль вэ, өгөөдөх, бас үнэмлэхээ. 

	Леонид үнэмлэхийг түрүүн үзсэн болохоор өргөдлийг нь уншиж үзэв. Тэгээд, 

	— Эндээ хүлээж бай гэчхээд яваад өгөв. 

	Глеб тэвш дээрээс харайж буугаад, Сашагийн хажууд сууж, “Беломор”-оо гаргав. 

	— Тамхи тат, ялдам минь, энд хориотой ч гэсэн яах вэ. 

	Тамхиа асаацгаалаа. 

	— Сүүлчийнхээ тэвшийг будаж байна, лайтай ажил, гэвч “зоос хэрэгтэй” болохоор яая гэхэв, чамд “зоос хэрэгтэй” юү?

	— Мэдээж. 

	— Бүх хүнд хэрэгтэй гэж Глеб айлдав. — Энэ муу зоосноос болж, суут хүмүүс хүртэл хамгийн хар бор ажлыг хийж байсан юм. Ренуар гэдэг нэрийг мэдэх үү?

	— Мэднэ гээд Саша инээмсэглэв. 

	— Ренуар сав суулга хээлдэг, Крамской гэрэл зургийн газар хальс дээр засал хийдэг байсан юм, бас Поленов, тийм хүнийг мэдэх үү?

	— Поленовыг бас мэднэ. 

	— Поленов юу гэж хэлсэн гээч: хаяг зурахад ер муу юм байхгүй гэж айлдсан. Тэр хаяг хийж байж, би тэвш будаж байна. Өөр эрин юм чинь. 

	Леонид эргэж ирж, Сашад жолоочийн үнэмлэх, өргөдөл хоёрыг нь өгөв. Өргөдөл дээр баазын дарга “Хоёрдугаар цуваанд жолоочоор авах” гэж цохжээ. 

	— Хоёрдугаар цуваа гэдэг нь гурван тонны ЗИС-5. Хоёрдугаар зэргийн жолоочийн шалгалт өгчихвөл автобус руу шилжүүлнэ. Одоо конторт оч, нарийн бичгийн даргатай уулз, тэр хүүхэн бичиг цаасыг чинь ёсоор болгож өгнө гэж Леонид тайлбарлав. 

	Нарийн бичгийн дарга захирлын үүдний өрөөнд суудаг аж. Бичгийн машин дээр юм цохиж байна. Захирлын хаалган дээр Прошкин Н. П. гэсэн жижигхэн хаяг хаджээ. 

	Саша өргөдлөө ширээн дээр нь тавив. Хүүхэн машинаасаа гараа салгалгүй түүн рүү хялайсхийн харлаа:

	— Мэдлээ. Сүүлчийнхээ ажлын газрын тодорхойлолтыг үлдээчих. 

	— Би хаячихсан, надад байхгүй. 

	Хүүхэн өлийж харав. 

	— Би бүх бичиг баримтаа хаячихсан гэж Саша нэмж хэлснээ, — Үгүй ээ, хаях юу байх вэ, хулгайд алдчихсан юм гэв. 

	“Хулгайд алдчихсан” гэхийг сонсоод өрөөнд байсан бусад гурван хүн цааснаасаа толгой салгаж, түүн рүү харцгаав. Хуузтай хоёр өвгөн, нэхмэл цамцтай нэг охин. 

	— Паспортыг чинь бас уу?

	— Бас паспортыг. Оронд нь надад шинийг өгсөн гээд Саша паспортаа гаргаж үзүүлэн, — Дөнгөж өчигдөр авсан, сар өдөр нь энэ байна гэв. 

	Хүүхэн бодлогошрон хөмсөг зангидсанаа, Сашагийн өргөдөл, паспорт хоёрыг аваад дарга руугаа оров. 

	Энэ Прошкин Н. П. гэгч юу гэж шийдэх бол хэмээн Саша түгшүүрлэн бодов. Ямар “үндэслэлээр” паспорт олгосныг шууд анзаарна. Тэгээд гарцаагүй татгалзана. Сэжигтэй хүнийг яах гэж хүзүү дээрээ тавих билээ? Дараа нь “сонор сэрэмж алдсан” хэргээр яллуулна. 

	Саша нэг сул сандал дээр суув. Түүнийг анзаарч байгаа хүн алга. Охин сампингийнхаа эрхийг тачигнуулж, нэг өвгөн тооны машинаа хурр, хурр эргүүлэн, нөгөө нь дансаа шагайгаад суучхаж. 

	Тэгж тэгж нарийн бичгийн дарга гарч ирээд Сашад паспортыг нь өгөв:

	— Дарга сул машин байхгүй гэж байна. 

	Саша яахаа бодон, гарахаа яарсангүй. Захирал дээр орж учраа олох уу? Жолооч хэрэгтэй гэж Леонид тодорхой хэлсэн шүү дээ. Бас л нэг доромжлуулахаас өөр ашиггүй биз. 

	Саша гарч яваад хонгилд Леонидтэй халз тулгарав. 

	— Болчхов уу?

	— Үгүй ээ, захирал татгалзлаа. 

	— Юу? Нааш ир, юу болсноо ярь!

	Тэр хоёр Леонидын жижигхэн өрөөнд оров. Онгорхой босоо шүүгээнд машины баахан эд анги байна. Ширээн дээр нь үнсний савны оронд тамхины иш дүүрсэн бортого байна. 

	— Тэр чамд юу гэж байна?

	— Би түүнтэй уулзаагүй. Үүдний хүүхэн түүн рүү орж ирээд, жолооч шаардлагагүй гэж мэдэгдлээ. 

	— Шаардлагагүй гэж юу гэж байгаа юм бэ?! гээд Леонид Саша руу муухай харав. — Надад зургаан машин жолоочгүй байна, бас зургаан машин ганц ээлжтэй!

	Саша жуумалзав:

	— Надад тэр чинь ямар хамаа байна? Би ажлаас татгалзаагүй, намайг авахаас татгалзлаа шүү дээ. 

	— Өргөдөл чинь хаана байна?

	— Дарга дээр чинь үлдсэн. 

	Леонид хараал тавиад, өрөөнөөс гарав. 

	Саша ганцаараа үлдэв. Цонхоор гараашны хашаа, машиныхаа дэргэд байгаа жолооч нар энэ тэр харагдана. Леонид юу ч бүтээхгүй дээ, илүү ажил. 

	Леонид баргар царайлан буцаж ирж, чимээгүй жаахан сууснаа, 

	— Чи яасан гэж ял эдэлсэн юм бэ? гэж асуув. 

	— Яагаа ч үгүй. Сургууль дээр нэг тэнэг явдал болсон юм, манай ханын сонин сэтгэлд нь таараагүй юм. 

	— Ээ, бас гэж Леонид халаглав. — Гэхдээ захиралд ч бас үндэслэл байна. 

	— Түүнд чинь ямар ч үндэслэл байхгүй. Үндсэн хуулиар би хөдөлмөрлөх эрхтэй юү, үгүй юү?

	— Чи байна шүү, мужийн авто тээврийн газарт өргөдөл биччих гэж Леонид санал хэлэв. — Овог нь Табунщиков. Ийм асуудлыг шийдэж чадна. 

	Саша түүн рүү бодлогошрон харав. Нэг бодол зурсхийж... Азаа үзэх үү, яахав?

	— Чи надад цаас өгөхгүй юү? гээд Саша үзэг авч, бэхийг ойртуулан бичиж эхлэв. Леонид орж гарсан хүнтэй ярилцаж, заримдаа өөрөө орж гарч байвч саад болох юм алга. Саша зөндөө удаан бичсэний эцэст, бичсэн юмаа нэг уншиж үзээд бослоо. 

	— Юу биччихэв, үзүүл дээ. 

	— Дараа үзүүлнэ ээ, одоо яарахгүй бол болохгүй. Чамд баярлалаа, байх тий. 

	Саша трамвайны зогсоол дээр дөрөв нугалсан өргөдлөө дэлгэж дахин нэг уншиж үзэв:

	 

	“БХК(б)Н-ын мужийн хорооны дарга

	н. Михайловт

	А. П. Панкратовоос. 

	 

	Хүндэт нөхөр Михайлов. Би 26 настай. Би бүх насаараа Москвад, Арбатын 51 дүгээр байшинд амьдарсан. 1934 оны нэгдүгээр сард намайг баривчилж, 58-ийн 10-аар гурван жил Сибирьд цөлөх ял оноосон юм. Хугацаа дуусаж, намайг том хотуудад суух эрхгүйгээр чөлөөлсөн болно. Би Калининд ирж, хотын авто баазад ачааны машины жолоочоор орох гэсэн боловч баазын дарга Прошкин Н. П. надад татгалзсан хариу өглөө. Уул нь жолоочгүйн улмаас нэлээд машин зогсож байна. Үндсэн хуулиар би хөдөлмөрлөх эрхтэй, гэтэл эрхээ практик дээр хэрэгжүүлэх боломжгүй байна. Одоо би яах вэ?

	Хүндэтгэн ёсолсон

	Панкратов”. 

	 

	Нэг өгүүлбэрийг өөрчилбөл зохилтой сон. Хэрвээ Михайлов түүнийг хүлээж авбал, “Та яагаад заавал Калининд ирсэн юм бэ?” гэж асууж мэднэ. Тэгэх үед хаяагаа манасан үг байсан бол яг болохгүй юү, жишээлбэл, “Миний хамаатан байдаг Калининд ирж... “ гэж бичдэг байж. Гэвч одоо нэмж бичих арга байхгүй, нэгэнт оройтож. Энэ чигээрээ байж байг, юу л болбол болог. 

	Энэ бол цөхөрсөн, магадгүй, ямар ч горьдлогогүй алхам. Гэвч өөр арга алга. Эндээс яваад шинэ газар очлоо гэхэд дахиад энэ лай эхэлнэ. Харин энд бол өчүүхэн ч гэсэн горьдлого байна, Михайлов гэнэт түүнийг санаж мэднэ. 

	Доод давхрын пропускийн товчооноос Саша Михайловын өрөө рүү утасдав. Туслах нь утсаа авлаа. Саша нөхөр Михайловтой уулзах хүсэлтэйгээ хэлэв. 

	— Ямар асуудлаар?

	— Хувийн асуудлаар. 

	— Хүлээн авах дээр нэрээ бичүүлчих. 

	— Би маргааш явах юм. 

	— Ирэхээрээ бичүүлэхгүй юү. 

	— Тэгвэл түүнд захиа дамжуулахыг зөвшөөрнө үү. 

	— Бичиг хэрэгт өгчих. 

	— Танд энэ захидлыг биечлэн өгье, энэ чухал асуудал байгаа юм, би танаас гуйя. 

	— Овог, нэр. 

	— Панкратов Александр Павлович. 

	— Намын батлах чинь байгаа юу?

	— Би нам бус. 

	— Паспорт?

	— Байна. 

	Михайловын туслах махлагдуу намхан залуу аж. Босоогоороо Сашагийн өргөдлийг гүйлгэж хараад, түүн рүү хараа шилжүүлэхэд, түүнийг хаа нэгэн газар үзсэн мэт гэнэт санагдав. Түүний царайг ажвал бас л яг тэгж бодож байх шиг. Хаа харснаа санаж ядан байна. 

	— Та паспортоо өг дөө. 

	Саша паспортоо өгөв. 

	— Та суузнаж бай хэмээн булангийн сандал руу заагаад, даргынхаа өрөө рүү орохдоо хиймэл сарьсаар бүрсэн хаалгыг сайн татаж хаав. 

	Мужийн намын хорооны даргын үүдний өрөө даруухан тоногтой аж. Албаны тавилга, албаны туузан дэвсгэр. Баруун гар талын хоёр цонхны хооронд Лениний “Правда” уншиж буй томруулсан гэрэл зургийг өлгөж, эсрэг талын хананд Сталины ганс зуусан гэрэл зургийг хаджээ. 

	Ингэхэд, энэ туслахыг хаана харсан байж болох вэ? Эсвэл ерөөсөө үзээгүй, зүгээр л хүн андуурч байгаа юм болов уу? Тийм ч бай, үгүй ч бай, ямар ч атугай, уриалгахан зан гаргаж, хүсэлтийг нь сонсон хүлээн авч, өргөдлийг нь Михайлов руу аваад орлоо. Тэглээ ч гэсэн хэрэг бүтнэ гэх горьдлого тун өчүүхэн байна. 

	Тэгсхийгээд туслах гарч ирж, дахиад хаалгаа сайн хаалаа. Тэр хаалганы цаана давхар хаалга байгааг Саша анзаарав. 

	Саша түүнийг тосон босов. 

	Туслах түүнд паспортыг нь буцааж өгөхдөө, 

	— Маргааш авто баазын дарга дээр очоорой, таныг ажилд авна гэж хэлэв. 

	Тэгэхээр Михайлов түүнийг эргэж санасан байх нь.

	Плевицкаягийн урилгын тухайд Шарль төдийлөн сүйд болсонгүй. 

	— За яах вэ, Озуар-ла-Ферьер сайхан газар. 

	— Ийм танилтай байхад чи дургүй байна уу?

	Шарль инээв. 

	— Хатагтай Плевицкаятай танил байхыг юу гэж дургүйцэх вэ. Харин нөхөр нь дэндүү сайхан ноёнтон. 

	Вика бас инээд алдав. Тэр бээр хар хүндээ хардах шалтаг гаргадаггүй, өөрөө ч нөхрөө харддаггүй билээ. Ямар бэртэгчин биш. Гэхдээ Шарлийн үгнээс ямар нэгэн сэрэмжлүүлэх амьсгаа сэнхийж байна. Цагаачдыг Нелли гуйлгачин гэж байсан, Шарль арай л өөр санаа хэлэх гээд байх шиг. 

	— Хэрвээ очих хэрэггүй гэж чи үзэж байгаа бол би тийшээ очихгүй шүү. 

	— Чи урилгыг хүлээж авсан, чамайг авах гээд ирнэ, ийм болсон хойно татгалзах чинь эелдэг бус явдал болно. Гэхдээ долоо гэхэд буцаж ирсэн байхыг бодоорой. Би Прагаас утасдана. 

	Шарль тэр оройдоо Прага руу гурав хоногоор явж байгаа билээ. 

	Маргааш нь, өглөөний арван цагт хаалгачийн тэндээс Скоблин Вика руу утасдав. 

	Вика доошоо буулаа. 

	Орцын үүдэнд шинэ “пежо” зогсож байв. Вика машины төрлийг хэдийн ялгадаг болжээ. Скоблин түүнийг арын суудалд суулгаад, өөрөө жолоодон, эхлээд хотын энэ зуурын танил гудамжаар явж байснаа тэгсхийгээд хотоос гарав бололтой. Скоблин өөрийн бодолд автан, хөрзгөрдүү царайтай явна. Мэдээжийн хэдэн юм асууж, заримдаа ямар газар яваагаа нэрлэхээс өөр юм эс ярина. Жуанвиль гэдэг жижигхэн хот, Шампаньи энэ тэр гэж нэрлээд Венсений ойд 1935 оны хоёрдугаар сарын 27-нд тэдний машиныг ачааны машин мөргөсөн газрыг үзүүлэв. Машин нь будаа болсон хэдий ч, мөргөнгүүт тэр хоёр машинаасаа зам руу хол шидэгдэж амьд гарцгаажээ. Надежда Васильевна яльгүй цочирдож, ойр зуурхан хөх няц авсан, долоо хоногийн дараа концертоо тоглож эхэлсэн, харин мань хүний баруун эгэм хугарч, далных нь яс цуурчээ. 

	— Тэгээд бүгд сайхан эдгэрсэн гэж Скоблин өгүүлэв. — Заримдаа, тэнгэр муухай үед эгэм, дал хоёр жаахан шархирна, гэхдээ Надежда Васильевна намайг өвчнөө нууж байна гэдэгт эргэлзэхгүй өөрөө иллэг хийдэг юм. 

	Энэ бол түүний хэлсэн хамгийн урт өгүүлбэр. Скоблин түүнийг хүүхэн хүнийх нь хувьд огт сонирхохгүй байгааг Вика шууд ойлгов. 

	Озуар-ла-Ферьер замд таарсануудтай адилхан жижигхэн тохилог хот ажээ. Гудамж нь нарийхан, голдуу хоёр давхар барилгатай, жижигхэн тагтнууд нь угалз бүхий ширмэн хашлагатай, зарим байшингийн нэгдүгээр давхарт мухлаг, ресторан энэ тэр байна. Хотын захад өндөр цагаан сүм байна. Скоблин түүнийг “Гэгээн Петрийн сүм” хэмээн тайлбарлаад, арав хүрэхгүй минут яваад хүрнэ гэж мэдэгдэв. 

	Скоблины хоёр давхар байшин хошуурч нийлсэн, нарийвтар хоёр гудамжны уулзвар дээр байдаг аж. 345 гэсэн дугаартай нүүрэн талаараа маршал Петений гудамж руу харжээ. Саарал чулуун ханатай, том том цонхтой, вааран дээвэрт нь задгай зуухны яндан харагдана. Бетоныг хээлж хийсэн хашаагаа бут сөөгөөр эмжжээ. Ногоон зүлгэн дундуур улаан туйпууны үртсээр нягтруулж өнгөлсөн явган зам гаргасан нь нүднээ чимэгтэй. “Ямар гоё юм бэ, яггүй мөнгө гаргасан байх даа?” гэж Вика бодов. 

	Скоблин машинаа хаалганы гадаа орхиод Викад найр тавин оруулж, тэр хоёр бяцхан саравчтай довжоон дээр гарлаа. Үйлчлэгч хүүхэн хаалга нээж өгөхөд, түүний гар доогуур хоёр нохой эзэн рүүгээ ухасхийлээ. 

	— Энэ бол Юка гэж Скоблин хар нохой руу зааснаа, — цагааныг Пусик гэдэг юм хэмээв. 

	Урт хүлхгэр даашинзтай Плевицкая үүдний өрөө рүү ирж, нөхрөө үнсээд, бас Викаг үнсэж зочны өрөө рүү дагуулан оров. Скоблин дээд давхар луу гарав. 

	— Коленька, одоо кофе ууцгаана шүү гэж Плевицкая нөхөртөө сануулав. 

	Нэгдүгээр давхрын баруун хагас тэр чигээрээ зочны өрөө. Хэдэн буйдан дээр баахан муур хэвтэж байна, нэг хар алаг муур зөөлөн сандал дотор тухалчхаж. Том ширээ, хананы задгай зуух, төгөлдөр хуур. Цонхнууд нь шараар будсан хоёр хоёр хавтсан хаалттай аж. Цонх нь шар хөшигтэй, буйдан, сандал энэ тэр нь бас шар бүрээстэй байхыг үзвэл Плевицкая энэ өнгөнд дуртай бололтой. 

	“Дараа ирэхдээ шар сарнай авчрах юм шүү” гэж Вика дотроо товлов. Байшин дотроо бодвол гаднаасаа чинээлэг харагдаж байна гэж бас бодож амжив. 

	Ханан дээр зөндөө олон гэрэл зураг хаджээ. Плевицкая ханцуйгүй даашинзтай, аян замын хувцастай, зуны цамцтай, дэлхийн янз бүрийн оронд шүтэн бишрэгчидтэйгээ, папах малгайтай, дайзтай черкеск өмссөн лут өндөр генерал-Врангелийн хөрөг, бас генерал Миллер, генерал Кутепов, за тэгээд, хамгийн ил газар Шаляпин, Собинов, Рахманинов, Бельмонт нарын “Эрхэм хүндэт Надежда Васильевнад”, “Алдарт Надежда Васильевнад” гэх мэтийн дурсгалын гарын үсэгтэй хөргүүд... 

	— Миний найз нар. Би эд нарыг харна, эд нар намайг харцгаана хэмээн Плевицкая инээмсэглэв. 

	Суманд нэвт нэвт буудуулсан корниловын хорооны хар улаан тугийг нэг буланд хүндэтгэлтэй байрлуулжээ. 

	— Николай Владимирович корниловчуудын командлагч гэж Плевицкая бахархан өгүүлэв. — Тийм хүмүүсийг мэдэх үү?

	— Тун барагтай даа, дунд сургуулийн түүхийн сурах бичгээс цаашгүй гэж Вика үнэнээ хэлэв. 

	— Николай Владимирович хорин тавтай, ахмад цолтой байхдаа 1919 оны арван нэгдүгээр сард Корниловын хороог хүлээж авсан, тэгээд 1920 оны тавдугаар сар гэхэд генерал цолтой болчихсон, Корниловын дивизийг командалж явсан юм. Манай хүн командлагч, би нялх биетэй командлагчийн авгай... Цагаан армийнхан бүгд Коленька шиг байсан бол өдийд большевикууд засаг барьж байхгүй л байсан даа. 

	Үйлчлэгч хүүхэн, нэр нь Мария гэдэг юм байж, кофе, сүү, жигнэмэг авчирч өгөв. Бас шил улаан дарс оруулж ирээд хундагаа хүн бүрд тарааж тавив. Скоблиныг цүнх барьсаар бууж ирэхэд, бүгдээрээ ширээ рүү сууцгаалаа. Хоёр нохой нь тэрүүхэнд хошуугаа хөл рүүгээ шаагаад хэвтээд өгч. 

	Николай Владимирович юу ч хэлэлгүй, кофегоо шалавхан уучхаад, босож Плевицкаягийн духан дээр үнсээд, цүнхээ авч Вика руу мэхэсхийв. 

	— Уучлаарай, би яарч байна. 

	— Коленька, бушуухан эргэж ирэхийг бодоорой гэж Плевицкая хойноос нь өгүүлснээ, Вика руу эргэж, — За, ингээд та бид хоёр хоёулхнаа үлдэх нь энэ гэв. 

	Тэгээд шилтэй дарсаа авч Викагийн жүнз рүү хандуулсанд, Вика, 

	— Баярлалаа, өглөөгүүр дарс хэрэглэж заншаагүй юм хэмээн талархав. 

	— Өглөө, орой ямар ялгаа байна, франц дарс сулхан, ус л гэсэн үг, би дуртай уудаг юм гээд өөртөө хундагалж, талд нь ортол залгилснаа, — За, Москвагийн тухай яриад бай даа гэв. 

	— Юу яримаар юм бэ дээ? хэмээн Вика инээмсэглэж дал мөрөө хавчив. — Саяхан метро ашиглалтад орсон. 

	— Метро гэж Плевицкая зэвүүрхэв. — Парист метро бий болсоор даруй гучин долоон жил болж байна. 

	Тэр бээр нэгэн муурыг дуудаж өвөр дээрээ суулгав. 

	— Би Москваг их санадаг юм, Вика минь... Би эхлээд “Яр”-т дуулдаг байлаа, нэг сайхан ресторан байсан юм. “Яр”-ын захирал Судаков, энд худалдаачид эхнэртэйгээ байцгаагаа, тийм учраас завхай байж болохгүй гэх ухааны юм яриад, жүжигчдийг тайзан дээр их нүцгэлж гарахыг зөвшөөрөхгүй, завхай гэх юм юу байх вэ, харин би Москвад их амжилт олсон, москвагийнхан надад хайртай болцгоосон. Москвагаас Доод Новгородын яармагт очдог байлаа. Нэг удаа очиход маань Леонид Витальевич Собинов анзаарч, надад баглаа сарнай бариад, “Та бол авьяас” хэмээж, Дуурийн театрт, өөрийнх нь концертод оролцож дуулахыг урьсан юм. Энэ дивангарын явдал, хонгор минь, хэзээ тэгсэн гээч, 1909 онд. 

	Тэр бээр хундагатай дарсаа гүйцээчхээд, бодосхийснээ дахин хундагалав. 

	— Манай москвагийнхан ч ёстой сайхан даа, би тэдэндээ ёстой хайртай, дуу хоолой нь шимтэй, жинхэнэ тансаг орос аялгуу. Тэднийг петрбургийнхэнтэй зүйрлэхийн арга байхгүй, цаадуул нь франц хэлийг оросоосоо илүү мэднэ. Хэдэн хүүхэн нэг удаа над руу театрын дурангаа онилчих нь тэр. Эд бараа л харж байна гэсэн үг. Нэг нь асууж байна: “Түүдэг гэж юу юм бэ, бэрээ гэж юу юм бэ?” Миний бүр дургүй хүрээд явчихлаа, нүд рүү нь зэвүүрхэн харж байгаад хэллээ: “Бэрээ гэдэг бол нөхөр нь гэм хийсэн авгайгаа сургадаг торлог... Түүдэг гэдэг нь бол утас ээрэх гэж бэлтгэсэн олсны самнамал бөөндгий... “

	Тэр авхай дахиад намайг дурангаараа харж байна: “Charmant. Та их ялдамхан байна!”

	Энэ дээдэс л Оросыг хөнөөчихсөн юм. Ард түмнээ ад үзнэ, тэгээд хариугаа авах нь тэр дээ. Танд гэж хэлэхэд, би энд ч гэсэн тэр авхай нараас холхон байдаг юм. Дурантайгаа л үлдсэн байх, түүнээс биш, бийгээс бие, бэлчихээс бөөс гэгч болсон хүмүүс... За тэдний тухай ярихаа больё, миний уур шатчихдаг юм. 

	Тэгээд дарснаас дахин хундагалав. 

	— Нэртэй болсныхоо дараа би Москва руу шилжсэн юм. Дегтярныйн хөндлөн гудамд сайхан байр авсан, түүнийг засаж тохижуулах хооронд Их Дмитровкад тавилгатай өрөөнд сууж байлаа. Хаа байдгийг мэдэх үү?

	— Мэдэлгүй яах вэ. Их Дмитровкаг ч мэднэ, Дегтярный хөндлөн гудмыг ч мэднэ. 

	— Тэр өвөл цас их орсныг яана, гуравдугаар сар гарчхаад байхад чинь цас ороод л байдаг, жавартай салхинд хөлдөхөөс сэргийлж гудмын модыг хучна, манай ганган Москва, яах вэ дээ, цасан баринтагтай мөнгөлөг хатан л гэсэн үг. 

	Вика энэ тансаг ярианд балмагдан, кофеныхоо чихрийг хутгаж байгаа хүн болж, хараа буруулав. 

	— Би хэзээнээс нааш өвлийн Москвад л илүү дуртай, өвлийн амьдрал арай л хөгжилтэй юм шиг санагддаг сан, амьтан хүн зүг зүгтээ яараад, дэлбэгч нар ташуураа агаарт тас тас даллан, морьдын хонх жингэнээд л... Маний нас сүүдэр ч тэр л хурдан чарга шиг жирэлзэж одох юм, тэгээд ч тэр юм уу, Москва эртэн цагийн сайхан зүүд шиг сэтгэл зүрхэнд уяатай... Петербург ч бас уяатай, Хааны Тосгон бас, би тэнд Эзэн хаандаа ая барьж байлаа шүү дээ гээд Плевицкая чимээгүй болж инээмсэглэв. Хэлсэн зүйлийг нь Вика тогтож ухаараг гэх аястай тийнхүү түр азнаж цонхоороо харжээ. — Би тэгэхэд нүгэлтэй сандарсан, аяга кофе, жүнз коньяк гуйж уулаа, хорин дусал бамбайн ханд хүртлээ... Тэгээд эзэн хаан руугаа гарах нь тэр дээ. Бөхийхөөрөө бөхийж мэхийн ёслоод, нүүр лүү нь шууд харсан чинь хааны цоглог нүднээс гэрэл сацарч байх шиг санагдаад явчихлаа. Айдас тэр даруй хийсэн арилж, сэтгэл сайхан уужирлаа. Би тэгэхэд мөн олон дуу дуулсан даа. Эзэн хаан хүртэл намайг ядраагүй биз? гэж асуусан гээд л бод. Би юун ядрах тухай бодох вэ, хүн болж төрсний хэрэг бүтэж байх шиг аз жаргалтай байгаа юм чинь. Толгойд орж ирснээ л дуулаад байлаа. Харчуулын хувь тавилангийн тухай дуулсан, тэр ч бүү хэл, Сибирийн тухай нэг хувьсгалт дуу дуулсан. “Би орь залуу охин явлаа”-г дууллаа. Дэлбэгчийн тухай бас дууллаа. Тэр дууг та мэдэх үү?

	— “Эрэмгий гурвалсан чарга эрчилж явна” бил үү, эсвэл “Өртөөчний гурвалсан чарга хурдалж явна”... гээд үү?

	— Үгүй ээ, би Эзэн хаанд өөр дуу дуулсан юм. Плевицкая хундагаа ширээн дээр тавьж, толгойгоо өлийсхийн тухалж байгаад аяархан аялах нь тэр:

	 

	Харвасан сум лугаа адил

	Агсам гурвал довтолгоно. 

	Төрөлх Москва минь үүрд баяртай гэх

	Түрлэг ая дуу тэндээс цуурайтлаа. 

	Алтан ганжирт чамайгаа би

	Ахиж хараа ч уу, үгүй ч үү, 

	Азай буурал Кремлийнхээ хонхыг

	Ахиж сонсоо ч уу, үгүй ч үү, 

	Нарт хорвоод үүрдийн юм гэж үгүй

	Намайг аваад хувь заяа минь алсаллаа. 

	Эхнэр минь баяртай, үрс минь баяртай

	Эргэж ирэх эсэхийг эзэн бурхан л мэднэ. 

	Уур савсуулан гурвал чарга зогслоо, 

	Улаач нүд юундаа алчуураа хүргэлээ. 

	Тэгтэл энгэр дээр нь гэнэт

	Тэвгийн чинээ сувдан нулимс уналаа. 

	 

	Тэгэхэд эзэн хаан “Наад дуунаас чинь миний хоолой зангираад явчихлаа” гэж айлдсан шүү. 

	Эзэн хаан орос дууг ингэж л мэдэрч байсан юм. Надтай салах ёс гүйцэтгэхдээ, миний гарыг чанга гэгч нь атгаж, “Надежда Васильевна, танд баярлалаа. Таныг сэтгэл дүүрэн сонслоо. Таныг дуулах сургууль тухайлж хийгээгүй хүн гэж надад хэлсэн. Тэгвэл битгий хийгээрэй. Байгаагаараа л байгаарай. Би сургууль хийсэн гургалдай хоолойтнуудыг бишгүй сонсож явлаа. Тэд нар бол сонсголд зориулж дуулдаг юм, харин та бол сэтгэлд зориулж дуулж байна” гэж хэлж билээ. Вика минь, миний амьдралд ямар аз жаргал тохиосон байна даа, Эзэн хаанаас өөрөөс нь ийм цаглашгүй үнэтэй үг сонсоно гэдэг чинь?

	— Ёстой, ёстой хэмээн Вика амыг нь дагуулах зуур шилтэй дарс дундаа орсныг анзаарав. 

	— Хааны Тосгонд би Эзэн хаанд олон удаа дуулж өгсөн, би ч түүнд дуулж өгөх дуртай, хаан ч намайг сонсох дуртай. Бас надтай ярих ч дуртай, гэтэл намайг Эзэн хаантай ярилаа, ярихдаа гараа савчууллаа энэ тэр гэж ордныхон гоморхдог, зэмлэдэг байсныг яана. Хаан бол намайг зэмлэхгүй, намайг дээдсийн хүрээлэнгийн зан аягт суралцаагүйг ойлгодог байсан. Тэгтэл тийм хааныгаа алчих юм! Үүнийг би энэ яваа насандаа өршөөхгүй! гэж Плевицкая заналтай хэлээд, царайд нь хорсол тодроод ирэв. — Хэнийг ч уучлахгүй! Эзэн хаан Москвад жинхэнэ орос хүмүүсийн дунд аж төрж байсан бол ямар ч хувьсгал гарахгүй байсан, орос хүмүүс эцэг болсон хаанаа доромжлуулахгүй шүү дээ... Москвад болсон Бородиногийн баяр ёслолыг санаж байна. Гудамж талбай хүнээр дүүрчихсэн, хүмүүс дуулах нь дуулж, бүжих нь бүжээд л... Кремлийн сүмийн алтан ганжир, алтан загалмай наранд гялалзаад л... Их Иваны аварга хонх дүнгэнэн, Москвагийн тоо томшгүй олон хонх даган түрж хангинахуйд газар чичрэх шиг болж, тэр өдөр Москвад байсан бүх хүний нүднээс нулимс бөмбөрсөн дөө. Петербургт тийм баяр байж болох уу? Тэднийхэн дандаа язгууртан, үндэс яривал, германчууд, скандивчууд гээд гүйцээ, тийм учраас л түмэн хараал идэж ханашгүй тэр хувьсгалыг сэдэхгүй юү. 

	Жинхэнэ орос хүн чинь ёстой Шаляпин даа. Мамонтов намайг түүнтэй танилцуулсан юм. Федор Иванович надад, “Төрөлх дотно Надюша минь, Бурхан чамайг ивээх болтугай, газар шорооноосоо авчирсан өөрийнхөө дууг л дуулж яваарай, надад тийм дуу байхгүй, би хөдөөгийнх биш, төв газрын хүн” гэж хэлж байсан юм. Нээрэн, олон сайхан, ухаантай хүнийг бурхан надад заяаж дээ. 

	Цонхон дор азарган тахиа чангаас чанга донгодов. 

	Вика санаандгүй байсан болохоор овосхийтэл цочив. 

	Плевицкая инээд алдав:

	— Манайх чинь зөвхөн нохой, мууртай айл биш, бас тахиа бий. Коленька өөрөө гардан тэжээдэг юм гээд босож, — Намайг сонсох гэж чилж байгаа байлгүй, залхааж гүйцсэн байхаа гэж өгүүлэв. 

	— Өө, хаанаас даа. Та ямар гоё ярьдаг юм бэ гэсээр Вика бас бослоо. 

	Манж үг биш. Викад үнэхээр сонирхолтой байж. Эзэн хаантай гар барин мэндэлж явсан энэ гурван жилийн боловсролтой тариачин хүүхэн, хожмоо хувьсгалд ниргүүлэн толгой хоргодох газаргүй дүрвэгч болж хувирснаа дахиад даян дэлхийд нэр нэндэн манджээ. Хувь заяа гэгч энэ бус уу?

	— За, тийм бол баярлалаа... Явъя, би танд байшингаа үзүүлье, дараа нь хоёулаа цэцэрлэгт жаахан сууцгаая. 

	Зочны өрөөнөөс дугуй шатаар хоёр дугаар давхар луу өгсөх зуур нарийхан цонхны дэргэд Плевицкая Викагийн гараас барьж, 

	— Харж байна уу, яг тэндээс цааш ой байна гэснээ цонхны шилэнд нүүрээ бараг наах шахан, — Энд Колягийн гараашийг тулгаад барьчихсан юм, машинтай бол гарааш заавал хэрэгтэй гэв. — Өөр нэг эвтэйхэн юм юу гэвэл гал тогоо руу гаднаас шууд орж болно. Мария өглөө ирэхэд, бид чимээ авиа огт сонсохгүй шүү дээ. Ер нь бол би эрт босдог юм, харин заримдаа элдэв бодол толгойд эргэлдээд нойр хулжчихна, эсвэл дөнгөж өглөөний долоо хавьд сая нэг юм унтана. 

	Скоблины ажлын өрөөнд номын шүүгээ байна. Франц номууд нэг хэсэг тавиур дээр, орос нь нөгөө нэг хэсэг дээр байна: Тургенев, Достоевский, Толстой... 

	— Би уул нь Толстойг унших дуртай байсан юм. Гэтэл “Тамыг нурааж дахин сэргээсэн нь” гэдгийг уншсанаас хойш гартаа ч барихаа больсон. Хорлогчинтой өвгөн, бүх хүнийг шүлсээрээ булж, хүн амьтныг толгой дараалан зүхнэ, ганц ухаантай нь юм гэнэ, би тийм зохиолоор яах вэ дээ?

	Тэр өрөөний ханаар бас баахан хүний хөрөг өлгөчхөж: Куприн, Бунин, Керенский, өдий төдий генерал, офицер. 

	— Эд нар бүгд манай корниловчууд... Коленька таван зуун тулалдаанд оролцсон, олон удаа шархтсан, корниловчууд амь насаа хайрлана гэж ёстой байхгүй, бусад нь бүгд корниловчууд шиг тулалдаж байсан бол ч... 

	 

	Эрх чөлөө, Орос орныхоо төлөө

	Эрс тулалдаанд дуудах аваас

	Эрэлхэг зоригт корниловчууд

	Эргэж хургалгүй гал, ус руу орно. 

	 

	Плевицкаягийн нүдэнд нулимс гүйлгэнээд ирлээ. 

	— Хөөрхийс минь, хөөрхийс минь... Жинхэнэ баатрууд. Перекопт би бүр ухмал шуудуунд дуулж явлаа. Большевикуудын үхэр буун дуу нүргэлж байхад хүртэл би дуулсаар л байлаа. Гэвч бүтээгүй, санаснаар болж өгөөгүй... 

	— Одоо би чамд нэг юм үзүүлье... Тэр бээр Викаг гэнэтхэн “чи” гэнэ, тэгснээ буцаад л “та” гэнэ. Тонгойж байгаад, нэг их зузаан биш, гэхдээ ердийн номоос арай том нэг ном гаргаж ирээд хавтсыг нь нээснээ Вика руу дохиж, “Зэрэгцээд суу, бүү ай, шал цэвэрхэн байгаа” гэв. — Харж байна уу, Надежда Плевицкая-“Дёжкийн Карагод”... Нэр нь ойлгомжтой юу? Дёжка гэж би, Надежда. Намайг манай гэрийнхэн Дёжка гэдэг байсан юм. Карагод гэдэг нь манай нутгийнхаар бол, Курскийнхээр шүү дээ, тойрон бүжиг. “Титэм” хэмээсэн өмнөх үг нь Алексей Ремизовынх. Надад бол их нэр төр!.. Харин Москвагийн та нар бол тийм овгийг ч мэдэхгүй, танайд Ремизов гэж бас хориотой нэр, энэ хүн хорин нэгэн онд Оросыг орхин одсон юм... За, миний муу ээж энэ байна... гээд тэр бээр зурагт уруулаа хүргэв. — Хүний дээд, хүний хайлан ээж минь, диваажиндаа жаргах болтугай... За, энэ миний залуугийн зураг байна. Шөнтгөр хамартай тариачин охин Дёжка, би яг хэвээрээ шүү. Энэ бол дахиад би байна. Ийм ханцуйгүй даашинзтай концерт тоглодог байлаа. За, номын хоёрдугаар хэсэг, “Миний дуулсан замнал”, энэ нь бүр хожим, гучин онд нийтлэгдсэн юм. Рахманинов өөрийнхөө “ТАИР” гэдэг хэвлэлийн газарт, өөрөө хэвлүүлсэн гээд л бодчих. “ТА” гэдэг нь Татьяна, “ИР” гэдэг нь Ирина гэсэн үг, хоёр охиных нь нэр. Энэ би тосгонд байна, дахиад ээжийн зураг. Энэ номд миний бүх амьдрал бичээтэй байгаа. Би танд уншуулна. Гэхдээ яг үүнийг өгөхгүй, энэ бол минийх, би хэнд ч өгдөггүй юм, хаана нууж байдгийг харж байгаа биз дээ? гээд тэр бээр инээв. — Яг л доржпалам хадгалж байгаатай адил... Надад өөр хоёр хувь бий, танилууддаа өгч уншуулдаг юм, одоо хүний гар дээр байгаа, авчрахаар нь танд өгье. 

	Плевицкая даруухан тавилгатай дараачийн өрөөний хаалгыг онгойлгосноо, “Хоноцын өрөө” гэж тайлбарлав. 

	Унтлагын өрөөний ханан дээр корниловынхны дүрэмт хувцастай Скоблины бүтэн хөрөг байна. Энгэртээ Георгийн загалмайт одонтой эрэлхэг царайтай дэгжин офицер. 

	— Хорин онд бид анх танилцахад Коленька ийм байсан юм, улаантны эсрэг байлдаан үргэлжилж байсан цаг. Бид хоёр Туркийн Галлиполи хотод гэрлэцгээсэн юм. Хуримаа даруухан хийсэн, корниловынхны хэдхэн офицер байсан, генерал Кутепов мөргөсөн эцэг болсон... Хөөрхий муу Александр Павлович, түүнийг большевикийн эрлэгүүд олзолж аваачаад, зовоож, тарчлааж алсан... 

	Плевицкая нулимс унагалаа. Жижиг шүүгээ нээж, шилтэй коньякаас бяцхан жүнзэнд хийж уучхаад буцааж хийв. 

	Унтлагын өрөөний цаана нуман хаалгатай бяцхан өрөө байна. Жижигхэн ширээ, дэргэд нь зөөлөвчтэй исэр, номын тавиур, хувцасны өргөн шүүгээ, том толь. 

	— Миний өргөө хэмээн Плевицкая алиалав. — Би энэ байшинд дуртай, анх харангуут л аятайхан санагдсан, тохилог, гэрэл гэгээтэй саруулхан, хойшоо, баруун, тийш, зүүн тийш гээд гурван тал руугаа цонхтой, бид нар мандахыг ч харна, жаргахыг ч харна. Би харанхуйд байж сууж чаддаггүй юм. Бас ганцаараа байх их дургүй. Та гар мараа угаах уу? Онгоцны өрөө энэ байна шүү. 

	Тэр хоёр хувцаслаж, цэцэрлэг рүү гарлаа. Араас нь ноход, нохдын араас муур даган цувцгаав. Байшингийн гадуур хэдэн тахиа явж байна. 

	Вика, Плевицкая хоёр гурван хусны дор тавьсан сүлжмэл сандалд сууцгаав. Хэдийгээр хоёрдугаар сар ч гэсэн нар ээвэрлээд дулаахан байна. 

	— Энэ хуснууд, харж байгаа биз, би өөрөө суулгасан юм. 

	Мария гал тогооноос гарч ирэхэд, Плевицкая ширээ рүү харцаараа заалаа. Мария байшинд ороод, нөгөө шилтэй дарс, хоёр хундага, аягатай самар авчирч ширээн дээр тавив. 

	— Манай энэ ухаалаг шүү, Мария Чека гэдэг польш хүүхэн, гэхдээ Францад өсөж бойжсон юм, бид хоёр францаар л ярина, ер нь, үнэнээ хэлэхэд, би польш хэлэнд дургүй, “пше”, “пши” гэж шаагиад ярьж байна гэж хэлэхэд бэрх, түүнээс гадна Зержинский, Менжинский гээд Улс төрийн газар тэр чигээр польшчууд. 

	Плевицкая хоёр хундаганд дарснаасаа хийв. 

	— За, оросын хусны дор ч та ууж л таарна даа. 

	— Өө, тэгэлгүй яах вэ хэмээн Вика инээмсэглэв. 

	— Оросын төлөө!

	Хундагаа тулгацгаав. 

	— Бид энэ байшинг 1930 оны тавдугаар сард Шнейдерийн товчооноос худалдаж авсан юм хэмээн Плевицкая үргэлжлүүлэв. — Энэ хавьд оросууд олон бий. Дээр үед энд ой байсан юм гэнэ билээ, модыг нь хуу булгалаад байшин барьж эхэлсэн гэж байгаа, харин би бол хус суулгаад байгаа юм гээд тэр бээр хусаа илбэж, хоолой нь чичирсхийв. — Миний муусайн хуснууд, хус харахаараа л Курск нутаг, төрөлх Винниково тосгоноо, тэр хавийн хусан төглөө санадаг юм... Би яасан шүү, Вика, нөгөө Староконюшенный танай байрыг санасан шүү... 

	— Тийм, та ярьж байсан. 

	— ”Каролина”-д байхад би тун итгэл муутай хэлсэн, нэг юм бүдэг бадагхан санах ч шиг, үгүй ч шиг байсан, харин дараа нь танай эцэг, эх хоёрыг тов тодхон санасан шүү. Гэхдээ би өөрийгөө шалгаж үзмээр байна, надад нэг юм хэлж өг, танай хаалган дээр “Профессор Мурасевич” гэж гоёмсгоор бичсэн бяцхан зэс пайз байсан уу?

	— Марасевич гэж Вика залруулав. — Байсан, тийм пайз байсан. 

	— Аав, ээж чинь амьд сэрүүн үү?

	— Ээж хорин хоёр жилийн өмнө өөд болсон, аав маань жар шахаж яваа, би санаа зовох л юм. 

	— Жар чинь нас биш хэмээн Плевицкая эрсхэн өгүүлэв. — Тэгэхээр санаа зовох хэрэггүй, муу ёрлох хэрэггүй, Бурханы авралаар энх тунх аж төрнө. Юу шүү дээ, Вика, намайг танайх руу Станиславский аваачсан юм... Би танайд дуулж байлаа... Орос маягаар элбэг дэлбэг дайлаад, тохилог, сайхан байсан даа... Намайг Станиславский авч очиж байгаа, тэгсэн чинь би Клюевийг дагуулаад хүрдэг байгаа даа. Яруу найрагч Клюев, тийм хүнийг мэдэх үү?

	Вика түгдэрсхийн саатав. 

	— Их дөлгөөн хүн байж билээ хэмээн Плевицкая үргэлжлүүлэв. — Байсхийгээд л уйлна. Миний хамгийн дуртай, түүний нэг шүлгээс уншиж өгье гээд сандлынхаа арыг налж нүдээ анив:

	 

	Бараан цамцаа хааш хэдрээд

	Бүүдгэр дэнлүүг дагана аа, би

	Цайлган өхөөрдөм царайлсаар

	Цаазын тавцанд очно оо, би

	 

	Гэх мэтээр... Харин өөрөө бол бараан биш, цорын ганц хөх эрээн цамцтай, бас бараг зулгаараа эргэчихсэн нэг муу савхин гуталтай, би нэг шинэ гутал бэлэглэхэд мань хүн авсан, ер нь юм өгвөл авна, харин гуйна гэж байхгүй. Гараа пальтоныхоо ханцуй руу зөрүүлж хийчхээд, байгаа байхгүй нь мэдэгдэхгүй нам гүм сууна, хэрвээ яривал ухаалаг, бас өрөвчхөн юм хэлнэ... Хөөрхий муу найз Колюшка минь одоо хаахна яваа бол доо? Эндхийн сонинд бичсэнээр бол тэр маань баригдаж, Сибирьд цөлөгдсөн юм шиг байна билээ, хөөрхий амьтан балраа биз. Энэ хорвоог зовж дуусгах совин нь татаад уйлдаг байсан ч юм бил үү?.. Танд хүйтэн байна уу?

	— Үгүй ээ, зүгээр. 

	— Тэгсэн ч гэсэн хоёулаа жаахан алхъя. 

	Тэр хоёр гудамж руу гарлаа. Хаа нэгтээ зөрөх хүн Плевицкаятай мэндэлж байна. 

	— Энд бараг хоёр зуугаад орос айл байдаг юм. Амьдрал Заяагч Гурван Гэгээн Эх Дагинын сүм манайд бий. Голчлон Николай Владимирович бид хоёрын хандивласан хөрөнгөөр хэдэн жилийн өмнө барьсан юм. Тийм учраас би хүндэт ивээгч нь. 

	Тэр хоёр ганц давхар байшин руу ирэв. Шувуун нуруун дээр нь загалмай хатгасан, нүүрэн талдаа бурхны зурагтай энэ байшин нөгөө сүм нь юм байж. Дотор нь дуу чимээ алга, баахан зул асаж байвч бараг харанхуй гэмээр. Ханаар нь бурхны хөрөг. 

	Плевицкая тэртээ доош тонгойн мэхийгээд, загалмай руу очиж үнссэнээ, хэдэнтээ загалмайлан залбирч, амандаа уншлага шившлээ. Вика түүний хийсэн болгоныг нь яг дуурайн давтсан боловч сэтгэл өчүүхэн төдий ч хөдөлсөнгүй. Яаж шон шиг ёрдойгоод байх вэ гэсэндээ л тэгж. Ер нь сүмд анх удаагаа орж байгаа нь энэ болж таарав. Жааханд нь томчуул дагуулж орж байсан байж мэднэ, гэвч өөрт нь санах юм алга. 

	Харин Плевицкая үнэнхүү сүсэглэн мөргөлөө. Гарсан хойноо, 

	— Талийгаач ээж минь намайг жаахан байхад, “Сүм дотор мөргөл залбирлаас өөр бодол байх ёсгүй. Чи бурхны өмнө өргөсөн зул шиг л зогсож байх ёстой” гэж сургамжлан захидаг сан. Хөдөөгийн, бичиг, номгүй, жирийн авгай мөртөө, “Бурхны өмнө зул шиг” гэж мөн мундаг юм хэлж байгаа юм шүү гэж ярив. 

	Чимээгүй хэд алхалснаа Плевицкая яриагаа үргэлжлүүлэв. 

	— Би сүмд ч дуртай, хурал мөргөлд ч дуртай. Та нар чинь тэр Оростоо Бурханаа мартчихаад байгаа, аягүй бол чи ч мартсан байлгүй?

	Тэр бээр Викаг сонжих мэт харав. 

	— Тэгсээн, биднийг сүсэг бишрэлгүй болгож хүмүүжүүлсэн гэж Вика үнэнээ хэлэв. 

	— Муу байна. Сэтгэл зүрхэндээ Бурхангүй амьдарч болохгүй.

	Авто баазын даргын нарийн бичгийн дарга хүүхэн чиглэл авчихсан тул Сашагаас паспортыг нь нэхэж аваад, “Жолооч нарын бүрэлдэхүүний бүртгэл” гэсэн том зузаан дэвтэрт овог, нэр, төрсөн он зэргийг хуулж бичээд, ямар боловсролтойг нь асуухад Саша “дунд” гэж хариулав. Эцэст нь, сүүлчийн ажлын газрын тодорхойлолтыг нь шаардав. 

	— Бусад бичиг баримттайгаа хамт алдчихсан гэж би танд хэлсэн шүү дээ. 

	— Тэгвэл ажиллаж байсан газраа бичүүлчих. 

	— Би тийш нь захиа бичнэ, тэгээд тэд тодорхойлолт ирүүлнэ гэж Саша зувчуулав. 

	Хүүхэн онгорхой хүснэгт орхих ёсгүй, бүртгэлийн бүх хүснэгт бөглөгдсөн байх ёстой учраас хэсэг зуур бодлогошров. 

	— Тодорхойлолт ирүүлсэн дор нь надад авчирч өгнө шүү. 

	— Заавал өгнө. 

	Хүүхэн сүүлчийн хүснэгтийг харж, 

	— Хаяг? гэснээ паспортыг дахин нээж үзэв. — Та суух газраа бүртгүүлээгүй юм байна. Ийм хүнийг авах эрх надад байхгүй. 

	— Намайг дотуур байранд оруулах болов уу гэж бодсон юм. 

	Хүүхэн босож, дарга руу ороод, буцаж ирэв. 

	— Дотуур байранд сул зай байхгүй. 

	Ойлгомжтой. Ёстой үйл үзэж, шар махтай хатаах нь ээ. 

	— Би өнөөдөр өрөө хөлсөлж авна, тэгээд хаягаа паспорт дээрээ бүртгүүлчхээд, ирж мэдэгдье гэж Саша хэлэв. 

	Нарийн бичиг хүүхэн дахиад бодлогошров. Эргэлзэж байгаа нь илт. Ажилд авахгүй байх бэлэн шалтаг байна. Гэтэл ав гээд тушаачихсан байгаа. Тэгээд яах вэ гэж толгойгоо зовоож байна. 

	— Би таныг хөөдөхгүй ээ, та надад итгэ. Би паспортаа танд барьцаанд үлдээчихмээр байна, даанч паспортгүй бол оршин суух зөвшөөрөл өгөхгүй. 

	Хүүхэн дуугарсангүй. 

	— За, яах вэ, тэгье. Та цэргийн бүртгэлээ өгчих. 

	— Би цэргийн алба хааж амжаагүй. 

	Хүүхэн түүн рүү өлийн харснаа, дахин босож дарга руугаа оров. 

	Түрүүчийнхээсээ удаж байна. Цаана нь эргүүлж байгаа бололтой түүний ширээн дээрх салаа утас хэдэнтээ хуржигнав. Захирал нэг тийш нь утасдаж буйг Саша ойлголоо. 

	Нарийн бичгийн дарга тэгж тэгж ёозгүй царайлсаар гарч ирээд, ширээндээ тухлан сууснаа, Сашагийн паспортыг ойртуулж, “Автобаз №1-д ажилд авав” гэсэн дөрвөлжин тэмдэг дарлаа. 

	— Хаягийн бүртгэл хийлгэнгүүт хотын цэргийн хэлтэст очиж цэргийн бүртгэлээ авах хэрэгтэй, дараа нь дахиж над руу ирнэ. Одоо инженер лүү оч, тушаал өнөөдөр гарна гэж хэлээрэй. 

	Леонид энэ удаа ч бас тэвшний цехэд байж таарав. Нөгөө л байдлаараа хана налаад зогсчхож. Глеб бас л багсаа барьчихсан, автобусны дээвэр дээр явган сууж харагдана. 

	— Сайн уу гэж Глеб хашхирлаа. 

	Леонид чимээгүй толгой дохиод, асуух янзтай харав. 

	Саша паспортаа гаргаж, “Автобаз №1... “ гэж тамгалсныг харуулав. 

	— Хэнд бичих хэрэгтэйг би чамд зөв хэлж дээ. Чамд сайн машин өгнө өө. Өнөөдөр хүлээн авч, сайн үзэж хар, маргааш өглөө долоод гарна шүү. 

	Глеб автобуснаас үсэрч буугаад, гараа арчих зуур, 

	— Үүнийг чинь угаах хэрэгтэй, ялдам минь. Александр, чи нэг шил юм тавина шүү гэв. 

	— Би бэлэн байна. 

	— Людмила, Ганна хоёрын нэгнийд очъё, Людка руу очсон нь дээр, хүн шиг жаахан сууцгаая гэж Глеб ахив. 

	— Тохирлоо. 

	Леонид Сашаг механик руугаа дагуулж очив. 

	Цаадах нь ярвайх янзтай, өөрийгөө Хомутов гэж танилцуулав. 

	— Үүнд 49-80-ыг өг гэж Леонид тушаалаа. 

	Тэр машин саравч дор зогсож байв. 

	— Эхлээд үзэж хар, дараа нь актад гарын үсэг зурцгаана. Одоохондоо ээлжийн хүн байхгүй, ганцаараа явж бай. Багаж дутуу байвал хэлээрэй, би нэмж өгнө. 

	Ингэж хэлчхээд Хомутов яваад өгөв. 

	Багажийн цүнх яг байрандаа байсан боловч дотор нь юу ч алга. Ганц манивийл байна. Нөөц дугуй ч алга. Бас аккумлятор нь суучхаж. 

	Саша энэ бүх байдлыг Хомутовт илтгэв. 

	— Заяагүй шаарнууд чинь мулзалчхаж. Харж хандахгүй болохоор л ингэж мулзалж байгаа юм гэж Хомутов зүхэлдэв. 

	Тэгээд гараашны булан дахь жижигхэн ширээ рүү очиж суугаад, багажийн цуглуулга, брезент бээлий, нөөц дугуй, аккумлятор энэ тэрийг шаардах мэдүүлэг бичиж өгөв. Саша эдгээр зүйлээ онцын төвөггүй гаргуулж авлаа. Гагцхүү сэлбэг дугуй авахад инженерийн гарын үсэг хэрэгтэй, шинэ аккумлятор авахад хуучнаа тушаах ёстой юм байж. 

	Леонид гарын үсэг өгөхдөө Сашаг хөлөөс нь толгой хүртэл сонжих мэт харав. 

	— Хамаг хувцсаа барчихна даа. 

	— Ажлын хувцас тавьж өгөх ёсгүй юм чинь яая гэхэв. 

	Леонид нэг цаасан дээр: “Агуулахад. Жолооч Панкратовт хуучин эдлэлээс хөвөнтэй хүрэм, өмд хоёр түр тавьж өг” гэж бичээд Сашад өгөв. 

	— Баярлалаа. 

	Саша агуулахад очиж, тос дааварласан хөвөнтэй хүрэм, хуучин өмд хоёр олж авав. Зарим газар хөвөн нь цухуйжээ. Тэглээ ч гэсэн Леонидэд чин сэтгэлээсээ талархалтай байв. Ганц пальто, ганц ноосон цамц, ганц бүтэн өмдийг нь энэ ажлын хувцас л аварна. 

	Саша машиныхаа бүхээгт орж хувцсаа сольж өмсөөд, аккумлятор, нөөц дугуй хоёроо байрлуулж, машинаа асаавал, мотор нь сайхан ажиллаж байж. Хашаа дотуур хэсэг явлаа, араа нь номоороо залгагдаж байна, гар, хөл тоормос хоёулаа сайн барьж байна. Гаргуунд нь хаясан хуучин машин болохоор моторыг нь цэвэрлэх, тосолгооны эд ангийг янзалж сэлбэх, арчих цэвэрлэхээс авхуулаад мундахгүй ажил байсан тул Саша ажил тартал машинтайгаа ноцолдов. Дугуйныхаа зээрэнцгийг будвал зүгээр сэн, дараачийн удаа л болохоос. 

	Саша урамтай ажиллав. Бичиг баримт нь бүрдэж, номын ёсоор ил хүн боллоо. Одоо оромж олох, оршин суух зөвшөөрөл авах ажил үлдлээ, гэхдээ энэ онцын төвөггүй, харин цэргийн хэлтэс дээр юу болдог бол? Дээд сургуульд байхдаа цэргийн хэрэг үзэж, “цэргээс гадуурх дээд бэлтгэлийг” давсан болохоор цэргийн алба хаах ёсгүй, уул нь дээд сургууль төгссөн бүх хүнд бага даргын цол өгдөг байсан, одоогийнхоор бол дэслэгч. Гэхдээ мань хүн цол аваагүй, тийм учраас цэргийн хэлтэс дээр ямар хэрэг мандахыг эс мэдэх тул тийшээ очих гэж яарахгүй. 

	Гол юм бол бичиг баримт. Эндээс тонилох хэрэг гарвал шинэ газар очоод паспорт хөөцөлдөх шаардлага алга, паспорт өвөрт нь байж байна, дээр нь ажлын газрыг тэмдэглэчихсэн байгаа. 

	Михайлов руу очоогүй бол юу ч бүтэхгүй байж. Михайлов түүнийг үнэхээр саналаа гэж үү? Өргөдөлдөө Арбат, 51 гэж Москвагийнхаа хаягийг бичсэн. Эсвэл үүнийг анзаараагүй, зүгээр л өргөдөлд учирласныг, тухайлбал Үндсэн хуулийн дагуу хөдөлмөрлөх эрхтэй гэснийг ойлгож үзсэн байх. Ямар ч байсан зоригтой л хүн! Түүнийг Михаил Ефимович гэдгийг Саша гэнэт санав. Тэр махлаг туслах нь ч түүнтэй хамт Арбатад, эцэг эхийнд нь ирж байсан, Саша, Мотя хоёрын шатрыг харж, зүгээр ч үгүй, санаа бодлоо хэлж байсан. Мотя хөндлөнгөөс хүн юм хэлэхэд дургүй, махлаг нөхрийг өөр нүүдэл хэлсэн төдийд, “хүний амаар нүүдэггүй” гээд шатраа нураачхаж байж билээ. Мотя, Михаил Ефимович хоёрын эцэг яг тэр байшиндаа гэрэл зургийн газартай байсан бөгөөд хориод оны дундуур түүнийгээ хаасан юм. Тэр үед энэ тухай юу гэж бодож байснаа Саша одоо саналаа: Михаил Ефимович намын том албаны хүн болохоор эцэг нь жижиг хувийн аж ахуйтан байх нь түүнд эвгүй байсан биз, хувийн аж ахуйтай хүмүүсийг жижиг хөрөнгөтний давхарга гэж үздэг юм чинь. Энэ айл Арбатаас тэгсхийгээд нүүчихсэн учраас Сашагийн тэдний тухай дурсамж үүгээр дуусав. Өөр нэг зүйл: Тэднийх өөр овогтой, Михайлов бол Михаил гэдэг нэрээс үүсгэсэн намын далд нэр. 

	Засварын газраас хувцсаа сольсон Глеб хуучин халцархай цүнхээ барьсаар гарч ирэв. Костюмын гадуур нисгэгчдийнх шиг үстэй дотортой савхин хүрэм өмсжээ. 

	— Ажлаа дуусга, ялдам минь. 

	Саша багаж хэрэгслээ эмхэлж брезент цүнхэнд хийгээд хувцсаа сольж, хөвөнтэй хүрэм, өмд, багажаа агуулахын няравт тушаав. 

	— Суйлчихна гэж айгаа юу?

	— Мулзлуулсан машин, үүнээс улс юм хумслаад сурчихсан юм байна гэж Саша учирлав. 

	Дараа нь механик тэр хоёр, жолооч Панкратов. А. П. бүрэн бүрдэлтэй, хэвийн ажиллагаатай 49-80 дугаартай ЗИС машиныг хүлээж авсан тухай актад гарын үсэг зурцгаав. Хомутов машинаа огт харалгүй гарын үсэг зуржээ. Жолооч нь гомдол мэдүүлэхгүй байгаа бол харахын хэрэг юу байх вэ. 

	Саша Глебийг Леонидын өрөөнөөс олов. 

	— Та нар зугуухан явж бай, би гүйцээд очно гэж Леонид хэлэв. 

	Глеб замын турш ярьж, Саша сонсож явав. 

	— Калинин чиний сэтгэлд таарна, ялдам минь, чи Волга дээр очиж байсан уу?

	— Ерөөсөө үгүй. 

	— Надад нэг танил загасчин бий, зун тэднийд хонуудаар очимз, тэгээд нар битүү босож, мөрний дээгүүр суусан битүү мананг харна, тийм юм харсны дараа үхэхэд ч гомдолгүй гэж мэд. 

	— Үхэх арай эртдэх юм биш үү? хэмээн Саша инээвхийлэв. 

	— Тийм шүү, хүлээзнэнэ ээ. Чи хаана аж төрж байна вэ?

	— Одоохондоо хаа ч үгүй, өрөө хөлслөх хэрэгтэй байна. 

	— Олно доо. 

	— Хөлслөх хүн чи мэдэхгүй биз?

	— Бүү мэд, ер сонирхож явсангүй, гэхдээ сураглая. 

	— Хүүе, тэгж үзээрэй. 

	— Заавал сураглана, ялдам минь, заавал гээд Глеб Леонид ирж яваа эсэхийг эргэж харав. — Аль вэ, хө, зам гарч дэлгүүрт очъё. Кафед архи байхгүй, ганцхан улаан дарс л байдаг юм. Өөрснөө авч очих хэрэгтэй. Людка бидэнд улаан ус ч юм уу, нэг юм ширээн дээр тавина биз, тэгэхгүй бол болохгүй. Хүнсний дэлгүүр энэ байна. 

	— Хэдийг авах вэ?

	— Дөрвөн эр хүн байна, тэгэхээр хоёр шилээр суухад болно. 

	— Дөрөв дэх нь хэн юм бэ?

	— Чиний механик Хомутов, тэр чинь, ялдам минь, чиний хувьд хамгийн гол хүн. Манай энд чинь хамгийн түрүүнд лонх юм л тавих ёстой!

	Саша дэлгүүрт орж, хоёр шил юм пальтоныхоо халаасанд хийчхээд буцаж ирэв. 

	— Аль вэ, өгөөдөх!

	Глеб архийг цүнхэндээ хийв. 

	Леонид ирлээ. 

	— Юмаа цэгцэлчхэв үү?

	— Номын ёсоор гэж Глеб хариулаад, — Механик хаачив? гэж асуув. 

	— Салгалаад ирж л таарна. 

	Тэд нар кафед орж хувцсаа тайлцгаав. Өлгүүрийн архичин царайтай, гар нь салгалсан, үлхгэр өвгөн тэднийг таних боловч, зөвхөн Леонидэд анхаарал тавин, пальтог нь пайзгүй өлгөөд, Саша, Глеб хоёрт дор бүрд нь пайз өгөв. 

	Глеб Людаг олохоор танхим руу ороод, буцаж ирэв. 

	— Явцгаая!

	Люда нэг буланд тэдэнд зориулан ширээ засаж байснаа Саша руу, юу болсныг мэднэ, баяр хүргэе гэсэн шиг инээмсэглээд, тонгойсхийн, 

	— Надад бас чамд дуулгах сайхан мэдээ байгаа, дараа хэлье гэв. 

	Тэгээд цэхрэн зогсож, харандаа дэвтрээ зэхлээ. 

	Глеб хоолны цэсийг харах зуур, 

	— Эхлээд, юу ч гэсэн, рашаан, том хундагануудтай аваад ир, бид юу авахаа бодож байя. За, эрхмүүд минь, май загас авна л биз дээ? Нялхаар нь дарсан хэмх, зүйтэй юү? Давтсан мах... Энэ махыг ч бид мэднэ дээ. Шницель? Энэ зүйтэй байх. Саша, май, чи эзэн хүн, өөрөө хар гэв. 

	Саша ганц хуудсан дээр машиндсан хоолны цэсийг авлаа. 

	— Нэмж хиам авах юм уу?

	— Хиам бас болно шүү. 

	Люда хундага, таваг, хутга, сэрээ, хоёр шил рашаан авчирч өгөөд, 

	— Та нар болгоомжтой яагаарай гэж анхааруулав. 

	Саша төмстэй май загас, чанамал хиам, шницель захив. 

	— Чи эд нарыг дайлж байгаа юм уу?

	— Өөр хэн байх вэ, ажилд орчихсон, одоо сууц хайж байгаа хүн гэж Глеб өмнөөс нь хариулав. 

	— Сууц ч бас олдоно гээд Люда жоготой инээмсэглэв. 

	— Тэгвэл байраа хамтад нь тэмдэглэчихье, хүүе, Людмилочка, үгүйдээн, загасаа бушуухан аваад ир, би сэтгэл хөөрөөд байна шүү гэж Глеб үглэв. 

	— Өө, Хомут хүрээд ирлээ гэж Леонид өгүүлэв. 

	Механик Хомутов ирж сул сандал дээр суугаад, Леонидтэй машин тэрэгнийхээ тухай яриад эхлэв. 

	— Энэ хоёрыг салгаж суулгахгүй бол одоо үйлдвэрлэлийн зөвлөгөөн болгочихно гэж Глеб өгүүлэв. 

	Леонид, Хомутов хоёр түүний хэлснийг юман чинээ тоосонгүй. 

	Глеб Саша руу нүд ирмээд, дөхөсхийн суув. 

	— Орос хүн наргиж чадах биш дээ. Өдөржин ажил дээрээ элдэв асуудал шийдэж, ярьж ярьчхаад, орой ганц хундага юмны ард уулзахаараа дахиад л нөгөө ажлынхаа тухай бурж гарна. Чихэнд чийртэй гэж. Энэ Хомутов байна шүү, саяхан хүүтэй болсон юм, авгай нь арван жил хүүхэд гаргахгүй явснаа гэнэтхэн хөл хүндэрч. Мань эр баярласандаа болоод долоо хоног нэвширтэл уусан. Тийм хүн чинь бандитайгаа яаж аан уун болж байна, цаадах нь яаж мөөмөө хөхөж байна, одоо охинтой болохын тулд авгайгаа яаж цондойлгож байгаа энэ тэрээ ярьдаг байгаа даа. Ардууд аа, яриагаа орхи, рашааны өмнө нэг ууцгаая! хэмээн Глеб сэрээгээр тавгаа тогшлов. 

	Ууцгаалаа. 

	Глеб Саша руу дахиад дөхөсхийв. 

	— За, хоёулаа нэг шилээр, чамайг хүсвэл хоёр, гурваар ч хамаагүй мөрийцье, ялдам минь. Би одоо энэ хоёр юу ярихыг нэгд нэгэнгүй чамд урьдчилаад хэлчихье, нэгд, Прошкиныг зүхнэ, хоёрт, Прошкиныг зүхнэ, гуравт, Прошкиныг зүхнэ, манай баазын даргыг тэр шүү дээ, чи түүний хоншоорыг хараагүй биз дээ? Харна аа, гайгүй. Леонид түүнтэй муур, нохой хоёр шиг шөргөөлцдөг юм. Прошкин “а” ч үгүй амьтан, талхны заводын дарга байсан юм, шөнө нь хайрсан хуушуураа хулгайд алдчихаад, өглөө гэхэд хоосон тэвштэй сууцгааж байдаг гэнэ билээ. Түүнийг халаад автобаз руу шилжүүлчихсэн, машиныг хулгай хийнэ гэж байхгүй, том юм чинь, хуушуур бол хоёр хазаад л алга болно шүү дээ. Леня, миний ярьж байгаа зөв үү?

	Леонид хариуд нь амандаа нэг юм бувтнав. 

	— Леня инженер, намын гишүүн, ажил явдлаа мэдэх хүн юм чинь дүлий годил шиг юмаар удирдуулахад, мэдээж, гомдолтой байлгүй яах вэ. Би нэг удаа өрөөнд нь санаандгүй орсон чинь, мань эр сар луу хуцаж байгаа нохой шиг толгойгоо өлийчхөөд ульж байна. Нээрэн шүү! Прошкин үүнийг бүр ийм болгочхоод байгаа юм. 

	Саша инээв: “Тэвчээр барагдвал улих ч энүүхэнд”. 

	Люда төмстэй май загас авчирч өгөөд, зүссэн хиамтай тавгаа ширээн дээр тавилаа. 

	— Халуун хоолоо авах болохоор хэлээрэй гэснээ Люда Саша руу тонгойсхийн, — Сашок, энүүхэнд өрөө олсон, манай өлгүүрийн өвгөний өрөө гэж хэлэв. 

	— Егорычийн тэр ч сайхан шүү гэж Леонид өгүүлэв. 

	— Газар давхар, гэхдээ чийггүй. Дамждаг өрөө, эзэд нь наана нь сууна, эзэд гэдэг нь Егорыч, тэдний эмгэн хоёр. Сард гуч, хоёр долоо хоногоор урьдчилж төлнө, юм угаалгавал, мэдээж, жич тооцно. Буцалсан усыг тэднийх гаргана. Хоол энэ тэр гэвэл эмгэн хийгээд өгнө. 

	— Сайхан байр, айл нь ч сайн айл гэж Леонид дахин өгүүлэв. — Үнэнийг хэлбэл, хоёулаа ууна, тэр яах вэ, одоо уухгүй хүн гэж байх биш. Уулаа гээд агсрах элдэвлэх юм байхгүй, номхон, томоотой хөгшчүүл. 

	— Сашок, яах вэ, ийм байдлаар тохиролцох уу? Удаан бодвол тэр байр алга болчихно шүү. 

	— Надад бодоод байх юм алга. Би бэлэн байна. 

	— Цагаан хэрэглэлээ угаалгаж байхаар тохир, хоол хийлгэх хэрэггүй, гуанзаар болгож бай гэж Леонид зөвлөв. 

	Люда Сашагийн мөр лүү эелдэгхэн илбээд, 

	— Тайван сууцгаа гэв. 

	Механик хүүхний гар луу тогтож харснаа толгой сэгсрэв. 

	Тэгснээ Саша руу харж, түүнийг бас ярианд оролцуулах санаатай гомдоллож гарав:

	— Намайг ч санааныхаа зоргоор эргүүлцгээх юм даа. Жолооч нар ямар замын хуудсанд гарын үсэг зуруулдаг гэж санана. Онгоцоор нисээд барахааргүй километрийн тоо тавьчихна. Би шал худлаа гэж мэдсээр байгаа хэр нь, Прошкиныг дээшээ илтгэх юмтай болгох гээд гарын үсэг зурчихна. Мэдчихвэл хэнтэй хариуцлага тооцох вэ? Яах гэж гарын үсэг зурсан бэ? гээд надтай л тооцно шүү дээ. 

	— За дахиад дуртай морио унаад хадуураад давхичихлаа. Нээрэн, орос хүн даанч наргиж чадахгүй юм. Яагаад ингэдэг юм бол, ялдам минь гээд Глеб санаа алдав. 

	Яагаад гэдэг нь тодорхой байна. Хадны завсраар хавчуулсан мэт нөхцөл байдал, ажил явдалдаа багалзуурдуулсан хүн яаж наргих сан билээ дээ. Саша энэ сэдвээр Всеволод Сергеевичтэй бол ярилцах л байсан, Глебтэй бол амаа хамхиж байсан нь өлзийтэй. Шалихгүй юм шиг энэ асуултыг санамсаргүй тавиагүй биз, илэн далангүй ярилцах санаатай ч байж мэднэ. 

	— Мэдэхгүй, энэ тухай бодож яваагүй юм байна хэмээн Саша инээмсэглэв. 

	Люда ирж Сашаг дуудав. Тэр хоёр өлгүүрийн өрөө рүү гарлаа. 

	Өлгүүрийн өвгөн Сашад гараа өгч, 

	— Алексей Егорович гэж өөрийгөө танилцуулав. 

	— Люда болзлын тухай надад хэлсэн, энэ арван таван рубль, май хэмээн Саша өвгөнд мөнгөө өгөөд, — Өнөөдөр нүүж орж болох уу гэж асуув. 

	Егорыч мөнгөө далд хийнгээ, 

	— Цэвэрлэвэл зүгээр сэн гэв. 

	— Үүнийг галт тэрэгний буудал очиж чемоданаа авах хооронд эмээ өрөөгөө цэвэрлэчихнэ биз гэж Люда хэлэв. 

	Саша ширээ рүүгээ буцаж ирэв. 

	— Нядалчихсан шүү гээд Глеб цүнхээ онгойлгон хоёр хоосон шилээ харуулаад, — Цаг ч байна, дэлгүүр ч онгорхой байгаа, жаахан нэмэх үү, ялдам минь? гэв. 

	— Дэлгүүр онгорхой ч, манайх одоо хааж байна, хоёр шилний бодь хөтөлсөн, одоо болоо биш үү гээд Люда тооцоогоо ширээн дээр тавилаа. 

	Саша мөнгөө төлөв. 

	Цөмөөрөө босоцгоов. 

	— Леонид Сашаг байранд нь хүргээд өг гэж Люда хэлэв. 

	Тэр дөрөв кафенаас гарцгаав. Хомутов гэр лүүгээ явж, Леонид, Глеб хоёр Сашаг орох байранд нь хүргэж ирэв. Газар давхар луу тавхан гишгүүр алхаж бууцгаалаа. Гэрэл бүдэгхэн учир хаалга нээж өгсөн эмгэний царайг Саша сайн харж чадсангүй. 

	— Матвеевна, зочноо хүлээж аваарай гэж Леонид хэлэв. 

	— А-аан, Леонид Петрович, орцгоо. 

	Сарампай хавтангаар дундуур нь хана хийсэн овоо том өрөөнд орж ирцгээв. Хаалганы оронд нэг муу даавуун хөшиг унжуулжээ. Утаанд идэгдсэн бохир адартай, хариугүй нурж унах нь гэмээр тавилгатай, өрөөний наад хэсэгт цахилгаан тулгатай, гал тогооны үнэр нэвчсэн, хог новш хөглөрсөн, сэтгэл татах юмгүй байр аж. Гэхдээ л оромж. 

	— Ө-өө, аргагүй “люкс” буудал байна... гэж Глеб нохойтов. 

	Гэрийн эзэгтэй мухрын өрөөний ванданг үзүүлж, 

	— Унтах ор чинь энэ, хажууд нь ширээ байна, хэрэгтэй бол саравчнаас мухар сандал авчирч өгөмз гэснээ хэсэг новширсон юм руу зааж, — Би үүнийг хумиад авчихна. Шалаа шүүрдчихнэ тэгээд бүх юм цэвэрхэн болно гэв. 

	— За, яах вэ, би одоо явж чемоданаа авчирна, та тэр хооронд өрөөгөө янзалчих гэж Саша хэлэв. 

	— Урьдчилгаа өгвөл зүгээр сэн гэж эмгэн Саша руу харалгүй амандаа бувтнав. 

	— Урьдчилгаагаа би Алексей Егоровичид өгчихсөн. 

	Эмгэн янзгүй царайлж, 

	— Яах гэж тэрүүнд өгсөн юм? Гударчихна. Хоолны газар байдаг хүн мөнгөөр яах вэ? Леонид Петрович шиг надад л өгч байгаарай гэв. 

	— Тэгье ээ, цаашдаа танд л өгч байя. 

	Гадагшаа гарцгаав. Саша нөгөө хоёртойгоо салах ёсыг ёслоод, галт тэрэгний буудал орж, чемоданаа аваад эргэж ирэв. 

	Егорыч гэртээ ирчхэж. 

	Саша өөрийнхөө байх хэсэг рүү орох зуур, 

	— Сайхан нойрсоорой гэв. 

	— Тавтай нойрсоорой гэж хоёр хөгшин хариулав. 

	Вандан дээр дэр, нэг ширүүн цэрэг бүтээлэг хоёр байна. Дэрний уут, цагаан даавууны аль нь ч алга, өөрөө худалдаж авах хэрэгтэй болох нь. 

	Саша хувцсаа тайлж, гэрлээ унтраагаад, нөгөө бүтээлгийг нөмрөн хэвтэв. Бүтээлэг эхлээд энд тэндгүй хатгаж байвч, мань хүн тэр дороо нойрт автжээ. 

	 

	Ээж нь бүтэн сайнд утасдана гэж хүлээж байгаа учраас наана нь Варятай ярих ёстой. Утасных нь дугаараар захиалга өгөв. 

	— Байна уу... 

	Дууг нь шууд танилаа. 

	— Варенька сайн байна уу, би Саша байна, сайн дуулдаж байна уу?

	— Тэгж байна, маш сайн дуулдаж байна. Чамаар юу байна? гэж Варя холбоо тасарчих вий гэсэн шиг бачимдан өгүүлэв. 

	Түүний дуу зүрхийг зурах мэт болов. 

	— Миний бүх ажил бүтэмжтэй, автобазад жолооч хийж байна. 

	— Чамайг Москвад байхад чинь уулзаж чадаагүй нь их тоогүй юм болсон. 

	— Харин тийм ээ. Гэхдээ чи мэдэх байх, би Москва хоттой ямар харьцаатай болсныг ээж чамд ярьсан байлгүй. 

	— Тийм ээ, бүгдийг нь мэдэж байгаа. Гэхдээ Калинин хүрэхэд ойрхон юм чинь би чам дээр очсон ч болох байна. 

	Саша ийм юм сонсоно чинээ санаагүй учир юу гэж хариулах ухаанаа олохгүй сандрав. Гэвч заавал хариулах хэрэгтэй. 

	— Юу л даа... Би одоо хэр орон байргүй байгаа. 

	— Үгүй ядахдаа, галт тэрэгний буудал дээр жаахан сууцгаахгүй юү. Өглөө Москвагаас наад руу чинь галт тэрэг явдаг, Калининаас орой наашаа гардаг юм байна билээ. 

	— Тэр бүтэхгүй ээ, би өдөр нь ажилтай, заримдаа алсын тээвэрт гарах нь ч бий, ингэхэд, Москва руу бас явуулдаг юм, би ээжид урьдчилаад хэлчихнэ, чи ажлынхаа утсыг ээжид өгчхөөрэй, тэгээд хоёулаа уулзъя. 

	Варя чимээгүй болчхов. 

	— Байна уу, байна уу! Варя чи, хаашаа ч юм бэ, алга болчихлоо. 

	Варягийн дуу сонстохтой үгүйтэй болчихсоныг Саша утас муу байгаагаас болж байна гэж бодов. 

	Тэгж тэгж, 

	— Байна гэж Варя дуугарав. 

	— Одоо зүгээр байна. Москвад очингуутаа би утасдана, тэгээд уулзъя. За юу? Миний ачаа авах газар луу ээж та хоёр яваад очно биз. 

	Холбоочин хүүхний дуу харилцуурт орж ирэв:

	— Таны цаг дуусаж байна. 

	— Байзнаарай, байзнаарай! Варя, чи цөмийг нь ойлгосон биз?

	— Надад өөр хэлмээр юм алга уу, Саша? гэж Варя урамгүй дуугаар асуулаа. 

	Тэр бээр хариу хэлж амжсангүй. 

	— Таны цаг дууссан хэмээн холбоочин хүүхний дуу харилцуурт дахин хадав.

	Саша түүний асуултад хариулсангүй, хэлэх үг ч байсангүй, тэр бүү хэл, уулзахаас ч дөллөө. Костягийн явдлыг уучилж чадахгүй байгаа нь тэр. Тэр тухай юу ч мэдэхгүй явж байгаад гэнэт тархиараа татуулах мэт тийм юм сонссон. Костягийн тухай бичээгүй нь үнэн, гэхдээ ер нь юу бичсэн билээ? Онцгой юм байхгүй. Саша ч гэсэн өөрт нь онцлох юм бичээгүй. Бүх санаагаа гагцхүү бичигдсэн зүйлийн цаанаас олж харж, зөвхөн хоёулхнаа ойлгодог байсан юм чинь. Саша өөрт нь хайртай байсан, өөрөө үүнийг мэдэрдэг байсан, тэр бол хүүхний өөрийгөө хуурсан сэтгэл биш. “Арбатын нүх”-энд шинэ жил тэмдэглэхэд яаж өөр лүү нь харж байлаа, тийм харц мартагдана гэж байхгүй, бас шоронгийн гаднах оочир ч мартагдана гэж байхгүй. 

	Варя бүр цөхөрч гүйцэв. Софья Александровна яах гэж тэр Костягийн тухай түүнд ярив аа? Өөрийнх нь Сашад хайртай гэдгийг даанч ойлгохгүй байлаа гэж үү? Одоо ингээд бүх юм нурчихлаа. Юунаас болж гээч? Костягаас... ээ, бурхан минь! Ийм дэмий юмнаас! Сашаг харгалзагч нарт туугдаад өөрийн эрхгүй, дуулгавартай, өрөвдөлтэй амьтан явж байхыг хараад, бүх юм балар харанхуй, мухар сохор мэт санагдаж, тэр харанхуйгаас гарах гарц хайж, биеэ даасан хүн болохыг зорьж, чухамдаа томоогүй охин явахдаа Костя тэр бүхнийг нь өгөх юм шиг түүнийг дагаж харайлгасан, тэнэг толгой. Уул нь энэ бол орчин тойронд болж байсан хачин явдлын эсрэг, Сашад тохиосон хачин явдлын эсрэг тэмцсэн түүний эсэргүүцэл байсан билээ. 

	Костягийн бие даасан байдал гэгч домог болохыг дараа нь ойлгосон, Костя мөрийчин төдийгүй хүний адаг болохыг мэдсэн. Левочка, Рина хоёр ч Костягаас хишиг горьдсон сэжигтэй этгээдүүд. Игорь Владимирович бол тэдэнтэй жишихийн аргагүй чадвартай, журамтай хүн, гэтэл түүнийг үйлдвэрчний гишүүнд элсэх хурал дээр ямар арчаагүй царайлж байлаа даа, номхон хонь л гэсэн үг, нөгөө мундаг инженер, техникчид нь ч гэсэн яг л хонь шиг байцгаасан. Ганц Саша л жинхэнэ хүн, тэр бээр зөвхөн түүнийг л хүндэлж, хайрладаг. 

	Гэтэл ингээд бүх юм нурчихлаа. Тэр бээр Сашаг утсаар ярихаас өмнө эрхбиш горьдлого өвөрлөж, Калининд очиж, үгүйдээн, буудал дээр ч гэсэн ярилцана, хайр сэтгэлтэйгээ түүнд хэлнэ, Костягийн тухай үнэнийг илэн далангүй ярина гэж бодож явсан билээ. Тэгсэн бол Саша ойлгож уучилна. Гэтэл тэр уулзахаас дөллөө, дотроо бүх юмаа шийдчихсэн юм байна, өөрийг нь хэрэгсэхгүй орхиж. Бүх юм дуусжээ. Ингээд дуусаж. Бурхан тэнгэр минь! Одоо яаж аж төрөх вэ? Хэний төлөө гэж аж төрөх вэ?

	Тэр бээр ажил, сургуульдаа үүлгэртэн явж, нэг мэдэхэд метронд орчихсон, нэг мэдэхэд гэртээ ирчихсэн, заримдаа пальтогоо ч тайлаагүй, аав ээжийнхээ зургийг хараад сууж байх болжээ. Тэр хоёрынхоо тухай мэдэх юм тун маруухан, аав нь гучин хоёртойдоо уушгины сүрьеэгээр өөд болж, ээж нь ер өвчин хууч гэдэггүй хэр нь хойтон нь нас баржээ. Козлов хотноо аж төрдөг ээжийнх нь дүү тэгэхэд, “Ээж нь гунигт автан, хайлж элэгдэж байхыг үзээд аав нь өрөвдөж, өөр лүүгээ аваачсан юм” гэж ярьсан билээ. Варя тэгэхэд бүр жаахан байсан болохоор учир мэдэхгүй, “Хааш нь аваачсан юм бэ?” гэж шалгаана. Нагац эгч нь “Тийш нь” хэмээн тэнгэр өөд харна. Тэгэхээр Варяд бас тэнгэр өөд гармаар санагдана. “Аав биднийг яагаад авахгүй байна?” — “Та нарт энд сайхан байна, та нар энд мөн ч удаан аж төрнө, энд муу байгаа улсыг тийш нь аваачдаг юм”. Варя өөрөө бас ээж шигээ одоо гунигт автан хайлж элэгдэх нь. 

	Софья Александровна утасдлаа. 

	— Варюша, чи хааччихав аа, би санаа зовоод л байна. 

	— Софья Александровна, би яаралтай ажилтай болчхоод гэртээ авчирч хийж байгаа юм, хэд хоногоос дуусна, тэгээд танайхаар орно оо гэж Варя аргалав. 

	— Саша чамд утасдсан уу?

	— Тэгсэн, утасдсан, бүх юм ёсоор болсон. 

	— За, яамай даа, би чамд эс хэл лүү хэмээн Софья Александровна баярлачхав. — Бушуухан ирээрэй, хоёулаа юмаа ярилцъя. 

	Гэвч ярилцах юм байхгүй: Саша түүнд дахиад утасдахгүй. Калининаас ч утасдахгүй, Москвагаас ч утасдахгүй. Түүний дууны өнгөнөөс баярласан, сэтгэл хөдөлсөн, догдолсон аяс өчүүхэн ч мэдэгдээгүй. Нөхөрсөг, уриалагхан дүр зохиомлоор эсгэсэн. Ёс төдий утасдсан. Софья Александровна л гэмээ булах гэж ятгаж утасдуулсан хэрэг. 

	Гэтэл Саша Костягийн тухай мэдээг тэгж эмзэг хүлээж авч байгаа нь хайр сэтгэлтэйн илрэл гэх нэгэн дуу хоолой алсын алсаас сонсогдоод байх шиг. Хэрвээ хайр сэтгэлтэй бол бүх юм баларсан гэж үзэж болохгүй. Уулзаж л ярилцах юм сан! Харин яаж уулзах вэ?

	Түүний дотуураа шаналж явааг зөвхөн Игорь Владимирович анзаарч, нэг хэсэг бэргэж явсны эцэст, 

	— Варенька, та их ядруу царайтай байх чинь. Гомдох, гутрах юм гараа юу? Долоо хоногийн амралт авах юм биш үү? гэж шууд асуужээ. 

	— Долоо хоногийн амралт ий? хэмээн Варя олзуурхав. Хэрэгтэй юм чинь яг энэ. Калинин руу, Саша дээр оччихоод ирдэг хэрэг. Гэтэл тэнд очоод яаж түүнийг олох вэ? Софья Александровнад ч хаягаа өгөөгүй, холбоо руу өөрөө хүлээн авагч гэж захиа бичиж байгаарай гэсэн байсан. Варя урам хугарч, — Үгүй ээ, Игорь Владимирович, хэрэггүй, баярлалаа. Зүгээр л, миний толгой жаахан өвдөөд байгаа юм. Яльгүй салхи авчихсан байх гэв. 

	— Манай Варвара эсвэл ханиад авч, эсвэл жаахан ядарч, эсвэл жаахан гутарч хэмээн Левочка ярианд оролцов. Тэр бээр бэлэн цэцэн үгтэйг ч хэлэх үү, сүүлийн хэд хоног ам хамхихгүй хөөрч байгаа ажээ. Учир юун гэвэл, Игорь Владимирович хөөцөлдөж байж, Варя тэр хоёрыг ахлах техникч-зохион бүтээгчид болгосон юм байж. Харин Рина нөгөө л техникч-зурагчнаараа үлджээ. 

	— Бүтэн сайны орой “Метрополь”-д орж, мартсанаа сэргээвэл ямар вэ? гэж Левочка санал гаргав. 

	Варя хоёр жил ресторанд ороогүй ажээ. 

	— “Метрополь” ий? Тэр чинь хаагдаагүй юм уу? гэж тэр бээр гайхаж асуув. 

	— Баар, хөнгөн хөгжим, дуу, бүжиг, тоглоом гээд бүгд хуучнаараа байгаа. Яагаад орж болохгүй байх вэ? гээд Левочка малилзан инээмсэглэв. 

	— Тэгвэл яасан гэж баяр болох гэж байна?

	— Мирон урьж байгаа юм. Чи түүнийг санаж байна уу? Буржгар үстэй, нэг хээгүй залуу. 

	— Костягийн найз уу?

	— Биднээс ялгаа юу байх вэ. 

	— Тэр чинь гэнэт яачихаа вэ?

	— Мань хүн гуч хүрч байгаа, тэгээд хуучин найз нартайгаа төрсөн өдрөө тэмдэглэе гэсэн юм. 

	— Та хоёр харилцаатай байдаг юм уу?

	— Тэгэлгүй яах вэ, бид найз нар. 

	— Өөр хэн очих вэ?

	— Өөр... Би, чи, Рина... Ика, аль хэзээ, бүр хоёр жилийн өмнө хилийн чанад руу яваад өгсөн гэснээ тэр бээр дуугаа намсган, — Чи сониноос уншсан байлгүй, нөгөө Коминтернд ажиллаж байсан эцэг Вилли Лонга нь германы тагнуул болж таарсан, тэгээд тэднийг ам бүлээр нь гадаадад хөөж явуулсан гэнэ билээ гэж шивнэв. 

	— Чи юу гэж шивнээд байна аа? Сонинд гарсан гэж чи сая хэлээ биз дээ? хэмээн Варя жуумалзав. 

	— Тийм л дээ, гэхдээ түүнтэй нөхөрлөж байснаа бид дурдаад байх шаардлагагүй. 

	— Тэгвэл нөгөө том Воля, жижиг Воля хоёр?

	— Үзэгдэхээ больчихож. Би ойрд тэднийг хараагүй. 

	— Би тэнд чинь Костятай мөргөлдчихгүй биз?

	— Костятай? Чи мэдээгүй гэж үү?

	— Юуг?

	— Тэр чинь Таганкийн шоронд байгаа. 

	Тийм байж. Тэгэх л гээд байсан хүн л дээ. 

	— Яасан гэж тэр вэ?

	— Варя, чи түүний ажил явдлыг мэднэ шүү дээ. 

	— Би түүний ямар ч ажил явдлыг хуучин ч мэдэхгүй, одоо ч мэдэхгүй, мэдэхийг ч хүсэхгүй байна. 

	— Тийм ээ тийм. Би ч бас мэдэхгүй. Нөгөө л наймаа арилжаа, чийдэн, патент, татвар энэ тэрээсээ болоо биз, бас биллиард ч хамаатай л биз. 

	— Тэгж яривал, түүний тэр “наймаа арилжаагаар” Рина та хоёр багагүй идэж ууж наргицгаасан, анд нөхрийнхөө хувь заяаг сонирхож болмоор юм даа. 

	— Түүнийг сайн өмгөөлөгч өмгөөлөх гэж байгаа, гэхдээ их мөнгө шаардсан, тийм мөнгө надад яаж байх вэ, Костя хожим тооцоо хийнэ гэж амлаж байгаа ч тэр бол ам төдий зүйл. 

	— Түүнийгээ эргэж очдог уу?

	— Хэдийд нь эргэх вэ дээ? Бүтэн өдөр оочирт зогсох хэрэгтэй, гэтэл Рина бид хоёр ажилтай улс. 

	— Та нар чинь найзууд шүү дээ, зовлонд унасан нөхрөө яагаад хаяж байна?

	— Бид яаж ч чадахгүй, ёстой мөхөстөнө, чи үүнийг сайн ойлгож байгаа, ер нь юу гээд бухимдаад байна? Костя яаж ийж байгаад мултарна гэж би бодож байна. 

	Костягийн хувь заяа Варяд падгүй л дээ. Шоронд орж таарна гэдэгт тэр бээр эргэлзэж байгаагүй. Гэхдээ анд нөхрөө зовох цагт нь орхих ёсгүй. Ичмээр юм. Үүнийг хэлэх гэсэн хэрэг. Тэгээд ч хэлсэн нь тэр. 

	— Чи ирэх юм уу, үгүй юү? гэж Левочка асуув. — Мирон чамайг ирээрэй л гээд байна билээ. Чи нөгөө найз Зоягаа яах сан бэ, өөрөө мэднэ биз. 

	— Би ганцаараа очно гэж Варя хэлэв. 

	— Бид яг долоон цагт Их театрын урдах цэцэрлэгт цуглаад бөөндөө явцгаана. Мирон ширээ захичихсан байгаа. 

	“Метрополь” хуучин юмгүй болжээ. Уул нь гэрлийн болор цацаг, ширээн дээрх цардмал алчуур энэ тэр яг хэвээрээ байна. Хөгжим тоглож эхлэнгүүт гэрэл бүдгэрч байна. Танхимын зохион байгуулагч хуучин янзаараа зочдоо угтаж, уриалагхан үйлчлэгч тэднийг тосож аваад ширээ ширээнд нь суулгаж байна. Гэвч үйлчлүүлэгчид нь тэс өөр болжээ. Албаны хувцастай дарга нар олширч. Тэртээ буланд хоёр, гурван ширээ нийлүүлчхээд кавказынхан бололтой хүмүүс найрлацгааж байна. Гадаадынхан бараг алга, байгаа нь яриа хэлэлцээнийхээ дараа албаны хүмүүстэй хамт түргэхэн юм амхарахаар ирсэн бололтой. Баян тансаг өмсгөл, гоёлтой авхай нар алга, Вика, Ноэми, Шеремьетева эд нар шиг ганган хүүхнүүд алга. Харин зөвлөлтийн ердийн албан хаагчдын хувцастай янхан хүүхнүүд дарс шимцгээж сууна. 

	Нөгөө хэдийн захиалсан ширээн дээр цагаан архи, дарс хэдийн тавьжээ. Мирон загасны цуглуулган зууш, хямдавтар халуун хоол, мөхөөлдөс захиалав. Энэ бол хуучин заншил. Бүжиглэх гэж ирсэн залуус бага юм захиж, харин зөөгч нарт гайгүй юм атгуулна. Левочка, Рина хоёр ч эндээс салдаггүй хэвээрээ аж. Мирон бол бүр мэдээж, яг л хуучин шигээ тогтож сууж чадахгүй, нэг тийш явж, нөгөө зүгээс ирж, үл ойлгогдох юм ярина. 

	Дөрвүүлээ жигдрээд суумагц, Костягийн тухай ярих гэж ийнхүү цугласан нь Варяд илэрхий болов. Эд нар бүгдээрээ Костягийн найз, Мироныг бол хамтран зүтгэгч ч гэж хэлж болно. 

	— За, тэгэхээр, ууцгаах уу? гэж Мирон хэлэв. 

	Ууцгаалаа. Тэгмэгц хоёр жилийн өмнөх шиг утга зорилгогүй хоосон яриа эхлэв. Шар үстэй, сэвхт нүүртэй Рина дорхноо сэргэн царай орж, нүд нь гялалзаад ирлээ. Зураг төслийн газар ажиллах гэж төрсөн хүн үнэхээр биш. Левочка ч усандаа орсон загас л гэсэн үг. Харваас атаархмаар идэж, ууж байна, хөгжим дуугарангуут тийнхүү баясан бүжиглэхээр босно, амьдралын амтыг аргагүй хүртэж чаддаг хүн. Ингэхээр, аз жаргалтай амь зуухад хүнд, чухамдаа тун яльгүй зүйл хэрэгтэй юм санж дээ, өөрөө эд нар шиг яагаад аз жаргалтай байж чаддаггүй билээ? гэсэн бодол Варяд төрөв. 

	Мирон Варя руу олон жилийн найз шиг нүүр өгөх гэж мэрийх аж. Өнгөрсөн бүхий л хугацаанд хоёр үг ч түүнтэй солиогүйгээ Варя саналгүй яах вэ. Одоо ч тэдэнд ярих юм алга. Гэхдээ чухамхүү Мирон л түүнтэй нэг юм ярилцах гээд байгаа нь гарцаагүй боллоо. 

	Хөгжим эгшиглэж, Левочка, Рина хоёр бүжиглэхээр явцгаав. 

	— За, Варя ажил хэрэг ямар шүү байна? гэж Мирон хээгүй инээмсэглэн асуув. 

	— Ажил хэрэг үү? Хуучныг бол архивд өгчихсөн. 

	Варя түүн рүү яавал ч яаг гэсэн царайтай харлаа. 

	Цаадах нь, яагаад ч юм, хамраа маажсанаа, хоёр хундагыг зөрүүлж тавив. 

	— Хүүе, Варя, Костяд яаж ийгээд тусалмаар байна. 

	— Тодорхой хэлбэл?

	— Өмгөөлөгч хэрэгтэй байна. 

	Варя түүнийг хүлээзнэсхийн харж, хариу хэлсэнгүй. 

	— Чи намайг ойлгов уу? Өмгөөлөгч хэрэгтэй байна. 

	— Тэгээд юу гэж?

	— Өмгөөлөгч авахад мөнгө хэрэгтэй. 

	— Хэдэн рублийн чек бичиж өг гэж тушаах гэж байна хэмээн Варя доогтой хямсайв. 

	— Чи Костяг даан ч өрөвдөхгүй байна гэж үү?

	— Даан ч үгүй. Тэр яах вэ, чи надаар яалгах гээ вэ? Хэлээч!

	— Варя, өмгөөлөгч хэрэгтэй, мөнгө хэрэгтэй гэж би чамд хэллээ шүү дээ. 

	— Би өмгөөлөгч олох ёстой юм уу, мөнгө өгөх ёстой юм уу?

	— Өмгөөлөгч надад байна, харин мөнгө хэрэгтэй. 

	— Надад мөнгө байхгүйг чи сайн мэднэ шүү дээ. 

	— Чамд мөнгө болгочихоор эд юмс бий. 

	— Хэн чамд тэгж хэлээв?

	— Костя. 

	— Тэр юу гэж хэлж байна?

	— Би түүнтэй уулзаагүй, харин гадагш нь зурвас гаргасан нь энэ байна гээд түрийвчнээсээ сонины тасархай дээр Костягийн “Варя, миний бүх юмыг өмгөөлөгч авахад зориулж зар. К. “ гэж бичсэн зурвас гаргаж өгөв. 

	Варя тэр зурвасыг дэргэдээ тавилаа. 

	Мирон гараа сунган, 

	— Өгөөдөх гэв. 

	— Яах нь вэ? Энэ чинь надад бичсэн зурвас шүү дээ. 

	Тэр бээр зурвасыг таваг доогуураа хийгээд бодолхийлэв. 

	Хөгжим зогсож, Левочка, Рина хоёр буцаж ирэв. 

	— Аль вэ, Мироны төлөө ууцгаая гэж Левочка хэлээд, — Мирон, чи үнэхээр гучтай гэж үү дээ? гэж асуув. 

	— Тэгээд л бодчих, өвгөн минь. Чи ч бас тойрохгүй дээ. 

	Левочка хундагаа өргөв:

	— Чиний төлөө, Мирон. 

	— Байзнаарай! Байзнаарай! гээд Варя хундагаа ширээн дээр тавив. — Мирон надад Костягийн зурвасыг дамжууллаа. Энэ байна, би уншъя: “Варя, миний бүх юмыг өмгөөлөгч авахад зориулж зар”. Би үүнийг юу гэж ойлгох вэ?

	Хэн ч дуугарсангүй. 

	Тэгтэл Рина толгой сэгсрэн, 

	— Би энэ тухай юу ч мэдэхгүй гэв. 

	— Би ч бас мэдэхгүй гэж Левочка яаран өгүүлэв. 

	— А-хаан, мэдэхгүй гэнэ ээ, намайг яах гэж ийш нь ирүүлснээ мэдэхгүй байх нь. Мироны төрсөн өдрийг тэмдэглэх гэж гэл үү. Сайн байна. Тэгвэл Мирон энэ зурвасыг надад өгсөн гэдгийг та хоёр гэрчилнэ шүү. 

	— Чамд үүнийг хэн өгснийг би хараагүй шүү гэж Рина дал мөрөө хавчив. 

	— Тийм шүү дээ, Варя, Рина бид хоёр бүжиглэж явсан юм чинь, та хоёрын энд юу ярьсныг мэдэхгүй гэж Левочка нялуурав. 

	Варя Мирон руу харж, 

	— Чи энэ зурвасыг надад өгснөө хүлээж байгаа биз? гэж асуув. 

	Мирон хэсэг дуугүй байснаа, 

	— Үгүй шүү, би чамд юу ч дамжуулаагүй гэв. 

	— Өө, тийм үү гээд Варя зурвасыг цүнхэндээ хийв. — Тэгвэл боллоо, асуулт алга. Одоо ууж болно шүү. 

	Мирон хундаганаасаа нэг балгаснаа буцааж тавиад, хуруугаараа ширээ тогшлон Варя руу эгцэлж харав:

	— Костяг аврах хэрэгтэй байна, чи мэдэж байна уу, 

	— Аварцгаа л даа. 

	— За, чи битгий цаагуур орох гээд бай! хэмээн Мирон гэнэтхэн ширүүлж эхлэв. — Энэ зурвасаар манийг сүрдүүлэх гэж бодоо юу, тэр бүтэхгүй, бид наадахын чинь тухай юу ч мэдэхгүй, харин ч ил тэр зурвасыг авсан байна, ч ил Костятай бичгээр харилцах арга олсон байна. Тийм учраас чи наадахаа эсвэл урж хая, эсвэл жорлонд хий, эс тэгвэл өөрөө хэрэгт орооцолдоно шүү. Би энэ зурвасыг чамд өгсөн нь үнэн. Лева, Рина хоёр энэ тухай мэднэ, тэр бас үнэн. Харин чи зурвасыг илчилбэл бид гурав хуу үгүйсгэчихнэ. Бид нарт итгэнэ, бид нар гурвуулаа, чи ганцаараа, бид гурав Костяг таних төдий мэднэ, чи бол түүний эхнэр байсан хүн. Энэ зурвасыг бидэнд биш, чамд бичсэн байна. 

	— Одоо л ойлголоо гэж Варя өгүүлэв. — Ер нь ч би яг тэгж л бодож байсан юм. Тэр ч байтугай, эцэг болсон ивээн тэтгэгчээ зовлонд унахаар нь зоргод нь хаяж байна гэж дургүй хүрч байсныг яана. Тэгсэн чинь хаяагүй байх нь. Гэхдээ хүний түрийвчээр харж үзэх нь. Миний түрийвчээр. Түүний ямар ямар гээч эд юмс нь надад байна? Костюм, шаахай, буу энэ тэр нь үү?

	— Чамд түүний бэлэглэсэн юмыг хэлж байгаа юм. Лавров чамд пальто хийж өгсөн, зүгээр ч үгүй, нэг биш пальто, Ламанова даашинзнууд, Барковский гоёлын шаахайнууд хийж өгсөн, эд нар чинь шилдэг оёдолчид, шилдэг гуталчин, тэр юмнуудыг зарж болно. 

	Варя цамцаа тайлж байгаа дүр үзүүлэн, 

	— Одоо тайчих уу, эсвэл маргааш ажил дээрээ тайчих уу? гэв. 

	— Варя ингэхийн хэрэг юу байна? гэж Лева аргадахыг оролдов. 

	— Харин тийм гээд Варя цамцаа засав. — Тэгэх тусмаа энэ миний цамц юм чинь. Мирон, чи одоо тогтоож ав, сайн тогтоож аваарай, та хоёр ч бас сайн тогтоож ав: Костя бид хоёр салахад хөхний даруулгаас бусад бүх юмыг би түүнд орхисон. Одоо хөхний нэг даруулга нь бүтэн байгаа, тэрийг өгч болно. Гэхдээ одоо биш, би өөр даруулгатай яваа. 

	— Костяд худлаа хэлэхийн хэрэг юу байна? гэж Мирон хөмсөг зангидав. — Түүнд өмгөөлөгч хэрэгтэй, мөнгө хайж байна, тэгээд чамайг тодорхой зүйл борлуулж чадна гэж үзэж байна. Чи үнэхээр бүх юмаа түүнд орхисон бол тэр юу гэж дэмий цаг ингэж үрж байх вэ, тэр чинь ажил хэрэгч хүн шүү дээ. Мөнгө байхгүй газраас мөнгө хайхгүй. Тэгж тоглож байх цаг түүнд байхгүй. Шүүх хурал маргааш, нөгөөдөргүй болох гэж байна. 

	— Туслах арга алга даа. 

	— За яах вэ, түүнд тэгж л уламжилъя гэж Мирон сүрдүүлэв. 

	— Харин битгий сүрдүүл, би сүрдүүлэхээс айдаг хүн биш. Костя олон хүүхнийхээ нэгтэй л намайг андуурч. Шоронгийн хүнд бодох цаг дутах биш, тэр хүүхнээ яг санаг л дээ. 

	Хөгжим дахиад тоглолоо. 

	— Варя, хоёулаа бүжиглэе. 

	Варя хормын төдийд тээнэгэлзэв. Эд нар юу бодож олсон бол? Мирон, Рина хоёр энд үлдэж байгаад бас нэг балай юм тулгах гээ юм уу? Левочка өөртэй нь ярилцах гээ юм уу?

	Варя босож, Левагаас түрүүлсхийн бүжгийн хүрээ рүү зүглэв. Түүний хамгийн дуртай тангоны ая явж байна. Энэ аяыг олон удаа сонссон боловч зөвхөн Сашатай “Арбатын нүх”-энд гурван жилийн өмнө энэ аянд бүжиглэснээ сав л хийвэл санадаг билээ. Ээ, бурхан минь! Гурван жил! Саша өөртэй нь хэдийгээр яриагүй ч гэсэн хамаг бодол санаа, хүсэл зориг нь түүнтэй цуг байгаа. Харин энд бол Костягийн бүлэг л байна, Костя өөрөө толгойлогч нь, шоронд байхад нь хүртэл эд нар нь үг дуугүй захирагдаж байна. Тушаалыг нь биелүүлж байна. Тэр өөрөөс нь юу хүсэж байгаа юм бол? Өмгөөлөгчийн мөнгө олж өгнө гэж бодоо юу? Тэр дэмий, өөрт нь мөнгө байхгүйг маш сайн мэднэ. Эсвэл зарж борлуулчих новш үлдсэн гэж үнэхээр итгэж байгаа юм болов уу? Зүгээр л эрүүгийн ялтны зуршил биз. Эрх чөлөөтэй явахдаа хоносон хүүхэн болгон нь одоо түүний талаар санаа тавьж, эргэж тойрох ёстой байх нь. Өөрийгөө мундаг урт гартай гэж бодож байх нь. Надад тэр гар хүрэхгүй, үгүй! Мирон, яая гэхэв, Костягийн гарын нохой. Рина нууц амраг нь байсан ухаантай. Гэтэл Левочка? Эелдэг, эвлэгхэн Левочка? Үнэхээр энэ бас түүний гар хөл үү? Одоо энэ өөртэй нь бүжиглэж буй хөөрхөн залуу, өөртэй нь хоёр жил нэг өрөөнд хамт ажиллаж байгаа, дотор нь ороод гарсан юм шиг мэддэг энэ Левочка тэр балиар хэрэг явдалд бас оролцдог байх нь уу?

	Варя тэгж бодсоноо, 

	— Энэ явдлын тухай чи юу гэж бодож байна гэж асуув. 

	— Чи намайг битгий илчлээрэй хэмээн Левочка ялдамхан инээмсэглэв. Тэгснээс болоод хөндлөнгөөс харахад тэр хоёр ойр зуурхны юм ярьж байна гэлтэй. — Илчлэхгүй биз? Чи ам өчиг өг!

	— Ам өчгөө өгье. Ёстой нээрэн шүү. 

	— Мирон Костяг шоронгоос аврах ёстой болчхоод байгаа юм. Эс тэгвэл шүүх хурал дээр Мироныг бас шоронд хийхээр юм илэрнэ. Тийм учраас Костяд өмгөөлөгч хэрэгтэй. Гэтэл мөнгө нь дутаад, энэ Мирон түүний танилууд руу харайлгаж байгаа юм, биллиардчид, энгэр зөрүүлсэн хүүхнүүд, түүгээр ч барахгүй, Рина бид хоёроос хүртэл мөнгө нэхсэн. 

	— Миронд өөрт нь мөнгө байдаггүй юм уу?

	— Байхгүй. Уул нь эд нар мөнгөөр барьцаалж гаргах гээд хамаг мөнгөө өгчихсөн чинь хүрээгүй юм. 

	— Ер нь Костяд ямар ял тулгаад байгаа юм?

	— Нэг хүрээлэнгийн ямар нэг ажил байх, том гэрээ хийгээд, олзоо зарим нэг хүнтэй хуваасан чинь, хажуугийнх нь хүмүүс хов хүргэчхэж, товчдоо, муухай хэрэг, тэгээд Мирон мэрийгээд байгаа юм. Өөрийнх нь хэрэг мандаж мэднэ. 

	— За, чи энэ Миронд надаас юм горьдоод хэрэггүй гэж хэлээрэй, намайг тайван орхиг, орхихгүй бол түмэн амьтны нүдэн дээр нүүрийг нь хуу урна гэж мэдээрэй. Ер нь чи намайг ийш нь дэмий чирч ирсэн байна.

	Сергей Алексеевичид захидлаар харилцах эрхгүйгээр арван жил хорих ял заажээ. Энэ ялын тухай Феня ярьсан юм. Тэр бээр гал тогоонд уйлж унжаад салахаа больж. 

	Энэ гаслаан, үглээнийг тэсэхийн арга алга. Сергей Алексеевич, Феня, тэднийх гурав ийм ойр холбоогүй байсан бол Вадим энэ бүхнийг тэсээд өнгөрөөх байсан биз. Гэтэл үүнд санаа нь зовоод болж өгөх биш. Ямар нэг мэдээ тарсан байхыг хэн байг гэхэв, шоронгоос гарсан хэн нэгнээр авгай хүүхдэдээ юу эс хэлүүлсэн байхыг үгүйсгэхийн аргагүй. 

	Вадим Арбатаар явахдаа айна, байшингийнхаа орц руу ирэхдээ бүр их айна. Сергей Алексеевичийн аль нэг хүү үүдэнд нь отож байгаад толгой руу нэг юмаар дэлсчих гээд байх шиг санагдана. Тэгвэл, тэгээд л гүйцэх нь тэр! Ер нь тэдний хөвүүдээс л юунаас ч илүү айна. Хоёр хүдэр эр бий. Ах нь сантехникийн слесарь, эдний байшин өөрийн слесарьтай байтал, Феня юухан засуулах хэрэг гарвал түүнийг дууддаг юм. Ингэж дуудахыг нь хоригловол хий сэжиг төрүүлэхийн нэмэр. Нөгөө бага хүү нь цахилгаан шатны засварын мастер, багадаа нүгэлтэй сахилгагүй байсан, одоо ч гэсэн дээрдээгүй бас мангар эр бий. Нэр нь Колька, үгүй ээ, Витька ч бил үү. Хэрэвзаяа ямар нэг цуу тэдний сонорт хүрэх юм бол Вадим сайнаа үзэхгүй, бусдын гараар л авсалчихна, муусайн дээрэмчид!

	Сергей Алексеевичийг санагдуулах юмгүй болохын тулд Феняг халахаас өөр зөв шийдэл алга. Ер нь ч түүнийг гэртээ барьж байх нь одоон цагт аюултай. Хамаатан нь шоронд байгаа юм чинь. Харин яасхийж халах вэ? Эцэг нь түүнд дасчихсан, Феня эцгийнх нь зан аяг, дур сонирхлыг мэднэ, хоол ундыг нь сайхан тааруулж, өмсөх зүүхийг нь хүртэл харж хандана, чухамдаа нэг гэрийн хүмүүс. Эцэг нь яасан ч зөвшөөрөхгүй дээ. Уул нь орны хүн олж ядах юмгүй байгаа. Нам, улсын томчуулыг хоморголон барьж байгаа болохоор дадлага сургууль сайтай, ажилгүй өч төчнөөн үйлчлэгч Москвад тэнэж яваа. 

	Феняг халах асуудлыг эцэг нь сонсохыг ч хүссэнгүй. 

	— Тэр үсчин чинь Фенягийн хамаатан, тэгэхээр түүнийг ч барих гээд ирж мэднэ, чи ойлгооч хэмээн Вадим эцгийгээ ятгаж гарав. — Айсандаа болоод манай тухай юу ярихыг хэн мэдэх вэ. Вика Парист байна, манайхаар гадаадынхан орж гардаг, чамаар эмчлүүлж байсан олон хүн шоронд орсон, зарим нь бүр буудан авсан. Юуны төлөө аз туршиж суух вэ? Бид нар ямар түүнийг гудамжинд гаргаад хаячих гэж байгаа биш, ийм туршлагатай үйлчлэгч чинь дорхноо ажил олно. Өөрсдөө түүнээс дутахгүй мэргэшсэн хүн олоод авъя. 

	— Би Фенягийн гараар идээшсэн хүн, түүнд итгэдэг, гэртээ шинэ хүн оруулахыг хүсэхгүй байна. 

	— Өнөө үед шинэ хүн хуучнаас мянга дахин илүү, янз бүрийн юм боллоо гэхэд, “би тун саяхнаас эднийд ажиллаж байгаа, надад мэдэх юм байхгүй” гэж хэлнэ хэмээн Вадим зүтгэв. 

	— Үгүй, больё чи минь, хий уймрах хэрэггүй, үгүйдээн гэр орондоо ч болох нь ээ тайван байхыг бодож байна гэж Андрей Андреевич зөрөв. — Кремлийн эмнэлэгт Ленин, Сталиныг эмчилж байсан эмч нарын тэн хагас нь шоронд орчихлоо. Левин, Плетнев, Абрикосов энэ тэр. Ямар чин шударга, ямар жудагтай, ямар нарийн мэргэшсэн эмч нар билээ дээ. Маргааш гэхэд надад ч ямар нэг юм зохиогоод тулгачхаж мэднэ. Урьд шөнө хэнийг шоронд хийснийг одоо хэлнэ дээ гэсэн ганцхан бодолтой өглөө ажил руугаа очиж байна шүү дээ. Нээрэн, тэгтэл үнэмшихийн аргагүй юм сонсож байгаа юм чинь. Дахин хэлэхэд, би тайван байхыг хүсэж байна, би Феняд нэгэнт дассан, тэр ч бидэнд үнэнч хүн, шинэ хүнтэй болохыг хүсэхгүй байна. 

	— Тэгвэл яая гэхэв. Чи тэгж шийдсэн бол түүгээр чинь болъё. Чи өглөө эрт гарч, үдэш орой ирдэг, өдөржин ажил дээрээ байдаг болохоор чамд амар байгаа. Гэтэл миний ажлын байр чинь энэ гэр, тэгээд Фенягийн өдөржин гаслахыг юм уу, Сергей Алексеевичийн авгайтай дэмий ярьж, усан нүдэлж, гомдол санал тавихыг сонсон байж ажил хийнэ гэдэг бол, өршөөгөөрэй, давдаг даваа биш. 

	Андрей Андреевич хүү рүүгээ хөмсөг зангидан харснаа, 

	— Хүн амьтанд, үгүйдээн, зовлонгоо эдлэх эрх үлдээ л дээ гэж нухацтай бөгөөд шазруун хэлэв. 

	Юу хэлэх гээд юу хэлж байна вэ? Засаг баригчидтай Вадимыг нэг эгнээнд тавьж, засагт дургүй байдгаа түүнийг дайруулж хэлж байна уу?.. Чухамдаа тэр хоёрын харьцаа хөрсөөр удаж байгаа, Вика хүнтэй сууж, Вадим байраа солино гэж айлгасан үеэс үү, эсвэл Вадимын Камерын театрын тухай өгүүлэл бичсэн үеэс үү. 

	Өгүүллүүд нь эцгийнх нь сэтгэлд нийцдэггүйг Вадим, мэдээж, ойлголгүй яах вэ. Гэхдээ шударга байх хэрэгтэй шүү дээ: Хүү чинь үзгээрээ засагт зүтгэж байгаа нь сэтгэлд таарахгүй байгаа бол бусдыг бас адилхан үзэж, жишээлбэл, нөгөө Немирович-Данченкотой харьцаагаа таслах хэрэгтэй. Станиславский тэр хоёр засагт зүтгээгүй гэж үү? Эсвэл хуучин анги зайлшгүй мөхөж, шинэ нь мандан бадрах тавилантайг “Турбиныхны өдөр хоног”-т үзүүлсэн чинь тэр хоёр биш юм уу? Бас яагаад Погодинтой хамт “Буутай хүн”-ий сургуулилт дээр очив? Хэдэн жил театр луу зүглээгүй хэр нь Погодиныг дагаад хөл алдчихсан. Бас Михаил Роммтой бөөн баяр болчхоод утсаар бурна. Гэтэл Вадим түүний “Ленин аравдугаар сард” киноны материалыг Мосфильм дээр үзээд, түүхийг яаж ингэж гуйвуулж болно оо! гэхээс нүдэндээ итгэж ядан байсан билээ. Ингэхэд, одоо түүх гуйвуулахыг хэн цээрлэж байгаа билээ дээ? Сталиныг хүн толгойтой бүхэн шагшин магтаж байна. Жирийн хүмүүс хүртэл төрсөн өдрийн баяр хийхдээ, эхлээд Сталины эрүүл мэндийн төлөө хундага өргөж, дараа нь нөгөө хүнийхээ төлөө өргөдөг маяг дэлгэрээд байна. Зүйтэй шүү дээ, тэгэхээс яах вэ. Энэ үүднээс үзвэл мань хүн ч бусдаас ялгарах юм юу ч алга. 

	Эцэг ямар нэг юм арай дуулчхаагүй байгаа даа? Дуулах ёсгүй дээ! Үгүй, эцэг нь ДЯАК-ын эмнэлэгт зөвлөгөө өгдөг юм чинь, аль нэг том дарга нь танай хүү эр хүн, бид сэтгэл хангалуун байгаа гэх ухааны юм дурсчихсан байж магадгүй... Хүү чинь “манайх” юм чинь та ч “манайх” гэж “өөрсдийнхөнтэйгөө” ярьж буй мэт саймширсан байж мэднэ... Танд итгэж байгаа, Кремлийн эрүүл мэндийн газрынхныг хуу барьсан, гэтэл таныг хөндөөгүй... Эсвэл нэг дээгүүр зиндааны барлагтай таараад, архаг хуучинсаг байдлаараа дургүйг нь хүргэж, цаадах нь улайм цайм, “чи зөнөг толгой, хэрээ мэдээрэй, хүү чинь бидэнд тусалж байгаа, чи ч гэсэн тусал, биднийг эмчил, битгий сагсуур” гэж шууд барлагтсан биз. Тэгээд эцэг нь Вадимыг ДЯАК-тай сайн харилцаатай юм байна гээд ойлгочхож. Мэдээж, юу гэж баярлах вэ. Хуучин цагийн жудагтай аливаа хүнд ДЯАК бол харгис цагдаагийн газар гэсэн үг, энэ байгууллагатай тогтоосон холбоо сүлбээ, харилцаа бол байж боломгүй зохисгүй зүйл. 

	Тийм мэдээ сонссон бол ч эцгийнх нь цус багагүй муудаж таараа. Яаж өсгөж бойжууллаа, гэтэл нөгөө сайн хүүг нь мэдээлэгч болгочхож. Ийм зовлонд, ийм сүйрэлд орсон хүүгээ харин ч өрөвдөх ёстой юм биш үү. Чухамхүү сайныг нь, аль цагаан цайлганыг нь одоо ингэж нугалж байгаа шүү дээ. Эцэг нь энэ улсад ямар ганц жил аж төрж байгаа биш, Аюулаас хамгаалахынхантай хэн ч сайн дураараа хамтарч ажилладаггүйг мэднэ. Тэгвэл өрөвдөөч дээ! Байхгүй шүү, сэтгэл нь эвэршсэнийх дээ, хөөрхий. Гэвч эцсийн удаа бас нэг ятгаад үзэх хэрэгтэй. 

	— Аав аа, хоёул маргалдахаа больё, уужуу тайван ярилцъя. Намайг хулчгар амьтан биш гэж чи мэднэ, гэхдээ улс орон даяар үхлийн хар шуурга тавих мэт орчин тойронд юу болж байгааг чи харж байна. Өнөөдөр гэнэдлээ л бол маргааш засна залруулна гэж байхгүй. Хагас жилийн өмнө, жишээ нь, би Фенягийн тухай чамтай ярих байсан уу? Харин одоо, энэ олон шүүн таслах ажиллагааны дараа би айгаад байна, чиний өмнөөс ч айж байна, өөрийнхөө өмнөөс ч айж байна. 

	Андрей Андреевич дуугарсангүй. Энэ бол муугийн дохио биш, лав эргэлзэж эхлэв бололтой. 

	— Чамаас ойр дотно хүн хорвоо дээр надад байх биш хэмээн Вадимын хоолой зангирав. — Юу л даа, би чамд ярьж байгаагүй, би ээжийг бараг санадаггүй юм. Аливаа дурсамж маань чамтай л холбоотой. Зуслан дээр нэг удаа ээж жимсний чанамал хийж, би дэргэд нь сууж байтал намайг хэдгэнэ хатгачихсаныг, яагаад ч юм, санадаг юм... Бас өөжинд бүүвэйлж байсан санагдах юм... Ээж чамаас өндөр юм шиг санагддаг байсан, тийм үү?

	— Үгүй ээ, бид хоёр нуруугаар чацуу. 

	— Ээжийг австай хэвтэж байхад хонгилын толийг хар алчуураар бүтээчихсэн, би тийшээ гарахаас айгаад байснаа санах юм... Тэгээд дараа нь нөгөө Владислава Леопольдовна гэж нэг мам манайд ирсэн, нэрийг нь хэлэх гэж би ёстой зүдэрдэг сэн. 

	Ээжийг нь нас барсны дараа, эцгийнх нь холын хамаатан Владислава Леопольдовнаг Вика тэр хоёрын асрагчаар авсан билээ. Түүний вандан орыг чухамхүү Вадимын өрөөнд оруулж тавьснаас болж, тэр бээр тэр авгайд дургүй болсон юм. Ганц минут наана ч үгүй, цаана ч үгүй, яг найман цагт гэрэл унтрааж Вадимыг оронд нь оруулна. Тэгээд заавал гэдрэг нь харуулж хэвтүүлээд, хоёр гарыг нь хөнжлийн гадуур гаргуулна. 

	— Би яагаад заавал ингэж унтах ёстой юм? гэж тэр бээр асуусан. Мань хүн уул нь гараа дэрлээд, атирч унтах дуртай. 

	— Муу зан суудаггүй юм гэж Владислава тайлбарласан. 

	Мань хүн юу ч ойлгоогүй. 

	Өглөө шүдээ угаахыг нь хүртэл хянана. “Чи ах нь учраас дүүдээ бүх юмаар үлгэр үзүүлэх ёстой” гэх. Цайгаа бүтээлэг, хувцас руугаа асгах вий гэнэ. Салхинд авч гарахаараа заавал өөртэйгөө зэрэгцүүлж явуулна. Дараа нь хичээл хийлгэнэ, Викагаар зураг зуруулна, Вадимд үсэгтэй шоогоор үг бүтээхийг заана. Залхуурах юм уу, алдаа гаргавал заавал шийтгэнэ. 

	 

	Феня аминд орж билээ. Нэг удаа хичээлийн үеэр луувангийн шүүс авчирч өгөхдөө, Владислава Вадимын чихийг мушгиж байгааг харчхаад, 

	— Та яагаад манай хүүхдийг эрэмдэглээд байна? Наадах чинь ингүүлж сураагүй хүүхэд гэж бөөн дуу шуу болсон. 

	Феняг өмөөрөнгүүт Вадим сүр бадруулан уйлж, шалан дээр унан тийчилж гарсан. Феня энэ тухай эцэгт нь хэлсэн байх, ямар ч атугай, тэднийг орой салхинд гараад ирэхэд, нөгөө орыг түүний өрөөнөөс гаргачихсан байсан, Владислава авгай ч Мытищи рүү бил үү, Лосиноостровск бил үү, гэр лүүгээ үүрд тонилж арилсан юм даг. 

	— Ингэхэд, тэр авгай таны юу байсан юм бэ?

	— Нагац эгч гээд эцэг нь инээмсэглэв. 

	Аавыгаа инээмсэглэсэнд Вадим бүр урамшив. 

	— Чи намайг Феняд чамаас хөндий гэж бодож байна, тийм биш, аав аа, би ч Феняд их дассан хүн. Гэхдээ сэтгэлээс ухаан давамгайлах ёстой болдог мөч ирэх гэж бий. Бид нар нарийн төвөгтэй, хүнд хүчир цаг үед аж төрж байна. Бид социалист байгуулалтын амжилтыг үгүйсгэж чадахгүй, энэ бол хэн бүхний өмнө ил байгаа зүйл. Гэхдээ империализмын аюулыг бас үгүйсгэж болохгүй. Энэ бол зайлшгүй зүйл: түүхэнд анхны орон, дэлхийн цорын ганц социалист гүрэн дайсны хүрээлэлд байна... Манай хамаг үрлэг үүнээс болж байна, “гарзгүй олз байдаггүй” гэдэг шиг. 

	— Үгүй ээ, больж үз, боль! хэмээн Андрей Андреевич дэлбэрэх мэт шатчих нь тэр. — Наад гашилсан бохио өөрснөө нь зажилцгаа! “Империализмын аюул”, “гарзгүй олз байдаггүй”... Дахиад ийм юм надад хэзээ ч бүү хэл, бас Феня өөр газар хайх ёстой гэж надад дахин бүү хэл!

	Вадим эцгийгээ ингэж уурлаж байхыг мөн ч олон жил хараагүй дээ. Босож өрөө рүүгээ явахыг завдав. 

	— Суу, би гүйцээгүй байна гээд Андрей Андреевич хэсэг зуур чимээгүй болж, амьсгаагаа дарснаа хүү рүүгээ эгцлэн харав. — Хэрвээ намайг баривчилбал чамайг цаашдаа яана даа гэж би, мэдээж, бодолгүй яах вэ. Тэгээд би санаа зовохгүй байж болох юм гэсэн дүгнэлт хийсэн. Чи тодорхой хэмжээгээр хөл чинь дөрөөнд, гар чинь ганзаганд хүрсэн хүн, тийм учраас энэ лай чиний хажуугаар өнгөрнө гэж найдаж байна.

	Шарок арван хоёрдугаар сард Москвагийн хаяа руу зусланд шилжиж, хуучин багшаараа хэлээ заалгаж, өөр зааварлагчтай тусгай бэлтгэлээ хийж эхлэв. Парисын шинэ сонинууд, Шпигельгласын ялгасан ном, ОНЦХ-ны тухай материалыг хоёроос гурав хоногт нэг удаа түүнд авчирч өгнө. 

	“Локомотив” нийгэмлэгийн спортын бааз тэндээс холгүй байх бөгөөд, тэдний цаначид модон дундуур цанын сайхан зам гаргасан тул Шарок үдийн хоолны дараа хоёр цаг цанаар явна. Зуслангийн байранд өөрөөс нь гадна хоёр хятад, нэг вьетнам шиг хүн, нэг европ, норвег юм уу, швед хүн байлаа. Европ хүн хоёр хятадтай англиар ярьцгаана, Шарок вьетнамтай хоёр гурван франц үг солилцоно. Тэр дөрөв дөрвүүлээ орос хэлэнд муу. Зөвхөн өдөр, оройн хоолон дээр л уулзацгаана, нөгөө швед юм уу, норвегийг Арвид гэнэ, мэдээж, жинхэнэ нэр нь биш, Шарок тэр хоёр цанаар цуг явцгаана. Арвид цанаар явах гэж сэвэлзүүлж өгнө, Шарок арваад жил цана хөлдөө зүүгээгүй болохоор, битгий хүлээ гэж түүн рүү дохичхоод, явах газар явж, зогсох газар зогсож, бодолд автан тааваараа гэлдрүүлнэ... 

	Шпигельглас тэр хоёрын сүүлчийн яриа байдлыг тодорхой болгох шиг болсон билээ. Гэтэл гадаад хэлтэст шилжсэндээ өөрөө сэтгэл дүүрэн байгаа эсэхээ нэг л ойлгож өгдөггүй. Ежов түүнийг санаандгүй шилжүүлээгүй нь мэдээж. Хэн нэгний оронд тавих гэсэн хэрэг. Гэтэл тэнд ямар ч албан тушаалд тагнуулч хүн хэрэгтэй. Хаашаа ч явдаггүй, Москвад суурин ажилтай ч бай, заавал мэргэжлийн хүн байх ёстой. Тэдэнтэй жишвэл мань хүн шатрын хүү, энэ чиглэлээр мэргэшил нь тэг гэсэн үг, алдаа мадаг гаргаж цөхөхгүй, алдаа гаргалаа л бол цаад жинхэнэ тагнуулчид нь дор нь ашиглана, далимдуулна, ийм ажлын алдаа чинь толгойны үнэнд хүрч мэднэ. 

	Үүл задран, цас туяараад ирэхүйд Шарок нар луу нүүрээ эргүүлж, саравчтай малгайгаа урагш нь дарж нүдээ таглав... 

	Амьдрал аа гэж сайхан эд юм даа... Даанч бузарлаж, буртаглаж, түйвээн бусниулчихсанаас биш... Нөмрөн айсуй аюулын дохио сэтгэл зүрхийг нь гэнэтхэн эзэмдээд ирлээ. 

	Хуучин ажил нь одоогийнхоос хэцүү ч, тэр бээр тэнд байхдаа хүүхэд ахуйгаас үзэн яддаг хүмүүсээ, нөгөө “Ленинч гвардийнхан” гэгддэг ахмад большевикууд буюу Орос орныг хөнөөгчдийг устгаж байсан, аян хамтад нь Октябрийн хувьсгал хийсэн элдэв еврей, латви, польшчуудыг нядааж байсан. Мэдээж, хувьсгалын нэрээр, коммунист намын нэрээр устгаж байсан, гэхдээ асуудлын гол нь энэ биш, чухамхүү тэднийг устгаж байсан нь л чухал зүйл. Энд, гадаад хэлтэст, оросууд бараг байхгүй нь бас үнэн. Еврей, латви, польш, герман, румынчууд байгаа, тагнуулчдын дунд скандинавынхан, испани, франц, англичууд бий. Тэгэхээр мань хүн энд ч гэсэн энэ еврей, герман, польшчуудтай нийлж жинхэнэ орос хүмүүсийн эсрэг тэмцэх болж байна. Яагаад гэвэл ОНЦХ-ныхон бол жинхэнэ орос хүмүүс. Хэдийгээр гэнэн, зөрүүд ч гэсэн муу ч, сайн ч орос хүмүүс. Гэтэл тэмцэхээс өөр арга байхгүй, бултах газар алга, тэд нар тэнэг толгойнууд, өөрсдөө зодолдох гэж дайраад байгаа юм. Хэнтэй зодолдоно гээч? Гүрэнтэй! Хохь нь, тэгээд баларцгааг!

	 

	Шарок зуслангийн байр луу шилжихээс өмнө нэг базаахгүй мэдээ сонсжээ: Аюулаас хамгаалах газрын Молчановын болон бусад хэлтсийн ажилтан нараас баривчилж эхэлсэн гэж. Одоохондоо бөөнөөр биш, ганц нэгээр нь барьсан, гэхдээ л, ямар ч атугай, эхлэх нь энэ. Шарокийн сэтгэл түгшилгүй яах вэ. Кировын хэрэг яаж дууссаныг тэр бээр мартаагүй. Зөв, буруу гэж ялгалгүй, үзсэн харсан хүмүүсийг төдийгүй, энэ хэргийг мэдэж байсан, эсвэл чихний үзүүрээр сонссон хэнийг ч бай, түүгээр үл барам, энэ тухай гадарлаж магадгүй гэх бүх хүнийг хуу шүүрдсэн билээ. Гэрч нэг ч үлдээгүй. Цаашдаа ч тийм л байх нь. Харин гадаад хэлтсийг хөндөхгүй байна. Тусгай, нарийн ажилтай хэлтэс. Энд кировынх шиг арга хэмжээ явагдахгүй, ер нь арга хэмжээ зохиодог газар биш, эндхийнхэн өөр ажилтай. Тийм учраас алдаа л гаргачихгүй бол энд аюул багатай. Чухам энэ учраас Ежов түүнийг ийш нь шилжүүлэв үү?

	Тэгэнгүүт Шарокийн толгойд нэгэн бодол зурсхийлээ. 

	“Ажигла” 

	Ежовын хэлсэн гол юм энэ байх нь. Бас “хуучин ажилтнууд яаж ажилладгийг хар” гэсэн. “Ахмад нөхөд” гээгүй, “туршлагатай тагнуулчид” гээгүй, чухамхүү “хуучин ажилтнууд” гэж хэлсэн. Тэгэхээр, “хуучин ажилтнууд яаж ажилладгийг ажигла... “ гэсэн байх нь. Гадаад хэлтэст нэг хүний оронд мань эрийг тавих нь. Үүний өмнө Ежов түүнээс “хуучин ажилтнуудын” ажлын тухай тайлан шаардаж таарна. Тийм учраас Слуцкий, Шпигельглас хоёр түүнтэй их цэнэж харьцаж. Мэдээж, урьдчилан сэргийлэх алхмаа бодоцгоож байгаа. Өөрсдийг нь устгахаас өрсөж, Шарокийг цааш нь харуулах гэж оролдоно. Мань хүн ийм ангалд орчихсон юм байна шүү дээ!.. 

	За яах вэ, харъя! Шарок малгайгаа тэгшлээд, цанын замаар цаашлав. 

	Шарок зуслан дээр иймэрхүү янзтай өдөр хоног өнгөрүүлнэ... Калугад томилолтоор яваа дүр гарган, тэндээс ярьж байгаа мэт гэр лүүгээ хааяа утасдаж, хоёр хөгшний биеийг сураглана. Каляд утасдаж, удахгүй очно гэж амлав. 

	Нэг удаа төвөөс оёдолчин ирж, түүнээс хэмжээ авч, баахан шуухитнаж, бүртгэнэв. 

	— Танд костюм хийж өгнө. 

	Сахлаа хусахгүй болохоор эвгүй оргино, нэмэрт нь эрүү нь загатнана. Толинд өөрийгөө хараад гутрах нь халаг. Тэг тэгсээр загатнах нь болив. Дахиад нэг, хоёр долоо хоночихвол эрүүний нь сахал овоо болчих шинжтэй. Арай түргэн ургасан дээд уруулын сахал нь өтгөн, зөөлөн болоод ч тэр үү, өөрт нь хүртэл аятайхан санагдана. Үгүйлэгдэж байгаа юм нь, мэдээж, Каля. Хамгийн хэцүү нь ч энэ. 

	Гуравдугаар сарын дундуур зуслан дээр нэг машин ирж, жолооч нь Шарокийг хайж олоод, 

	— Таныг юмаа аваад, хэлтэс дээр ир гэж тушаасан. Би таныг хүргэж өгнө гэж мэдэгдэв. 

	Шпигельглас түүнийг өрөөндөө хүлээж байв. Мань хүн нэг товчлуур дарсан уу, үгүй юү, Шарок сайн анзаарсангүй, ямар ч гэсэн, нэг энгийн хувцастай хүн орж ирсэн нь үсчин болж таарав. Шарокийг сонжин харснаа, Шпигельгласт нэг дугаар хэлээд, халааснаасаа багц карт гаргаж, түүний өмнө дэлгэснээ нэг рүү нь хуруугаараа заав. 

	Шпигельглас түүнийг тонгойн харснаа, Шарок руу харц шилжүүлж, 

	— Болно! гэв. 

	Үсчин ширээн дээрээс картаа цуглуулж, халаасандаа хийв. 

	— Энэ хүнтэй яв, таны сахлыг янзалж өгнө гэж Шпигельглас хэлэв. 

	Үсчний жижигхэн өрөөний сандлаас босонгуут Шарок өөрийгөө толинд сайн ажиглав: Цэнхэр нүдтэй, тамхинд шарлаагүй шар сахалтай, эрүүндээ эвлэгхэн бахалтай, шаргал халимгаа хагалж самнасан, гуч гаруй насны сайхан эр зогсож байв аа. Хэдийгээр ахимаг юм шиг болчихсон ч өөртөө аятайхан харагдаж, Шарок мушилзав. 

	Үсчин нь сэтгэл хангалуун байгаа бололтой, түүнийг оёдолчинд хүргэж өгөв. Зуслан дээр очсон толиотой бүдүүн польш мөн байна. Шидсэн костюмаа өмсгөөд, энд тэндхэн шохойгоор зурж, зарим нэг газар сүлбээр зүүгээр хатгачхаад буцааж тайлахдаа, 

	— Нөгөөдөр бэлэн болно гэв. 

	Шарокийн дүр Шпигельгласийн сэтгэлд нийцэх шиг болов. 

	— Оёдолчин танд өмсгөлийг чинь өгөхөөр, гутал, нүдний шил энэ тэрийн хамт шүү, таны зургийг авна. Одоо ингэнэ дээ... 

	Тэр бээр ширээнийхээ нүднээс хавтаст хэрэг гаргаж, доторхыг нь эргүүлж үзээд, хавтсаа хааж, Шарок руу түлхэв. 

	— Энэ бол ОНЦХ дахь манай тагнуулчдын хэрэг. Би одоо явна. Та миний өрөөнд үлдээд, энэ материалыг уншаарай. Утас дуугарвал битгий аваарай. Хүн саад хийж магадгүй, би гаднаас түгжчихье. Хэрвээ жорлонд орох хэрэг гарвал энэ байна. 

	Шпигельглас номын шүүгээний хаалгыг татсан чинь тэр нь жорлонгийн хаалга болж таарав. 

	Цагаа харснаа, 

	— Би таван цагт ирнэ. Юу ч бичиж тэмдэглэж болохгүйг та ойлгож байгаа. Гол зүйлийг тогтоож авахыг хичээгээрэй гэв. 

	Цоож торхийлээ. 

	Шарок ширээний ард суугаад, хавтсаа нээлээ. 

	Энэ хэрэг нь Парис дахь ОНЦХ-ны орлогч дарга, “Фермер” хочтой генерал Николай Владимирович Скоблин, түүний эхнэр, орос дууны нэрт дуучин, “Фермерий авгай” хочтой Надежда Васильевна Плевицкая хоёрынх буюу ЕЖ-13 гэсэн дугаартай тагнуулчийн хавтаст хэрэг ажээ.

	Саша Москва орох, ээж, Варя хоёртой тэнд уулзах учиргүй болж таарав. Пушкины нас барсны зуун жилийн ойтой холбогдуулан, тэдний автобаз хэдэн машин яаралтай ачаатай Опочка руу явуулжээ. Үүний тулд жолооч нарынх нь паспортыг цуглуулж, нэвтрэх бичиг авсан боловч ганцхан Сашагийн паспортыг буцааж өгчээ. Москвагийн хилийн бүс рүү түүнийг явуулж болохгүй гэнэ. Тэгэхээр Москва руу бүр яаж явуулах вэ. 

	Диспетчер Сашад ингэж тайлбарлаад, өрөвдсөн янзтай харж, “Гутрах хэрэггүй, учир нь олдоно... “ хэмээн тайтгаруулах гэж оролдов. 

	— Надад гутарсан юм алга гэж Саша хариулжээ. 

	Хад мөргүүлж байгаа нь энэ. Гэхдээ өөр бусдаар нэг их шоовдорлогдсон юм алга. Одоохондоо ээлжийн жолоочгүй хэвээр. Тэр нь ч амар юм, эвдрэл гарвал өөрөө л засчихна. Жижүүрийн слесарь олдохгүй, олдвол үнэрхэнэ, засвал хааш яаш хийнэ, дахиад л өөрөө гүйцээж янзална. 

	Харин цахилгаанч Артемкиныг бол арга буюу гуйна. Түүнийг Володя гэх. Нүдний шилтэй, үлхгэр, бөгтөр хөвүүн, мэргэжилдээ сайн, юм их уншина, ном цуглуулна. Хачирхмаар илэн далангүй яриатай учраас Саша түүнтэй юм ярихгүй, зүгээр л “Аль вэ, Володя, амаа татъя, ажлаа бодъё” гэж цаашлуулсхийн өнгөрөөнө. 

	Хааш нь явуулахаас хамааран янз янзын ажилд гарна. Туйпуун заводоос усан буудал руу тээвэр хийх нь элбэг. Хааяа хотоос гадагш явна. Зам нь урт учраас энэ бол ашигтай ажил. Гэхдээ Сашаг явуулах нь ховор, диспетчер, механик хоёрын “өөрийн” хүн л ихэнхдээ явна. “Өөрсдийнхөндөө” шинэ машин, шинэ дугуй, амралтын оочир, амралтын бичиг, гавшгайч цол энэ тэрийг түрүүлж өгнө. 

	Өөр бас булхай бий: Сул зогсоолоо, хоосон явууллаа гэж хэл ам гаргахгүй бол замын хуудсанд баахан худлаа километр бичээд өгчихнө. 

	Саша энэ мэтээс хөндий явна. Олон нийтийн ажилд идэвхтэй оролцохгүй, хурал дээр үг хэлэхгүй, худлаа зам бичүүлэхгүй. Тийм учраас л мань хүнийг туйпуу, цементэд явуулна. Ажил нь бохир ч гэсэн сэтгэлд сэвгүй. 

	Ийм шударга бус, хуурмаг явдал хаанаас үүсэв ээ? Хуучин ийм юм байгаагүй шүү дээ. Хүмүүс ажлаа мэддэг байж. Одоо дарга нар нь ажлаа мэдэхгүй учраас захиргаанд нь байгаа хүмүүс булхайцаж, өөрийгөө хянах чанар, хүнлэг сэтгэлээ гээж байна. 

	Сайн юмыг хүртэл шулуухан хийхийн оронд арга заль гаргах болцгоожээ. 

	Саша Калининд ирсэн анхны өдрөө Людатай хамт очсон нөгөө Иван Феоктистович буюу дархан Пчелинцев нэг өглөө, ээлж эхлэхийн өмнө Саша дээр иржээ. 

	— Панкратов, чи яагаад намайг хөөдөөд байна?

	— Юу болчихоо вэ?

	— Гурван сар ажиллаж байгаа хэр нь үйлдвэрчний гишүүнээ бүртгүүлэхгүй, татвараа төлөхгүй байна шүү дээ. 

	— Би үйлдвэрчний батлахаа үрэгдүүлчихсэн, ажилд орохдоо хэлсэн шүү дээ. Миний бүх бичиг баримт шинэ, паспорт ч ялгаагүй. 

	— Үйлдвэрчний хороонд хэлэхгүй яасан юм бэ, шинэ батлах бичиж өгөхгүй юү. 

	— Ерөөсөө зав болсонгүй. 

	— Чи завгүй хүн байж, түүнээс чинь болж би буруудаж байна. 

	— За, уучилж үзээрэй. 

	— Чамайг одоо үйлдвэрчинд шинээр элсүүлэх хэрэгтэй юм байна. Чи бол хэрэг дээрээ гарчхаж. Би сануулга авч таарна. 

	Тэгж хэлээд жаахан бодсоноо, хуйвалдах янзтай, 

	— Чи өргөдөл бич, бичиг баримтаа үрэгдүүлсэн, захиргаанд мэдэгдсэн, шинэ паспорт авсан гэх ухааны юм биччих. Тэгээд үйлдвэрчний батлахаа гээсэн гэхгүй юү. Ямар үйлдвэрчнийх вэ, чи?

	— Нийтийн аж ахуйн ажилчдынх. 

	— Хэдэн оноос?

	— Хорин есөн оноос. 

	— За тэр... Тэгээд л биччих. Бүх юмаа хаячихсан гээд. Ажилд орсон сар өдрөө тавиарай. Дуулав уу?

	— Дууллаа. Тэгье. 

	— Одоо бичээд надад өгчих. Би яг тэр өдрөөр чинь бичээд марк энэ тэрийг чинь наачихъя. Сар болгон ямар цалин авснаа бичээрэй, хоёр, гурав, дөрөвдүгээр сарынх гээд. Батлахаа маргааш аваарай. Харин дэмий яриа хэрэггүй шүү. Дуулав уу?

	— Дууллаа. 

	Маргааш нь Пчелинцев гурван сарын марк наачихсан батлах Сашад үнэхээр гардуулав. Сашагийн яг хэлсэнчлэн 1929 оноос гишүүн гээд биччихэж. 

	Нэг шил юм, мэдээж, тавилгүй яах вэ. 

	 

	Саша долоо хоногт нэг удаа ээж рүүгээ утасдана. Варятай бол дахиж яриагүй. Тэр нэг удаа ярьсны дараа, “Надад өөр хэлмээр юм алга уу, Саша?” гэж асууснаас хойш мань эр уймарч орхисон юм. “Би чамд хайртай” гэж хэлэх байх гэж Варя горьдсон. Гэтэл мань хүн тэгж хэлж чадаагүй. Галт тэрэгний буудал дээр ээжтэйгээ ярилцсаны дараа вагоноор явж байх зуур буцлах юм нь буцалж, ширгэх юм нь ширгэсэн. Зэрлэг адгуус шиг хардлагад автаж, тавьж түйхгүй цөхөрч байснаа одоо санахаар өөрөөсөө ичдэг билээ. Катя, Зида энэ тэрийн хуучин явдлыг мань хүн сонирхдоггүй байсан. Катя нэг механиктай суух гэж байгаагаа хэлэхэд, өө тийм үү, суулгүй яах вэ гэхээс өөр юм бодогдоогүй. Гэтэл ангийнх нь хүүхдийн дүү, нэг байшингийнх учраас л тааралддаг тэр охиныг дотор харанхуйлтлаа хардаж байгаа юм. Хардах сэтгэлээ тэгэхэд барьж чадсан төдийгүй хайрлах сэтгэлээ унтрааж чадах шиг санагдсан билээ. Гэтэл барьж чадаагүй, унтрааж чадаагүй болох нь утсаар ярихад мэдэгдсэн. Тэгээгүй бол Калининд ирж, галт тэрэгний буудал дээр цуг жаахан сууя гэхэд нь юу гэж тэгтлээ сандрах вэ дээ. “Тэр бүтэхгүй ээ!” гэж залсан. Ингэж яарснаараа өөрийгөө барьж өгсөн, энэ үг бол түүнтэй уулзахыг хүсэхгүй буйг илэрхийлсэн үг. Хэлсэн шалтаг нь шал тэнэг: “би өдөр нь ажилтай”. Варя өдөр ажилгүй байдаг юм уу? “Тэр бүтэхгүй” гэсний дараа л тэр дуугүй болчихсон. Яг ойлгосон хэрэг. Эцэст нь урамгүй дуугаар гэнэт, “Надад өөр хэлмээр юм алга уу, Саша?” гэж асуусан. Өөрийнх нь толгойд багтахгүй хачин юм болж байна. Хүнтэй суугаад, түүний өрөөнд аж төрж, түүний орон дээр нөхөртэйгөө унтаж, түүнийгээ хайрлаж байж. За яах вэ, сэтгэл нь хөрсөн гэж саная... Тэгээд газрын мухарт ял заагдсан Сашад шууд хайртай болчхож, эчнээгээр дурлачхаж. Ийм юм гэж байхгүй шүү дээ. Хэрвээ байдаг юм бол тэр бол хайр дурлал биш, гаарсан төсөөлөл, өөрт нь ч яг тийм явдал тохиолдсон юм чинь. Харин тэр хайр сэтгэлийг ээжийнх нь захиа дээр бүсгүйн нэмж бичсэн товчхон үгс тэжээж тэтгэж байсан: “Чиний одоо юу хийж байгааг мэдэх сэн гэхээс би ёстой байж ядаж байна”, “Аж төрж байна, ажлаа хийж байна, санаж байна”, “Бид чамайг хүлээсээр сууна”. Тов тодорхой үгс, цаана нь элдэв далд санаа хайхын ч хэрэг байхгүй. Гэтэл мань хүн хариу бичихдээ буруу ойлгогдчих вий, хий горьдуулчих вий хэмээн үг болгоноо цэгнэн болгоомжилдог байсан. Түүний захианаас, “Хонгорхон Варя минь... “ гэснээс өөр олох юм түүнд юу ч байгаагүй. Тэгэхээр сайхан мөрөөддөг охин л байна. Хэдтэй билээ дээ? Саша дотроо тооцож үзэв. Хорьтой. Цөллөгийн хүнд хайр сэтгэлтэй болсон мэт зохиомжлон бодож, түүнийгээ хүлээж, хожим түүн рүү ухаан жолоогүй харайлгана гэдэг бол хорин насны уран сэтгэмж яах аргагүй мөн. Ердөө л уран сэтгэмж, өөр юу ч биш. 

	Тэглээ ч гэсэн Варягийн дууг мартаж чаддаггүй. Яваандаа өнгөрөх биз. Түүнийх ч өнгөрнө, өөрийнх нь ч өнгөрнө. Үнэхээр ч тэр утасны яриа яван суун мартагдаж, Варятай буруу ярьсандаа гэмших нь багасжээ. 

	Гэтэл бүр зургаан сард, мань хүн нэг удаа хачин зүүд зүүдэлжээ. 

	Нөгөө суудаг айлынх нь хаалгыг сэргийлэхийнхэн балбаж, юун хүн тэднийд суудгийг мэдэх гэж хоёр хөгшнийг хаалга онгойлго гэж шаардаад байх шиг. 

	— Авдарт ороод нуугдчих гэж Матвеевна хэлж байна. 

	— Би яаж нуугдах вэ, би багтахгүй шүү дээ гэж Саша хэлснээ зогсоо чөлөөгүй хөхрөөд байна гэнэ. Гэтэл хаалга нүдсэн хэвээр, харин сэргийлэх биш, нэг хүүхэн оруулаач гэж гуйж байна. Тэр дууг Варягийнх гэж мань хүн таньжээ. 

	Саша өглөө нь буцалсан ус аягалах зуур, 

	— Матвеевна, урьд шөнө та миний зүүдэнд орлоо гэв. 

	— Ээ, эцэг чинь, яаж?

	Саша зүүдээ ярьж өглөө. 

	— Хаалга нүдсэн бүсгүй чинь чам руу тэмүүлж яваа гуньхарсан амьтан байх нь. Чи авдар уу орсон уу, ороогүй юү?

	— Юу гэж орох вэ. 

	— Тэр чинь сайн байна. Харин инээгээд байсан чинь муу ёр, болгоомжтой байгаарай. 

	Чавганц ингэж муу амлав. Саша ажил дээрээ очтол Осташков руу, алсын тээврийн зам өгчээ. Тэгээд их замд гараад сайхан сүүгүүлж явтал машин нь гэнэтхэн жолоогоо булааж шарваад, золтой л замын хажуугийн ховил руу орчихсонгүй, аз болж зах дээр нь зогсоож дөнгөв. Тэгсэн чинь нэг дугуй нь хагарчхаж. 

	Бушуухан бууж, духандаа чийхарсан хөлсийг арччихаад, домкратаа гаргаж, нөөц дугуйгаа тавих гэсэн чинь гар нь ерөөсөө эвлэж өгдөггүй. Газар суугаад, ногоо тастан зажлав. Санаа бодлоо төвлөрүүлж чадахгүй зөндөө удаан тийнхүү суулаа. 

	Хэзээ ч элдэв совинд итгэж яваагүй, тэгэх тусмаа зүүдээ үнэмшинэ гэж юу байх вэ. Гэтэл чавганц “болгоомжтой байгаарай” гэж сануулсан, “чам руу тэмүүлж яваа ганьхарсан амьтан” гэж Варяг онож хэлсэн байж магадгүй. 

	Саша дугуйгаа сольж тавиад, цаашаа явав. “Чам руу тэмүүлж яваа ганьхарсан амьтан... “ Чавганцын үг сэтгэлийн шархыг сэдрээж, мань эр нөгөө галт тэргэн дотор шаналж явснаа мартчихаад, дахиад л санаа бодол нь тэнгэрт халин гандирсны балгас сүндэрлүүлж эхлэв. Үгүй, больё чи минь. Варягийн хэлсэн үг, дуу хоолойг хэт үнэлж болохгүй, түүнээс гадна зүүдэндээ итгэнэ гэдэг бол тэнэг хэрэг. 

	 

	Саша ажлынхаа дараа хааяа нөгөө кафед очно. Тэгээд Людагийн ээлж дээр таарах нь ч бий. Хүүхэн түүн рүү инээмсэглэн, гараа өргөдөг боловч өөрийнхөө үйлчилдэг ширээ рүү суулгахгүй. Саша хоол идчихээд, Людаг танхимд байвал толгой дохичхоод, байхгүй бол чимээгүй яваад өгнө. Нэг удаа Глебтэй цуг очсонд, Люда тэр хоёрыг өөрийнхөө ширээнд суулгаж үйлчилсэн. Тэд нар мөнгөө төлөөд явсан. Люда сайхан зантай байсан ч Сашаг үлд барь гээгүй. 

	Тэднийд хэн нэгэн хамаатан нь ирсэн юм болов уу? Эсвэл байрынхан нь Сашаг анзаарчихсан, тэгээд Люда түүнийг гэртээ аваачихаас эмээж байна уу? Харилцаагаа үргэлжлүүлэх хүсэлгүй байгаа нь хожим тодорхой болжээ. 

	Гайхах юу байх вэ. Нөгөө дархныд анх очиход мань эрийг суллагдсан хүн гэж гадарлаад хөндийрч суухад нь л Саша түүнийг болгоомжтой хүүхэн юм байна гэж ойлгосон... Харин өөрийнхөө тухай, хэлмэгдсэн аав, ах хоёрынхоо тухай илэн далангүй ярьсан нь тэр хашир байдалтай нь сайн авцалдахгүй байсан. Аягүй бол, тэр нэгэн үдэш тэгж илэн далангүй ярьснаасаа болоод одоо улам болгоомжилж байж мэднэ. 

	За яах вэ! Сайн ч хүүхэн, сайхан ч хүүхэн, дотноссон бол ул мөр үлдэх нь лав, хэцүү цагт таарч, аминд орж, их тус болсон доо. Гэхдээ сэтгэл нэгэнтээ дэврээд л өнгөрөө биз, аль алиных нь хувьд санаандгүй учрал, энэ тухай хоёулаа бүр эхнээсээ л мэдэж байсан юм. 

	Нөгөөтээгүүр Людагийн тухай бодож байх зав ч алга. Өдөржин замд шогшуулна, хоногт наад зах нь бүтэн хагас ээлжийн ажил хийж, төлөвлөгөө давуулж биелүүлнэ. Нэмэрт нь ээлж солигдох завсар хурал цуглаан, улс төрийн яриа таниулга хийх нь элбэг, Саша тийм ажлаас дөлдөг болохоор ажлаа хийж яваад хоёр, гурван цаг хоцорч ирнэ. Ажлаас буугаад замын хуудсаа бөглүүлнэ, машинаа угаана, хуучин юм чинь засах ноцолдох юм мундахгүй, тэгээд шүршүүрт орно, хувцсаа солино гэсээр байтал аль хэдийн үдэш болж, кафе хаагдах цаг болчихсон байна. 

	Саша автобаз дээр хэнтэй ч найзалсангүй, харин Глебтэй бол харилцаатай. Тэр бээр автобус будах ажлаа дуусаж, мөнгөө аваад, Леонидэд ногдох хувийг өгөв. Цаадах нь энэ ажлыг өгсөн болохоор тэр. “Өө, яах вэ, өөр ажил олно доо, ажил бол араатан биш, зугтаад явчихна гэж байхгүй” хэмээгээд Глеб гуних гудайх царай алга. Сайн залуу. Өвөл дуусчихлаа гэж баахан гасална. Тэшүүрээр гулгаж чадсангүй гэж тэр. Хоёр жилийн өмнө мужийн аварга болж байсан гэж хөөрөх боловч үнэмлэх, дипломоо эс үзүүлнэ. Төгөлдөр хуур, баян хуур дарна, Вадим Козиныг шүтнэ, Лещенког “нэг л биш... “ гээд төдий л тоохгүй. 

	Төгөлдөр хуураа дараад Козиныг дуурайж дуулах дуртай. Хуур нь хариугүй доройтож хуучирсан эд. Гэрийн эзэгтэй гэх нагац эгч нь бас доройтсон эмгэн. Гэхдээ цэвэрхэн. Айдас хурсан жижигхэн нүдтэй. Глеб түүнийг “та” гэнэ. Зээгийнхээ дууг сонсох дуртай, өрөөнд нь орж ирвэл Глеб тосож аваад тохойлдон байж сандал дээр суулгана. 

	Байшин нь ч бас хуучин, гэхдээ эмх цэгцтэй, бүгд хаалттай, түгжээтэй, эмгэн хулгайчид, танхайчуулаас их айдаг болохоор хашааны хаалга ч түгжээтэй. Өндөр ч гэсэн бас л өгөршиж хуучирсан хашаа дотор ногоогоо цэвэрхэн үелүүлж тарьсан харагдана. 

	Глеб хотоор нэг танилтай, гэхдээ Сашагаас өөр хэнийг ч гэртээ урихгүй. Архийг хаа тааралдсан газраа, хэнтэй ч хамаагүй ууна, тийм мөртөө гэртээ хэзээ ч уухгүй. Саша нэг удаа ганц шил юмтай ирсэн чинь Глеб толгой сэгсэрч, 

	— Үгүй шүү, ялдам минь, би эгчийнхээ дэргэд ганц дусал ч амсахгүй номтой. Харин би чамд дуу дуулж өгье. Вертинскийг дуурайх уу? гэжээ. 

	Глеб сонсгол үнэнхүү сайн, хэнийг ч бай ёстой адтай дуурайна. 

	— Глеб, аан гэж бай, чи олны өмнө дуулахад болох юм биш үү гэж Сашаг хэлэхэд, тэр бээр, 

	— Би юуг ч чадна, чи хар гээд “Гамлет”, “Сайхан Елена”, “Кречинскийн хурим” зэрэг жүжгийн ноорог зураг үзүүлж, эдгээрийг нь Акимов магтсан гэж ярина. Тэр зургуудаа сандлын ар түшүүлж тавиад, жаахан холдож, толгойгоо гилжийлгэж байгаад л харна. 

	— Би тэр үед нэг хүүхэнд сэтгэл алдчихсан байсан юм, ялдам минь, нөгөө авьяас, билэг, онгод энэ тэр чинь цөм тэндээс учигтай... Уран бүтээлийн эрч хүч бол бэлгийн эрч хүчний хувирал. Тийм шүү, ялдам минь! Хайр дурлал бол онгодын эх булаг. 

	— Тэр чинь Репиний “Онгоц чирэгчид”-ээс их тод мэдрэгдэнэ дээ гэж Саша тохуу хийнэ. 

	— Ялдам минь! Чи битгий тэгж ярь л даа. Чи миний санааг ойлго. Бүх юмны язгуур нь хүний хуялын хүч. Би үүнийг л хэлээд байна. Хуялын хүч нь дууслаа л бол уран бүтээлч дуусах нь тэр. 

	— Тициан зуу насалсан, ажлаа үхэн үхтлээ хийсэн. 

	— Тэгээд юу гэж?

	— Зуу хүртлээ хуялынхаа хүчээр яваа юу?

	— Ялдам минь! Миний өвөө наян хоёртойдоо гэрлээд, тэр авгайгаасаа гурван хүүтэй болсон. Тициан, ялдам минь, тахлаар үхсэн юм, тахал тусаагүй бол дахиад хэд наслах байсныг бүү мэд. Рафаэль тэгвэл? Тийм ээ, Рафаэль? Уран зурагт Рафаэлиэс дээгүүр хэн байна? Гэтэл гучин долоотой өөд болсон. Юунаас болсон бэ? Ажлаас уу? Үгүй шүү! Агуу их зураачид бүгд амбан шар шиг ажилладаг байсан юм. Рафаэлийг салхинд цохиулснаас болж өнгөрсөн гэдэг боловч тэр бол худлаа! Рафаэль галзуу тачаалтай байсан, тэгээд Форноринагийнхаа өвөрт бэлгийн тамирдлаар үхсэн. Коровин бийрээ чулуудчихаад зуруулдаг хүүхэн рүүгээ дайрчихдаг байсан гэж байгаа. Бас Брюллов? Нөгөө Делакура байна, бүх насаараа ходоодны өвчтэй зовж гасалсан язгууртан хүн, тэгсэн хэр нь хүний, өөрийн нэг ч зуруулдаг хүүхнийг урдуураа гишгүүлж үзээгүй гэх. 

	Глеб хэдэн долоон иймэрхүү түүх мэднэ, түүнийгээ ярих дуртай, хүний мөнгөөр уух дуртай, ер нь харамч талдаа, гэхдээ түүнийгээ инээдэм ханиадам, тоглоом шоглоомоор хөөрхөн нуугаад байна. Санаа амар эр! Хүнээс юм шалгаахгүй, хэнийг ч муу хэлэхгүй, Людагийн тухай юу хээ гадарладаг нь илт боловч ам нээнэ гэж гонж. Гэхдээ ам хамхихгүй бурна, худлаа зална, Сашаг сав л хийвэл мөрөөр нь тэвэрч авна. Харин ярих дургүй сэдвийг нь хөндвөл, жишээ нь улс төр, хоромхон зуур дуугүй болсноо тэр даруй яриаг өөр сэдэв рүү зувчуулж, дахиад л маазруулж, инээж, худлаа бурж гарна. 

	Глеб нэг удаа цаасаа ухаж байгаад Ленинградын яриан жүжгийн театрын зарлалыг Сашад үзүүлжээ. Тэр театрт Акимов бүр хориод онд “Криворыльскийн төгсгөл”, “Хуягт галт тэрэг 14-69”, “Тартюф” зэрэг жүжгийн зураг чимэглэлийг хийж байж. 

	— Акимовыг би Москвад л жүжиг найруулж байсан гэж боддог юм гэж Саша үнэнээ хэлэв. 

	— Нэг үе, хориод оны сүүлч, гучаад оны эхээр байсан, одоо түүнийг хэн болсон гээч? Ленинградын инээдмийн театрын уран сайхны удирдагч. Үзүүлж байгаа биз!

	Ингээд бодохоор Глеб тэр болгон худлаа ярьдаггүй байх нь. 

	Тэр бээр нэг удаа Сашаг аятайхан байшинтай танилындаа дагуулж очжээ. Замдаа хоёр охиныг нь магтаж гарах нь тэр:

	— Дагинас! Намбыг нь ажаарай! Муужраад ойчмоор гэж мэд! Луугар шүү!

	Гэвч Саша муужирч унасангүй. 

	Бүсэлхийгээ хүрсэн гэзэгтэй, нуман хөмсөгтэй, ухаалаг нүдтэй, цонхигор царайтай хоёр охин Глебийг үзээд баяр хөөр болсноо, Сашатай дотносог мэндлээд, сүүлчийнхээ олзыг үзүүлэхээр тэднийг өрөө рүүгээ дагуулж оров. Олз нь Булгаковын “Цагаан гварди” нийтлэгдсэн “Россия” сэтгүүлийн дугаар аж. 

	— Ялдмууд аа! Одоо цагт ийм юм олно гэдэг бол гайхамшиг! хэмээн Глеб дуу алдав. 

	— Та Москвагийн уран сайхны театрт “Турбиныхны өдөр хоног”-ийг үзсэн үү? гэж бага нь Сашагаас сонирхов. 

	— Үзсэн, гэхдээ би тэгэхэд арван тавтай байсан, Лариосикийн дүрд Яншин тоглосныг л санаж байна. 

	— Яншин цыган хүүхэнтэй гэж үнэн болов уу?

	— Ёстой мэдэхгүй юм чинь тэр байна. 

	Хоолны өрөөнөөс дуудаж цай ууцгаа гэв. 

	Хоёр ахимаг авгай ширээний ард сууж байв. Ширээн дээр зочинд зориулж зэхсэн гарын еэвэн, элсэн чихэр пүргэсэн жимсний чанамал энэ тэр тавьж. 

	Дараа нь хөгжим сонсоцгоов. Хоёр бүсгүй төгөлдөр хуур луу зэрэгцэн суугаад, Чайковскийн “Дөрвөн цаг”-аас “Намар”-ыг тоглов. Бас Глебийн хүссэн ёсоор Шуберт, Шопеноос тоглолоо. 

	Глеб буцах замдаа баахан дуу алдав:

	— Ямар вэ дээ! Дээд ангиллын сэхээтэн! Ийм хүмүүсийг өнөө үед хаанаас олох вэ? Гагцхүү Калинин хотноо л үлдсэн байгаа юм. Үнэндээ бол, даруухан амьдралтай, гэхдээ цайных нь хэрэглэлийг анзаараа биз дээ? Эзэн хааны шаазангийн завод!

	Саша шаазангийн тухай мэдлэг маруухан учир айлынх нь тухайд “Аятайхан улс” хэмээн магтав. Үнэндээ бол, тэр хоёр бүсгүй сэтгэлийг нь даан ч хөдөлгөөгүй. 

	— Чи яагаад гэрлэдэггүй юм? гэж тэр бээр Глебээс асууна. 

	— Гэрлэх ий? хэмээн Глеб үнэн санаанаасаа гайхна. — Чи юу хэлнэ вэ, ялдам аа? Зураач хүн гэрлэх гэж үү?!

	Бас нэг удаа тэр хоёр архи авч, Глеб өөр нэг танилындаа дагуулж очив. “Бичиг хэргийн бараа”-ны дэлгүүрийн худалдагч гуч жаахан гарсан, сайхан зантай, наргиантай хоёр хүүхэн идээ, зуушаа дэлгэж. Архиа ууцгааж. Глеб ханан дээрээс туузтай гитарыг нь авч, “Хамаг юмаа ууна, баян хуураа л үлдээнэ, харин муусайн өлөгчнийг албадан байж бүжиглүүлнэ... “ гэж танхай аялаад утсыг нь хэд шудрав. Гэтэл тэр хоёр худалдагч, “Хулгайчийн дуу хэрэггүй” хэмээн шууд эсэргүүцэв. 

	— Хэрэггүй бол хэрэггүй л биз, өөр дуу дуулцгаая. 

	 

	 

	Эвийлж энхрийлэхийг эс ойшоон гомдоож, 

	Элэг доог хийсний учир юу сан бол?

	Эргэх хорвоо дээр чамгүй бол

	Эвлэх найзгүй болчих юм уу, би?.. 

	Бал бурам, нил эрдэнэ шиг байсан ч, 

	Бадран дүрэлзэх гал сэтгэлд даанч авалцсангүй. 

	Алтан амтай чиний хэрэг надад үгүй

	Аяа, гитар минь, аялгуулан, хүүрнэн дуул. 

	 

	Төрөл саднаас минь дотно байлаа, чи

	Төрсөн аав ээжээс минь үнэтэй байлаа, чи

	Өст буруу элэгтэн шиг, чамайг

	Өр зүрхнээсээ өмлөн хаяхаас яах вэ, би. 

	 

	Бал бурам, нил эрдэнэ шиг байсан ч, 

	Бадран дүрэлзэх гал сэтгэлд даанч авалцсангүй. 

	Алтан амтай чиний хэрэг надад үгүй

	Аяа, гитар минь, аялгуулан, хүүрнэн дуул. 

	 

	Варя тэр хоёрын тухай дуулж байгаа мэт Саша Глебээс нүд салгалгүй ширтэнэ. Ээ, хөөрхий, ямар гунигтай хорвоо вэ, хэзээ ч ингэтлээ гуниглаж яваагүй сэн. Москвадаа харих юм сан, Арбатдаа очих юм сан, Варятай учирч тэврэх юм сан. Ээ, заяа нь орхи! Варягүй амьдарч чадахгүй юм байна, тэр муу биллиардчин ёстой падгүй, ер нь ямар хамаа байна. “Эвийлж энхрийлэхийг эс ойшоон гомдоож, элэг доог хийсний учир юу сан бол... “ Үнэхээр түүнийг гомдоосон бил үү? Гомдоож. Чухам тэр учраас ярианы эцэст дуу нь тийм урамгүй болчихсон хэрэг. 

	Саша босож, баяртай гээд гарлаа. Глеб ч гарав. 

	— Чамтай ч ганзага нийлэхгүй юм шив гэчхээд Глеб чимээгүй арваад алхсанаа удаан уурлаж чаддаггүй учраас дахиад малилзаад ирэв. — Чи даяанч болох гээ юү? Үхсэн үлий нь хэрэгтэй юм бэ? Тийм үг сонссон уу?

	— Сонссоон, сонссон. 

	— Гэхдээ ялдам минь, чи өнөөдөр их юм алдлаа шүү. Худалдагч энэ тэр нь ямар хамаа байх вэ, хүний аяар хүүхнүүд, оронд орсон хойно нэрэлхэж маяглахгүй, санасныхаа зоргоор эдэлж болно, хариуд нь баяр талархлын үг л сонсоно гэж мэд. 

	Тэр хоёр заримдаа хотын цэцэрлэгт очно. Хөгжим хангинаж, бүжгийн талбайн хайс хавиар “Пролетарка”, “Вагжановка” заводын охид шавааралдан байх. Өрнөдийн шинэ бүжгүүд хөдөө дөнгөж тархаж эхэлж байгаа үе, харин Саша бол сайхан бүжиглэнэ. 

	Тэр бээр охидын дундаас эвлэгхэн бүжиглэж буй нэг уяхан зэгзгэр охиныг сонгож урив. Тэр хоёрын хөл аятайхан нийлж, амьтан хүн ч анзаарав бололтой. Хөнгөн хөгжмийн ая Сашад Москва, “Арбатын нүх”, Варя энэ тэрийг санагдуулна. Варя одоогийнх нь цуг бүжиглэж буй цайвар үстэй жирийн нэг охин шиг хөнгөхөн турьхан амьтан байж билээ. 

	— Ялдам минь, чи мундаг бүжиж байна шүү. Ёстой луугар! гэж Глеб уулгалав. 

	Найзынхаа хамт Сашаг харзнасхийн зогсож буй нөгөө охин руу Глеб дохиж, 

	— Тэр хоёрыг дөхүүлж өгөх үү гэж Сашад хэлэв. 

	— Болих уу даа. 

	— Олон ааш чинь хөдөлчхөж дээ, ялдам минь. За яах вэ! Явъя, би чамайг Семен Григорьевичтэй танилцуулна. 

	— Юун хүн бэ?

	— Манай ерөнхий бүжиг дэглэгч. 

	— Би тэрүүгээр чинь яах юм?

	— Чамтай танилцъя гэсэн юм. 

	— Тэр надаар яах нь вэ?

	— Ялдам аа, чи юу гээд “яах юм, яах юм” гээд байна вэ? Чиний бүжиглэж байгаа чинь аятайхан санагдахгүй юү. 

	— Би түүгээр үлийгээ хийх вэ дээ?

	— Ялдам минь, тэр чинь миний дарга. 

	— Яахаараа тэр билээ?

	— Баруун европын бүжиг заадаг юм, би аяыг нь дарж өгнө. 

	— Тэгвэл очъё. 

	Тэр хоёр бүжгийн талбай дундуур чигээрээ явж, урт сандал дээр сууж байгаа долгионт хар үсээ толийтол самнасан, хар костюмтай, цагаан цамцтай, эрвээхэй зангиатай тавь эргэм насны биерхүү хүн рүү очив. Өрөөсөн гартаа таяг тулчхаж. Сашатай мэндлэхдээ яльгүй өндөсхийв. Нийслэлийн их урлагийн хүн гэлтэй дэгжин, толиотой эр аж. 

	— Танд магтаалын үг дуулгая, та гаргууд сайхан бүжиглэж байна. Та энд тэнд сургууль хийж байсан уу?

	— Үгүй ээ, хаа ч сургууль хийж байгаагүй. 

	— Таны гишгэдэл хэм сайтай, бас бүсгүйгээ тун итгэлтэй залж байна. 

	Саша инээмсэглэн, 

	— Байж байгаа царай нь л тэр гэв. 

	— Та манай хичээлд оч л доо, Глеб, та нөхрөө дагуулаад ирэхгүй юү хэмээн Семен Григорьевич урив. 

	— Дагуулаад ирье ээ гэж Глеб амлав.

	За тэгэхээр, “Фермер” хочтой, ЕЖ-13 дугаартай тагнуулч бол Парист төвтэй ОНЦХ-ны нэг удирдагч, генерал Николай Владимирович Скоблин гэгч байх нь. “Фермерийн авгай” хочтой тагнуулч нь Скоблины эхнэр, алдарт дуучин Надежда Васильевна Плевицкая. 

	Шарок хавтаст хэргийг хэд дахин уншив. 

	Николай Владимирович Скоблин 1893 оны зургаадугаар сарын 9-нд Нежин хотноо огцорсон хурандаагийн гэр бүлд төржээ. 1914 онд Чугуевын цэргийн дунд сургууль төгсөөд, байлдаж байгаа армид, Рыльскийн 126 дугаар хороонд томилогдсон аж. Герман, австричуудтай хийсэн тулалдаанд онцгойрч байж. Октябрийн хувьсгалын дараа Корниловын хорооны дарга, залуухан ахмад Скоблин Ар Кавказад улаантнуудтай тулалдаж байгаад, 1919 оны тавдугаар сард Корниловын дивиз командлагчаар томилогдож, Май-Маевскийн Сайн дурын армийн бүрдэлдэхүүнд Москваг дайрах аян дайнд оролцжээ. 

	Надежда Васильевна Плевицкая 1884 оны нэгдүгээр сарын 17-нд Курск мужийн Винниково тосгонд тариачин Василий Абрамович Винниковын гэр бүлд төржээ. Арван нэгдэх хүүхэд нь. Үнэнхүү сүсэгт эх нь түүнийг Курск хотын Троицкийн охидын сүмд шавилан суулгажээ. Тэр сүмээс оргож, нүүдлийн циркт очсон, цэнгээний газар найрал дуучин болсон, дараа нь бүжгийн багт шилжиж, бүжгийн жүжигчин Эдмунд Вячеславович Плевицкийтэй сууж, Винникова байснаа Плевицкая болжээ. Яваандаа орос ардын гарамгай дуучдын нэг болж, Орос нутгаар айлчлан тоглож, хаанд хүртэл ая дуугаа өргөж явжээ. Хувьсгалын дараа 1918 оны зун Улаан Армийн ангиудаар нүүдэллэн дуулж, сонин хэвлэлээр “ажилчин-тариачны дуучин” гэгдэх болж явсаар Одесст очжээ. Улааныхныг Одессоос ухрах үед есдүгээр сарын 4-нд Софроновка тосгонд корниловчуудад олзлогдсон. 

	Плевицкаягийн тухай материалд дэлхийн болон иргэний дайны үе тэр чигээрээ тодорхой бус байгааг Шарок анзаарав. Хэдэн эрэгтэй хүний нэр цухас гарч байна: шинэ сүйт хархүү ахмад Шангин, большевик Шульга, хоёр дахь нөхөр штабын ахмад Юрий Левицкий, Корниловын хоёрдугаар хорооны дарга, хурандаа Пашкевич... Ганцхан тодорхой огноо байна: 1921 оны есдүгээр сар, Турк, Галлиполи — хорин найман настай генерал Скоблинтэй хуримлажээ. 

	Скоблин, Плевицкая хоёр Галлиполиос Болгар луу явжээ. Тэнд генерал Врангель 1924 оны есдүгээр сарын 1-нд цагаан армийг Оросын нийт цэргийн холбоо болгон өөрчлөн байгуулсан тухай зарласан байна. Скоблин корниловчуудын командлагчийн албандаа, генерал цолтой хэвээр үлджээ. Дараа нь дахиад бүдэг бадаг зүйл: Болгарын дараа Балт орчмын улсууд, Польш, Чехословакаар айлчлан тоглож, эцэст нь Берлинд очсон. Берлинээс хойш мэдээ нь илүү ончтой, илүү тодорхой болж байна. Скоблиныхон Берлинд баян худалдаачин Марк Яковлевич Эйтингонтой ойртож байна. Тэр нь одоогийн ДЯАК-ын генерал Наум Эйтингоны ах. Плевицкая дуучны хувьд хилийн чанадад гайхам түргэн алдаршжээ. Скоблин тэр хоёр дэлхийг тойрч байна: Брюссель, Белград, Америк, эцэст нь Франц, тэндээ суурьшжээ. 1926 онд Америкт дахин ялгуусан тоглолт хийсэн, 1927 оны тавдугаар сард Парист буцаж ирсэн. 1928 онд ОНЦХ-ны Ерөнхий командлагч генерал Кутепов Скоблиныг ОНЦХ-нд идэвхтэй үйл ажиллагаанд татан оруулжээ. 

	Хавтаст хэрэгт Скоблины 1930 онд ЗСБНХУ-ын ТГХ-нд бичсэн, түүнд ганцаарчлан өршөөл үзүүлж зөвлөлтийн иргэн болгож соёрхохыг хүссэн өргөдөл байна. Дараачийн хуудсанд нь ЗСБНХУ-ын ТГХ-ны Скоблин, Плевицкая хоёрт тухайлан өршөөл үзүүлэх тухай Тогтоол байна. Бас ЕЖ-13 дугаарын тагнуулчид сар бүр хоёр зуун доллар төлж байх заалт байна. Энэ шийдвэр генерал Кутеповыг хулгайлсны дараахан гарсан байх боловч, энэ үйлдэлд Скоблин оролцсон тухайд шууд холбогдох материал Шарок олж үзсэнгүй. 

	Скоблины цагаачдын ажил явуулгын тухай (эвдэн бусниулагчдыг бэлтгэж явуулах, тагнуулч элсүүлж авах гэх мэт) тогтмол мэдээлэхээс гадна ОНЦХ-ны удирдлагад орох гэсэн тэмцлийн тухай тодорхой илтгэж байжээ. Тэр тэмцлийн дүнд Скоблин 1935 оны дөрөвдүгээр сард ОНЦХ-ны “дотоод чиглэлийн” удирдагчаар, өөрөөр хэлбэл, уг холбооны Онцгой комисс буюу Улс төрийн ерөнхий газрын удирдагчаар томилогджээ. “Дотоод чиглэл” нь ДЯАК-ын туршуул ОНЦХ-нд, цаашилбал, цагаач цагаантнуудын дунд нэвтрэхийн эсрэг тэмцэх зорилготой. Скоблиныг ийнхүү томилогдсоноор ДЯАК-ын зүгээс тэдний дунд ажил явуулахад хялбар болжээ. 

	Энэ хоёрыг юугаар өөшилчихсөн юм бол? гэж Шарок бодов. Сарын хоёр зуун доллароор уу? Арай ч дээ. Оросын цагаачид Плевицкаяд их дуртай. Сая сая цагаачин байгаа учраас тэр бээр орлого сайтай. Цагаантны үзэл санаанд урам хугарч улаантныхад итгэх болоо юу? Цэргийн дээд боловсролгүй мөртөө хорин зургаахан насандаа дивиз командалж эхэлсэн, гавьяа зүтгэлтэй, идэр дайчин генерал улаантны үзэл санаагаар яах юм бэ? Өөртөө эрэмшсэн авьяаслаг жанжин, гэхдээ Москвад очоод дээшээ хол явахгүйгээ сайн ойлгож байгаа. Харин Плевицкаягийн сэдлэг илүү тодорхой байна: Нөхөр нь сайхан эр, түүндээ сэтгэлийн жолоо алдсан, нөгөөтээгүүр олон эгч учраас нөхөр хаашаа вэ, тэр тийшээ. Нэмэрт нь хилийн чанадад дуулснаас эх орондоо дуулсан нь илүү ирээдүйтэй гэдэгт итгэж байгаа. 

	Гэтэл Скоблин ямар учиртай ингэв?! Долоон жилийн өмнө өршөөл үзүүлж, харьяатыг нь сэргээн тогтоосон боловч тэр хоёрын алиныг ч Зөвлөлт рүү оруулахгүй, тэнд нь бариад байна. Ер нь ч ЗХУ-д түүнд хийх юм байхгүй юм чинь, тэнд нь зөндөө удаан барина. Тэгэхээр нартад хоногийн тоогоо гүйцтэл өөрсдийгөө ийм дөнгөнд оруулсан байх нь. Хэрвээ хэрэг нь илэрвэл наад зах нь олон жилийн хоригдох ял авна. 

	Сүүлийн жилүүдийн цагаачдын сонинд тэр хоёрыг хардсан зүйл нэг бус удаа гарсан. Харин Скоблин ямар ч эгзэгтэй байдлаас овжин гарсаар өдийг хүрчээ. Гэхдээ л хардлага, сэрдлэгт нэгэнт орсон болохоор Скоблин, Плевицкая хоёр хэр удаан тэсдэг бол?

	Нөгөөтээгүүр Слуцкий, Шпигельглас хоёр яагаад чухамхүү одоо тэднийг гойд сонирхох болов? ОНЦХ-нд гэхэд л Скоблин шиг дээгүүр албатай биш ч, түүнээс дутуугүй мэдээлэлтэй туршуулууд бий. ДЯАК-ын хамаг хүч, анхаарал Радек-Пятаковыг шүүх, Бухарин-Рыковын хэргийг шүүх ажиллагааны бэлтгэлийг хангах асуудал дээр төвлөрчхөөд байхад, Ежов юуны учир Скоблиныг онцгойлон үзэж байна?

	Хоёрдугаар сард ДЯАК-ын аппарат нэгэн санамсаргүй мэдээнээс ихэд цочирдов. Зиновьев-Каменев, Пятаков-Радекийн хэргийг шүүх ажиллагааг бэлтгэсэн гол хүн, улс төрийн нууц хэлтсийн дарга Молчанов баривчлагджээ. Гуравдугаар сарын эхээр онцгой хэлтсийн дарга Гай, түүний орлогч Воловик, тээврийн хэлтсийн дарга Шанин, аппаратын бас бус хэдэн хүнийг баривчилжээ. 

	Ежов гуравдугаар сарын 21-23-нд Лубянка дахь ДЯАК-ын клубт Улсын аюулаас хамгаалах ерөнхий газрын идэвхтнүүдийн зөвлөгөөн хийлгэв. Ардын комиссар мундаг ширүүн үг хэлжээ. Тэр бээр троцкийч-зиновьевч-бухаринч зулбасгуудыг хараан зүхсэн төдийгүй, Ягода, Молчанов зэрэг харьяа ажилтнууддаа “хийгүй” мөрдөхийг сургаж байсан хүний шаарнуудыг бут ниргэв. Баримтаас үзвэл, Ягода мөрдүүлэгчдийг хэргээс мултлахыг оролдож, тэднийг байцаасан протокол дээр, “балай юм”, “юу ч биш”, “шал худлаа”, “буруу” гэхчлэн цохож байж. 

	Ежовын дараа түүний нэгдүгээр орлогч Агранов үг хэлж, Ягода, Молчанов хоёрыг мөн зад шүүмжлэв: — Ягода, Молчанов хоёр намын эсрэг, буруу чиг шугам баримталж ирсэн... Молчанов мөрдлөгийг саатуулах гэж зориуд оролдож байсан... Нөхөр Сталин мөрдлөгийн алдааг зааж өгч, хөндлөнгөөс оролцоогүй бол троцкийч зандалчдыг устгах ажил тасрах байсан... Сталин троцкийст төвийг илчлэх, нуугдмал буй алан хядагчдын бүлгийг, түүнчлэн Троцкийн биечлэн гүйцэтгэж буй үүргийг нээж илрүүлэхийг даалгасан... Чухамхүү Сталины эдгээр заалтыг үндэс болгосноор троцкийч-зиновьевч төвийг нээн илчлэх боломжтой болсон... 

	Аграновын дуу гудиггүй цангинаж байгаа ч, авгай нь энэ байшингийн шоронд хэдэн сар болж байгааг ажилтан нараас мэдэхгүй хүн үгүй билээ. Тэр бээр Ягодаг муулж, Сталиныг шагшин магтах замаар хоёрдугаар давхрын албаны тансаг өрөөндөө цаашид ч сууж үлдэнэ гэж горьдсон биз. 

	Гэвч хурлын дараа түүнийг баривчилжээ. 

	Ягодын нарийн бичгийн дарга Буланов, украины ДЯАК-ын дарга Кацнельсон нарыг баривчилсан бол Горький хотын ДЯАК-ын дарга өөрийгөө буудан хорложээ. Дөрөвдүгээр сарын 3-нд Ягодаг, түдэлгүй түүний орлогч асан Прокофьев, Артузов, Балицкий, Дерибас, Фирин болон ДЯАК-ын хэтэрхий олон юм мэддэг өдий төдий ажилтныг баривчилж, оронд нь цоо шинэ хүмүүсийг аппаратаас буюу орон нутгаас дэвшүүлэн томилжээ. Ежов ДЯАК-д гэнэт “чекистийн хуйвалдаан” илрүүлж, шийдвэртэй арга хэмжээ авч устгасан нь тэр. 

	Молчановын толгойлж байсан улс төрийн нууц хэлтэс, ялангуяа Шарокийн хуучин байсан нэгдүгээр тасаг бусдаас их нэрвэгджээ. Вутковский баригдаж, түүний орлогч Штейн өөрийгөө буудан амиа хорложээ. Дэслэгч цолтой Виктор Семенович Абакумов тэр үеэр дэвшив. Энэ Абакумовыг ноднин Хорихыг удирдах газрын системээс техникийн бусад ажилтны хамт хэрэг үдэгчээр авсан юм байж. Нөгөө хавтастай ноцолдож, хэрэг үдэж байсан хүн чинь улс төрийн нууц хэлтсийн ажилтан байсан хүмүүсийг одоо байцаадаг болох нь тэр. Соёлгүй, хэрцгий нэгэн. Шарок өөрөө ч гэсэн түүнд байцаагдаж мэдэх байсан гэж бодохоос үстэй толгой нь арзасхийнэ. Яг түүний ивээл дор ажиллаж байснаа Абакумов юман чинээ бодохгүй дээ. Абакумовыг боловсрол багатай, овсгоогүй молхи хэмээн Вутковский буцааж явуулах гэхэд Шарок түүнийг өрөвдөн хаацайлж авч үлдсэн төдийгүй, юуг яаж хийдгийг биечлэн зааж, хоёр долоо хоног хамт ажиллахдаа бараг найзлах болжээ. Абакумов Шарокийн ачаар үлдсэнээ ойлгосон учир түүнд талархан, үнэнч нохойн харцаар түүнийг ширтдэг байж. Гэвч мань хүн түүнд байцаагдаж таарах юм бол нөгөө талархлын сэтгэл ууршин арилж, бүтэн мөч үлдээхгүй тээрэмдэх байсан даа. 

	Гадаад хэлтэст шилжсэн нь ямар аз вэ. Ежов одоохондоо гадаад хэлтсийг хөндсөнгүй. Тэндхийн ажилтнуудыг солих хүн байхгүй, хилийн чанад дахь ажлаа унагаж болохгүй. Гэхдээ энэ хэлтэст олон юм мэдэх хүн дэндүү элбэг, Ежовын гар эрт, орой алин боловч ийшээ хүрэхдээ л нэг хүрнэ. 

	Шпигельглас ч үүнийг ойлгож байж. “Гэрч нарыг” толгой дараалан устгах ажил явж байна, мань хүн түүний нэг нь гарцаагүй мөн. Тийм учраас Ежов Шарокийг түүнд биечлэн “хадсаныг” санамсаргүй зүйл биш хэмээн үзэж, Шарокоос, түүний санаандгүй нэг үгнээс өөрийнх нь хувь заяа шалтгаалж болохыг үгүйсгэхгүй байв. Эдний байгууллагад хувь заяа гэдэг бол амьдрал, үхэл хоёрын нэг билээ. 

	Гэвч өнгөн дээрээ тэдний харьцаанд өөрчлөлт гарсангүй. Тэр бээр Шарокт царай өгье гэж мэрийсэнгүй, үл тоомсорлох байдал ч юу гэж гаргах вэ. 

	Яг явахын өмнөхөн, дөрөвдүгээр сарын сүүлчээр тэр хоёр Шарокийн өмсгөлийн тухай дахин ярилцав. 

	— Надад хоёр гайгүй зангиа бий, би танд авчирч өгөмз. Таны костюмд илүү зохино гэж бодож байна. Бас нэг багц шинэ нусны алчуур бий. Гэрийн шаахай очингуутаа авна... гэж Шпигельглас хэлэв. 

	Парисын аялал тэр хоёрыг ойртуулжээ. Шарок Экспортлес (Модны экспорт)-ийн ажилтан Шаровский гэгч болж, Шпигельглас бас өөр нэрээр явцгаав. 

	Тэр хоёр олон улсын вагонд хоёулхнаа нэг тасалгаанд тасалбар авчээ. Ажил дээр үг цөөтэй, хүйтэндүү царайтай Шпигельглас замд цуг явахад урамтай хань болж таарав. Тэр хоёр вагоны өрөөнд өөд өөдөөсөө харж суугаад, галт тэрэг хөдөлмөгц Шпигельглас гэнэтхэн инээвхийлж, 

	— Та галт тэргээр явах дуртай юу? гэв. 

	Шарок дал мөрөө хавчисхийв:

	— Ийм вагонд бол, мэдээж, сайхан л юм... Гэхдээ галт тэргээр бараг явж байгаагүй. Ихэнхдээ Москвагийн хаяа руу явж байснаас цаашгүй. 

	— Би бол дуртай, цонхоор харж явах дуртай гээд тэр бээр хөшгийг хоёр тийш нь ярав. — Манай энэ уудам цэлгэр нутгийн бараа, энэ ой төгөл, энэ талбайд дуртай. Орос нутгийн нэгэн янзын байгалийг харахаар сэтгэл уужирдаг юм. Ажлынхаа тухай, юу хийх гэж яваагаа би үргэлжлүүлэн бодно, гэхдээ сайхан тайван, бүхнийг огоорсон мэт бодно. Үүнийг анхааралдаа авахыг зөвлөе. Европоор явахын цагт ийм юм алга болно. Тэнд бүх юмыг базчихсан мэт хий жирэлзээд, нүд тогтоож харах юу ч байхгүй. 

	Хаалга тогшлоо. 

	Шпигельглас босож онгойлгов. 

	Үйлчлэгч суурь бүхий шилэн аягатай цай, жигнэмэг авчирч, цагаан хэрэглэлийн үнэ төлөхийг хүсэв. 

	Мөнгөө өгчхөөд, Шпигельглас аяныхаа цүнхнээс нэг шил ликёр дарс гаргаж онгойлгоод, Шарокоос, 

	— Та цайндаа хийх үү, жүнзээр уух уу? гэж асуув. 

	— Жүнзээр. 

	Шпигельглас цүнхнээсээ нэг нэгэндээ ордог төмөр хундага гаргаж, нэгийг нь Шарокийн өмнө тавьж хундагалаад, өөртөө цай руугаа хийлээ. 

	— Би элсэн чихэр, ёотон хэрэглэдэггүй, удамшлын шижингээс болгоомжилдог юм, цай, кофе аль нь ч бай ликёртой юм уу, коньяктай ууна. За, аян замын дөрөө өлзийтэй байх болтугай!

	Шпигельглас жигнэмэг эмтлэн, цайгаа зугуухан уух зуур, 

	— Юрий Денисович, та бид хоёр ноцтой үүрэг гүйцэтгэхээр явж байна, нөхцөл байдал төвөгтэй байх болно, та үүнийг маш сайн ойлгож байгаа... Бид хоёр биеэ түшиж тулж явах ёстой, нэг нэгнийгээ аврах ч хэрэг гарч магадгүй. Тийм учраас бие биедээ гарцаагүй итгэлтэй байх ёстой. Тийм биз дээ? гэж ярив. 

	— Тэгэлгүй яах вэ. 

	— Бидний хооронд үл ойлголцсон, хагас дутуу таамагласан зүйл байж болохгүй. Бид хоёр тус тусдаа гадаад паспорттай, гэхдээ нарийн яривал, нэг л хүн гэсэн үг, намынхаа даалгаврыг биелүүлж яваа нэг хүн. Тэгэхээр бие биедээ гарцаагүй итгэхгүйгээр бид энэ үүргээ биелүүлж чадахгүйд хүрнэ. 

	— Яриангүй. 

	Шпигельглас цайндаа ликёр нэмж, халбагаар хутгав. 

	— За, тэгвэл, би танай сургуулийн франц хэлний багшийг мэдэж байсанд та гайхсан, тийм биз дээ?

	— Юу гэмээр юм бэ дээ? Энэ тухай нэг их бодоогүй шүү. 

	Шпигельглас түүн рүү гайхасхийн харав. 

	— Бодоогүй гэж үү?

	— Намайг гадаад хэлтэст томилохын өмнө нарийн шалгаж, гадаад хэл хэнээр заалгасныг сонирхсон байж болно гэж үзсэн учраас “бодоогүй” гэж байгаа юм хэмээн Шарок зувчуулах гэж оролдов. 

	Шпигельглас итгэхгүй буй нь илт түүнийг сонжин харав. 

	— Тэр тийм биш ээ. Өрнөдөд нэг томоохон профессор, утга зохиолын нэртэй шүүмжлэгч аж төрдөг юм. Зөвлөлт засаг түүнийг хилийн чанад руу хөөсөн хэрэг. Тэгэхээр цагаачин, уул нь кадетийн үзэл бодолтой, зөвлөлтийг яснаасаа үзэн ядагч. Харин хүү, охин хоёр нь Оростоо үлдсэн юм. Хүү нь коммунист, тодруулж хэлбэл, коммунист байж байгаад бухаринтны барууны бүлэгт орж одоо баригдсан, охин нь таны сурч байсан сургуульд франц хэл заадаг юм. Энэ учраас би түүнийг мэдэж байгаа юм. Толгой эргэхээр юм алга байгаа биз. Гэхдээ намайг ийм юм мэдэж байгаад та эгдүүцсэн байх, тийм үү?

	— Тэр ч тийм шүү. Аюулаас хамгаалах байгууллагад гурван жил өөгүй ажилласан хүнд итгэх болов уу гэж бодсон юм. 

	— Тэр тухайд таны зөв. Таныг хэн ч зориудаар шалгаагүй. Энэ зүйл ингээд тодорхой болсонд баяртай байна. Бидний харилцаанд өөр тодорхой бус зүйл танд байна уу?

	— Байхгүй, таны тухайд надад ямар ч гомдол санал байхгүй гэж Шарок хариулав. 

	Тэр бээр үүнийг чин санаанаасаа хэлсэн боловч, Шпигельглас энэ тухай эхний уулзалтаар хэлдэггүй юм гэхэд, хоёр дахь уулзалтын үед, мань хүн сургууль, Ирина Юльевнагийн тухай сануулж байхад хэлж болох л байсан гэж бодов. Тэгэхэд хэлээгүй хэр нь, өөртөө ашигтай гэж үзээд одоо хэлж байна. Нохойтож байх нь. 

	— Тэгвэл ажлынхаа асуудалд оръё гэж Шпигельглас хэлэв. — “Фермерүүдийн” хэрэгтэй танилцах явцад танд ямар асуулт гарч байв даа?

	Шарок хоёр зүйлийг сонирхож байв: “Фермерүүдийг” ямар аргаар элсүүлж авсан, тэд юуны учир манай талд ажиллаж байна? Одоо ямар тодорхой зорилгоор тэд хэрэгтэй болсон юм?

	Гэхдээ эхнийх нь зохистой асуулт биш, хариулахын тулд тэднийг элсүүлсэн хүн энэ тэрийн нэрийг хэлэх хэрэгтэй болно. Шпигельглас тэдний явж буй зорилгыг өөрөө тайлбарлаж өгөх учраас хоёрдугаар асуултыг тавихгүй байж болно. 

	Иймийн учир Шарок гурав дахь асуултаа тавив. 

	— Би тэдний хавтаст хэргийг хэд дахин анхааралтай уншсан. Гэтэл тэдний нэг ч тодорхойлолтыг олж үзсэнгүй. Хүний хувьд ямар хүмүүс вэ? Сул тал нь... Янз бүрийн нөхцөлд ямар товчлуур дээр нь дарвал зүгээр бол?

	Шпигельглас нэлээн азнаж байж хариулав. 

	— Туршуулын сэтгэл зүй, хөдлөх сэдлэг энэ тэр, мэдээж маш чухал. Түүний мэдсэнээр үйлдлийг нь урьдаас таамаглах, боломжийг нь үнэлэх бололцоотой болно. Гэхдээ энэ үнэлгээ бол, ёс шиг хувь хүний үнэлгээ байдаг юм. Би өөрийнхөө санал бодлыг танд хэлж болох, гэвч хэрэггүй гэж бодож байна, бас л миний хувийн бодол юм чинь, та өөрөө үнэлгээгээ тогтоох боломж гарна. Гол асуудал бол тэд хэр зэрэг найдвартай вэ гэдэг байгаа юм. “Фермер” бол найдвартай туршуул. Түүнийг ОНЦХ-ны даалгавраар бидэнтэй хамтарч ажиллаж байна гэж үзэж болох уу? Үгүй гэж бодож байна. Цагаачдын дотор бөөн хов жив, хэрүүл уруул байдаг учраас ийм юм илэрвэл аюултай, нэр төрөө нэгмөсөн алдаж мэднэ. Ямар ч атугай, энэ чиглэлд сэжиглэх ямар ч баримт байхгүй. Харин түүний германчуудтай холбоотой нь баттай тогтоогдсон. Өөрөө ч үгүйсгэхгүй байгаа. Тэгээд бид тэр холбоог нь ашиглаж байгаа юм. Мань хүн ОНЦХ-ны ихэнх, ялангуяа өөрийнх нь түшиглэдэг залуучууд Германыг ЗСБНХУ-ын гол сөргөлдөгч гэж үзэж, түүгээр баримжаалах чиглэлтэй байдаг учраас өөрөө Германтай холбоотой болсон гэж тухайн үедээ тайлбарласан юм. “Фермер” ОНЦХ-ны доторх байдлын тухай германыханд мэдээлэл өгч байгаа нь мэдээж. Тэр бээр бидэнд ОНЦХ-ны доторх манай дайсны тухай мэдээлдэг бол германы талд уг холбоон дахь тэдний анд нөхдийн тухай мэдээлж байгаа. Товчоор хэлбэл, ОНЦХ-ны удирдлагыг гартаа авах санаатай өөрийнхөө тоглоомыг тоглож байгаа бөгөөд өрсөлдөгч нараа бидний туслалцаатай зайлуулж байгаа юм. Бидэнтэй холбоотойг нь германыхан бас мэднэ, гэхдээ мань хүн энэ холбоогоо Германы талд ашигтай байдлаар танилцуулдаг юм. 

	Шпигельглас чимээгүй болж, цайгаа гүйцээж уугаад, цонхоор харж хэсэг суув. Тэгснээ, 

	— Энэ хосын хэн нь толгойлогч вэ? гэж дахин яриагаа эхлэв. — Энэ тухайд янз янзын санаа бий. Плевицкаяг эзэрхий хүүхэн гэх яриа бий. “Фермер”-г цагаачдын дотор бүр “генерал Плевицкий” гэж нэрлэх нь бий. Гэхдээ бидний хувьд, бидний энэ удаагийн зорилгын хувьд “Фермер” л чухал, гагцхүү тэр. 

	Шарок түүнийг чих тавин сонсов. Шпигельгласын ярьж буй зүйл бүгд үнэн, гэхдээ гүйцэд биш. Тэр бээр Эйтингоныг нэг ч удаа дурдсангүй, уул нь тэр хүн Скоблин, Плевицкая хоёртой нөхөрлөдөг нь санамсаргүй зүйл биш нь мэдээж. Гэтэл Шпигельглас энэ тухай дуугарахгүй, энэ холбоог дурдахыг хүсэхгүй байна. Болгоомжтой буй нь тэр... Гэхдээ түүнийг сонсох л хэрэгтэй. Скоблин яг одоо юуны учир хэрэгтэйг Шпигельглас хэлэх ёстой. Энэ бол гол зүйл. 

	— Бидний зорилтын тухайд хэмээн Шпигельглас дуу нь дахин тодроод ирэв. — Та дивиз командлагч Шмидт, корпус командлагч Путна, Примаков гурав баригдсан тухай, мэдээж, мэдэж байгаа, тийм үү?

	— Тийм ээ, мэдэлгүй яах вэ. 

	— Радекаас маршал Тухачевскийтэй ямар холбоотойг асуухад тун бүдэгхэн юм хариулдаг, та, бодвол, санаж байгаа байх?

	— Тийм ээ, би анзаарсан. Дэндүү ширүүлсэн учраас үнэмшил муутай байсан. 

	Хэрэг явдал хаашаа хэлбийж буйг Шарок гадарлаж эхлэв. 

	— Маршал Тухачевский, тэргүүн зэргийн армийн комиссар Гамарник, тэргүүн зэргийн арми командлагч Якир, Уборевич, дэд зэргийн арми командлагч Корк, корпус командлагч Примаков, Путна, Эйдеман, Фельдман нар Германы рейхсверийн командлалтай сүлбэлдэж, тэдний төлөө тагнуул хийж, цэргийн эргэлт хийхээр бэлтгэж байгаа, нөхөр Сталиныг болон нам, засгийн бусад удирдагчийг алах санаатай байгаа тухай няцаагдашгүй баримтууд намын Төв Хороонд, нөхөр Сталинд бий. 

	Шарок ийм мэдээ сонсоод гайхсангүй. Тэр бээр ДЯАК-д гурван жил ажиллахдаа юунд ч гайхдаггүй болж сурчээ. Нэг шүүн таслах ажиллагааг бэлтгэх явцад Молотовын тухай хүртэл баримт цуглуулж байсан юм чинь. Ардын дайсан, алуурчид, тагнуулчдыг нөхөр Сталин нэрлэнэ, тэдний бурууг нотлох нь ДЯАК-ын ажилтнуудын үүрэг. Эдүгээ цэргийн удирдлагууд ардын дайсан болох ээлж иржээ. 

	— “Фермер” дурдсан хүмүүсийг илчлэх материалыг Берлинээс олох ёстой. Тэгээд түүнийгээ бидэнд гардуулж өгөх юм. 

	Тэгээд хэсэг чимээгүй болсноо, 

	— Хариуд нь “Фермер”-д албан тушаал ахихад нь туслахаар амласан байгаа. 

	“Албан тушаал ахих” гэдэг нь ОНЦХ-ндоо гэсэн үг. 

	— Зорилт ойлгомжтой хэмээн Шарок толгой дохив.

	Биеэ барих хэрэгтэй. Софья Александровна дээр ингэж удаан очоогүй маань тусгүй хэрэг, түүнийг орхивол хүнлэг биш, хуншгүй, өширхсөн явдал болно. Түүнийг буруушаагаад яах вэ, ам алдвал барьж болох биш. Өөрөө ч гэсэн сэтгэлийн зовлон эдэлж, Костягийн тухай Сашад ярьсандаа шаналж гүйцэж байгаа. Сашаг авгайтай байсан гэж Варя мэдлээ гэхэд, байсан юм байгаа л биз гээд тоох ч үгүй. Гэтэл Саша ийм явдлыг тэс өөрөөр тусгаж авч. Хэрвээ өөрт нь хайртай байсан бол Костягийн тухай сонсоод балартаж, урван тэрсэлсэн явдал хэмээн өршөөж чадахгүй байх нь. Хэрвээ хайргүй байсан бол цөлөгдөж түмэн зовлон эдэлж яваа хүнд түүний мөрийчин нөхөр шүү юмны тухай сонсох, энэ эрүүгийн хэрэг ханхалсан явдлыг мэдэх ямар ч сонирхол байхгүй, харин ч шал дургүй нь хүрээд, Калинин руу очих тухай саналыг нь хүлээж аваагүй байх. Ийм байж болохыг Варя үгүйсгэхгүй байлаа. 

	— За, би хүрээд ирлээ, ажлаа дуусаад шууд тань руу ирлээ гэж Варя босго алхав уу, үгүй юү дуржигнуулав. 

	— Варюшенька, хонгор охин минь хэмээн Софья Александровна үнэнхүү баярлан өгүүлэхэд Варягийн зүрх базлаад ирэх шиг болов. 

	— Яаж шуу аж төрж байна даа, яриад байна шүү. 

	— Хоног төөрүүлсэн шүү л байна, Варенька минь. Чи ажлаасаа явна уу?

	— Тийм, юу гэж?

	— Ганц таваг мөөгтэй шөл өгөх үү л гэж. 

	— Болно шүү. 

	Арав хоногийн дараах анхны уулзалт хэвийн өнгөрөв. Софья Александровна шарх сорви сэдрээхгүйн тулд Сашагийн тухай дурссангүй. 

	— Маргааш ирэх үү?

	— Заавал ирнэ. 

	Михаил Юрьевич дандаа эзгүй таараад, Варя түүнтэй ойрд уулзаагүй билээ. Зүгээр ч үгүй, тоглоомоор, “Манай Михаил Юрьевич айлд хүргэн ороо юм уу?” гэж асуусан удаатай. 

	— Заримдаа бүр үүрээр ирэхийг нь яана, бид хаалганыхаа гинжийг хийхээ больсон хэмээн Софья Александровна инээмсэглэв. — Гэхдээ чиний урмыг хугалах нь. Хүн амын тооллоготой холбогдсон толгой өөд татахын аргагүй ажилтай болоод л тэр. 

	Өө, тийм шүү дээ, нэгдүгээр сард бүх холбоотын хүн амын тооллого болсныг мань хүүхэн таг мартчихсан аж. 

	Эцсийн бүлэгт Варя түүнтэй байрынх нь хонгилд тааралдаж, санаж үгүйлснээ хэлээд, 

	— За, тэгээд, Михаил Юрьевич, бүх хүнээ тоолов уу, хэнийг ч мартаагүй биз дээ гэж асуув. 

	— Тэгэлгүй яах вэ, Варенька, бүх хүнээ тоолсон, байгааг нь бүгдийг тоолсон. Байхгүйг нь, мэдээж, яаж тоолох вэ дээ. 

	Хачин юм ярьдаг хүн шүү. 

	— Манайд орж цай ууцгаая гэж Михаил Юрьевич урив. 

	— За, тэгье, юун сайн юм бэ. 

	Варя суух дуртай цөмөрхий буйдан сандал дээрээ гарч тухлав. 

	— Манайд бас ирсэн, зугаатай юм билээ хэмээн Варя сониноо хуучлав. — Бурханд сүсэглэдэг үү? гэж надаас асуусан. “Тийм ээ, сүсэглэдэг гэж хариуллаа. Тоолж яваа залуу хоёр нүд нь орой дээрээ гарчхаад, “Та үнэнээсээ хэлж байна уу?” гэж байна. “Үнэнээсээ байлгүй яах вэ. Та бурханд сүсэглэдэггүй юм уу?” гээд хэлчихлээ. “Би сүсэглэдэггүй, үгүй”. — “Тэгвэл таны ээж?” Нөгөө залуу юу ч хэлэлгүй хөмсөг зангидсанаа, миний хүснэгтэд “Сүсэглэдэг” гэж бичсэн. Бодвол, би түүний тооллогын үзүүлэлтийг сэвтүүлсэн байх, уул нь тэдний санаагаар бол үлдсэн хэдэн сүм хийдийг нурааж хаяхын тулд бүх нийтээрээ сүсэг бишрэлгүй гэсэн дүн гараасай гэж хүсэж байгаа л даа. 

	— Тэнэг асуулт, хүн амын тооллогын асуултад хэзээ ч орж байгаагүй зүйл гэж Михаил Юрьевич өгүүлэв. 

	— Хүмүүс үнэнээ хэлэхээс айгаад шашин шүтдэггүй гээд байна. Одоо чинь “Тийм ээ, би Бурханд сүсэглэдэг” гэж хэлж чадвал жирийн хүний хувьд гавьяа байгуулсантай адил болчхож шүү дээ. Минийх бол гавьяа биш л дээ, би зүгээр л яадгийг нь үзэх гэж тэгсэн юм. Харин намын юм уу, комсомолын гишүүний гэр бүлд сүсэгтэй хүн байх юм бол тэр гишүүн ёстой муугаа үзнэ. Ам бүлийнхээ хүнийг яагаад олигтой хүмүүжүүлэхгүй байна? гээд шахчихна. Сүсэглэдэг хүн өөрөө хаа нэг газар ажил хийдэг бол бас муугаа үзнэ: гавшгайч болгохгүй, шагнал урамшил олгохгүй, “хувраг”, “хийдийн дагуул” гэхчлэн элдэв хоч наачихна. 

	— Уул нь ийм асуулт оруулах хэрэггүй байсан юм гэж Михаил Юрьевич Варятай ам нийлэв. — Хувьсгалын дараа анхны тооллого 1920 онд болсон. Асуулгын хуудсанд шашин шүтлэгийн тухай асуулт орсныг Ленин үзээд, шууд үүрэг өгч хасуулсан, эрх зүйд нийцэхгүйг мэдэж байхгүй юү. Саяны тооллогод бол утгагүй юм их бий, Варенька минь. Тооллогыг анхандаа 1936 оны эцсээр, аажуу уужуу таваас долоо хоногт багтааж явуулахаар төлөвлөж байснаа гэнэт бүх юм өөрчлөгдөж, 1937 оны нэгдүгээр сард шилжүүлэн ганц өдөрт багтааж явуулах тушаал буулгасан, хэчнээн тоологч хэрэгтэй болсныг төсөөлж байгаа биз дээ? Сая гаруй тоологч. Улс орныг бүхэлд нь ганц өдрийн дотор тойрно гэж хүний толгойд багтах уу? Хот суурин газар ч бүтэхгүй, хөдөөг бол ярихын ч хэрэг алга. Гэтэл биелүүл гээд л тушаачхаж байгаа юм!

	— Ингэхийн хэрэг юу байна аа, Михаил Юрьевич?

	— Би өнгөрсөн удаа танд ярьж байсан. Тооллогоор хүн амын тоо 170 саяын багцаанд гарах ёстой, засгийн газар үүнд итгэлтэй байгаа, би хувьдаа бол их л сайндаа 164 саяас илүү гарахгүй гэж үзэж байна. Тэгэхээр зургаан сая хүн хаачив гэсэн асуулт гарна аа даа? Үүнд засгийн газрын өгөх хариулт тодорхой: тооллогыг хорлон сүйтгэх санаагаар явуулсан, тоологчид нь хорлон сүйтгэгчид. 

	Түүний хоолой чичрэв. 

	Ард түмнээс үүнийг нуухын тулд нэг өдөрт багтаан тоол гэж тушаачхаад, дараа нь бүх бурууг нь тоологчид руу чихэх гэсэн санаатайг Варя сая л ойлгов. Ёстой тийрэнгүүд! Михаил Юрьевич тэгээд л бухимдаад байгаа юм байна. 

	— Михаил Юрьевич, та тайвшир, санаа зовохын хэрэггүй!

	— Би санаа зовоогүй ээ. Гэхдээ юуг ч нуух хүсэлгүй байна, нуух ч үгүй. Зургаан сая гээд л бодчих! Энэ юун хүмүүс вэ? Жирийн тариачид. Тэдний буруу юу вэ? Юуны учир үрэгдэцгээв? Ямар ч буруу байхгүй, ямар ч учиргүй үрэгдэцгээсэн. Үүнийг нуухын аргагүй, нуувал ёс суртахуунгүй хэрэг болно. Тийм учраас, Варенька, би санаа зовоогүй. Хүн амьтныг л өрөвдөх юм. Амь үрэгдэгсдийг ч өрөвдөж байна, тооллого явуулсан, түүнийхээ төлөө хариуцлага хүлээх улсыг ч өрөвдөж байна, та бид хоёр ч бас хөөрхий хэмээн тэр бээр цөхрөнгүй инээвхийлэв. — Ингэхэд, та бид хоёр энэ тухай дэмий ярьж байна. Варенька, та насандаа дэндүү ахадсан хэрсүү зан гаргах юм. Яагаад театр, музейгээр явахгүй байна, өчнөөн сонин сайхан үзэсгэлэн одоо гарч байна шүү дээ. 

	— Та өөрөө явж байна уу? гэж Варя асуув. 

	— Би бол хөгшин толгой... Та Пушкины үзэсгэлэнг үзсэн үү?

	— Үзэлгүй яах вэ. 

	— Ямар санагдав даа?

	— Аятайхан санагдаагүй шүү. Яг орох хаалганы тэнд нэг зураг өлгөөтэй байсан... Наталья Николаевнагийн өндөр байгаа гэж, нуруу нь нүцгэн сүрлэг ч гэж жигтэйхэн, нүүр нь харагдахгүй зөвхөн нуруу нь ил, тэгтэл хажууд нь Пушкин гэж түүнээс мухар тохой хэртэй намхан, парвигар уруултай, хардаж хорссондоо нүүр нь ярвайчихсан юм уу гэмээр эрэмдэг юм эргэж хараад зогсож байна. Хүүхэн хэчнээн ялгуусан дүүхгэр харагдаж байна, гэтэл наадах нь гэж царай дортой атигар амьтан хөлд нь ороолдоод... Бүхэлд нь харахаар эргэн тойрны бүх хүн түүнийг дооглоод байх шиг, мань хүн бүгд рүү нь дайрч, толгой дараалан багалзуурдаж алахад бэлэн байх шиг. Пушкин биш, нэг муу адайр ааштай сармагчин гэлтэй. Тэгж зурж болно гэж үү?

	— Та дэндүү шулуухан ярьж байна хэмээн Михаил Юрьевич эвтэйхэн зөрөв. — Би тэр зургийг чинь мэднэ. Николай Павлович Ульяновыг би өндөр үнэлдэг юм, түүний зураг. Мөн ч хурц нүдтэй дээ. Ер нь сэтгэл зүйн хөргийн мастер. Пушкины сэдвээр их ажилласан хүн. Тэр зургаас шүүмжлэх юм байж болно, гэхдээ та буруу үнэлж байна. Тухайлахад, Наталья Николаевнагийн нүүр байгаа шүү дээ, толинд харагдаж байгаа. 

	— Өө, нээрэн тийм шүү дээ, би мартчихаж. Гэхдээ бардам сүрлэг, тоомсоргүй нуруу л нүдэнд эхэлж тусаад байгаа юм. 

	— Тэр зураг чинь “А. С. Пушкин, Н. Н. Пушкина хоёр ордны бүжигт наадам дээр” гэдэг нэртэйг та яагаад анзаарсангүй билээ. Ульянов тэднийг яг шатны эргүүлгэн дээр байгаа мэтээр зурсан, их сонин байршил. Пушкины тухайд бол... Ульянов хурц үзүүрт өнцгөөр зураасаа гаргадаг, түүгээр Пушкины бухимдсан дүр тодорч буй. Энэ зургийг хорин долоон онд зурсан юм, би эхний хувилбарыг нь үзсэн, тэнд Пушкины царай өөр байсан. Тэр хувилбар таны сэтгэлд илүү нийцэх байсан байх. За, тэр яах вэ, үзэсгэлэн дээр өөр олон сонин зураг байсан шүү. Та бол дэндүү хэрсүү байна гэж би түрүүн хэлсэн. Варя, та одоо хэдтэй вэ?

	Варя инээж, 

	— Эмэгтэй хүний насыг асуудаг юм уу? гэв. 

	Тэгснээ санаа алдав:

	— Хүүхэд байхдаа би элдвийг ургуулан боддог, юм болгон ер бусын, оньсого шиг санагддаг байлаа. Байшингийн гэрэлтэй цонх, сарны туяа, гудамжны чийдэнгийн гэрэл энэ тэр... Ресторан чинь эхлээд шидэт ертөнц гэгч нь юм болов уу гэж бодогдоно. Хөгжим, гоё ганган хувцастай хүмүүс... Энэ бүхэн, хоосон зэрэглээ гэдгийг хожим нь ойлгосон. Нэгмөсөн тэжээвэр нууц амраг болчихвол ресторан хэсээд явж болно, яая гэхэв. Гудамжны хүүхнүүд чинь толгой ч үгүй, сэтгэл ч үгүй эгэл хорхойнууд. Амьдрал ресторанд байдаггүй, амралт цэнгээний газарт байдаггүй, амьдрал бол зовлон бэрхшээл, зүтгэл тэмүүлэл, амьдрал бол ажил сургууль, шоронгийн гаднах оочир, худал хуурмаг, шударга бус аймшигтай юмаар дүүрэн байдгийг тэгж явж мэдсэн. Амьдрал ямар ч байлаа гэсэн түүн дотор өөрийн гэх байх сууриа олох хэрэгтэй. Би зөв ярьж байна уу, та юу гэж бодож байна?

	Варя Михаил Юрьевичид Сашагийн тухай огт яриагүй билээ. Михаил Юрьевич бүгдийг нь гадарлаж байгаа гэж тэрүүхэндээ боддог байж. Тийм биш гэдгийг одоо бол мэднэ. Энэ байрны зэргэлдээ өрөөнд тэр бээр Костятай сууж байсан юм чинь Михаил Юрьевич түүнийг нөхөртөө хайртай л гэж бодож яваа шүү дээ. 

	Ямар ч атугай тохой нь цэвэрхэн нөхөөстэй гэрийн эрээн хүрэмтэй энэ ахимаг насны, сэтгэлд дотно гань эр Сашаг тойрон эргэж буй ертөнцийн нэгэн хэсэг яах аргагүй мөн. Яг энэ буйдан сандал дээр суугаад Саша Михаил Юрьевичтэй ярилцдаг, яаж ажиллаж буйг нь ажигладаг, номоос нь авч үздэг асан. 

	Михаил Юрьевич байнга ном хэвлэлээ тордож янзалж байдаг хүн чинь өнөөдөр нэг л биш ээ, ганц хуудас наах нь битгий хэл, цавуу хайчаа цааш нь түлхэж харагдана. 

	— Таны бие төдгүй байгаа юм уу? Та хэвтэж амар, би явъя гэж Варя санаа зовнингуй өгүүлэв. 

	— Үгүй ээ, Варенька, би огт зүгээр гээд өвгөн түр чимээгүй болсноо, ор, ширээ энэ тэрийн доогуур буй сагстай сэтгүүлүүд рүү зааж, — Варенька, та миний сэтгүүлийг харж байсан байх аа, сонирхож байсан бил үү? гэв. 

	— Тэгсэн, ёстой сайхан сайхан сэтгүүл байна билээ. 

	— Юу л даа... Энд олон жил тоосонд даруулж байгаа юм. Уул нь Бенуа, Сомов, Добушинский энэ тэрийн уран бүтээлийн хэчнээн сайхан хэвлэмэл хуулганууд энэ дотор бий гээч... Надад хааяа нэг эргүүлж үзэх ч зав гарахгүй юм. Эдгээр сэтгүүлийг та ав!

	Варя балмагдаж орхив. 

	— Яана гэнэ ээ? Михаил Юрьевич... Яаж болох вэ? Энэ чинь маш их үнэтэй эрдэнэсийн сан. Бүх насаараа цуглуулчхаад одоо болохоор тараагаад байх юм уу?

	— Би тарааж байгаа юм биш хэмээн Михаил Юрьевич гунигтай инээмсэглэв. — Би үүнийг танд бэлэглэж байгаа юм. 

	— Тэгвэл миний төрсөн өдөр болох яагаа ч үгүй байна. 

	— Бэлгийг зөвхөн төрсөн өдрөөр өгдөг юм биш. Варенька минь, та үүнийг ав, за юу. Би их баярлана шүү. Би хөгшин ганц бие хүн, намайг үхэхээр энэ бүхэн үрэн таран болно. 

	— Үхлийн тухай та битгий ярь! Ийм юм ярьж болохгүй гэж Варя цухалдав. 

	— Энэ тухай ярихгүй байж болно, гэхдээ бодож байх хэрэгтэй. Ийм сэтгүүлийг гар дороо байлгаад, дуртай цагтаа үзэж байхад танд сайхан байхгүй юү. 

	— А-аан хэмээн Варя инээв. — Та миний гоо зүйн мэдлэгийг дээшлүүлэх нь ээ дээ?

	— Варенька, би таныг харанхуй хүн гэж үздэггүй. Хаанаас даа, харин ч яг эсрэг бодолтой шүү! Гэтэл урлагийн бүтээл орон доогуур юм уу, ширээн дээр хэвтэж байх ёсгүй, тэгэх гэж бүтээгээгүй нь мэдээж. Варенька, та л авч үз!

	Варя толгой сэгсрэв. 

	— Үгүй ээ, Михаил Юрьевич, тэгж яаж болох вэ. 

	Михаил Юрьевич бодолхийлэв. 

	— За, яах вэ. Бэлэг авмааргүй байгаа бол больё. Харин эднүүс зүгээр л танайд байж байг. Уншихыг нь уншиж, харахыг нь харж сэтгэлээ сэргээж бай. За юу? Хожим би буцаагаад авна. 

	— Гэтэл би бас хаанаа хийх вэ? Ялгаагүй л ор юм уу, ширээн доогуур хийж таарна. 

	— Танайд номын шүүгээ байхгүй юм уу?

	— Байгаа л даа, гэхдээ дүүрэн номтой. 

	— Танд номын шүүгээ авчирч өгнө! Нээрэн шүү. Би нэг хээгүй шүүгээ авчихна. Түүнийг танд авчирч өгнө. Манайд тавих газар байхгүйг та харж байна. 

	— Та заавал тэгэх гээд байгаа бол яая гэхэв хэмээн Варя итгэл муутай өгүүлэв. 

	— Харин тийм ээ, би заавал тэгэх гээд байна гээд Михаил Юрьевич сэргээд ирэв. — Би ном, сэтгүүлдээ дарагдчихаад байна. Чи авбал их тус болно шүү.

	Парисаас далаад километрийн зайтай Эгревиль гэдэг жижигхэн хотын “Аялагчдын буудал”-д тэд нар Скоблинтой уулзав. Скоблины машины мотор эвдэрч, Гретцэд арга буюу саатсаны учир тэр бээр хожимдож иржээ. 

	Энэхэн үдийн үес хүн амьтны хөлгүй буй брезент саравчтай сэхээвчний нэг буланд тухлан сууцгаав. Шпигельглас Шарокийг Шаровский хэмээн танилцуулав. Скоблин түүнтэй хайхрамжгүй гар барьсан төдийгүй хүйтэн царайлан, тоомжиргүй буй нь илт. Тэр бээр Шпигельгласын асуултыг хүлээж ёсорхсонгүй, шууд илтгэж эхлэв. 

	Ажилбарыг улс төрийн цагдаагийн газрын дарга Гейдрих эрхлэн явуулах ёстой, шууд удирдах үүргийг Беренс хүлээсэн. Беренст Тухачевскийн гарын үсэг зурсан баримт бичиг хэрэгтэй, тэр нь германы тагнуулын алба “абвер”-ийн архивд буй. “Абвер”-ийн дарга дэд адмирал Канарис тэр баримт бичгийг өгөхөөс татгалзсан. 

	— Яагаад?! хэмээн Шпигельглас хөмсөг зангидав. 

	— “Абвер” улс төрийн цагдаагийн газарт хамаардаггүй, Канарис Гейдрихт захирагддаггүй юм. Ямар нэгэн чухал хэргийг өөрийнх нь ар хударгаар хийж буйг Канарис мэдэрсэн. Ямар зорилгоор түүнээс баримт бичиг шаардаж буйг тэр бээр мэдэх эрхтэй төдийгүй мэдэх үүрэгтэй. Тэр бичиг нь арван таван жилийн өмнөх бичиг байсан ч ялгаагүй. 

	ЗСБНХУ, Герман хоёр нягт хамтран ажиллаж байсан хориод оны эх буюу дунд үеийн тухай яригдаж буйг Шарок ойлгов. Тэгэхэд Тухачевский яриа хэлэлцээ хийж, баримт бичигт гарын үсэг зурж байжээ. Эдүгээ шинэ баримт бичиг хийхийн тулд хуучин нь хэрэг болсон юм байж. 

	— Тэр баримт бичгүүд дээр рейхсверийн дээд офицеруудын гарын үсэг бас байгаа учраас тэдэнд гай тарихаас Канарис эмээсэн байж мэднэ хэмээн Скоблин үргэлжлүүлэв. — Өөрт нь Тухачевскийн холбогдолтой ажилбарын тухай мэдээлээгүй учраас Канарис улс төрийн цагдаагийн газар армийн удирдлагын хөлд дэгээ тавихаас болгоомжилсон биз. Уул нь Канарис герман-зөвлөлтийн өнгөрсөн үеийн хамтын ажиллагаанд холбогдох архивын бүх баримт бичгийг Гейдрихт шилжүүлэхийг тушаасан Рудольф Гессийн нууц албан бичгийг бүр нэгдүгээр сард авсан юм. Гэвч Канарис зөрүүдлэн, элдэв шалтаг зааж Гессийн тушаалыг биелүүлсэнгүй. 

	Шпигельгласын царай хөшсөн мэт болчхож. Тэр бээр тайван төв дуугаар, 

	— Гитлер энэ ажилбарыг сайшаасан, тэр ч атугай, “Энэ бол зул сарын баяраар Сталинд барих түүний бэлэг” хэмээн тоглож хэлсэн гэж та өнгөрсөн удаа мэдээлсэн шүү гэж хэлэв. 

	— Би гарцаагүй найдвартай эх сурвалжаас үндэслэн илтгэсэн гэж Скоблин зөрөв. — Баримт бичгийг шилжүүл гэж Гитлер өөрөө Канарист тушаалаа ч гэсэн учрыг нь тайлбарлах ёстой. Тайлбарлахгүй байгаа бол итгэхгүй байна гэсэн үг. Канарис огцрох өргөдөл гаргахаас өөр аргагүй болно. Тийм учраас Гейс, Гейдрих хоёр Гитлерт нарийн ширийн зүйлийг танилцуулаагүй, тэр бээр баримт бичиг аль архивд байгааг ч мэдэхгүй. 

	— Ямар гарц байна? гэж Шпигельглас асуув. 

	— Гарцыг Борман олсон, фюрерийн улс төрийн зөвлөх. 

	— Борман хэн болохыг надад тайлбарлах хэрэггүй. 

	Шпигельглас дургүйцлээ нууж чадахгүй байгааг Шарок анх удаагаа харав. 

	— Та миний үгийг тастчихлаа. Борманы зөвлөсний дагуу Гейдрих нэг шөнө архив руу цагдаагийн хоёр бүлэг явуулсан гэж Скоблин жишимгүй өгүүлэв. — Тэд нар эвдлэх ажлаар мэргэшсэн хүмүүсийн туслалцаатайгаар холбогдох материалыг олж аваад, ул мөрөө баллахын тулд гал тавьсан гэнэ. Материал одоо Беренс, Найуйокс хоёрт ирсэн, тэд туршлагатай сийлбэрчидтэй ажиллаж байгаа. Баримт бичгүүд долоо хоногийн дараа бэлэн болно, гэхдээ зөвхөн Тухачевскийд холбоотой нь. 

	— Бусад нь. 

	— Якир, Уборевич, Корк гурав Тухачевскийг бодвол Германд ховор очиж байсан, бас хориод оны баримт бичигт гарын үсэг зурж байгаагүй юм байна. Тэдэнд холбогдох үндсэн эх тун ховор. Тийм материал бэлтгэхэд зохих хугацаа шаардагдана. 

	— Надад бүх хүний материал хэрэгтэй, долоо хоног хүлээж болно, харин илүү хүлээх боломжгүй гэж Шпигельглас эрсхэн хэлэв. 

	— Би тэр материалыг бэлтгэдэг юм шиг та надтай ярьж байна. 

	— Хэн бэлтгэдгийг би мэднэ гэж Шпигельглас зөрөв. — Гэхдээ түүнийг хоёрдугаар сард, дараа нь гуравдугаар сард надад өгсөн байхаар хэн амласныг би санаж байна, гэтэл одоо, яруу найрагчдын хэлдгээр, хотон дотор дөрөвдүгээр сар налайж байна. 

	— Саатаж буйн шалтгааныг би сая тайлбарлалаа. 

	— Тэгвэл цаашид сунжрах юм бол тэдгээр баримт бичиг ерөөсөө шаардлагагүй болно гэдгийг германыханд тайлбарлахыг хүсье. 

	— Германыханд би юу ч тайлбарлаж чадахгүй! Тэдний ямар хичээнгүйг, яаж цаг баримталдгийг та мэднэ. Тэд нар чанарыг нь өөрснөө бүрэн хариуцаж чадах, яагаад ч няцаагдашгүй баримт бичгийг л хүнд өгнө. Яарах уу, найдвартай юм авах уу гэдгийн аль нэгийг сонгох болж дээ. 

	— Найдвартай байх явдал чухал, гэхдээ хугацаа ч бас чухал гэж Шпигельглас сургамжлан өгүүлэв. — Таны мэдээллийг үндэс болгон би удирдлагадаа хугацааны тухай хэлсэн. Тэр хугацааг би хоёр удаа хойшлуулсан, одоо гурав дахиа хойшлуулж чадахгүй. Би одоо нэг долоо хоног хүлээж болж байна, гэхдээ энэ бол сүүлчийн долоо хоног шүү, ирэх лхагва гаригт яг энэ цагт бид энэ сэхээвчинд байж байя. Ямар нэг шалтгаанаар Эгревиль танд тохиромжгүй болбол шинэ газрын тухай холбоо барьдаг сувгаараа мэдэгдээрэй. Таныг маргаашаас оройгүй Берлин рүү гарна гэж найдаж байна. 

	 

	Шарок, Шпигельглас хоёр дараачийн долоо хоногийг элчин сайдын яамнаас холгүй орших жижгэвтэр зочид буудалд өнгөрөөв. Зөвлөлтийн ажил хэргийн хүмүүс энд голчлон буудаг бөгөөд харьцангуй хямд үнэтэй умгар өрөөнүүдтэй аж. 

	Шпигельглас Шарокийг нэг ч алхам өөрөөсөө холдуулахгүй байв. Түүнийг хянах буюу аюулгүй байдлыг бодсондоо бус өөрөө түүний хараанд байнга байх гэсэндээ ингэсэн аж. Тэгж гэмээ нь Шарок Москвад очсон хойноо, “Бид хоёр ганц минут ч хагацаагүй” гэж хэлэх үндэстэй байх юм. Тэр ч байтугай, Шпигельглас зочид буудалд орохдоо, жаахан бодсоны дараа, дундаа нэг өрөө авна гэжээ. Буудлын хүлээн авагч гайхаж хоцорчээ:

	— Un lita deux places3.

	— Non, deux lita une place4.

	Шпигельглас дараа нь бөөн инээд болсон:

	— Тэр үйлчлэгч биднийг бандидагчид гэж бодож!

	Шпигельгласт энд Скоблиноос гадна өөр ажил явдал байгаа нь зайлшгүй боловч, тэр бээр өөр хэнтэй ч уулзсангүй, мань хоёр өдөр, шөнө ялгалгүй цуг байцгаав. Шарокт тэр болгоныг мэдүүлэхийг хүсэхгүй байна уу? Яваандаа түүнийг гадаад хэлтсээс зайлуулна гэж найдаж байх нь. 

	Ажигч гярхай Шпигельглас энэ сэжгийг өөрөө арилгав:

	— Бидний энэ аялал таныг Парист буй манай өөр хэд хэдэн туршуултай танилцах боломж олгож байгаа юм. Гэвч бидэнд өгсөн үүрэг нэн хариуцлагатай учраас бид аз турших эрх байхгүй, цагдаагийнхан биднийг нэг анзаарчихвал Скоблинтой болзсон цагтаа уулзахад саад хийж мэднэ. Ер нь цаашид танд зөвлөхөд, нэг удаагийн аяллаар нэг л туршуултай уулзаж байх нь зүйтэй. 

	Өдөр нь тэр хоёр худалдааны төлөөлөгчийн газраар орж, жирийн нэг мэргэжилтний өрөөнд энэ тэрийг хөөрөн суух хооронд Шпигельглас долоо хоног саатах болсноо Москва руу мэдэгдэв. 

	Ажилбарын агуулга одоо Шарокийн хувьд нууц биш болов. Гэхдээ мань хүн энэ тухай Шпигельгласаас биш, Скоблин тэр хоёрын ярианаас мэдэж авчээ. Хэрвээ хожим түүнээс “Энэ тухай Шпигельглас юу ярьсан бэ?” гэж асуувал тэр бээр, “Юу ч яриагүй гэж хариулах ёстой болно. Тэр хоёр ЕЖ-13 дугаарын туршуул Скоблинтой Тухачевский, Якир, Уборевич, Корк нарын урвасныг илчлэх баримт бичиг гестапогоос олж авах асуудлаар яриа хэлэлцээ хийж байна. Тэр бичиг цаас жинхэнэ баримт мөн эсэх нь тэдэнд падгүй. Тэр хоёр уг баримтыг олж авах л ёстой, мөн бишийн учрыг бусад хүн олно. 

	Тэр хоёр зөвхөн Скоблины тухай л илэн далангүй ярьцгаана. 

	Скоблин Шарокт таалагдсангүй. Тэр бээр түүнийг овилгогүй шинжтэй, дотуур тамиртай, бас хэлсэн амандаа эзэн болдоггүй хүн гэж дүгнэв. Москвад түүний мэдээлэгч нар гар хоосон ирж зүрхлэхгүй шүү дээ. Энэ тухайд Шпигельглас, 

	— Ийм юм л даа. Манай дотоодын мэдээлэгч, хилийн чанад дахь туршуул хоёрыг ямар ч утгаар жишиж болохгүй хэмээн тайлбарлав. — Манай мэдээлэгчийг бид хамгаалж байгаа, туршуул бол хутганы ирэн дээр байгаа хүн. Манайхан намдаа үнэнч буюу үзэл бодолдоо эсвэл айдастаа хөтлөгдөнө, бид түүнийг ойлгож байгаа, заримдаа мөнгө, албан тушаал, элдэв хангамж мэтийн хар амиа бодсон шуналд хөтлөгдөх нь бий. Эндхийн туршуулд бол саяны хэлснээс хавьгүй чухал улс төрийн хонжоо, давхар мэх, адал балмад санаархал зэрэг өдий төдий сэдлэг бий. Энэ үүднээс авч үзвэл “Фермер” нэг тодорхой жишээ. Энэ ажилбарыг хувьдаа их сонирхож байгаа. Яагаад гэвэл зөвлөлт засагт зүтгэж байгаа хааны үеийн хуучин офицеруудыг үзэн яддаг юм. Тэднээс болж иргэний дайнд цагаантнууд ялагдсан. Тухачевский тэр үеийн дэслэгч, Корк дэд хурандаа, Уборевич бага дэслэгч. Скоблин тэднийг урвагчид гэж үздэг учраас залхаан цээрлүүлэхийг хүсэж байгаа юм. Атаархал бас зохих үүрэгтэй: Тухачевский тэр хоёр нас чацуу, хоёулаа 1893 онд төрсөн, гэтэл Тухачевский дэлхийд цуутай цэргийн жанжин, мань Скоблин авьяаслаг цэргийн хүн мөн мөртөөсөө авгайгаараа тэжээлгэж байгаа, хэн ч мэдэхгүй цагаачин. Ер нь бол эндхийн туршуул болгон том толгой, хүн нэг бүрийг нягтлан судлах шаардлагатай, тийм учраас та шинэ нөхцөл байдалд дасах хэрэгтэй. 

	Шпигельглас Шарокт Парис хотыг үзүүлэв. Елисейн талбайгаар зугаалцгааж. Эйфелийн цамхаг дээр гарч, хотыг дээрээс нь харцгааж. Монмартр, Поле-Рояль, Версаль руу очицгоож. Хөндлөнгийн хүний анхаарал татахгүйн тулд хоорондоо францаар ярилцаж явжээ. Гэхдээ Шпигельглас голчлон ярьж, Шарок толгой дохих төдий, хаа нэг ганц үг, өгүүлбэр хавчуулна. Шпигельглас тайлбарлагч шиг харагдана. Тэр бээр Парисыг сайн мэднэ, боловсрол сайтайн хувьд францын утга зохиол, урлагийг бас мэднэ. Гэвч түүнийгээ Шарокт харуулахаас түвдэж, нарийн ширийн юм руу эс гүнзгийрч, Парисын тухай ердийн жуулчны хөтчийн хэлээр тайлбарлаж өгнө. 

	Гэвч жуулчдын уламжлалт газрууд Шарокийн сонирхлыг төдий л татсангүй... Лувр юу юм бэ?! Бүр сургуульд байхын ангиараа Третьяковкийг үзэхэд мань хүн уйдаж үхэхдээ хүрдэг байсан юм чинь. Харин Версаль, Поле-Рояль бол ч... Хаад амьдарч чадаж байж, ярих юм алга. Парис хааны хот гэж Шпигельглас зөв хэлсэн байна. Яах аргагүй сүрлэг, тансаг байна, тэглээ гээд яах вэ дээ? Манай Петергофт ч бас гоё шүү дээ. 

	Харин Фоли-Бержер, Пигалийн гудамж, нүцгэн шахуу янхнууд, порно ил захидал, сэтгүүлийн жижигхэн дэлгүүрүүд энэ тэр бол өөр хэрэг. Шарокийн зүүдлээ ч үгүй олон янзын арга, хувилбар байдаг юм байна, тогтоож авах юм шүү, харьсан хойно Калятай туршиж үзэх хэрэгтэй... Шарок тийм газар хэдэн цагаар шахцалдсан ч сийхгүй, сэтгэлийн цэнгэл эдэлж болохоор байтал Шпигельглас садаа болоод яах ч арга байдаггүй, дэмий л өөрийгөө албадаж уйдсан дүр эсгэнэ. 

	Тэгэвч нэг удаа тэсэлгүй, 

	— Монмартр луу дахин нэг очвол яасан юм? хэмээжээ. 

	— Бололгүй дээ. 

	Монмартр хөл ихтэй, хөгжөөн цэнгээнтэй учраас Шарокийн дурыг татжээ. Гитар дүнгэнэн, гар эргүүлэгтэй баян хуур эгшиглэж, задгай цамцтай зураачид хоорондоо уралдах мэт дандаа шалдан хүүхэн зурцгаана. Зурах гэж үзүүлээд өгнө, хөх, бэлхүүс, хөл-энэ тэр гэж сүүрс алдмаар... 

	Шпигельглас энэ бүхнийг юман чинээ тоохгүй, эмс хүүхнийг ч эс сонирхоно. Хатанги годил! Тэр бээр нэг удаа, “Парис дэлхийн хамгийн их хөл үймээнтэй хот хэр нь алжаал тайлахад бусдыгаа дагуулахгүй” гэж хэлсэн. Тэр нь аргагүй үнэн юм. Ганц аяга кофе захичхаад л хоёр цаг сонин эргүүлээд суучих бол юу ч биш. Хөөнө тууна гэж ёстой байхгүй. Шпигельглас өрнөдийг үнэн санаанаасаа үзэн яддаг бололтой, янхан хүүхэн, порно зураг энэ тэрийг капиталист нийгмийн идээ бээр хэмээж, мөнгө хүүлэгчдийг хөрөнгөтний хамгийн хортой шимэгч хувалз гэж муулан, хавтгайдаа ядуу зүдүү байхад элдэв тансаг юмаар гайхуулж буйг шогшрон халаглана. 

	Шарок дуугүй толгой дохино. Маргаад ашиггүй бас аюултай. Шпигельглас хашир хүн учраас өрнөдийг зориуд өөрийнх нь нүүрэн дээр муулж байж ч мэднэ. 

	 

	Тэр хоёр долоо хоногийн дараа нөгөө л “Аялагчдын буудал”-даа, нөгөө л сэхээвчиндээ Скоблиныг хүлээж байв. 

	Цаадах нь энэ удаа хожигдсонгүй. 

	Сэхээвч аанай л хүнгүй байсан тул тэр гурав түрүүчийнхээ ширээ рүү очиж сууцгаав. 

	Скоблин цүнхнээсээ улаан хавтас гаргаж Шпигельгласын урд тавив. 

	Шпигельглас Шарокт зэрэг харуулахаар түүн рүү яльгүй дөхүүлээд уг хавтсыг нээлээ. Баримт бичиг нь герман хэл дээр байх тул Шарок юу ч ойлгосонгүй. Орос хэл дээр ганцхан бичиг байсан нь, улс төрчдийг зайлуулж, засгийн эрхийг булааж авах хэрэгтэй хэмээсэн Тухачевскийн захидал ажээ. Дараа нь босоогоор нь жагсаасан баахан тоо гарав. Тоо болгоны ард Тухачевскийн гарын үсэг байхыг үзэхүл тагнуул хийснийхээ хөлсийг авсан нь тэр бололтой. Тэр хавтсан дотор Троцкийн германы цэргийн түшмэдтэй авхуулсан зураг байхыг Шарок харав. 

	Шпигельглас хавтсаа хаалгүй, 

	— Ингээд гүйцээ юү? гэж асуув. 

	— Гүйцээ гэж Скоблин өчив. 

	— Энд зөвхөн Тухачевскийд холбогдох баримтууд байна. Бусад нь?

	— Би танд хэлсэн шүү дээ: Хоёр сараас доошгүй хугацаа хэрэгтэй. Тэд нар энэ хугацааг нотолсон. Юу ч өөрчлөх арга байхгүй. 

	Шпигельглас чимээгүй азнаснаа, 

	— За яах вэ. Тодруулж хэлбэл яая гэхэв. Байдал мухардмал байгаа юм байж. Тийм үү, би зөв ойлгож байна уу? гэв. 

	— Яагаад мухардмал гэж? хэмээн Скоблин зөрөв. — Бусдад нь холбогдох материалыг та яг хоёр сарын дараа гардаж авах болно. 

	— Хийдгээрээ хийг гэж Шпигельглас хөрзгөр царайлан өгүүлэв. — Бидний уулзах газар, яг хөдөлбөргүй хугацааг холбоо барьдаг сувгаараа мэдэгдээрэй. Хоёр сараас оройтож болохгүй. Эрт бол бүр сайн. Би юм уу, ноён Шаровский ирнэ, бид хоёр ч дахиад ирж магадгүй. 

	Үйлчлэгч тооцоог ширээн дээр тавьжээ. Шпигельглас хянамгай харснаа түрийвчээ гаргаж, дийз дээр мөнгөө тавьснаа, нэгэнтээ бодолхийлээд, хоёр зоос нэмэв.

	Сталин 1937 оны тавдугаар сарын 1-нд Мавзолейн индэр дээрээс цэргийн жагсаал хүлээж авлаа. 

	Василий Блаженныйн сүмийн дээгүүр мандсан нар нүүрэн талд нь ТҮҮНИЙ аварга том хөргийг хадсан ГУМ-ын байшинг гийгүүлж байна. Бүх юм гялалзаж гялтганан туяарч, хөгжим нижигнээд, дулаахан сайхан байна. Улаан талбай дээгүүр хамгийн түрүүнд цэргийн академиудын урт тэгшхэн жагсаал явж өнгөрөв. Араас нь буугаа жадлан барьсан явган цэрэг маршилж, тэдний дараа морин цэрэг талбайн чулуун замаар тожигнуулан одов. Тэгээд Түүхийн музейн тэндээс танкны цуваа талбай руу мөлхөх мэт орж ирэв. ТҮҮНИЙ арми, ялагдашгүй, хүчирхэг арми. ӨӨРИЙНХ нь зэвсэглэсэн, ӨӨРИЙНХ нь тоноглосон арми. МАНЬ ХҮН улс орныг үйлдвэржүүлсэн, МАНЬ ХҮН улс орныг шинэчилсэн, дэлхийд томоохонд орох үйлдвэр завод барьж, хүрзэн зэвсэгтэй Оросыг дэлхийн гүрэн болгож хувиргасан. 

	Тухачевский цэргийн бусад дарга нарын тэрүүхэнд суран бүснийхээ цаагуур дөрвөн хуруугаа хийчихсэн зогсож байна. Ялгараад л байна даа. Бас түүнтэй ярих хүн ч алга, нэгэнт баларсныг нь зөнгөөрөө мэдэрцгээсэн хэрэг. Лондонд явуулахаа больсныг эсэргүүцээгүй, элдэв тайлбар ч шаардаагүй. Ежовын хэлсэнд үнэмшив үү? Эргэлзээтэй. Тэгэхээр хүч нь мөхөстөж буйг мэдэрч байх нь. Цэргийнхнийг ид баривчилж байна, Шмидт, Путна, Примаков гурваас гадна олон хүн баригдсаны дотор корпус командлагч Туровский, Геккер, Гарькавый нар байгаа. Бас Тухачевскийд холбогдох материал бүрдчихлээ. Ягодатай цуг баригдсан түүний ойр дотнын туслахууд-Прокофьев, Гай, Волович энэ тэр Тухачевскийн талаар шаардлагатай мэдүүлгийг шууд өгсөн, өөрснөө олон жил хүмүүсээс худлаа домог албадан хэлүүлж сурсан болохоор юу хэлэхээ андахгүй, санаа амар юм, харин муу гайхал Ягода л ганцаараа зөрүүдлээд байгаа. 

	Цэргийнхнийг баривчилж байгаад Тухачевский тэгтлээ сандарч түгшихгүй буй. Дасчихсаных. Хориод оны сүүлч, гучаад оны эхээр армийг хааны үеийн офицеруудаас цэвэрлэж, тэднээс гурван мянга гаруйг нь хорих лагерьд явуулсан билээ. Тухачевский нөхдийгөө өмөөрөөгүй, “Би ч бас хааны үеийн офицер, тэгвэл намайг бас шоронд хий” гэж хэлээгүй. Яагаад хэлсэнгүй вэ? Офицер хүний сурвалжит нэр төр нь хаа байна? Цэргийн нөхөрлөл, эв санааны нэгдэл хаачив? Өөрийгөө онцгой байдалд байгаа гэж үзэж байхгүй юү. Цаадуул нь бол цэргийн жирийн мэргэжилтнүүд, мань хүн бол цэргийн дээд дарга, армийн “ноён нуруу”. Корпус командлагч Путнаг барихад ч хар аваагүй, түүнтэй, түүнгүй арми болно, мань хүнгүй бол арми явахгүй гэж бодож байгаа хэрэг. Эндүүрч байна даа. Их эндүүрч байна... Олон түмний ярьдагчлан, “манайд солигдошгүй хүн гэж байхгүй”. 

	Сталин цэргийн жагсаалд дуртай. Өөрийнхөө армийг харах дуртай. Арми аливааг хэлэлцэх ёсгүй, зөвхөн биелүүлэх үүрэгтэй, бурхнаас заяасан заяа нь тэр, байлдагч тангараг өргөдөг учраас эргэлзэх тээнэгэлзэх явдал байхгүй, даргынхаа хүсэл зоригийг үг дуугүй биелүүлнэ. Доод дарга нар дээд дарга нарынхаа хүсэл зоригийг биелүүлнэ. Арми шиг нэгдмэл, зүгширсэн аппарат гэж хаа ч байхгүй. Армийн хүч ч энэ, түүний сул тал ч энэ, толгойг нь тастаад хаячхангуут их бие нь ажиллагаагүй болчихдог юм. 

	Сталин цэргийн дарга нараа дахин нэг харав. Тухачевский суран бүснийхээ цаагуур хуруугаа хийсэн чигээрээ хуучин байрандаа зогсож байна. Жагсаал явж байхад гараа ийм байлгах ёсгүй, гэтэл энэ нөхөр ингэж байна. Яасан ч яах вэ гэж байгаа юм шиг. Одоо, сануулах гол цохилт авснаасаа хойш яасан ч яах вэ болчхож. Түүний баруун гарын найз, журмын нөхөр асан Николай Николаевич Кузьмины авгай, өөрийнх нь дотнын хүн Юлия Ивановна Кузьмина баривчлагдсан... ТЭР БЭЭР аль нэг хүлээн авалт дээр түүнийг тогтож харсан удаатай, гойд харцтай, хорхой хүрэм хүүхэн байсан шүү. Мотовиловоор уран баримлын арга ухаан заалгадаг сэхээтэн хүүхэн. Юун барималч юм бол? МАНЬ ХҮН Мотовилов гэж барималчин сонсоогүй дээ. Нөхөр Кузьмин нь түүнээс хорь ах, харин Тухачевский бол арав ах. Сайхан эрийг ч хэлэх үү. Хүүхнүүд түүнд бүр амиа тавих юм, буудалцах, дүүжлэлцэхдээ хүрэхийг яана. Уул нь гэр бүлтэй хүн шүү дээ. Авгай, охин хоёр нь байна, өөрөө дөч гараад явчихлаа... Гэхдээ Кузьминаг баривчилсныг тэсэлгүй яах вэ. Бас туслах нь баригдсан... Тухачевскийд бүх юм тодорхой байгаа. Тийм учраас алгуурлаж болохгүй. Берлинээс материал ирсэн ч, эс ирсэн ч алгуурлаж болохгүй. Тэгэхээр МАНЬ ХҮН ч юу гэж алгуурлах вэ. МАНЬ ХҮН өөрийнхөө асуудлыг түүнтэй түүнгүй шийдэж чадна гэдгийг Гитлер мэдэж аваг. 

	Тухачевский хөдөлмөрчдийн жагсаалын үеэр үлдсэнгүй. Яваад өгөхийг нь МАНЬ ХҮН өөрөө харжээ. Тэгэхдээ индэр лүү огтхон ч эргэж харсангүй, ТҮҮН РҮҮ нэг ч удаа эргэж харсангүй. ТЭР БЭЭР үүнийг анхааралтай ажигласан. Нэг ч удаа эргэж хараагүй, тийм учраас МАНЬ ХҮН түүний царайг энэ удаа харж чадсангүй. 

	 

	Хөдөлмөрчдийн жагсаал дуусав. Ворошилов жагсаалд оролцсон цэргийн дээд дарга нарт гэртээ зоог барив. Нөхөр Сталин ч энд байлцав. Хундага өргөж үг хэлцгээж. Нөхөр Сталин бас хундага өргөж. Тэр бээр улс орны дотоод байдлыг товчхон томьёолж яриад, ажлын бүх салаа салбарт, түүний дотор армид хорлон сүйтгэх, тагнан турших явдал хавтгайрсныг дурдав. 

	— Дайснууд илчлэгдэх нь гарцаагүй, нам тэднийг будаа болгоно... Би энэ хундагыг нам, ард түмэндээ үнэнч хэвээрээ байж, Октябрийн хувьсгалын ойн баярын ширээнд нэр төртэй байраа эзлэх нөхдийн төлөө өргөж байна. 

	Нөхөр Сталины үгийг амьсгаа даран сонсоцгоожээ. Хагас жилийн дараа энэ ширээний ард сууж байна гэсэн итгэл тэр болгон хүнд байсангүй. 

	 

	Майн баярын дараа Сталин цэргийнхний хэргийг гартаа авав. Ширээнийхээ том хуанлийн хуудаснуудыг эргүүлж үзэв. Нэг сар. Нэг сарын дотор бүх юмыг амжуулах хэрэгтэй. Зургаадугаар сарын нэгэн гэхэд бүх юм дууссан байх ёстой. Одоо Ежов байцаалтын протоколыг Сталинд өдөр бүр авчирч үзүүлдэг, Сталин тэдгээрийг хянадаг, Ежов шорон руу буцаж очдог, хоригдлууд зассан протоколд гарын үсэг зурдаг, Ежов дахиад Сталин руу ирдэг болжээ. 

	Корпус командлагч Примаков есөн сарын турш мэдүүлэг өгсөнгүй. Тавдугаар сарын 8-нд түүнд одон тэмдэг, мөн ялгах тэмдэг энэ тэргүй цэргийн хувцас өмсгөж, нүдний шилийг нь буцааж өгөөд, Кремльд авчирч, Сталины өрөөнд оруулжээ. Тэнд Молотов, Ворошилов, Ежов гурав хэдийн ирчихсэн сууж байв. 

	Примаковын Сталинд шоронгоос бичсэн захидлууд түүний ширээн дээр байна. 

	Сталин тэр захидлууд руу зааж, 

	— Би таны захидлуудыг уншсан. Та 1928 онд троцкийчуудаас шударгаар салж, түүнээс хойш тэдэнтэй ямар ч холбоогүй яваа гэж бичсэн байна. 

	— Тийм ээ, энэ үнэхээр тийм юм гэж Примаков хариулав. 

	— Та энд, Улс төрийн Товчоон дээр хүртэл намыг мэхэлсэн хэвээр байна гэж Сталин хэлэв. — Таныг Дрейцер, Шмидт, Путна болон бусад троцкийчуудтай холбоотой тухай няцаагдашгүй баримт бидэнд байна. Армид хуйвалдаан байгаа тухай, нөхөр Ворошиловын эсрэг хуйвалдаан байгаа тухай няцаагдашгүй баримт манай намд бий. Та нар Ворошиловыг Якираар солих тухай хэлэлцсэн, бид үүнийг бас мэдэж байгаа. 

	Тэр бээр Товчооны бусад гишүүн рүү эргэв:

	— Примаков - аймхай этгээд, ийм илт хэргээс булзана гэдэг бол хулчгарынх. Бид алдаа хийжээ: Примаков бол намын удирдлага яриа хэлэлцээ хийхээр гавьяатай хүн биш. Энэ хүн намын хэлийг ойлгохгүй байна, тэгвэл яая гэхэв, мөрдөн байцаагчид түүнтэй өөрийнхөө хэлээр ярина биз. Үүнийг аваад яв. 

	Примаковыг тэндээс гаргаж машинд суулгаад, нар гийж, баярын өмсгөл нь гялалзсан, түм түчигнэж, бум бужигнасан Москва хотын дундуур давхиулж, шорон руу авчраад өрөөнд нь хийж, нүдний шилийг нь хурааж, цэргийн хувцасных нь оронд өмхий навтсыг нь буцааж өмсүүлэхийг тушаажээ. 

	— Миний шилийг үлдээгээч, бас цаас, бэх өгөөч, би нөхөр Ежовт өргөдөл бичмээр байна гэж Примаков хэлэв. 

	Примаковын шилийг үлдээж, цаас, үзэг, бэх авчирч өгчээ. 

	Тэр бээр Ежовт ингэж бичив:

	“Троцкист эсэргүү байгууллагын хэргийг мөрдөж буй байцаалтад би есөн сарын турш улайгаагүй. Эцэстээ бүр эрээ цээрээ алдаж, Улс төрийн Товчоон дээр, нөхөр Сталины өмнө хүртэл буруугаа элдвээр зувчуулан, хэрэг хүлээхээс булзахдаа хүрлээ. Нөхөр Сталин, “Примаков-аймхай этгээд, ийм илт хэргээс булзана гэдэг бол хулчгарынх” гэж шууд хэлсэн. Үнэхээр, энэ бол миний зүгээс гаргасан хулчгар зан, мэхэлсэндээ болоод худлаа ичсэн хэрэг мөн. Би 1930 онд Японоос буцаж ирээд, Дрейцер, Шмидт хоёртой холбоо барьсан, Дрейцер, Путна хоёроор дамжуулан Мрачковскийтэй холбоо барьж, троцкист үйл ажиллагаа эхэлснээ үүгээр мэдэгдэж байна. Энэ тухай мөрдлөгийнхөнд бүрэн мэдүүлэх болно”. 

	Тэр бээр өргөдлөө өгч, ороо буулгаад хэвтлээ. Гүйцээ! Өнөөдөр түүнийг зодохгүй нь лав. 

	 

	Ежов тэр даруй Сталинд утасдаж, Примаковын захидлыг уншиж өгөв. 

	— Бүрмөсөн бууж өгөхийг нь хар гэж Сталин өгүүлэв. 

	 

	Тавдугаар сарын 10-нд Тухачевскийг Батлан хамгаалахын ардын комиссарын орлогчийн албан тушаалаас чөлөөлж, Куйбышев руу, цэргийн тойргийн даргаар томилов. Харин Якирыг Киевээс Ленинград руу шилжүүлжээ. 

	 

	Тавдугаар сарын 12-нд Ежов ирж, Германаас авсан баримт бичиг бүхий улаан хавтсыг Сталины ширээн дээр тавилаа. 

	— За яах вэ, та яв, би наадахыг чинь харна аа гэж Сталин хэлэв. 

	Сталин ганцаараа үлдсэн боловч нэг хэсэгтээ хавтсыг нээсэнгүй. Хэчнээн удаан хүлээсэн билээ, одоо хэдэн минут тэсэж болно. Харваас дорвилог хүрэн улаан хавтас ширээн дээр нь байж байна. Нээрэн, удаан хүлээсэн шүү, харин одоо бол сэтгэл хөдлөх юм алга. Цагаандаа гарчхаж. Сайхан хэллэг шүү: хүлээж ядаад цагаандаа гарчихжээ. Тэгээд ч МАНЬ ХҮН Гитлерийн туслалцаагүй асуудлаа өөрөө хэдийн шийдчихсэн юм чинь. Гэхдээ материалыг үзэлгүй яах вэ. 

	Сталин хавтсаа нээв. Гуч орчим хуудас бүхий хэд хэдэн баримт бичиг байна. Тэдгээрийн доор хатуу хавтсанд хийсэн герман баримтын орос орчуулга байна. Троцкийн Германы томоохон түшмэдтэй авхуулсан зураг мөн байна. 

	Баримт бичгийн тэн хагас нь Тухачевскийн захидлууд аж. Чухамдаа гол баримт бичиг нь энэ. Түүн дээр “абверийн” “маш нууц” гэсэн тэмдэг даржээ. Бас Гитлерийн цохолт байна: Тухачевскийн захидлаар харилцаж байсан генералуудад ажиглалт тогтоо. Гитлерийн жинхэнэ гарын үсэг үү, хуурамч уу гэдгийг МАНЬ ХҮН эс мэднэ. Харин Тухачевскийн захиа бол... Сталин тун анхааралтай уншиж үзэв. Тухачевскийн бичиг, түүний гарын үсэг, түүний найруулга яах аргагүй мөн. Агуулгыг үзвэл, орос, германы генералууд хоорондоо тохиролцож, засгийн эрхийг булаан авч, улс төрийн удирдлагаас салах ёстой гэсэн санаа байна. 

	Мэдээж, энэ бүхэн зохиомол зүйл, гэхдээ аргагүй нарийн хийсэн зүйл бололтой, Герман ч мэргэжилтэнтэй газар юм аа. Нөгөөтээгүүр, дуурайлгах юм нь байсан л даа. Орос, Германы хамтын ажиллагааны үед буюу хориод онд Тухачевскийн бичсэн жинхэнэ захидлууд тэднийд хэд л бол хэд байгаа. 

	ТЭР БЭЭР хориод онд германыхантай харилцаж байсан нууц захидлуудыг зориуд дахин уншиж үзэв. Захидлыг Тухачевский бичиж, Улс төрийн Товчоо баталдаг билээ. Энэ нэг захидал яг жинхэнэ үлгэрээр нь хийгдсэн байна. Хоёрдмол санаа нь ч яг байна. Нууцаар хамтран ажиллах гэж байгаа учраас тэгж бичихээс өөр аргагүй. Бас далд санаа нь ч яг. Аль нэгэн гуравдагч этгээдийн гарт орвол ойлгогдохгүй байх ёстой. Жишээлбэл, мэдээлэл солилцох тухай хэлэлцээрийг тагнуулын мэдээ дамжуулах мэтээр тайлбарлаж болно, эсвэл ердийн цэргийн аж үйлдвэрийн мэдээлэл солилцох утгаар нь ойлгож болно. Германчууд шорвог золигууд! Үсэг болгоныг, ацаг шүд болгоныг дуурайлгаж гаргасан байна. Энэ бол хэтрүүлсэн хэрэг. Хориод оны хэлэлцээрүүдээс хуулсан зүйл гээд захын шинжээч төвөггүй нотлохоор болчхож. Одоо чинь гучаад он шүү дээ!

	Баримт бичгүүдэд ганцхан Тухачевскийн нэр байна. Якир, Уборевич, Корк энэ тэр хаа байна? Манай элчин сайд Сурицыг ийш нь хавчуулчхаж. Яах гэж тэр вэ? Аян хамтад нь нэг еврейг шургуулахаар шийдээ юү? Троцкийн гэрэл зураг бас? Мэдээж, энэ зургийг аваад хаячхаж болно, гэхдээ германы тагнуулчдын түвшин ямар байна?!

	Бас нэг зүйл. Гитлер өөрийнхөө генералуудыг бай болгохгүй байна. Зөнөг толгой фон Сект, тэр муу хэнд хэрэгтэй юм бэ! Гитлер генералынхаа багтай муудалцах бодолгүй байх нь. 

	Энэ өрөөсгөл баримт бичгийг нийтэлбэл МАНЬ ХҮН Гитлерээс хараат байдалд орно. Энэ хуурамч бичгийг, гестапо зохиосон, өөрийнх нь гарын үсгийг хуурамчаар үйлдсэн гэж Гитлер дуртай цагтаа мэдээлэл хийж чадна. Тэр ч байтугай өөрсдийнхөө буруутай этгээдүүдийг шийтгээд, нөхөр Сталин огт байхгүй хуйвалдааныг илрүүлж, ямар ч гэм буруугүй цэргийнхээ удирдлагыг хүйс тэмтэрсэн гээд даян дэлхийгээр нэг зарлаж мэднэ. Гитлер өөрийнхөө генералуудыг хөндөөгүйг бодолцвол энэ бүхэн бүр ч үнэмшилтэй болж таарна. Эдгээр баримт бичгийг хуурамчаар үйлдсэний баталгаа Гитлерийн гарт байгаа учраас түүгээр МАНЬ ХҮНД дарамт үзүүлбэл хожмын яриа хэлэлцээнд давуу талтай болчихно. Үгүй ээ, тэгж ярихгүй, Гитлер ТҮҮНИЙГ ийм урхинд оруулж чадахгүй, ТҮҮНИЙГ залилах гэж оролдож болохгүйг МАНЬ ХҮН Гитлерт нотолж өгнө, түүний хуурамч бичиггүйгээр болохдоо л нэг болно. Хуучин ч болоод ирсэн, одоо ч болно. Баримт бичиг үзүүлнэ гэдэг бол аюултай жишиг бий болгоно гэсэн үг. Түрүү түрүүчийн шүүн таслах хурал дээр баримт бичиг яагаад байгаагүй юм бэ? гэдэг асуулт гарна. Зөвлөлтийн ард түмэнд элдэв цаасны хэрэг байхгүй, гагцхүү хэргээ хүлээсэн баримт л хэрэгтэй гэж Фейхтвангерээр дамжуулан бүх дэлхийд зарласан атал одоо яагаад цаас гээд байх болов? гэсэн асуулт гарна. Яагаад гэвэл түрүүн цаас байгаагүй, одоо бол байна гэх үү? Тэгэх юм бол өнгөрсөн шүүх хурлууд, төдийгүй ирээдүйнхэд эргэлзээ төрүүлэх болно, ирээдүйн хурлууд баримт бичиг бас үзүүлэхгүй шүү дээ. Шүүн таслах ажиллагааны тодорхой арга боловсорч төлөвшчихөөд байна. Энэ арга зөв болохоо харуулсан. Түүнээс татгалзахын учир юу билээ?

	Өнгөрсөн шүүх хурлуудын туршлагаас үзвэл хилийн чанадтай холбоотой аливаа тодорхой зүйлийг дурдах явдал аюултай. Копенгагены “Бристоль” зочид буудал гэж дурдсан чинь тийм буудал тэнд байхгүй болж таарсан. Пятаковыг Осло руу ниссэн гэж зарласан, гэтэл тэр үед Ослод ерөөсөө онгоц буудаггүй байсан болж таарсан. 

	Энэ хавтаст хэрэг ингээд байж байг. Хэрвээ Гитлер өөрийнхөө генералуудыг шүүхээр шийдвэл өөрөө энэ баримт бичгээ нийтэлнэ биз. Тэр үед нь бид Тухачевский болон түүний бүлгийнхний буруутайг нотлох шинэ нотолгоо, шинэ баталгаа болгоод, орчуулаад сониндоо тавьчихна. 

	 

	Тавдугаар сарын 13-нд уг хавтаст хэргийг Москвад байсан Улс төрийн Товчооны Рузутакаас бусад бүх гишүүнд үзүүлжээ. ТЭР БЭЭР Рузутакт итгэдэггүй учраас тэр. Ийм хавтастай материал байгаа тухай өөр хэн ч мэдэх ёсгүй, эдгээр баримтыг цэргийн зөвлөл, шүүх хурлын алин дээр ч гаргаж тавихгүй гэдгийг МАНЬ ХҮН урьдчилан анхааруулав. Яагаад? Яагаад гэвэл, эдгээр баримтыг гаргаж тавьснаар Франц, Англи хоёр Улаан Армийн эв нэгдэл, хүч чадалд итгэхээ больж, тэдэнтэй явуулж буй хэлэлцээ бидний байр суурь суларч мэднэ. 

	Улс төрийн Товчооны гишүүд нөхөр Сталины байр суурийг нэгэн дуугаар бүрэн дүүрэн дэмжив. Тухачевский болон түүний бүх санаа нэгтнүүдийг цэргийн шүүхэд шилжүүлж, буудан алах хэрэгтэй гэж тэд мөн нэгэн дуугаар шийдэцгээв. Тухачевскийн урвасныг илчилсэн баримт бичгийг нийтэлбэл Улаан Армид итгэх Франц, Английн итгэлийг сулруулна, харин урвасны учир Тухачевскийг буудан албал итгэл сулрахгүй гэдэгт тэдний хэн нэг нь эргэлзсэн байж магадгүй. Гэхдээ хэн ч тийм эргэлзээгээ гаргаж хэлээгүй. Ер нь, тийм эргэлзээ хэнд ч төрөөгүй байж болно. 

	Сталин Товчооны гишүүдийг явуулсныхаа дараа улаан хавтсыг хувийнхаа нууцын шүүгээнд хийж цоожлоод, Тухачевскийг дуудаж ирүүлэхийг Поскребышевт тушаав.

	Хэдэн үл таних хүн Варяд хуучин ч гэсэн шил нь бүтэн номын шүүгээ оруулж өгөөд, дараа нь Михаил Юрьевичийн өнгөрсөн удаа ярьсан дөрвөн том сагстай сэтгүүлүүдийг авчирч өгөв. “Мир искусства”, “Аполлон”, “Весы”, “Золотое руно” зэрэг сэтгүүл, Бенуа, Сомов, Добужинский, Бакст, Серов, Лансере, Остроумова-Лебедева, Врубель нарын сийлбэрийн цомгууд, Ахматова, Гумилев, Городецкий, Кузьмин, Мендельштам зэрэг шинэчлэгч найрагчдын, Блок, Белый, Вячеслав Иванов, Федор Сологуб зэрэг оросын, Артюр Рембо, Малларие, Верлен зэрэг францын бэлгэдэгч найрагчдын шүлгийн түүврүүд байна. 

	Варя бүх ном, сэтгүүлээ шүүгээнд эвлүүлж байрлуулаад өрөөгөө цэвэрлэж янзалсны эцэст Софья Александровнагийнд орж, буйдан дээр нь ойчих мэт гараа алдлан суулаа. 

	— Ёох, ядарч гүйцлээ. 

	— Юу болоов, Варюшенька, өнөөдөр чинь амралтын өдөр шүү дээ?

	— Михаил Юрьевич надад баахан ном, сэтгүүл шүүгээтэй нь өгсөн юм, түүнийг эмхэлж янзлаад. 

	Софья Александровна түүн рүү гайхасхийн харав. 

	— Та яав, Софья Александровна, хачин хараад байх чинь?

	— Михаил Юрьевич чамд номоосоо өгөө юү?.. Сашад бас ном бэлэглэсэн юм. 

	— Юу гэсэн үг вэ?

	— Сашаг эргээд ирэхэд нь хэрэг болно гэж байна билээ. 

	— Тэгээд олон ном бэлэглэсэн үү?

	— Тэр шүүгээнд хар л даа. 

	Варя шүүгээг нээлээ. “Academia” судрын хориод оноос хойших бүх ном байна. “Яруу найргийн асуудал” цувралаас Жирмунский, Томашевский, Эйхенбаум, Тынянов, Гуковский, Виноградов энэ тэр байна. Варя Виноградов, Тынянов хоёроос бусдыг уншаа ч үгүй, мэдэх ч үгүй аж. Утга зохиолын болон театрын зүтгэлтний цуврал дурсамж, Анри де Ренье, Жюль Ромен, Марсель Пруст, Гофман нарын зохиолуудын эмхэтгэл, “Дэлхийн утга зохиолын эрдэнэсийн сан” цуврал гээд их гоё хийцтэй номууд. Варя эдгээр номыг Михаил Юрьевичийнд харсан юм. Түүхийн номууд хоёр тавиур болсон байна... Мань хүн яагаад хамаг номоо тарааж өгөөд байна? Ямар учиртай, юу гээч юм бол? Баривчлах, нэгжихээс эмээж байгаа юм болов уу? Гэтэл номд юуных нь хэрэг түвэг байх вэ дээ. Шаардлагатай заримаас нь “ардын дайсны” бичсэн өмнөх үг энэ тэрийг нь ураад авчихсаныг ч хэлэх үү. Энэ нэг л жигтэй, нэг л хачин юм даа. 

	— Михаил Юрьевич одоо гэртээ байгаа юу?

	— Пальто нь өлгүүрт байна, байгаа болох нь. 

	Варя тэдний хаалгыг тогшив. 

	— За, ор, ор!

	Михаил Юрьевич вандан дээр хувцастай хэвтэж байснаа өндийн, тавхайгаа хөлөөрөө тэмтэрч углаад, хавчдаг шилээ шүүгээн дээр хайв. 

	— Та аягүйрхээ юү?

	— Үгүй ээ, үгүй, юу гэсэн үг вэ, зүгээр түр хажуулсан юм гээд босож, гэрийнхээ хүрмийг өмсөх гэж ханцуйг нь олж ядан нудчив. 

	Түүнийг ийнхүү хувцаслаж цөхөж, шилээ олж ядаж байх зуур Варя өрөөг нь эргүүлдэн ажиглав. Ном чигжээтэй байдаг тавиурууд хоосорчихсон нь айл биш юм шиг болчхож. 

	Михаил Юрьевич ширээ рүүгээ суугаад, Варяг бас суу гэж дохив. 

	Варя буйдан сандалдаа сууснаа Михаил Юрьевич рүү эгцлэн харж, 

	— Танайд нэг юм болжээ дээ? гэж асуув. 

	— Та яагаад тэгж асууж байна?

	— Михаил Юрьевич, нэг л юм болсон байна даа гэж Варя улам шаргуу өгүүлэв. 

	— Варенька минь, надад юу тохиох вэ дээ? Толгойдоо дэмий юм бүү хураа. 

	— Та яагаад номын сангаа тарааж өгөөд байгаа юм бэ? Сашад бас ном бэлэглэсэн байна. 

	— Саша францын хувьсгалын түүхийг сонирхдог, Софья Александровнагийн надад ярьснаар бол, цөллөгт байхдаа хүртэл тэр сэдвээр юу хээ бичсэн гэнэ билээ, их чадвартай хүү, тийм учраас л би түүхийн холбогдолтой номоо түүнд өгсөн юм. Уншиж байг, та ч гэсэн уншаарай, нэгэн цагт дурсах болно... Михаил Юрьевич гэж нэг гайхал өвгөн байж билээ, өөрөө ном бичиж яваагүй, харин бусдын бичсэнийг цуглуулдаг, тэгээд бидэнд үлдээсэн юм гээд л. 

	Варя босож, Михаил Юрьевич рүү бараг тулж очив. 

	— Та надад үнэнээ хэл, танд ямар нэг ноцтой эмгэг байгаа юм уу?

	Цаадах нь толгой сэгсрэв. 

	— Үгүй чиш, ёстой юу ч байхгүй. 

	— Ажил дээр чинь элдэв юм болоо юу? Тооллоготой холбоотой зүйл үү?

	Тэр бээр зүүн мөрөө хавчисхийв, ер нь тэгдэг хүн. 

	— Одоо элдэв юмгүй хүн хаа байх вэ дээ, Варенька минь. 

	— Нээрэн, хэнээс ч асуусан бүгд л муу юм хэлэх болж, уур уцааргүй хүн ч гэж алга, цөм бие биеэ отно, бусдын зовлонг нэг нь ч тоож байгаа юм алга, бүр тавлаж бахаа хангахыг яана: “Өө, шоронд хийчихээ юү, хохь нь, хорлож дайсагнавал тэгдэг юм!” Барьж л байг, буудан алж л байг гэсэн царайтай, ээ мөн аймшигтай байна аа!

	Михаил Юрьевич Варя руу ч харахгүй, бодол санаа нь өөр газар яваа мэт нэг л хачин, 

	— Харамсалтай нь хувьсгалын зорилго мартагдаж байна, хүчирхийлэл байсаар байгаа төдийгүй аллага хядлага болон хувирч, энэ тээрэм цадах ханах шинж алга хэмээн өгүүлэв. 

	Тэгснээ сая нэг Варя руу харц өргөж, 

	— Чи бид хоёрын яриа дан минийх болчихлоо. Өвгөчүүл чинь бурах дуртай байх юм. 

	— Михаил Юрьевич! Та битгий өөрийгөө өвгөн гэж бай л даа!

	— Би юу ярьж байлаа? Ээ бас, мартамхай болж байна. 

	— Та аллага хядлагын тээрэм цадах ханах шинж алга гэж хэлсэн. 

	— Өө, тийм, зүйтэй. Төгс хүсэлтнүүд алан хядах замаар бүтээн байгуулж болно гэж итгэдэг, үл бүтэх этгээдүүд, муухай амьтад үүнийг ашиглан, алан хядах үйлдэл явуулж, тэг тэгсээр тэдэндээ гар хүрч, хүйс тэмтрэн хөнөөж, уриа дуудлагыг нь өөрийн болгон өмчилж байна. Цусан дээр аз жаргалтай, шударга нийгэм байгуулж болохгүй. За ингээд гүйцье, Варенька минь. Харамсалтай нь, та бид ийм цаг үед амьдарч байна. Элдэв муу юм эндээс л үүдэлтэй, хэнийх их вэ, хэнийх бага вэ гэхээс биш бүгдэд нь байна. 

	— Хувьсгал хэрэгтэй байсан юм уу?

	— Асуултыг тэгж тавьж болохгүй л дээ гээд Михаил Юрьевич зүүн мөрөө дахин хавчисхийв. — Хувьсгал бол ороо бусгаа үзэгдэл, өөрөө жолоодогчийг төрүүлнэ, тэд нар нь хувьсгалыг цаг тухайд нь эв мөрийн замд оруулж, цадиггүй явдлыг тас цохих ёстой. Жолоодогчид тэр бүрий энэ шаардлагын түвшинд байж чаддаггүй юм. Миний бодлоор бол Ленин олон зүйл дээр буруутай, хувьсгал хийх үеэс хорин гурван оны эх хүртэл манай улс наад зах нь найман сая хүнээ алдсан. Гэхдээ хүчирхийллийн замаар шинэ төр улсыг байгуулж болохгүй гэдгийг Ленин бүр хорин нэгэн онд олж харсан. Тэгээд хөгжлийн өөр зам мөрийг товлож тодорхойлсон. Гэтэл Ленин өөд болсон. Сталин гарч ирсэн. 

	Тэр бээр чимээгүй болов. Михаил Юрьевич хэзээ ч ингэж илэн далангүй ярьж байгаагүй, заавал болгоомжилдог байсан. Нөгөө бид хоёр энүүхэндээ ярьж байна шүү, цааш нь хүнд хэлж болохгүй шүү энэ тэр гээд хаяагаа манаад байдаг нь ч алга, үнэхээр зүрхтэй ярьж байна. Мань хүн юу болчихоо вэ?

	Варягийн толгойд гэнэтхэн нэг санаа орж ирэв. 

	— Михаил Юрьевич, таны юу болоод байгааг би гадарлачих шиг боллоо. Та Москвагаас явах гэж байгаа юм уу?

	Өвгөн дүлгэнэн түгдрэв. 

	— Нэг бодлын тийм гэх үү дээ. 

	— Би танд нэг нууцаа ярья, энэ тухай Софья Александровнагаас өөр хэн ч мэдэхгүй. Манай эгч Нинагийн багшилж байсан сургуульд шалгалтын комисс, районы намын хороо энэ тэр гээд одоогийн бас нэг улигт явдал эхэлсэн юм. Захирлыг нь баривчлаад авах нь тэр. Би яг тэр оройд нь эгчийгээ Алс Дорнод руу явуулчихсан, эгч маань тэгж мэнд үлдсэн. Тийм учраас таны явах гэж байгаа ч бас зөв. Гэхдээ би саваагүйтэж асуусан юм биш, ийм юмны тухай ярих ёсгүйг ойлгоно. Би тус болж чадах байх л гэж зүгээр бодсон юм. Та ганцаараа чемодан саваа эмхлэх хэцүү, би юм савлаж эмхлэхдээ сайн шүү. Таны галт тэрэгний тасалбарыг авсан ч болох байна. Бас чемодан савыг чинь би аваад гарна, тэгээд хоёулаа метро дотор уулзана, эгч бид хоёр яг тэгсэн юм. 

	— Гялайлаа, Варенька, гялайлаа, ач тус болъё гэж байгаа чинь их сайн байна. Миний өгүүлсэн сэтгүүлүүдийг харав уу? хэмээн Михаил Юрьевич ярианы сэдвийг өөрчлөв. 

	— Зарим нэгийг нь харсаан, мэдээж, цөмийг нь яаж амжих вэ. 

	— Үзэж хараарай, сайхан шүү, танд цаг их бий.

	Хэрэвзаяа Тухачевский тавдугаар сарын 1-нд индэр лүү эргэж харсан бол, хэрэвзаяа МАНЬ ХҮН түүний нүүрийг тэгэхэд харсан бол, ТЭР БЭЭР одоо түүнийг дуудуулахгүй ч байсан байж магадгүй. 

	Гэвч Тухачевский ч эргэж хараагүй, МАНЬ ХҮН ч түүний царайг хараагүй. Тухачевский түүнд шилээ харуулаад явчихсан. Гэтэл МАНЬ ХҮН алуурчин биш. МАНЬ ХҮН хүний нүүр лүү харахаас биш, шил рүү харахгүй. Тийм учраас МАНЬ ХҮН сүүлчийн удаа Тухачевскийн нүүр лүү харна: Цаадах нь хоногоо хүлээж байна уу, үгүй юү, үхэхээс өөр замгүйг ойлгож байна уу, үгүй юү, эсвэл юу ч гадарлаагүй явна уу? Ийнхүү сүүлчийн удаа харваас тэр хүн түүний хувьд байхгүйтэй адил болно. Үхтэл нь цагийн зай, өдрийн зай, долоо хоног эсвэл сарын зай байна уу, тэр хамаагүй. 

	МАНЬ ХҮН өөрөө хэзээ ч ял зарлаж үзээгүй. Харин ч болбоос өөрийнхөө тулгадаг ялыг нуун далдална. ТЭР БЭЭР хүнийг тайвшруулдаг аргатай. Заримдаа сонор сэрэмж алдуулах гэж тэгнэ. Харин Тухачевскийн хувьд бол ийм шалтаг байхгүй. Тэр нэгэнт аюулгүй болсон. Комиссариатад ажлаа хүлээлгэж өгч байгаа, долоо хоногийн дараа Куйбышев руу явна, түүнийг тэнд нь барьж авна. Тухачевский анги, нэгтгэлийн дарга нартай холбоо барьж байгаа тухай ямар ч мэдээ алга. Хилийн чанад руу зугтаах боломж байхгүй. Түүний алхам бүр тодорхой. Цэргийн бүх нисэх буудал хяналтад байгаа. Хэнтэй ч холбоо барьж чадахгүй, хаашаа ч оргож зугтахгүй. 

	Тэглээ ч гэсэн МАНЬ ХҮН түүнтэй уулзаж, нүд рүү нь харах ёстой, тэгж амь насыг нь хэлтрүүлэх горьдлого төрүүлэх ёстой. МАНЬ ХҮНИЙ дотор хаа нэгтээ санваартны сэтгэл үлдсэн байж мэднэ. Юу гэхэв... Хүнд тэнгэрт хойд нас амласнаас, нартад аж төрөх найдвар төрүүлсэн нь эрхбиш нигүүлсэнгүй болой. 

	Үгүй ээ, МАНЬ ХҮН санваартан биш, нигүүлсэнгүй сэтгэл хөдөлж байгаа юм биш. Нигүүлсэнгүй сэтгэл бол улс төрийн ай биш, нигүүлсэнгүй сэтгэл бол аль нэг буяны нийгэмлэгийн авхай нарын амны уншлага. ТЭР БЭЭР нэгэнт ялагдаад одоо хэр амь тавиагүй буй дайснаа өөрийн нүдээр харахыг хүсжээ. МАНЬ ХҮН нигүүлсэнгүй сэтгэлийн үүднээс түүнд горьдлого төрүүлэх гэсэн бус, цаадах нь амьд үлдэх аливаа боломжоос зууралдан эцсээ хүртэл юу ч гадарлахгүй яваг гэсэндээ тэр. Зайлшгүй үхнэ гээд шийдчихсэн хүн бол хорвоогийн явдлаас нэгэнт хөндийрчих учраас түүнд нөлөөлөх боломж байхгүй, харин амьд үлдэнэ гэж өчүүхэн боловч горьдож байгаа хүнд бол эрхбиш нөлөөлж болно. Тухачевский эцсийн мөчөө хүртэл санаа зовж, түгшүүрлэж байг. 

	 

	Тухачевский орж ирэв. Мэдэгдэм төдий мэхэсхийгээд түүний заасан сандал дээр суулаа. Гэхдээ тэртэй тэргүй тэр сандал дээр суух гэж байсан царайлж, хэзээний өөртөө эрэмшсэн янз хэвээр байна. 

	Сурвалжит царайтай, ихэмсэг дүртэй, хөдөлж барихаасаа авхуулаад ноён зантай. Гэтэл Шапошниковыг харахгүй юү, ялгаагүй хааны армийн офицер, гэхдээ түүн шиг дэслэгч биш, хурандаа байсан хүн, ямар даруу төлөв аяг зантай билээ дээ, хэнтэй харьцаж байгаагаа ойлгож байгаа нь тэр. Тухачевский шиг “иргэний дайны баатар” болох гэж зүтгэхгүй, Колчак, Деникин, Антоновыг ялсан гол хүн, Кронштадын бослогыг дарагчийн дүр эсгэхгүй, нөхөр Сталин Варшавыг эзлэхэд нь саад хийгээгүй бол бараг л дэлхийн хувьсгал хийчих байсан хүн болох гэж зүтгэхгүй. 

	— Таныг Куйбышев руу шилжүүлсэнд гомдоогүй биз? гэж Сталин асуув. 

	— Намайг хааш нь ч явуулсан би албаа гүйцэтгэхэд бэлэн байна, харин шилжүүлсний шалтгааныг би мэдэхгүй байгаа. 

	— Нөхөр Ворошилов танд хэлээгүй юү?

	— Үгүй. 

	— Та яагаад түүнээс тайлбар шаардаагүй юм?

	Тухачевский түүн рүү харав. Тэрхүү тайван хурц харцны угт тохуурхах янз буйг Сталин мэдрэв. 

	— Би тушаал биелүүлэх үүрэгтэй. Ажлаа хүлээлгэж өг гэж тушаасан, би тэр ёсоор өгч байгаа. 

	Сталин нүдээ дарж байснаа Тухачевский руу харав. 

	Намын зүгээс таны хувьд гомдол санал байхгүй. Нам танд итгэсээр ирсэн, одоо ч итгэж байна. Гэхдээ та улс орны байдлыг харж байна. Энэ бүхэн дотоод улс төрийн нөхцөл хурцадсантай холбоотой. Дайсагнагч этгээдийн эсэргүүцэл нэмэгдэж байна, нөгөөтээгүүр зөвлөлтийн хүмүүсийн сонор сэрэмж ч дээшилсэн. Гэхдээ сонор сэрэмж дэндэх, хэтрэх явдал зөвлөлтийн хүмүүсийн дундаас гарч байна, тэгснээр эрүүл бус хардалт сэрдэлт газар авах талтай. Ийм үзэгдэл, харамсалтай нь, армид бас байна. Хэдийгээр манай хүмүүсийг ойлгож болох ч энэ бол тусгүй зүйл. Зиновьев-Каменев, Пятаков-Радекийг шүүн таслах ажиллагаанууд уур амьсгалыг ихээхэн халаасан шүү дээ. Ийм нөхцөл байдалд таны дотнын танил Юлия Ивановна Кузьмина баривчлагдсан байна... 

	Тэр бээр чимээгүй болзнов. 

	— Юлия Ивановна бол Николай Иванович Кузьмины авгай, Кузьминыг та мэдэх байх, 1903 оноос намын гишүүн, Баруун Өмнөд фронтын хуучин комиссар, Аравдугаар их хурлын төлөөлөгч, бас Кронштадын бослогыг даралцагч. Ямар ч сөрөг хүчинд оролцож яваагүй... 

	— Бид нөхөр Кузьминыг мэднэ гэж Сталин түүний үгийг тастав. — Нөхөр Кузьмины гавьяа зүтгэлийг намын Төв Хороо мэднэ. Баригдсан хүн бол Юлия Ивановна Кузьмина, дахин хэлэхэд, таны сайн танил. Энэ тухайд элдэв яриа, бэртэгчин яриа, эмс хүүхнүүдийн хов жив тархаж байна. Эдгээр яриа, эдгээр хов цуурхлыг таслан зогсоох хэрэгтэй. Бид манай цэргийн удирдлагын нэр хүндийг хамгаалахыг хүсэж байна. Манай цэргийн удирдагчдын нэр хүнд бол армийн нэр хүнд. Тийм учраас Улс төрийн Товчоо таныг Куйбышевт шилжүүлэх нь зүйтэй гэж үзсэн юм. Яриа, хов жив намжиг, ДЯАК Кузьминагийн учрыг олог, дашрамд хэлэхэд, таны туслахын учрыг бас олог, тэр бас баригдсан гээ биз дээ. 

	Тухачевский дуугарсангүй. 

	Сталин түүнийг хүлээлгүй үргэлжлүүлэв. 

	— Зиновьев, Пятаков энэ тэрийн хэрэгтэй холбогдон баригдсан корпус командлагч Путна, Примаков хоёр хачин мэдүүлэг өгч байгаа. 

	Тухачевский бас л дуугарсангүй. 

	— Би Путна, Примаков хоёрыг хуучин троцкийчуудтай холбоотой байсны учир дурдаж байгаа юм, тэр холбоогоо таслаагүй юм байна л даа. Энэ холбоо харилцаа арми дахь улс төрийн ерөнхий уур амьсгалыг, мэдээж, төвөгтэй болгож байгаа, гэхдээ танд биечлэн хамаа байхгүй. Тийм учраас, дахин хэлэхэд, Улс төрийн Товчоо элдэв зохиомол цуурхлыг зогсоох, цаашид гаргуулахгүй байх зорилгоор армийн дотор зарим холио сэлгээ хийх хэрэгтэй гэж үзсэн юм. Байдал хэвийн болмогц, дэмий балай яриа зогсмогц та Москвад буцаад ирэх юм. Түүнээс гадна, хэдийгээр түр ч гэсэн, цэргийн дотор орж ажиллах нь таны шаардлагаар үйлдвэрлэж байгаа зэвсэг техникийг шалгаж үзэхэд танд ашигтай байж таарна гэж бодож байна. Нөхөр Тухачевский, та юу гэж бодож байна?

	— Би намын тушаасан газар хаа ч байсан ажиллана. 

	Хариулахаас зайлсхийж байна. 

	— За тэгвэл сайн байна. 

	Сталин босож, ширээ тойрч ирээд Тухачевскийд гараа өгч, 

	— Танд амжилт хүсье гэв. 

	Тухачевский өсгий хавсран ёслов:

	— Баярлалаа, нөхөр Сталин. 

	Тэгснээ сунжруулсхийн, 

	— Уулзталаа баяртай гэж хэлэв. 

	Уулзана гэж найдахгүй буйгаа ойлгуулж байгаа нь тэр. Найдахгүй байгаа нь ч зөв. 

	Сталин Ежовт утасдаж, Примаков, Путна хоёрын хэргээ бүрэн хүлээсэн мэдүүлгийг арван тавнаас оройтуулахгүй өөрт нь өгөхийг тушаав. 

	Яг тэр шөнө Примаков, троцкийчууд Ворошиловыг Якираар солих санаатай байсан, Якир Троцкийн надад үл мэдэгдэх маш нууц даалгаврыг биелүүлж байж магадгүй гэсэн мэдүүлэг өгчээ. 

	 

	Ежов энэ мэдүүлгийг уншаад галзуу мэт уурсав. Энэ муу үл бүтэх Примаков өөрийг нь залилж, хэргээ будилуулахыг санаархаж байна. “Троцкийн үл мэдэгдэх даалгавар” гэж юу гэсэн үг вэ?

	Ежов мөрдөн байцаагч Авсеевичийг дуудаж ирүүлээд, онцгой хэлтсийн дарга Леплевскийн дэргэд нөгөө протоколыг Авсеевичийн нүүрэнд тулган сэгсчиж, ийм цаасыг бол жорлонд хаясан ч болно гэж хашхичин дүрэмдэв. 

	— “Троцкийн үл мэдэгдэх даалгавар” гэж юу юм бэ?! Би танаас орос хэлээр асууж байна. Примаковыг нааш нь авчир, би түүнтэй өөрөө ярилцана!

	— Авчрах арга байхгүй. Примаков өрөөндөө амарч байгаа. 

	— Путна хаа байна? гэж Ежов Леплевскийгээс асуув. 

	— Путнаг цагийн өмнө Бутыркийн шоронгийн эмнэлгээс авчирсан. Энд байгаа. 

	— Путнаг авчир! гэж Ежов түүнд тушаав. 

	Путнаг авчрав. Тэр их доройтжээ. Бутыркийн шорон Их Британи биш юм чинь аргагүй биз. Царай нь жигтэйхэн цонхийчхож. Дипломатч хүний жавхаа өвчсөн мэт оргүй арилж. Чих нь дэлдийгээд, төрөлхийн тариачин эр тэр л төрхөөрөө өөд болох нь. 

	Ежов Сталиныг дуурайн намуухан дуугаар, 

	— За, яах болж байна, ингээд булзаад байх уу? гэж асуув. 

	Путна дуугарсангүй. 

	— Ярих хүсэлгүй байх нь гэж Ежовыг хэлэнгүүт Авсеевич Путнагийн мөрнөөс зуурч авлаа. Тэр бээр зодохыг үзүүлдэг, юуг, яаж хийхийг мэддэг эр. 

	Тэглээ ч гэсэн Путнатай бараг өглөөний зургаа хүртэл ноцолджээ. 

	Ежов сүүлдээ бүр харахаасаа залхаж, өөрөө ажилд оролцож эхэлжээ. Тамхиа дөнгөж асаагаад Путнагийн нүцгэн биен дээр нухаж унтраана. Бараг бүтэн хайрцаг тамхи үрж байж, муужрах шахсан Путнагаар Тухачевский, Якир, Фельдман гурав “зөвлөлтийн эсрэг троцкист цэргийн байгууллагын” гишүүн мөн гэсэн мэдүүлэгт гарын үсэг зуруулжээ. 

	 

	Ежов зургаан цаг өнгөрч байхад албан тасалгаандаа эргэж ирж, давхар жижиг өрөөнийхөө буйдан дээр суузнав. Сталин одоо Кремльдээ эрт ирдэг болсон, арван хоёр аягүй бол арван нэгэн цагт хүрээд ирнэ, энэ үед Николай Иванович ажил дээрээ байж байх ёстой. 

	Ширээн дээр нь дарс, цагаан архи, коньяк, шинэхэн зууш бэлэн байна. Николай Иванович нэг хундага архи татаад давсалсан өргөст хэмхээр даруулав. Ээ бас, сайхан хэмх. Дахин нэг хундагалж уугаад, загасан талхны булангаас эмтэлж, цөцгийн тос түрхээд, дээр нь нэг халбага бажгир түрс шавж амтархав. 

	Сүүлийн хэд хоног Николай Иванович гэртээ харьсангүй. Хоёр, гуравхан долоо хоногт багтааж шүүх хурлыг бэлтгэх үүрэг авсан болохоор цаг үнэхээр давчуу, өдөржин шөнөжин байцаалт явуулна. Шүүх хурал хаалттай болно, тэгсэн ч гэсэн яллагдагсад хэргээ хүлээж мэдүүлэгтээ гарын үсгээ заавал зурсан байх ёстой. Хугацаа богинохон болохоор буухиачлах, үхэр хулганатай яс цоожны тасалгаанд хорих, өлсгөх, цангаах, нойр хулжаах, сэтгэлээр дарамтлах, төрөл төрөгсдийг нь үгүй хийхээр айлгах мэтийн ердийн арга олигтой үр дүн өгөхгүй байв. Энэ мэт ердийн арга цаг шаардана, гэтэл дээрээс шахаад байгаа. Тэгэхээр онцгой арга хэрэглэхээс өөр яах вэ. Тэр тухайд зөвшөөрөл олж авсан. Николай Иванович энэ тухай нөхөр Сталинд тойруу замаар тун болгоомжтой, тун эвлэгхэн ойлгуулахад, тэр бээр түүн рүү ёозгүй муухай харж, 

	— Хийвэл бүү ай, айвал бүү хий хэмээжээ. 

	— Тийм ээ, тэгэлгүй яах вэ. Гэхдээ тэд нар цэргийн шүүхэд очно гэдгийг би бодолцож байна, тэгэхээр... Хүнд харагдах царайтай очих ёстой. Долоо хэмжиж, нэг огтол гэдэг биз дээ... 

	— Харин заавал огтолно шүү гэж Сталин үгийг тастан өгүүлэв. — Энэ зүйр үгний гол үг нь “огтол”. Огтлох л гэж хэмжинэ шүү дээ, түүнээс биш хэмжих гэж огтлохгүй. 

	Энэ бол маш хатуу эрүү шүүлт тулгаж болно гэсэн тов тодорхой зөвшөөрөл. 

	— Тийм ээ, тийм хэмээн Николай Иванович сэтгэл уужран санаа алдав. 

	Тухачевский, Якир хоёр төдийгүй бусад нь ч гэсэн хуйвалдаанд оролцсоноо үгүйсгэж, тас зөрнө гэдгийн тухайд Ежовт эргэлзээ байсангүй. Тэгэхээр хамгийн хатуу ширүүн эрүү шүүлт тулгахаас өөр аргагүй болно. Жишээлбэл, “хараацай” хийнэ: муусайн нохойн гөлгийг түрүүлэг нь харуулж хэвтүүлээд, гар, хөлийг нь дор дор нь хүлнэ, тэгээд урт оосроор морь хазаарлах мэт амгайлаад хоёр үзүүрийг мөрөн дээгүүр нь гаргаж, хөлийг нь оосорлон шил рүү нь хүртэл татна, тэгээд нурууных нь үе нурхийх хүртэл нөгөө оосроо чангалаад байна. Эсвэл “фриновскийн эмээл”-д суулгана, Ежовын орлогчийн нэрээр нэрийдсэн шүүлт, уул нь нэг их ухаан зарсан эд биш: яллуулагчийг нүцгэн өгзгөөр нь хоёр цахилгаан тулган дээр суулгаад түлэнхий мах ханхалтал нь барина. За, тэгээд гойдын зөрүүд гайхал таарвал, жишээ нь, түүний “төмсийг шахаж” болно. Шалдагнаж байгаад, шалан дээр гэдрэг нь харуулж хаяна, энэ шүүлтэд таван танхай эр оролцох ёстой, хоёр нь хөлийг нь алцайлгаад суучихна, хоёр нь гарыг нь чангаагаад суучихна, тав дахь нь савхин гутлаараа бэлэг эрхтнийг нь гишгэлж эхэлнэ. Ийм юмыг тэсдэг хүн байхгүй! Гэхдээ аюул бас бий, яльгүй ихдүүлчихвэл нөгөө хүнийг шүүх хуралд аваачих аргагүй болно. 

	Түүнчлэн чүдэнзний галаар чихний үс шатаахдаа бас болгоомжтой хандах ёстой, эс тэгвэл чих нь цэврүүтнэ, толгойг нь боох хэрэг гарна, яаж тийм хүнийг шүүх хурлаар оруулах вэ. Нөгөөдүүл нь дэндүүлчих гээд байдаг учраас Николай Иванович тэр болгоныг биечлэн хянахаас өөр аргагүй болно. Тэгээд л албан тасалгаандаа хүртэл хонодог хэрэг. 

	Гэхдээ, тэгж яривал, Николай Иванович гэр лүүгээ нэг их тэмүүлээд байгаа юм биш. Гал голомт нь нэгэнт нурчихсан. Уул нь яаж мэрийж хичээж байж босгосон билээ, яаж өмгөөлж хамгаалж явлаа даа... Тэднийд хүүхэд гараагүй ч нэг охин өргөж авсан, Наташка, цагаан толгойтой, өхөөрдөм хөөрхөн охин, жаахан байхдаа өглөө тэр хоёрын өвөрт орж ирээд, үнсэж үмхэлж, наалдаж нялуурч, сүйд болдог сон. Эдүгээ мань хүн гардан эцэг эхийг нь үгүй хийж буй хүүхдүүд ч гэсэн хүүхэд асрах газар баяр жаргалтай аж төрцгөөг. Өөр овгоор өсөж өндийцгөөнө, тэгээд зөвлөлтийн жирийн иргэд шиг аж төрцгөөх болно. Гэтэл зарим хэсэг нь “ардын дайсны хүү буюу охин” гэсэн им тамга зүүж, эцэг эхийнхээ мөрөөр талийна. Тэднийг хүүхэд асрах газар очихоос “аварсан” тэнэг эцэг эхдээ л баярлах юм биз дээ, зайлуул. Товчдоо, хэний аз дайрахаас л шалтгаална. Наташкаг хүүхэд хуваарилах газраас олж авсан, аз гозойсон хэрэг. Гэтэл одоо гэр бүл нь нурж байгаа учраас тэр охины заяа төөрөг яах бол, бүү мэд... 

	Ежов ч өөрөө өргөмөл хүүхэд, жирийн ажилчин айлд өсөж хүмүүжсэн, хар багаасаа хөлсний ажилд орж, арван долоон онд хорин хоёртойдоо намд элссэн. Ер нь ч ажилчин залуус бараг бүгдээрээ большевикуудыг дагасан. Меньшевик, эсерийн араас айварлагчид, маргагчид, чойгогүй философичид, ялзарсан сэхээтнүүд авамхайлсан. Большевикуудыг ойлгож цөхөх юмгүй, бүх юм хялбархан тодорхой байсан. Орчлонг өөрсдийнх, хүнийх гэж хуваана. Хүнийхийг устгах хэрэгтэй, өөрсдийнхнөө бараадах хэрэгтэй. Ганц сахилгатай: “тушаасан л бол биелүүл, бодох хэрэггүй, боддог хүмүүс нь бодчихсон байгаа”. 

	Намхан чацтай Николай Иванович индэр дээр байна уу, жагсаалд байна уу, олны дунд байна уу, хаа ч байсан одой хүн шиг харагдана. Хажууд нь буй хэн боловч түүн рүү дээрээс нь харна, өндөрлөгөөс харах ихэс мэт харна. Залуудаа сайхан дуулдаг, найзууд нь бурхнаас заяасан цээл хоолойтой гэдэг байсан, түүнийг Петроградын нэг профессор авгай сонжиж байсан удаатай. Ихэмсэг өлөгчин байж дээ! Дуулуулж үзчихээд, “Чи хоолойтой юм байна, гэхдээ сургууль алга, үүнийг залруулж болно. Харин залруулж болохгүй юм чиний чац байна, дуурьд тоглолоо гэхэд хоршин дуулагч ямар ч хүүхэн чамаас тохой өндөр байх юм байна. Уран сайханчаар дуулж яв, найрал дуучидтай дуулж яв, чиний байр ердөө тэр” гэж айлдсан. 

	Мань хүн өөрийнхөө байрыг өөрөө олсон. Түүний байр тайзан дээр биш, найрал дуучдын дунд бус, индэр дээр бус, харин намын аппаратад, бичгийн ширээний ард, түшмэлийн суудалд байжээ. Од гийсэн жинхэнэ байр нь энэ байж. Мань хүн үүнийгээ яг олсон, гэхдээ яг цагаа олж олсон. Иргэний дайн дууссаны дараачаас чухамхүү суудал бүхнийг жолоодож эхэлсэн билээ. Суудалтай хүн эрх мэдэлтэй болж таарсан юм. 

	Тэр бээр ажил дээрээ тогтвортой, махруу, олон таван үггүй, ойворгон зангүй учраас бүх хүний аянд таардаг бөгөөд, хэн нэгэнд нь наалдаж дагахгүй тул түүнийг бүгд өөрийн талын хүн гэж үзнэ. Хориод оны дунд гэхэд Казахстаны нэг мужийн намын дарга болчихсон байж. Николай Иванович албан хэрэг явуулах сталинч хатуу тогтолцоог талархана. Энэ тогтолцооны амин сүнс нь боловсон хүчнийг, хэрэгтэй боловсон хүчнийг, өөрийн талын боловсон хүчнийг зөв сонгон байршуулах явдал гэдгийг тэр бээр сайн ухаарчээ. Тэгээд удирдлагын суудлын төлөө намын дотоод тэмцэл түдэлгүй өрнөхөд Николай Иванович үг дуугүй Сталины талыг барьж, түүнийг эсэргүүцэгчдийг зайлуулж, талархагчдыг нь дэвшүүлж эхлэв. 1929 онд, хамтралжуулах хөдөлгөөн ид өрнөж, нударганчуудыг хиар цохиж байсан үед түүнийг Москвад шилжүүлэн авчирч, газар тариалангийн ардын комиссарын орлогчоор тавьжээ. Мань хүн энд ирээд, сая сая хувийн аж ахуйтныг хамтралд оруулах, түм буман тариачдыг нүүлгэн шилжүүлэх тухай заавар дүрмийг боловсруулжээ. Авгай нь нэг удаа, 

	— Хүн ард л хөөрхий байна гэж хэлсэн. 

	— Би хөөрхий биш байна уу, хэдэн хоногоор комиссариатаас гарахгүй байна шүү дээ?

	Үнэхээр ч өнжин хонон ажиллаж, хамтралжуулалтын мэдээ сэлтийг муж мужаар нь төдийгүй, район районоор нь гарган, ТХ-нд нягт нямбай илтгэж байв. Энд нөхөр Сталин түүнийг анзаарснаар 1930 онд ТХ-нд шилжүүлж, боловсон хүчний хэлтсийн эрхлэгчээр тавьжээ. Тэр бээр нөхөр Сталины удирдлага дор ажиллахдаа гайхалтай түргэн дэвшлээ: Улс төрийн Товчооны орлогч гишүүн, дотоод явдлын ардын комиссар, Пятаков-Радекийн хэргийг шүүн таслах ажиллагааг бэлтгэн хэрэгжүүлээд, цэргийнхнийг шүүх ажиллагааг бэлтгэж байна. Чухамдаа нам дотор хоёр дахь хүн. Одоо түүний байр суурийг хэн хүнгүй харцгааж байна. Түүнд Товчооны гишүүд хүртэл нялганадаг болсон, хувь заяагаа зөгнөн мэдэрч буй хэрэг. 

	Яршигтай ажил. Гүйцэтгэх ажилтнууд л үүнийг хийх ёстой, гэтэл заримдаа, өнөөдөр Путнаг яасан шиг биечлэн туслах шаардлага гарах юм. Иргэний дайнд дайсан тодорхой байсан-хөрөнгөтөн, цагаантан хоёр, хамтралжуулах үед ч бас тодорхой-нударганчууд. Тэд нарын алинаар ч ямар нэг хэрэг хүлээлгэх шаардлага байгаагүй, шууд л цааш нь харуулчихна. Одоо бол тийм биш, одоо бол хүн нэг бүрчлэн бурууг нь нотлох ёстой, бүх юмыг номын дагуу бүрдүүлэх шаардлагатай. Ямар аргаар нотлох нь онц биш, гол нь протоколд гарын үсэг зурсан байх ёстой, тэгүүлэх арга ДЯАК-д хангалттай бий. Ийм ажил дээр бүр зэрлэгшиж гүйцэх юм. Наташкатай тоглон, жаахан ч болов амсхийж сэгхийдэг цорын ганц газар нь гэр нь байсан. Гэтэл одоо гэргүй боллоо. 

	Мань хүн эхнэртэйгээ арван таван жил аж төрсөн, арван таван жил! Женя өөртэй нь үнэхээр хайр сэтгэлээр суусан, тэр үед мань хүн хэн байлаа даа? Жирийн нэгэн намын ажилтан байсан, гэхдээ хар үстэй, хархан нүдтэй ямар хөөрхөн амьтныг уургалсан гээч, харин одоо бол хөл нь хавагнаж, зүрх нь гэнэ гэнэ дүрсгүйтэх болж... Төлөв даруу. Боловсролтой. 1929 онд Москвад ирэнгүүтээ “Сельхозгиз”-д жирийн хянагчийн ажилд орсон. Бичиг үсэг сайн хүн л энэ ажлыг хийнэ гэж өөрт нь тайлбарлаж байсан удаатай. Түүний дэмжлэг татаасгүй албан тушаал ахисаар “СССР на стройке” сэтгүүлийн ерөнхий эрхлэгчийн орлогч болтлоо дэвшсэн, хүмүүсийн яриагаар бол тун сайн ажилтан гэх. 

	Харин эхнэрийн хувьд муу авгай болж хувирсан. Ноднингийн есөн сараас, түүнийг дотоод явдлын ардын комиссар болсноос эхлээд гэр бүлийн доторх харилцаа муудсан. Энэ томилолтыг шууд үгүйсгэсэн. Үүнээс өмнө түүнийг оройтож, өглөөний тав, зургаан цагт ч ирсэн, хоолоо идээгүй хүлээгээд сууж байдаг байсан, хажуулж зүүрмэглэсэн ч байсан заавал босож ирээд цугтаа хооллодог байсан. Гэтэл одоо гэрийн үйлчлэгч хоолыг нь өгдөг, авгай нь унтаж байдаг болсон. Өглөө эрт ажилдаа явах ёстой юм байх. Нэг удаа бүр тохуурхах маягтай, “Би ямар ардын комиссар биш, арав гэхэд редакц дээрээ байх ёстой... “ гэж хэлсэн. 

	Ноднин эмэгтэйчүүдэд зориулж “Общественница” сэтгүүл бий болгосон. Женя тэр сэтгүүлийн редакцын гишүүнээр томилогдсон. Редактораар нь Женягийн найз Ася Сергеевна Поповаг томилсон. Попова бол Сырцов-Ломиназегийн эвслийн удирдагч Сырцовын авгай. Тэр бээр Поповагийн хувьд болгоомжтой байхыг Женяд захих гэтэл, “Бид хамт ажилладаг юм” гээд хавьтуулаагүй. За яах вэ, чимээгүй өнгөрсөн. Тэдний редакцын нэг ажилтны троцкист нөхөр баривчлагдсан, гэтэл Женя тэр хүүхнийг бүх редакцынхаа нүүрэн дээр тэгэхээс тэгэх гэж өөрийнхөө машинд суулгасан гэж байгаа. Мань хүн энэ тухай ч бас дуугүй өнгөрсөн. “Албаны яаралтай ажил гараад машинаа өгсөн юм” гэж хэлэхийг нь мэдэлгүй яах вэ. Тэнэг эм, алхам бүрийг нь түүнд илтгэж буйг гадарлахгүй юм. Евгения Ежовагийн нэр дурдагдаж буй, “Общественница” “СССР на стройке”, сэтгүүлүүдийн холбогдолтой аливаа мэдээг өөрт нь заавал танилцуулж бай гэж мань хүн тушаал буулгасан билээ. Тэгээд мэдээ ирсэн нь тэр: Женя түүний машиныг бүхний нүүрэн дээр ардын дайсны эхнэрт өгсөн. Аппаратаар нэг хов жив тарна даа. ТХ-нд буй түүний дайснууд үүнийг яаж ашиглаж байх бол! Сайхан сэтгэлтэй хүн гэгдэх нь. Нөхөр нь хар яргачин, гэтэл авгай нь сахиус шиг амьтан байх юм гэнэ. 

	Эцэст нь, сүүлчийн мэдээлэл. Ежова ерөнхий эрхлэгч Урицкийтэй нууц амрагийн холбоотой тухай мэдээлэл. Энэ бол араас хутга шаасан гэсэн үг! Мэдээлэгч сайн эр байна, энэ тухай мэдээлэхээс айсангүй. Николай Ивановичийн толгойд урьд өмнө элдэв нууц амрагийн тухай санаа даанч төрж байсангүй. Хэнд халдаж буйгаа хүмүүс мэднэ биз дээ. Гэтэл тэр муу Урицкий гэдэг шаар түүнтэй шөргөөлцөхөөс үнэхээр айсангүй гэж үү? Ежовтой шүү дээ! Тэгвэл Ежов тэгтлээ аймшигтай биш, Ежовоос айхгүй байж болох нь ээ. За, гайгүй, харж л байя! Шоронд хийчихээр арай өөрөөр донгодох байлгүй. Урицкий зохиолч Леопольд Авербахын хамаатан, тэгэхээр Ягодын хамаатан байж таарна... Өс үү? Зориуд зохион байгуулав уу? Хаана уулзацгааж байна? Тэднийг зөвхөн редакцадаа хамт байхыг харсан гэсэн. Тэгээд юу гэж? Цаадах нь редактор, наадах нь орлогч нь юм чинь. Тэр хоёр цуг сууж ярилцахгүй яах болж байна?! Гэтэл Урицкийн тасалгааны мухарт яг үүн шиг амралтын давхар өрөө бий, яг тэнд эрхэлцгээдэг байх нь... Урицкийн гэр бүлийнхэн түүнийг Ежоватай харьцаагаа тасал гэж гуйж ядсан тухай няцаагдашгүй баримт бий. Тэр яриаг далдуур сонсоод бичээд авчихсан байгаа. Урвалт, урвалт, урвалт!

	Николай Иванович гурав дахиа хундагалан тогтоов. Женя нь үнэнч, илүү дутуу зангүй, халамжтай, хиргүй тунгалаг хүүхэн, энэ шившигт оронд, үгүйдээн, ганц шударга хүн байна, тэр нь түүний авгай гэж мань хүн бахархаж явсан билээ. Гэтэл үгүй шүү, түүний гэрт хүртэл шударга хүн алга. Бүгд адгийн шаарнууд, улс орон тэр чигээрээ адгийн шаарнууд! Хэнийг ч барьсан-шаар! Хэнийг ч алсан-шаар! 

	За яах вэ, барих ч болно, алах ч болно! Урицкий, Евгения Ежова хоёрын тухайд бол ингэж шийдье: Баригдсан Ягодын хамаатан бөгөөд холбоотон Урицкийг маргаашийн дотор баривчилна. Урицкийн удирдлагад ажиллаж байсан Евгения Ежоваг түүний хэргийг мөрдөж дуустал гэрийн хорионд оруулна. Яваандаа байдал тодорхой болно. 

	Ежов ийм шийдэл товлоод, дахин нэг хундага татаж, бажгир түрсээр даруулан, халуун савтай цайнаас аягалж хэд оочсоноо, хувцсаа тайлан унтахаар хэвтлээ. 

	Софья Александровна өдөр ажил руу нь утасдав. Варя Сашаг Москвад ирчхэж гэж бодонгуут зүрх зогсчих шиг болжээ. Софья Александровна яль шаль юмаар хэзээ ч утасддаггүй билээ. 

	Гэтэл дуу нь дуулдахтай үгүйтэй үхээнц буйг үзвэл лав өөдтэй юм хэлэхгүй нь бололтой. 

	— Варя, би байна, ажлаасаа чөлөө аваад харь, гэр лүүгээ оч. Би танайд яваад очъё гэж Софья Александровна хэлэв. 

	Тэгээд утсаа тавьчихлаа. 

	Сашад ямар нэг юм тохиолдоо юу?

	Игорь Владимирович түүнд юу ч хэлэлгүй чөлөө өгөв. Юмаа хумьж далд хийчхээд трамвай руу гүйв. Гэртээ ирлээ. Таван минут орчмын дараа Софья Александровна ирж, буйдан дээр лагхийтэл суугаад, амьсгаагаа дарах гэж оролдов. 

	— Юу болсон бэ, Софья Александровна?

	Софья Александровна халааснаасаа зүрхний эмээ гаргаж, хуруу нь салганан нэг ширхэг үрэл хэлэн дороо хийв. 

	— Би чиний явж байхыг цонхоор харчхаад баахан яарчихлаа. 

	Дахин чимээгүй байзнаснаа, санаа алдан харцаа өргөв. 

	— Варя, Михаил Юрьевич амиа хорлочхож. 

	— Юун амиа хорлолоо гэж?! Софья Александровна, та юу ярьж байна аа?

	Михиал Юрьевичийг баривчилж магадгүй гэж Варя бодсон явдал бий, тийм учраас Нинаг яаж явуулснаа ярьж, өөрт нь туслах санаа хэлж байсан. Хэдхэн өдрийн өмнө тэр хоёр энэ тухай ярьж байсан, гэтэл гэнэтхэн “амиа хорлочхож!”

	— Хэзээ тэр вэ? Яаж? Яагаад тэгэв?

	Софья Александровна хариу дуугарсангүй, нүдээ дарав. 

	Варя орон дээрээс дэр авч буйдан дээр тавив. 

	— Хажуулзана, Софья Александровна. 

	— А-а, за... Тэгье. Шаахайгаа тайлна аа... Хөл хөөчихдөг юм. 

	— Битгий хүчтэй тонгой!

	Варя явган сууж, шаахайг нь тайлж өгөөд Софья Александровнаг хэвтүүлэв. 

	— Варенька, ямар аймаар юм болсныг чи төсөөлж чадахгүй хэмээн Софья Александровна уухилав. — Миний бие өглөөнөөс л нэг аягүйрхээд байсан юм. Хаврын тэнгэрийг үл мэдэх биш, зүрхэнд нөлөөтэй... Чи минь уучилж үзээрэй. 

	— Юу гэсэн үг вэ, Софья Александровна, зүгээр хэвт, хэрвээ ярихад төвөгтэй байгаа бол битгий ярь, би танай байранд очоод юу болсныг мэдчихээд ирье. 

	— Үгүй, үгүй, тийшээ явж болохгүй, хэрэггүй, ердөө болохгүй хэмээн Софья Александровна бачимдан үглэв. 

	— За, явахаа больё, та л юу гэнэв тэгье, харин та л тайвширч үз. 

	Софья Александровна дэрэн дээр толгойгоо гэдийсхийн нүдээ анив. 

	— “Түргэн” дуудах юм уу?.. 

	Софья Александровна урт амьсгаа авав. 

	— Үгүй ээ, хэрэггүй... Одоо зүгээр... Би суувал дээр байх. 

	— Яах нь вэ? Хэвтэж бай. 

	— Хэвтээгээрээ ярихад хэцүү байна. 

	Варя түүнийг дэмнэн суулгаж, дэрээ ард нь ивж өгөв. 

	— Хүн харах юм биш, ёстой аймаар юм! гээд Софья Александровна дахин урт санаа алдав. — Миний бие өглөөнөөс нэг л төдгүй байсан юм, би түрүүн хэлсэн, зүрх шархираад болох биш... Тэгтэл эрхлэгч маань, “Софья Александровна, та ер нь харь” гэж байна. Гэртээ ирсэн чинь Михаил Юрьевичийн пальто өлгүүрт байж байна. Хачин санагдаад явчихлаа, уул нь ажил дээрээ байх ёстой хүн шүү дээ. Бие нь муудаа юм болов уу? Үүд рүү нь очоод чагналаа, чимээ алга, тогшлоо, зөөлөн тогшсон юм, хариу алга, арай чанга тогшлоо, дахиад хариу байдаггүй. Тэгээд хаалгаар нь шагайлаа. Тэгсэн чинь, ээ бурхан минь, Варенька, ээ бурхан минь, тэр дүүжлээстэй харагдана... Дүүжлээстэй шүү, ойлгов уу. Толгой нь хажуу тийшээ унжчихаж. Миний айсан гэж, Варя, бушуухан хаалгыг нь хаачхаад хана налаад авлаа, юу юугүй ойчих нь ээ... Яадаг хэрэг вэ?! Яана аа?! Арай үхээгүй ч юм бил үү, гэтэл би түүнийг салгаж авч чадахгүй, хүч яаж хүрэх вэ... Байранд өөр нэг ч хүн байдаггүй... Шатны тавцан руу майжганаж очоод хажуугийн айлуудын хаалгыг балбалаа, орцынхоо байгаа бүх хүнийг бужигнуулж өглөө... Түүнийг оосроос нь салгалаа, Михаил Юрьевич өөд болчхож. “Түргэн тусламж”, цагдаа энэ тэр ирлээ, манайд орж, юу болсон, яасныг асууж байна, би үзсэн харснаа хэллээ, хэнийг дуудсан, хэн буулгасан гэхчлэн протокол хийж байна билээ... Дараа нь, Варя, бас өөр хэдэн хүн ирсэн. 

	Тэр бээр шивгэнэж эхлэв. 

	— ДЯАК-ын улсууд ирсэн, яг ирсэн шүү, надад үнэмлэхээ үзүүлцгээсэн, тэр хэрэггүй л дээ, би тэднийг үнэмлэхтэй үнэмлэхгүй шууд таних юм чинь. За тэгсэн чинь зөвхөн үнэнийг ярих хэрэгтэй гэж тушаагаад асууж байна: Михаил Юрьевичийнд ямар хүмүүс ирдэг байсан бэ? Хэн ч ирдэггүй, орь ганцаараа байсан хүн гэж хэллээ. Төрөл төрөгсөд нь? Дүү нь Рязаньд бий, ноднин зун ирж байсан. Хаяг нь? Би Сашад зориулж түүний хаягийг авсан байсан юм, гэхдээ, мэдэхгүй, хаягийг нь мэдэхгүй гэж хариуллаа. Тэгтэл, Варя, гол юм нь байх, танд юм уу, бусад хөршдөө элдэв бичиг цаас өгсөн үү? гэж асуусан. Ойлгоо биз, тийм учраас би чамайг ийм яаруу дуудсан юм. Ойлгохгүй байна уу? Чи яагаад ойлгохгүй байна вэ? Тэр чинь Саша та хоёрт ном бэлэглэсэн шүү дээ. 

	— Тэгээд юу гэж?

	— Юуны чинь юу гэж, Варенька! Энэ тухай ярьж болно гэж үү? Тэгвэл цаадуул чинь хамаг шүүгээ савыг чинь онгичоод, хуудас дараалан шалгаж, яагаад чухам танд бэлэглэсэн, ямар зорилготой тэгэв, өөр хэнд өгсөн?.. гээд шалгаачихна. Номын тухай бүү дуугар, эс тэгвэл дуудаж хоргоогоод салахаа үзэхгүй. 

	— Тэд нар юу хайгаа юм бол, юун цаас вэ?

	— Би мэдэхгүй, гэхдээ хүн амын тооллоготой холбоотой болов уу гэж бодож байна. Мань хүн чинь ЦУНХУ-д энэ асуудлыг эрхэлдэг байсан, сүүлийн үед түүнд базаахгүй явдлууд болсон дог оо. 

	— Зөвхөн түүнд ч биш. Ер нь ЦУНХУ-гийнхан бүгд байх. Михаил Юрьевич надад ярьсан. Хүн амын тооллогоор дээрээс шаардаж байснаас зургаан саяар дутуу тоо гарсан гэнэ билээ, би сая яг саналаа. Тэгэхээр Михаил Юрьевич хувиараа тооцоо хийсэн байж магадгүй, түүнийг нь хайж байх нь л дээ. 

	— Өрөөг нь лацадчихсан, Михаил Юрьевичийг шарил хадгалах газар луу аваад явсан. Рязань руу, дүүд нь хэл хүргэх хэрэгтэй гэж Софья Александровна хэлэв. 

	— Тэгэлгүй яах вэ. Надад хаягийг нь өгчих, би цахилгаан явуулчихъя. 

	— Сайн бодох хэрэгтэй, Варенька, хэн цахилгаан явуулсныг “тэд нар” сонирхож мэднэ шүү. 

	— Би нэрээ тавихгүй юм чинь. “Яаралтай ир, Михаил Юрьевич нас барсан... Эсвэл Михаил Юрьевичийн бие их муу байна... “ Гарын үсэггүй явуулчихна. 

	— Байз, Варенька, нас барсан гэж бичиж болохгүй, тийм цахилгааныг холбоо хүлээж авахгүй, бичиг баримт нэхнэ, ямар ч байсан чиний паспортыг үзнэ, тэгээд овог, нэр, бүх юмыг чинь тэмдэглээд авна. Нөгөөтээгүүр тийм цахилгаан эзэндээ очих эсэхийг бүү мэд. Хүргэж өгөхгүй байж мэднэ. Би өөр нэг санаа хэлье: Төв холбоон дээр очоод Рязань руу утасд, надад түүний ажил, гэрийн утас аль аль нь байгаа. Михаил Юрьевичийн ажлын газраас ярьж байна гэж хэл. Михаил Юрьевич нас барсан гэж хэл, яг тэгж шууд хэлнэ шүү, нас барсан, түргэн ир гэж хэлээд утсаа тасалчих... Хамгийн аюулгүй нь энэ... Евгений Юрьевич маргааш өглөө ирээд, өрөө лацтай учир “тийшээ” очно, цаадуул нь “Ахынхаа нас барсныг яаж мэдэв?” гэнэ. Тэр, “Ажлынх нь газраас утасдсан” гэж хариулна. Харин ажил дээр нь болохоор хэн ч утасдаагүй болохыг тэр дор нь нотолно, тийм учраас бид хэнд ч гай болохгүй. 

	— Ингэж их болгоомжлох хэрэг баймааргүй юм хэмээн Варя царайгаа үрчийлгэв. 

	— Хэрэгтэй, Варя, хэрэгтэй. 

	— Ах нь нас барсан гээд дүүд нь хэл хүргэчих эрх надад байхгүй гэж үү дээ? Төрөл төрөгсөд нь хамаатан садныхаа хүнийг оршуулж болохгүй байх нь уу?

	— Болно, Варенька, чамд ч эрх бий, тэр тухай яриа алга. Харин хүн нас барсны төлөө өрөөг нь лацаддаггүй, хөршүүдийг нь байцаадаггүй юм... Гэтэл яаж байна, лацдаж байна, байцааж байна. Тийм учраас бид нөхцөл байдлыг бодолцохгүй бол горьгүй. Би юу гэж чамаар азыг чинь туршуулж байх вэ дээ. 

	— За, тэгвэл яах вэ хэмээн Варя зөвшөөрөв. 

	Тэр бээр цуваа өмсөж, Евгений Юрьевичийн утасны дугаарыг цүнхэндээ хийснээ буцаж суув. 

	— Ямар золгүй хэрэг вэ, хөөрхий муу Михаил Юрьевич. Дахиад түүнийг хэзээ ч харахгүй гэж сэтгэлд нэг л бууж өгөхгүй байна!.. Танд ямар байна?

	— Би ч ялгаагүй гээд Софья Александровна нулимсаа арчив. 

	— Та өнөөдөр харихгүй, эндээ хонох юм уу?

	— Тэр нь дээр байх, Варюша. Хөл, үнэхээр, хөдлөхгүй байна... 

	 

	Михаил Юрьевичийн шарилтай авсыг хүүр хадгалах газрын нэгэн жижиг өрөөнд байрлуулав. Шарилчин нүүр лүү нь цэцэг тавьж, хүзүүнд нь үлдсэн оосрын ормыг далдлав. Варя Софья Александровнаг сугадан шарил руу ойртууллаа. Нүдний шилгүй л болохоос талийгаач ахыгаа өвчсөн мэт адилхан Евгений Юрьевич тэр хоёр луу балмагдсан янзтай харав. Хөршийн Галя авгай иржээ. Михаил Юрьевичийн хойноос үнэнхүү гашуудан, “Номхон, сайн хүн байж билээ” хэмээн нулимс унагаж байна. ЦУНХУ-гаас харьцангуй залуу гурван хүн иржээ. Царайд нь гуниг хурсныг харваас Михаил Юрьевичийг хайрлан хүндэлдэг байсан нь илт, ер нь түүнийг хайрлахаас өөр аргагүй хүн. Михаил Юрьевичийг дотно таних өөр хүмүүс Москвад байгаа нь мэдээж, гэвч хаяг, утасны дугаартай тэмдэглэлийн дэвтрийг нь бусад бичиг баримтын хамт хураагаад авчихсан болохоор хэл хүргэж чадаагүй. 

	Уул нь нэг юм хэлмээр, үг ерөөл айлдмаар байдаг. Гэвч хэн ч юу ч хэлсэнгүй, ямар ч ерөөл айлдсангүй. Албаны хуурай үгний хэрэг байхгүй, жинхэнэ сэтгэлийн үгээ хэн хэлэх вэ дээ. Цөмөөрөө чимээгүй зогсон, Михаил Юрьевичтэй сэтгэл дотроо салах ёс хийцгээв. Евгений Юрьевич ажлын газрынхны хамт шарилаа гаргаж, машин дээр тавиад, бүгд тойрон сууцгааж хөдлөв. Ваганьковын оршуулгын газар хөдлөөд л хүрэхээр ойрхон юм чинь юу байх вэ. Очмогц авсны тагийг хадаж, нүх рүү нь хийлээ. Михаил Юрьевичийг эх дэлхийнхээ өдөн өлгий лүгээ адил зөөлөн хэвлийд амгалан нойрсохыг бэлгэдэн хүн болгон атга шороо хаяцгаав. Булшчид хүрзээ шүүрэн, яах ийхийн зуур ажлаа амжуулахуйд, шинэхэн овгор шороон дээр булшны дугаар, талийгаачийн нэр бүхий пайзыг хатгалаа. Шороо сайн дагтаршиж суусан хойно, хойтон жил хавтан тавьж, булшны хөшөөг ёсчлон босгоно. 

	Дараа нь ажлын газрын гурав ажил руугаа буцав. Гэр гэр лүүгээ ч юм уу, эсвэл хувийн ажлаа хөөцөлдөхөөр явсан ч байж магадгүй, бодвол, тэдэнд бүтэн өдрийн чөлөө өгсөн байлгүй. 

	Софья Александровна, Галя хоёр Арбат руу буцаж, Евгений Юрьевич өнөөдөр Рязаньд очсон байх ёстой хэмээн галт тэрэгний буудал руу явав. Михаил Юрьевичийн эд хогшлыг гурав хоногийн дараа ирж авах юм байж. Саша, Варя хоёрт орхисон номыг аваарай гэж Софья Александровна түүнд хэлсэн боловч, талийгаачийн сүүлчийн хүсэл зоригийг зөрчиж болохгүй хэмээн татгалзав. 

	Варя ганцаараа үлдээд аав, ээжийнхээ булш руу очив. Ойрд ийшээ ирээгүй, лав л бүтэн өвөл өнгөрчхөж. Эзгүй оршуулгын газар. Ноднингийн унасан навчийг энд тэнд бөөгнүүлсэн харагдана. Эхний нялх ногоо цухуйсан байна. Зарим нэг булшин дээр шинэ цэцэг суулгачхаж. 

	Тэр бээр булшны чөлөөний явган замаар бодлогошрон гэлдрэв. Хувьсгалын өмнөх хуучин булшнууд хөшөөнөөс гадна бүгд загалмайтай. Энүүхэнд нь зэрэгцээд сүсэггүй хүмүүсийн шинэ булш ярайж байна. Хүмүүс яагаад сүсэг бишрэлээ ийм түргэн орхичхов оо? Өөрийг нь бурхангүй үзлээр хүмүүжүүлсэн, энэ бол ойлгомжтой, гэтэл сая сая хүн ард хэдэн зуун жилээр сүсэглэж, мөргөж ирсэн шүү дээ. Тийм атал сүсэг бишрэлээ хаячихсан. Амархан хаясныг яана. Коммунизмд дорхноо сүсэглэчих нь тэр. Энэ сүсгийг ч бас ийм амархан хаячих өдөр ирэх юм болов уу? Үгүй ээ, хаяхгүй, ингэж мундаг шигтгэж зоож байгаа юм чинь, хүний тархи толгойг үеийн үед эзэмдэж таарна... 

	Варя хашааны гадна гарч үрсэлсэн цэцэг худалдаж аваад аав, ээжийнхээ булш руу буцаж ирэв. Аав, ээжийнх нь нэртэй чулуун хөшөө: “Сергей Иванович Иванов”, “Мария Петровна Иванова”. Тэднийг өөд болсноос хойш Нина тэр хоёр яаж шуу хүн боллоо? Нагац эгч нь ирдэг, зунд нь өөр дээрээ Козловт аваачдаг байсан, одоо хүртэл тэндээ бяцхан байшинтай, бас өөр хэд хэдэн холын хамаатан байсан, тэд нар нийлж байж л тэр хоёрыг өсгөж өндийлгөсөн. Бодвол, энэ булшны хайс, хөшөө энэ тэрийг бас мөнгө нийлүүлж л босгосон байх. Тэгтэл ч Нина арван дөрөвтэйгөөсөө мөнгө олж эхэлсэн. Саша комсомолын хороотой ярьж тохиролцсоны дагуу түүнийг пионерын удирдагчийн цалинтай ажилд оруулсан. Саша, Саша... 

	Варя туужуур, алчуурт боосон тосгуур, жимсний чанамлын шил зэргээ хөшөөний араар хадгалдаг юм. Булшны хавийг цэмбийтэл цэвэрлээд, алаг нүдэн, хонин нүдэн цэцэгсээ суулгаж, шилээрээ хэдэнтээ ус авчран усалж тордлоо. Нойтон алчуураар хөшөө, хайсаа арчиж зүлгэлээ. Хайс нь энд тэндгүй зэв идчихсэн байна, шинээр дахин будах хэрэгтэй болох нь. Явган сандал газар хэвтэж байгаад бүр үжирчхэж, бүрмөсөн солихоос өөр аргагүй. 

	Варя муу ч гэсэн тэр сандал дээр сууж, нүүрээ нар өөд харуулав. Эндээс явах хүсэл алга. Явах, орох газар ч алга. Өөрөө хэнд хэрэгтэй юм бэ? Михаил Юрьевичид хэрэгтэй байсан, очих тоолонд нь яаж баярладаг билээ дээ, одоо Михаил Юрьевич байхгүй боллоо, Софья Александровнад, бас Сашад хэрэгтэй байсан, одоо Сашад түүний хэрэг байхгүй. Юу хийх вэ, яаж амьдрах вэ? Ер нь амьдрах хэрэг байна уу? Айдас, хүйдэс, худал хуурмагийн дунд ингэж амьдрах уу? Утга учиргүй, цээжилсэн үгээ тотьчилон давтаж, бос гэсэн газар босож, суу гэсэн газар сууж явах уу? Ингэж амьдраад явах уу, эсвэл Михаил Юрьевичийн жишээг дагах уу? Түүний амийг авсан “тэднийг” тэр бээр хэзээ ч өршөөхгүй, хэзээ ч. Яагаад амиа хорлосныг нь тэр бээр маш сайн ойлгож байгаа, түүний “Нуухыг хүсэхгүй байна, нуух ч үгүй... Зургаан сая... Тэд юуны төлөө амь үрэгдэв?.. Үүнийг нууж болохгүй, ёс суртахуунгүй зүйл” гэж хэлж байсныг тодхон санаж байна. 

	Гэхдээ хүн үхнэ гэдэг дэндүү аймшигтай юм. Боож үхнэ, авсанд орно, дараа нь булшны нүхэнд хийлгэж, өтний хоол болно. Үгүй, больё, чи минь! Яасан аймаар, яасан аймшигтай юм бэ! Варя эргэн тойрноо харвал хэн ч алга, амьтай голтой юм алга. 

	Эрэгтэй хүний нэгэн хэмийн дуу л анир үргээж байна. Есениний булш холгүй байх бөгөөд тэнд нэг хүн шүлэг уншиж байгаа нь тэр ажгуу. Варя Ваганьковын оршуулгын газар өвөл, зун, хавар, намар хэзээ ч ирсэн тэр булшны дэргэд байнга хөлтэй, Есениний шүлгийг байнга уншиж байдаг билээ. Түүний номыг хориглодог ч, түүнийг нударганчуудын яруу найрагч хэмээдэг ч, түүнийг гутранги үзэлтэй гэж муулдаг ч түүнийг хайрлах түмний хайрыг ширгээж эс чаджээ. 

	Варя ингэж бодонгуут өөрөө сэргээд ирэв. Үгүй ээ, үхэх хүсэл түүнд алга, амьдрах хүсэл л байна. Саша руу очих хэрэгтэй. Софья Александровна хаягийг нь олж л таарна. Нээрэн, Саша руу очих хэрэгтэй, ичих сэтгэлээ давж, хуурамч омгоо даръя, учраа ололцъё, хайр сэтгэлтэйгээ шууд хэлье. 

	Есениний шүлэг дахин сонсогдсон боловч, Варя дахиад л үгийг нь ялгаж сонссонгүй. Тэр бээр босож, Есениний булш руу зүглээд, хүрээгүй явтал шүлгийн үгс тодроод ирлээ:

	 

	Буцаад эцгийнхээ голомтод ирнэ л, би

	Бусдын жаргалаар сэтгэлээ зогооно доо, 

	Харлан ногоорох үдшээр цонхон тус, би

	Ханцуйгаараа боомилж нартыг орхино доо. 

	 

	Ахимагдуу насны бөгтөр хүн ийн уншиж байгаа аж. Хажууд нь хоёр эмгэн, зузаан ноосон цамцтай нэг залуу байна. 

	 

	Өвгөн бургас шөргөн хашаа дотроо

	Өрөвч тэргүүнээ гудайн гашуудна даа. 

	Буруугаа наманчлаагүй хөвүүн намайг

	Боорлох нохдын хуцаанд хөдөөлүүлнэ дээ. 

	 

	Варя эргэж хаалга руу зүглэхэд шүлэг араас нь нэхэх мэт чихнээ өртлөө:

	 

	Нуурын мандалд туяан цацал өргөсөн

	Суурин саран тэнгэрийн замаа солихгүй. 

	Хашааны ёроолд уйлах, бүжих хосолсон

	Орос орон ч бас төрөл арилжихгүй.

	Путнагийн мэдүүлгийг яг арван нэгэн цагт Сталины ширээн дээр авчирч тавьжээ. 

	— Ингээд л гүйцээ юү?! гэхээс өөр юм Сталин хэлсэнгүй. 

	— Нөхөр Сталин, би таныг ойлголоо. Шалавлах болно. Уучлаарай. 

	Тавдугаар сарын 14-нд шилжих шөнө дэд зэргийн армийн командлагч, Фрунзын нэрэмжит цэргийн академийн дарга Август Коркийг баривчилжээ. Хааны армийн дэд хурандаа явсан, тавин настай армийн командлагч Ежовын тооцоолсноор амархан нугарах ёстой байтал, хоёр өдөр байцаагаад ямар ч үр дүн гарсангүй гэж Леплевский илтгэв. Корк зөрүүдлээд, бүх юмыг үгүйсгээд байж. 

	— Өөрийгөө нөгөө л Перекопын баатар гэж эндүүрээд байгаа юм. Тэр мууд онцгой ангиллаар эрүү шүүлт тулга! гэж Ежов тушаалаа. 

	“Онцгой ангиллын” эрүү шүүлт тулгасны дараа Ежовын нэр дээр бичсэн Коркийн хоёр өргөдөлд Сталины сэтгэл бүрэн ханана гэж ардын комиссар боджээ. Тэдгээр өргөдөлд өөрийг нь Енукизе троцкист цэргийн бүлэглэлтэй холбож өгсөн гэдгийг Корк хүлээжээ. Тэр бүлэглэл Кремльд цэргийн эргэлт хийх зорилготой байсан бөгөөд тэр үүднээс Тухачевский, Корк, Путна нарын бүрэлдэхүүнтэй эргэлтийн штаб байгуулсан хэмээж. 

	Тавдугаар сарын 15-нд корпус командлагч Фельдманыг баривчилжээ. Нөгөө аргаа хэрэглэснээр түүнээс дөч гаруй хүний талаар мэдүүлэг албадан авчээ. 

	Ежов эдгээр мэдүүлгийг Сталин, Молотов, Ворошилов, Каганович дөрөвт үзүүлээд, дурдагдсан бүх хүнийг баривчлах зөвшөөрөл шалсаар байж гаргуулж авав. 

	Ежов тавдугаар сарын 20-нд Примаковыг дахин шуурхай байцаах тушаал Леплевскийд өглөө. Леплевскийн хэлснээр Примаков ч шинээр байцаагдахад бэлэн болсон аж. Өнгөрсөн долоо хоногийн турш Примаковыг ганц минут ч нүдний хор гаргуулахгүйн тулд ДЯАК-ын ажилтан Бударев түүний өрөөнд цуг хонож байсан бөгөөд өдөр тэр үүргийг харгалзагчид гүйцэтгэж байжээ. 

	Примаковын мэдүүлэг нэн чухал учраас Ежов оройн арван цаг гэхэд Лефортовын шоронд өөрөө биечлэн очив. Авсеевич нойргүй зовсон Примаковыг Ежов, Леплевский хоёрын сууж байгаа өрөө рүү чирч гулдчин оруулж ирлээ. Авсеевич сая бас түүнтэй бараг таван цаг ноцолдсон юм байна, цэрэг цамцных нь нуруу шал нойтон харагдана. Гэвч муу хүний адаг Примаков ярдагласан хэвээр. 

	Тийм учраас Ежов, 

	— Манай энэ чинь морин цэрэг, Улаан казакуудын командлагч. Том дарга. Тэгэхээр онцгой ангиллаар үзэх хэрэгтэй... гэжээ. 

	Тэгээд өөрөө морь харахаар гарав. 

	Түүнийг буцаж ирэхэд Примаков шуухитнан, Троцкийтэй холбоо сүлбээ бүхий Тухачевский хуйвалдааныг толгойлж байгаа гэж яг мэдүүлж таарчээ. Леплевский үүнийг тэр даруй протоколд тэмдэглэв. Примаков Тухачевскийгээс гадна Шапошников, С. С. Каменев, Гамарник, Дыбенко нарын цэргийн дөчин жанжныг нэрлэжээ. Ворошилов батлан хамгаалахын ардын комиссар байж чадахгүй гэж цэргийнхний дунд ярьдаг нийтээр мэдэх яриа мэдүүлгийн шинэ протоколд Ворошиловыг цэргийнхэн алахаар бэлтгэж байсан яриа мэтээр оржээ. 

	Сталин Примаковын мэдүүлгийг гардан үзээд, тавдугаар сарын 21-нд Ежовыг түүнийг орлогч Фринновскийн хамт хүлээж авав. 

	— Тухачевский Москвад л байна уу? гэж Сталин асуув. 

	— Маргааш Куйбышевт очно гэж Ежов товч хариулав. 

	— Яг тэнд нь барих хэрэгтэй гэж Сталин тушаав. 

	 

	Тухачевский тавдугаар сарын 22-нд Куйбышевт, алба хаах шинэ газраа ирэнгүүт, Волгийн цэргийн тойргийн намын бага хурал руу явжээ. Хурлын дараа түүнийг мужийн намын хорооны дарга Постышев дээр ороод гарахыг хүссэн байна. Мужийн намын хороон дээр түүнийг баривчилж, Москва руу илгээжээ. 

	Хамгийн шалгарсан арга тус болоогүй учир Ежов Тухачевскийг өөртөө авлаа. Гэхдээ Леплевскийг байнга байлцуулахаар шийдсэн төдийгүй, Авсеевичийг гар чанга, авир ширүүн, бас дээгүүр цолтой Ушаковоор сольжээ. 

	Дөрвөн булиа залуу Тухачевскийг түүн рүү оруулж ирэв. Ежов тэднийг гаргасангүй. 

	Тухачевскийн нүүрэнд зодуулсны ул мөр алга. Ежовын тушаалаар түүний нүүрэнд шарх сорви гаргахгүйн тулд резин бороохойгоор балбаж, нүд рүү нь нулимж, нүүр лүү нь шээж доромжилсон аж. 

	— За, яаж байна, иргэн Тухачевский, та троцкийчуудын цэргийн алан хядах байгууллагад байдгаа хүлээн зөвшөөрч байна уу?

	Тухачевский түүнийг жигшин харав. 

	Чингэвээс Ежов мухрынхаа өрөөнд өөрөө бодож олсон эцсийн аргаа хэрэглэх тушаал буулгав. 

	Сайхан эрийн яаж атиралдахыг харцгаая... 

	— Наадахаа больцгоо хэмээн Тухачевский ёолов. — Би гарын үсгээ зуръя. 

	 

	Тухачевскийн гарын үсэгтэй мэдүүлгийг Ежов маргааш нь Сталинд өгчээ. 

	Гэвч нөхөр Сталин тэр өдрөө уг мэдүүлэгтэй танилцаж амжсангүй. Тэр бээр Москвагаас Хойд туйлын дээгүүр буухгүй нисэж АНУ орохоор зэхэж буй нислэгийн талаар Чкалов, Байдуков, Беляков нартай ярилцсан юм байж. Нөхөр Сталин энэ нислэгийг зургаадугаар сарын хорьдоор хэрэгжүүлэхээр товложээ. Түүний тооцоогоор бол Тухачевский болон цэргийн бусад жанжныг арван-арван тавны хооронд буудан ална, тэгэнгүүт үүнийг сайшаасан хурал цуглаан орон даяар болно, тэгээд яг араас нь залгаад хүн төрөлхтний түүхэнд хэзээ ч байгаагүй хосгүй нислэг үйлдсэний учир нийт ард түмэн магнай хагарам баяр хөөр болно. Ингэж хийх нь зөв. Дайсныг хүйс тэмтрэн устгаснаар Зөвлөлт Холбоот Улс улам хүчирхэгжиж, түүний олон улсын нэр хүнд дээшилж буйг ард түмэн харах болно. Зөвлөлтөд зохион бүтээсэн АНТ-25 онгоцоор нислэг үйлдэнэ, энэ бол эрэлхэг, баатарлаг үйл хэрэг. Зөвлөлтийн яруу алдарт нисгэгч нар буултгүй алсын нислэгээр дэлхийн дээд амжилт тогтоож хорин мянган километрээс илүү зам туулна. Сталин Чкаловын тайлбарлаж ярихыг сонсонгоо, нарийн ширийн зүйлийг нэгд нэгэнгүй тодотгон лавлаж байв. 

	Тавдугаар сарын 28-нд Сталин Ежов, Фриновский хоёрыг Кремльд дуудан ирүүлж, Тухачевскийн мэдүүлэг хангалтгүй болсныг мэдэгдээд, нэмэх шаардлагатай зүйлийг хэлж өгөв: “Намайг бүр 1928 онд Енукизе баруунтны байгууллагад татан оруулсан. 1934 онд би өөрөө биечлэн Бухаринтай холбоо барьсан, 1935 оноос би германыхантай тагнуулын холбоо тогтоосон... Намайг 1936 онд Лондон явахад Путна зохион байгуулж Седовтой (Троцкийн хүү) уулзуулсан... Хуйвалдааны талаар би Фельдман, С. С. Каменев, Якир, Эйдеман, Енукизе, Бухарин, Карахан, Пятаков, И. Н. Смирнов, Ягода, Осипян болон бусад хүнтэй холбоотой байсан”. 

	Ежов тавдугаар сарын 29-нд Тухачевскийг дахин байцаахаар дуудуулав. Фринновский, Леплевский, Ушаков, нөгөө дөрвөн залуу энэ тэр хамт байлцав. Тухачевскийг дахин эрүүдэж, нэвширтэл нүдүүлж, цус нөждөө хутгалдсан түүнийг ширээ рүү шахаж байж, Сталины хэлж өгсөн мэдүүлэгт албадан гарын үсэг зурууллаа. 

	Энэ байцаалтын протоколыг Ежов Сталинд аваачиж өглөө. 

	Сталин түүнийг анхааралтай унших зуур хоёр ч газар цаас хавчуулж, уншиж дууссаныхаа дараа нөгөө тэмдэглэсэн хуудсаа дахин сайтар ажигласнаа, ширээн дээгүүр Ежовт өгч, 

	— Энэ юу гээч вэ? гэж асуув. 

	Тэр хоёр хуудсан дээр хар хүрэн толбо байжээ. Зарим нь анхаарлын тэмдгийн дүрстэй. 

	Ежов ёстой сандарч гүйцэв. Цусны толбо үлдсэнийг харсангүй. Леплевский ч харсангүй, Ушаков ч харсангүй. 

	— Энэ бол цус, нөхөр Сталин. Мөрдөгдөгч протоколд гарын үсгээ зурах үед хамраас нь цус дусчхаж. Мөрдөн байцаагч шинэчлэн бичсэнгүй, уучлаарай. 

	— Та хаашаа харж байсан хүн бэ?

	— Яагаад ч юм анзаарсангүй, нөхөр Сталин, уучлаарай. Ийм тохиолдол байх. Харин одоо протоколыг шинэчлэн бичихэд их төвөгтэй. Энэ толбонуудыг бид химийн аргаар арилгана аа. 

	— Цэвэр бус ажилласан байна. Балиар ажилласан байна, цаашид нямбай байх хэрэгтэй хэмээн Сталин хөмсөг зангидав. 

	 

	Тавдугаар сарын 22-нд Тухачевскийтэй нэгэн зэрэг ЗСБНХУ-ын Осовиахимийн дарга, корпус командлагч Эйдеманыг баривчилжээ. Маргааш нь түүнийг Лефортовад авчирч, Леплевскийн даалгасан ёсоор Карпейский, Дергачев хоёр байцаахаар болов. Эйдеман хуйвалдаанд оролцсон гэдгийг тас үгүйсгэжээ. Гэвч байцаалт дээр орж ирсэн хэлтсийн орлогч дарга Агас түүний “чихийг нь цэвэрлэх”-ийг зөвлөсөн аж. Тэр бээр “бид таныг яриулж чадна шүү” гэж занажээ. Тэгээд Леплевскийтэй нийлж хэд байцаасны дараа Эйдеман бараг элий балай болж, тавдугаар сарын 25-нд гар нь салганан байж, өч төчнөөн алдаатай өргөдөл Ежовын нэр дээр бичиж, “мөрдлөгт туслахад” бэлэн гэдгээ илэрхийлэв. 

	Тавдугаар сарын 28-нд Ежов Улаан Армийн Их бууны хэрэг эрхлэх газрын хорин найман ажилтны нэрийг Ворошиловт танилцуулав. Тэр жагсаалтын хажууд Ворошилов, “Нөх. Ежовт. Шаарнуудыг цөмийг нь барь. 1937. 5. 28. Ворошилов” гэж цохжээ. 

	Мөн тэр өдөр, тавдугаар сарын 28-нд Ворошилов арми командлагч Якирт утасдаж, цэргийн зөвлөлийн ээлжит бус хуралтай учир Москвад яаралтай ир гэж тушаажээ. Якир онгоцоор очиж болох байна гэж хариултал Ворошилов зөвхөн галт тэргээр ир гэж тушаав. Галт тэрэгний буудал дээр ДЯАК-ын дөрвөн ажилтан вагонд орж түүнийг баривчилжээ. 

	Тавдугаар сарын 29-нд тэргүүн зэргийн арми командлагч Уборевичийг баривчлав. Түүнийг яг Якир шиг Москва руу дуудаж ирүүлээд, галт тэрэгний буудал дээр барьжээ. 

	Корк Уборевичийг баруунтны троцкист байгууллагад ордог гэж мэдүүлсэн бөгөөд барьсныхаа маргааш түүнийг Корктой нүүрэлдүүлэв. 

	— Эрс үгүйсгэж байна, энэ бол эхнээсээ аваад адгаа хүртэл худлаа гэж Уборевич өчжээ. — Би хувьсгалын эсэргүү байгууллагын тухай Корктой хэзээ ч, юу ч ярьж байгаагүй. 

	Леплевский тэр даруй Уборевичийг Лефортовад аваачиж, шаардлагатай мэдүүлэг гаргуулах тушаал Ушаковт өглөө. Хэдэн шөнө эрүүдэн шүүлгэсний эцэст Уборевич цэргийн хуйвалдаанд оролцсоноо хүлээжээ. 

	Ийнхүү шүүхээр оруулахаар товлосон бүх цэргийнхнээс мэдүүлэг гаргуулж авчээ. 

	Мөн тэр өдөр, тавдугаар сарын 30-нд Улс төрийн Товчоо, “Цэргийн фашист хуйвалдаанд оролцсоны учир намаас хөөгдсөн Якиртай холбоотойг харгалзан нөхөр Гамарникийг батлан хамгаалахын ардын комиссарын орлогчийн албан тушаалаас зайлуулах” шийдвэр гаргав. 

	Гамарник бие муу, хэвтэрт байжээ. 

	Тавдугаар сарын 31-нд түүний орлогч Булин, хэрэг эрхлэх газрын дарга Смородинов хоёр тэднийд ирж, Гамарникийг армиас халсан тушаалыг сонсгожээ. Тэр хоёр гараад машиндаа хүрч амжаагүй явтал буун дуу гарч. Гамарник амиа хорлосон нь тэр. 

	Энэ тухай яг дараа өдрийнх нь “Правда” болон бусад сонин мэдээлэв: “БХКН-ын ТХ-ны гишүүн байсан Гамарник зөвлөлтийн эсрэг этгээдүүдтэй тогтоосон холбоо сүлбээндээ орооцолдож, илчлэгдэхээс илт айсандаа тавдугаар сарын 31-нд амиа хорложээ”. 

	Сталин хуанлийнхаа тавдугаар сарын сүүлчийн хуудсыг тастлаа. Бүх юм дуусах нь энэ. Армийн толгойг егүүтгэлээ, бусад нь гар хөлийн үзүүрийн ажил, Вышинский, Ульрих хоёр янзалчихна. Харин Тухачевский болон түүний бүлгийнхнийг өөрсөд шиг нь маршлууд, арми, корпус командлагч нар шүүнэ. Цэргийнхнийг МАНЬ ХҮН шүүж буй бус, цэргийнхэн өөрсдийнхөө доторх урвагчид, тэрслэгчдийг устгаж буйг ард түмэн харах ёстой. 

	Сталин Ворошиловт утасдаж үүрэг өгөв: Маргааш зургаадугаар сарын 1-нд багтааж батлан хамгаалахын ардын комиссарын дэргэдэх цэргийн зөвлөлийн өргөтгөсөн хуралдааныг Улс төрийн Товчооны гишүүдийг оролцуулан хийлгэж, тэр хурал дээр ажилчин-тариачны Улаан Армид гарсан хувьсгалын эсэргүү хуйвалдааны тухай илтгэл тавь. Цэргийн зөвлөлийн хуралдаанд батлан хамгаалахын ардын комиссариатын бүх удирдах ажилтан, цэргийн тойргуудын бүх удирдлага, төрөл цэргийн бүх командлагч нарыг урьж суулга. 

	— Ежовтой ярилц, илтгэлийн үндэс болох гол материалыг чамд авчирч өгөг. Чиний илтгэлийн өмнө Ежов яллагдагсдын мэдүүлгийг цэргийн зөвлөлийн гишүүдэд танилцуулна гэж Сталин төгсгөлд нь нэмж хэлэв. 

	Тэр бээр утсаа тавьж, сандлынхаа түшлэгийг налав. Зургаадугаар сарын эхний арав хоногт багтааж дуусгах хэрэгтэй. Тавдугаар сар амжилттай өнгөрлөө, хөтөлбөр биеллээ, өнөөдөр амарсан ч болно. 

	Тавдугаар сарын 31-ны орой нөхөр Сталин, Улс төрийн Товчооны бусад гишүүний хамт Их театрт Узбекийн урлагийн арав хоногийн нээлтэд оролцов. Тэр бээр засгийн газрынхны суудалд инээмсэглэн морилж, тайз руу харахгүй алга ташиж байв. Жолоодогчийнхоо ийм сайхан зантай байхыг журмын нөхөд нь ойрын найр үзээгүй болой.

	Зургаадугаар сарын 1-нд Кремльд хуралдсан цэргийн зөвлөлийн хуралдаанд төв аппаратын болон цэргийн тойргуудаас ирсэн 116 хүн оролцов. Цэргийн зөвлөлийн хорин гишүүн нэгэнт баривчлагдаад байгаа билээ. Хурлын уур амьсгалыг ярих юм биш. Хуралдааны эхэнд “цэргийн фашист хуйвалдаанд” оролцогчдын мэдүүлгийг сонсгов. Дэндүү нуршуу, залхам удаан уншлага болов. Хүлээсэн хэрэг нь хүн үнэмших аргагүй гэлтэй. 

	Ворошилов илтгэл тавилаа. Цэргийн зөвлөлийн гишүүдийн нэгэнт мэдэж буй ялт хэргийг давтан ярьсны эцэст ингэж хэлэв:

	— Тухачевский, Якир, Уборевич болон бусад нэлээд хэдэн хүн хоорондоо ойр дотно байсныг бид мэднэ, энэ бол нууц зүйл байгаагүй. Гэхдээ ойр дотно, зүгээр ч үгүй, бүлгээрээ ойр дотно байлаа гээд хувьсгалын эсэргүү болтол их хол... 

	Сталин нүдээ таглан сууж байна... Клим хэлэх үгээ олохгүй, нэг юм л хэлээд байна... Дөнгөж гуравхан сарын өмнө ТХ-ны Бүгд хурал дээр армид бүх юм сайн сайхан байгаа, хорлон сүйтгэгчид байхгүй гээд сайрхаад байсан. Манай эрхэм нөхөр Ворошилов хэт амарлингуй аяглаж байж дээ, одоо харахгүй юү, тагнуулын бүлэг сүвээнд нь үүрлэчихсэн байж... 

	— Өнгөрсөн жил таван сард Тухачевский манай гэрт, нөхөр Сталин, Молотов болон бусад олон нөхдийн нүүрэн дээр Буденный бид хоёрыг буруутгаж, намайг хэдхэн хүнээр өөрийгөө хүрээлүүлж, тэд нартайгаа бодлогыг хөтөлж, чиглүүлж байна гэх мэтээр ярьсан хэмээн Ворошилов үргэлжлүүлэв. — Тухачевский бүх хэлсэн үгнээсээ дараа өдөр нь няцсан... Тэгээд нөхөр Сталин өөр хоорондоо толхилцдогоо болих хэрэгтэй, Товчооны хурал хийж, юу болоод байгааг тодорхой авч хэлэлцэх хэрэгтэй гэж хэлсэн. Тэгээд энэ бүх асуудлыг бид тэр хурлаар хэлэлцсэн, гэтэл нөгөө хуучин дүн чинь эргээд л гарсан... 

	— Тэр чинь буруутгасан үгээ буцааж авсан шүү дээ гэж Сталин тэвчилгүй түүний үгийг тастав. Ворошиловын бурахыг сонсох арга алга. Үхтлээ айчхаад, Тухачевский тэр хоёр хэзээний зөрчилтэй байсан гэж цохож хэлэх гээд байна, хуйвалдаанаас өөрийгөө салгаж авах гээд байна. Түүнийг ямар нэг юмаар буруутгаж байгаа хүн байхгүй шүү дээ. 

	Ворошилов Сталин дурамжхан байгааг мэдэрч, Тухачевский тэр хоёрын харилцааны тухай биш, Тухачевский, түүний хань хамсаатнуудын ялт хэргийн тухай ярих ёстойг ойлгосон байж магадгүй, гэвч өөрийнхөө бодлоос салж чадсангүй, ёстой тархи нь ширгэсэн мулгуу толгой!

	— Тийм ээ, буцааж авсан гэж тэр бээр Сталины хэлснийг нотлов. — Гэхдээ тэр хурал дээр Якир, Уборевичийн бүлэглэл миний тухайд их түрэмгийлж байсан. Уборевич хараахан дуугараагүй, харин Гамарник, Якир хоёр миний хувьд тун ёозгүй зан гаргасан... 

	Сталин сандлаа тар түрхийлгэн босож, цэргийн хамгийн том жанждын сууж байгаа урт ширээг нэгэнтээ тойроод байрандаа буцаж ирэв. 

	Сталин ийнхүү улайм цайм дургүйцлээ илэрхийлчхээд байхад Ворошилов өөрийнхөөрөө л хадуураад байна:

	— Би ардын комиссарын хувьд эдгээр увайгүй урвагчдыг анзаараагүй төдийгүй, тэдний заримыг илчилж эхэлчхээд байхад хүртэл, тэд ямар ч өөгүй ажиллаад байх шиг санагддаг байсан болохоор ийм шившигтэй ялт хэрэг өдүүлнэ гэдэгт итгэж ядаж байснаа ний нуугүй хэлэх ёстой. Энэ тухайд би асар их буруутай. Гэхдээ, нөхөд минь, та нарын зүгээс нэг ч удаа сэрэмж, дохио гарч байгаагүйг би бас хэлэх ёстой... 

	Олон хүний нүд нь халиран, толгой нь гудайв. 

	Ворошиловын дуу чангарлаа:

	— Бид армийн бүх нүх сүвийг шалгаж цэвэрлэх ёстой! Жинхэнэ хайр найргүй цэвэрлэгээ хэрэгтэй. Хэдийгээр бид тооны хувьд ихээхэн хохирол хүлээх ч гэсэн... Ворошилов бодолхийлснээ Буденный руу харав (цаадах нь уруулаа хөдөлгөсөн боловч юу ч дуугарсангүй). Тэгээд ялагдашгүй Улаан Армийн дийлдэшгүй хүч чадлын тухай улигт үгээр илтгэлээ дуусгав. 

	Хурал орой болтол сунжирч, маргааш нь, зургаадугаар сарын 2-нд ажиллагаагаа үргэлжлүүлэв. 

	Эхлээд Сталин үг хэлэв. Ворошиловын эмх цэгцгүй илтгэлийг эс тооцвол өчигдөр бүхэлдээ ашигтай өдөр болсон. Цэргийн зөвлөлийн гишүүд, хуралд уригдсан хүмүүс яллагдагсдын мэдүүлгийг сонсоод мэл гайхаж, цэл хөхөрсөн. Одоо мань хүн энд цугласан хүмүүсийн бодол, үйлдлийг зөв зүгт чиглүүлэх ёстой. 

	Сталин сурсан зангаараа товчхон базаж, нэгдүгээр гол дүгнэлтээ хэллээ:

	— Манай оронд германы фашистуудын өөгшүүлэн санхүүжүүлсэн цэрэг-улс төрийн хуйвалдаан, Зөвлөлт засгийн эсрэг хуйвалдаан байжээ. Энэ бол яллагдагсдын өөрсдийнх нь мэдүүлгээр төдийгүй, бидэнд байгаа тэдний урвасан, тагнуул хийснийг илчилсэн жинхэнэ баримт бичгүүдээр нотлогдсон гарцаагүй бодит зүйл. Тэдгээр баримт бичгийг улс төрийн болон тагнуулын ажлын шинжтэй, нийтэд ойлгомжтой учир шалтгааны улмаас би энд нэрлэхгүй. 

	Сталин хэсэг зуур чимээгүй болов. Цугларагсад энэ санааг нэгдүгээр арцашгүй дүгнэлт хэмээн ухаж ойлгож аваг гэж буй нь тэр. 

	Тэгээд үргэлжлүүлэв. 

	— Энэ хуйвалдааны удирдагчид хэн хэн байв? Иргэний шугамаар: Троцкий, Рыков, Бухарин, Рузутак, Карахан, Енукизе, Ягода, цэргийн шугамаар: Тухачевский, Якир, Уборевич, Корк, Гамарник нар. Эд бол цэрэг-улс төрийн хуйвалдааны цөм. Энэ цөм Германы рейхсвертэй тогтмол харилцаж, бүх ажил хэргээ германы фашистуудын захиалгаар, тэдний дур сонирхолд таацуулан явуулж байжээ... 

	Сталин урт ширээг түрүүчийнх шигээ нэгэнтээ тойров. Ийнхүү тойрохдоо хананы дагуу сууж буй хүмүүсийн царайг сонжин харжээ. Өөртэй нь нэг ширээн дээр сууж буй хүмүүсийн царайг тэр бээр харсан, тойрч ирээд дахин бас харна. 

	ТЭР БЭЭР байрандаа эргэж ирэв. 

	— Хуйвалдааны нэр гарсан бүх удирдагч германы юм уу, зарим нь японы тагнуул байв уу? Үгүй, зарим нь биш. Рыков, Бухарин, Гамарник гурвын хувьд бидэнд одоогоор тийм нотолгоо алга. Харин бусдынх нь тухайд бол тагнуул хийсэн тухай няцаагдашгүй баталгаа байна. Тухачевскийг аваад үзье л дээ. Тэр этгээд манай оператив төлөвлөгөөг, оператив төлөвлөгөө чинь манай хамгийн нандин дархан зүйл шүү дээ, германы рейхсверт дамжуулсан байна. Германы рейхсверийн төлөөлөгчтэй удаа дараа уулзсан. Тагнуул уу? гээд тэр бээр бүгдийг тугалган харцаар тойруулан харав. — Тагнуул!.. Якир Германы штабыг мэдээгээр тогтмол хангаж байсан... Уборевич найз нөхөдтэйгөө төдийгүй, өөрөө биечлэн мэдээлж байсан, Карахан-германы тагнуул, Эйдеман-германы тагнуул. Корк Германд манай цэргийн атташе байх үеэсээ эхлэн Германы штабт мэдээ өгч байж. Гэтэл энэ новшнуудын хямдхан худалдагдсан байгааг! Рузутак, Карахан, Енукизе энэ тэрийг хэн элсүүлэв? Германы рейхсверт алба хаадаг германы тагнуулч дани хүүхэн-Жозефина Енсен. Тухачевскийг элсүүлэхэд бас тэр хүүхэн тусалсан. Улс төр, ёс суртахууны доголдол ийм л юманд хүргэдэг байна!

	Тэр бээр тугалган харцаар бүгдийг дахин ширвэв. Өөртөө эрэмшсэн цэргийн хүнд сурталтнууд одоо айн чичирцгээж байна, бүгдээрээ нэрээ баастах нь энэ. 

	— Хуйвалдаанд зөвхөн энд нэр дурдсан хориод хүн оролцсон мэт бодож болохгүй. Тэгж бодвол том алдаа болно. Хуйвалдаан армид үр үндсээ гүн гүнзгий суулгасан байна, бид мэлэрч байгаад үүнийг анзаарсангүй. Цэргийн шугамаар дөрвөн зуун хүн нэгэнт баригдаад байна. 

	Тэр бээр түр чимээгүй болов. 

	— Энэ бол зөвхөн эхлэл гэж бодож байна... Энэ бол цэрэг-улс төрийн өргөн цартай хуйвалдаан. Энэ бол Германы рейхсверийн гардаж хийсэн бүтээл. Эдгээр хүмүүс рейхсверийн гарт орсон тоглоомууд. Рейхсвер манайд хуйвалдаан гаргахыг зорьсон байна, тэгтэл энэ ноёд хуйвалдааныг гардан хийжээ. Рейхсвер энэ ноёдоос цэргийн нууц тогтмол авч байхыг зорьсон байна, тэгээд энэ ноёд нь цэргийн нууцыг тэдэнд мэдээлж байсан байна. Рейхсвер манай засгийн газрыг ниргэж, авч хаяхыг хүсэж байна, тэд энэ ажилдаа орсон байна, гэхдээ энэ зорилго нь бүтсэнгүй. Дайн болсон тохиолдолд рейхсверийн хувьд бүх юм бэлэн байхаар бодсон байна, арми батлан хамгаалахад бэлэн биш, харин хорлон сүйтгэх ажилд оролцоход бэлэн байх юм гэнэ, рейхсвер үүнийг хүсэж, үүнийг бэлтгэж байсан байна. 

	Тэр бээр сандлаа дахин холдуулж, дахиад ширээний хоёр үзүүрийн хооронд ердийнхөөсөө арай түргэн алхаж хэдэнтээ холхив. Гүрж аялга нь ч илүү тод сонстож байна. 

	— Энэ бол эрх бүхий арван тагнуул, гурван өөгшүүлэгчээс бүрдсэн удирдах цөмтэй тагнуулын алба. ЗХУ-д буй цэрэг-улс төрийн хуйвалдааны удирдах цөм нь тэр. Энэ бол германы рейхсверийн тагнуулууд. Үндсэн зүйл бол энэ. Энэ хуйвалдаан дотоодын хөрстэй гэхээс урьдаар гадаад нөхцөлтэй илүү холбоотой, манай орны дотоод бодлого бус, германы рейхсверийн бодлогоос үүдэлтэй байна. ЗСБНХУ-ыг хоёр дахь Испани болгох гэсэн санаархал. 

	Тэр бээр сандалдаа сууснаа зангидсан гараараа ширээ рүү цохив:

	— Алмайрч байж алдсан байна, цэргийнхнээс бид өөрснөө илчилсэн хүн цөөхөн. Манай тагнуулын алба цэргийн шугамаар муу, сул ажиллаж байна, гаднын тагнуул нэвтэрсэн байна, тэр ч бүү хэл чекист тагнуулын албаны дотор хүртэл Герман, Япон, Польш энэ тэрийн төлөө бүхэл бүтэн бүлэг ажиллаж байсан байна... Газар дээрээсээ яагаад мэдээ дохио алга байна вэ?

	Тэр бээр нүдээ сүүмийлгэн Ворошилов, Буденный хоёр луу харав:

	— Яагаад хэн ч мэдээлсэнгүй вэ, яагаад хэн ч сонор сэрэмж гаргасангүй вэ? гэж би асууж байна. Мэдээллийн таван хувь нь үнэн байлаа гэхэд л юм шүү дээ. 

	 

	Цэргийн зөвлөл зургаадугаар сарын 3, 4-нд үргэлжлэн хуралдав. Дөчин хоёр хүн үг хэлжээ. Хуйвалдагчдыг бүгд жигшин буруушааж, өөрсдийгөө санаа амарлингуй, сонор сэрэмжгүй байсан хэмээн гэмшицгээжээ. Сталин тэднийг анхааралтай сонсон, цэргийн тусгай шүүхийн бүрэлдэхүүнд хэн хэнийг оруулахаа товлож суув. Өмнөх цаасан дээрээ хамгийн хурц ширүүн ярьсан маршал, арми командлагчдын нэрийг бичиж, заримыг нь буцаан дарж, дахин бичиж авч байв. 

	Эцсийн бүлэгт цэргийн шүүхийн бүрэлдэхүүнд дараах хүмүүсийг оруулав: Буденный, Блюхер, Шапошников нарын маршлууд, Алкснис, Белов, Дыбенко, Каширин нарын арми командлагчид. 

	Сталин цэргийн зөвлөлийн хурал дээр ядарсан тул маргааш өглөөний цайн дээр Михаил Иванович Калининыг ирүүлэхийг тушаагаад ойрын зуслан руугаа явжээ. 

	Михаил Иванович эвлэгхэн өвгөн, Сталин яаж ч дооглож цаашлуулж байсан нэг л янзаараа. Гэхдээ Сталин өвгөнийг юу гэж гомдоохыг бодох вэ, цагаан цайлган сэтгэлээр л тоглоом хийнэ... Калинин биллиардад муу хэр нь тоглох дуртай, Сталин үүнийг нь их үнэлнэ, өөрөө дандаа хожно. Сталин бусад хүнийг ч хожих нь бий, гэхдээ түүнийг хожихоосоо айгаад зориуд алдах буюу тавьж өгдгийг тэр бээр анзаардаг билээ. Харин Калинин бол үнэхээр хийх гэж тоглоно, даанч алдах нь элбэг. 

	Гурван удаа тоглоод гурвуулд Сталин хожиж, тун урамтай байв. Шарик орж байгаа гэдэг ч жигтэйхэн. Тэр бээр Михаил Ивановичийн мөр лүү нөхөрсгөөр алгадан, “Гутрах хэрэггүй ээ, Калиныч, би өнөөдөр хожлоо, маргааш чи хожно, биллиард чинь ийм л тоглоом” гэж хэлэв. Калинин хэзээ ч хожихгүйг уул нь мэдэж байгаа л даа. 

	Үүний дараа Сталин Кремль рүүгээ явав. Түүнийг Молотов, Каганович, Ежов гурав хүлээж байгаа билээ. Баригдсан хүмүүсийн жагсаалтыг хянан үзээд, шүүхэд өгөх ёстой найман хүнийг сонгов: Тухачевский, Якир, Уборевич, Корк, Эйдеман, Примаков, Путна, Фельдман. Тэдний хэргийг нэг бүлэг хэрэг болгон нэгтгэжээ. 

	Зургаадугаар сарын 7-нд Сталин, Молотов, Каганович, Ворошилов дөрөв Ежов, Вышинский хоёрыг хүлээн авч, ялын төлөвлөгөөний эцсийн хувилбарт эх орноосоо урвасан, тагнуул хийсэн, алан хядах ажиллагаа явуулсан гэх зүйлийг оруулан баталж өгчээ. 

	Зургаадугаар сарын 8-нд энэ ялыг бүгдэд нь тулгажээ. 

	Зургаадугаар сарын 9-нд Вышинский, цэргийн ерөнхий прокурорын туслах Субоцкий нар баригдсан хүмүүсийг товч байцааж, тэдний мэдүүлгийн протоколд гарын үсэг зурж баталгаажуулжээ. ДЯАК-ын хэрэг мөрдсөн байцаагчид мөн тэнд байлцжээ. 

	Сталин энэ өдөр Вышинскийг хоёр удаа хүлээн авсан бөгөөд сүүлчийн уулзалт 22 цаг 45 минутад болсны дараа Вышинский ялын төлөвлөгөөнд гарын үсэг зуржээ. 

	Вышинскийн дараа Сталин, Молотов, Ежов гурав 23 цаг 30 минутад “Правда” сонины ерөнхий редактор Мехлистэй уулзжээ. 

	Зургаадугаар сарын 10-нд Вышинскийн илтгэлийг хэлэлцсэн онцгой бүгд хуралдаанаар Сталины товлосончлон Ульрих даргатай тусгай шүүхийн бүрэлдэхүүнийг баталжээ. 

	Зургаадугаар сарын 11-нд Сталин Ульрихыг хүлээн авчээ. Молотов, Каганович, Ежов гурав хамт байлцав. 

	Мөн өдрийн “Правда” сонинд одоо болох гэж буй шүүх ажиллагааны тухай мэдээ нийтлэгдсэн байна. 

	Сталин мөн энэ өдөр холбооны улс, хязгаар, муж руу даалгавар чиглэл илгээв:

	“Тухачевский, Якир, Уборевич болон тагнуул, хорлон сүйтгэгчдийг шүүж байгаатай холбогдуулан ТХ та бүхэнд ажилчдын, бололцоотой газарт мөн тариачдын хурал цуглаан, түүнчлэн улаан армийн ангиуд дээр хурал цуглаан зохион байгуулж, залхаан цээрлүүлэх дээд ял оноохыг шаардсан тогтоол гаргуулахыг санал болгож байна. Шүүх өнөө шөнө дуусах ёстой. Ялын тухай маргааш, өөрөөр хэлбэл, зургаадугаар сарын 12-нд нийтэлнэ. 37. 6. 11. ТХ-ны нарийн бичгийн дарга Сталин”. 

	Сталиныг ойрын зуслангийнхаа албан өрөөнд унтаж байхад цэргийнхнийг үүрээр буудан алжээ. 

	Тэр бээр арван цагт сэрж, буйдангаасаа босоод, сэхээвч рүү очиж хөшгөө яраад, гадна талд нь өлгөөтэй буй термометр лүү харвал хорин хэм дулаан байгааг зааж байв. 

	Сталин кителиэ нөмрөн гадагш гарч, цардмал замаар жаахан явснаа зогтусан ханиалгав. Аливаа тамхичны адил тэр бээр өглөөгүүр баахан ханиалгаж, мэнгэрээ хөнгөлдөг билээ. Энэ удаа агаарт хийсэн буй улиасны хөвөнгөөс болж ханиалгасан ч байж магадгүй. 

	Дараа нь нүүр гараа угааж сахлаа хусав. Эргэж ирэхэд нь буйдан дээрээс хөнжил дэвсгэрийг хураачихсан, ширээн дээр шинэ сонин тавьчихсан байв. 

	Валечка өглөөний унд авчирч өгөөд, 

	— Сайхан унтав уу, Иосиф Виссарионович? хэмээн инээмсэглэв. 

	— Баярлалаа. Сайхан унтлаа. 

	— За, яамай даа. Сайхан зооглоорой. 

	Валечка Сталин руу шууд нар тусахааргүй болгож цонхны хөшгийг татаад, өнөөдөр бороо орохгүй гэж мэдэгдэв. 

	— Орохгүй гэж яаж мэдээв?

	— Шүүдэр их унасан байна. Би саяхан цэцэг авчрах гэж гарсан юм, хөлөө шагайгаа хүртэл норгочихсон. 

	Саяхан гарсан гэнэ, үгүй ер дөө... 

	Сталин цайгаа жижигхэн жижигхэн оочлох зуур сониноо гүйлгэж харав. Тухачевский болон бусад шаарнуудыг буудан алсан тухай мэдээ, яг тэнд нь ийнхүү алсныг ажилчид, хамтралчид, хөдөлмөрийн хамт олон, цэргийн ангиуд, эрдэмтэд, зохиолчид, жүжигчид, зураачид сайшаан дэмжсэн тухай мэдээнүүд нийтэлжээ. Урван тэрслэгчдийг улс тэр аяараа хилэгнэн буруушааж байна. Кировыг алсны маргааш, Зиновьев-Каменевыг шүүсэн анхны шүүх ажиллагааны үеэр, бас хоёр дахийн үеэр, Пятаков-Радекийг шүүх ажиллагааны үеэр, түүнээс бүр өмнө, Аж үйлдвэрийн намыг, меншевикүүдийг шүүх үеэр сонин хэвлэл яг ийм мэдээ материалаар дүүрэн байж билээ... Ард түмэн ТҮҮНИЙГ байнга дэмжиж ирсэн. Гэхдээ энэ удаагийнх бол онцгой дэмжлэг. Хуучин бол шүүх хурлууд ил болдог, тэдний мэдүүлгийг нийтэлдэг, тэднийг кино мэдээгээр харуулдаг, ард түмэн бүх юмыг уншдаг, хардаг байсан. Одоо бол иргэний дайны баатрууд, яруу алдарт цэргийн жанждыг хаалттай шүүж байна, ард түмэн тэдний хэргээ хүлээсэн тухай нэг ч үг сонсоогүй. Ард түмэн бахархаж байсан, хайрлаж байсан армийн сор болсон жанждыг шүүж байна. 

	Тэглээ ч гэсэн ард түмэн тэдэнд биш, ӨӨРТ нь итгэж, тэдний араас биш, ӨӨРИЙНХ нь араас дагаж, хамгийн туршлагатай бөгөөд гол дайсан болох цэргийн бүлэглэлийн толгойг авахад өчүүхэн ч эргэлзэж тээнэгэлзэлгүй туслалаа. 

	Улс орны дотоодод сүүлчийн аюул бүхий сөргөлдөгчийг бут ниргэлээ. Энэ улсад түүний ганцаарчилсан хязгааргүй эрх мэдэлд өчүүхэн боловч аюул занал үгүй боллоо. Одоо Европын төлөө тэмцэл эхэлнэ. Дэлхийд ноёрхол тогтоох тэмцэл эхэлж байна. 

	Нэгдүгээр хувилбар. Франц, Англи хоёр Германыг ЗСБНХУ руу турхирна. Тэр бүтэхгүй. Гитлер ард нь шүдээ хүртэл зэвсэглэсэн Франц, Англи хоёр байхад ЗСБНХУ руу хэзээ ч довтлохгүй. 

	Хоёрдугаар хувилбар. Нэг талаас Герман, Итали, Япон, нөгөө талаас Франц, Англи, магадгүй АНУ оролцсон дайн. Аль ч тал нь ТҮҮНЭЭС тусламж горилно. Ямар болзол байхаас бүх зүйл шалтгаална. Франц, Англи хоёр ТҮҮНД юу санал болгож чадах вэ? Юу ч чадахгүй. Харин Гитлер бол өөртөө Өрнөд Европыг үлдээгээд ТҮҮНД славяны улсууд, Балкан хоёрыг өгч чадна. ЗСБНХУ Азид Хятад, Энэтхэг хоёрыг авна, Япон Зүүн Өмнөд Азийг авна, гэхдээ тэнд Америктай тэмцэлдээд зоогдчихно. МАНЬ ХҮН ойрын жилд дэлхийг иймэрхүү байдлаар хуваахаар төсөөлж байна. Цаг нь болохоор тодроод ирнэ. 

	Одоохондоо хамгийн сайн хувилбар бол төвийг сахих явдал. Тэд өөр хоорондоо олон жилийн дайнд татагдан орж, хүч тамираа шавхаж байг, тэр хооронд МАНЬ ХҮН хүчээ хуримтлуулж, армийн дайтах хүч чадлыг сэргээж, ЗСБНХУ-ыг хүчирхэгжүүлэн бэхжүүлээд, тамирдаж сульдсан Европт өөрийнхөө нөхцөлийг тулгана. Тэгвээс МАНЬ ХҮН Европын эзэн болно. Тэгвээс МАНЬ ХҮН социалист Европын Нэгдсэн Улсыг капиталист Америкийн Нэгдсэн Улсад сөргүүлэн байгуулна. 

	Аливаа төлөвлөгөө, төсөлд бодит түүх, үйл явдлын бодит явц засвар, залруулга оруулдаг нь гарцаагүй зүйл. Гэхдээ дэлхийн хувьсгал гэдэг бол домог. Капитализм хүчтэй, зохион байгуулалттай байна, хөрөнгөтнүүд нягтарч бэхэжсэн улс бий болгож чадсан. Зөвхөн дайны үр дүнд л улс төрийн байгууллыг үндсээр нь өөрчилж болно. ЗСБНХУ шинэ дайнд ялбаас дэлхийн төрийн байгууллыг социалист маягаар, өөрөөр хэлбэл, ТҮҮНИЙ ЗСБНХУ-д бий болгосон төрийн маягаар өөрчилнө. ТҮҮНИЙ буй болгосон төрийн байгууллын тухай үзэл санаа нь хүн төрөлхтний түүхэнд хамгийн хүчтэй, хамгийн үүрдийнх байх болно. Шашны үзэл санаа мянга, мянган жилээр оршин тогтнож байна, гэхдээ энэ бол төрийн бодлогыг хэрэгжүүлэх арга төдий зүйл. 

	Хаалга тогшив. Власикийн тогшилт гэдгийг Сталин шууд танив. 

	— Ор! гэж Сталин уцаар дуугарав. 

	Власик орж ирээд, хаалганы тэнд зогтусав. 

	— Чи яах гээ вэ?

	— Нөхөр Сталин, эмийн тухай сануулах гэсэн юм. Та арван хоёрт гэж тушаасан... 

	— Мэдэж байна, яв!

	Власик гарлаа. 

	Сталин шүүгээнээс шилтэй эмээ авч, устай хундага руу хорь дусааж уучхаад ярвайлаа. Муухай эм, үгүй, ер нь эмийн хэрэг гэж юу байх вэ дээ, сэжгээр өвдөж, сүжгээр эдгэнэ гэдэг биз дээ. 

	За, юун тухай бодож байлаа?.. Шашны үзэл санааны тухай. 

	Төр шашнаас төдийгүй үндэстнээс ч хүчтэй. ЗСБНХУ-ын нутаг дэвсгэрт зуу гаруй үндэстэн аж төрж байна, гэхдээ тэдний үндэстний ашиг сонирхол бол нийт улсын ашиг сонирхлын зөвхөн нэг хэсэг. Төр улсын тухай үзэл санаа шинэ зүйл биш, МАНЬ ХҮН ч бодож олсон юм биш, харин төрийг төгс шүтээн болгох санаа бол ТҮҮНИЙХ, дэлхийн төр бас ТҮҮНИЙ бүтээл болно. ТЭР БЭЭР одоо тавин наймтай, цаашаа их цаг бий. ТЭР БЭЭР үхэл гэдгийг эс төсөөлнө, тэр тухай бодох ч үгүй, бодохыг хүсэх ч үгүй, тийм ярианд ч дургүй. Түүнийг мах цусанд төрсөн жирийн нэг хүн шиг үхүүлэх гэж түүх өөрийг нь ийм өндөрлөгт гаргасан бус. ТҮҮНИЙ түүхэн үүрэг одоо л эхэлж байна. Түүхэн үүргээ, үзэл санаагаа бүх дэлхийд түгээсэн хүн л жинхэнэ агуу их хүн болдог. Түүхэнд дэлхийн эзэнт гүрэн байсан уу? Байсан. Задран бутарсан уу? Задран бутарсан. Гэхдээ тэдгээр эзэнт гүрнүүд бол эдийн засаг, нийгэм, улс төрийн элдэв янзын хэвшлийн цуглуулга байсны гадна дайсагнасан хүрээллийн дунд оршиж байсан. Энэ шалтгааны улмаас задран бутарсан. 

	Гитлер бас дэлхийн эзэнт гүрэн байгуулахыг санаархаж байна. Гэхдээ Герман хүн л ноён байдаг, бусад нь боол байдаг Германы эзэнт гүрнийг. Тийм эзэнт гүрэн удаан тогтохгүй, дотор нь буй тэгш бус байдал л дэлбэлчихнэ. 

	ТҮҮНИЙ байгуулах дэлхийн эзэнт гүрэн нь төрийн нэгдмэл үзэл санаа, нэгдмэл социалист хэвшил, нэгэн хэвийн удирдлага, хатуу төвлөрөл, үнэнхүү нэгдмэл сэтгэлгээгээр зангилагдсан байх болно. Хаа нэгдмэл сэтгэл байна, тэнд хүн ард дуулгавартай байна. 

	МАНЬ ХҮНД ийм л зорилт тулж ирээд байна. Дахиад нэг, хоёр жил болоход улс орны дотоод нэгдэн нягтрах үйл явц дуусна. Одоо бүх юм амар хэрэгжинэ. Армийг улс төрийн тоглоомоос үүрд хаслаа. ДЯАК ТҮҮНИЙ гарт байгаа, энэ байгууллагын тусламжтайгаар МАНЬ ХҮН нам, улсын дотор боловсон хүчний хувьсгалыг эцэст нь хүргэнэ. 

	Цэргийн хуйвалдагчдыг устгасны анхны үр дүн ийм байна. Ингэснээр ТҮҮНИЙ амьдралд, ТҮҮНИЙ хувь заяанд шинэ үе нээгдэж байна. 

	 

	Тухачевскийг цаазалснаас хойш ес хоногийн дараа цэргийн хуйвалдаанд оролцсон хэмээн 980 дээд болон ахлах тушаалын офицерыг баривчилжээ. Тэдгээрт бие махбодын эрүү шүүлт сайн хэрэглэж, шинэ шинэ нэр хэлүүлж авахыг Сталин тушаажээ. 

	Нөхөр Сталины тушаалыг биелүүлэн, шинээр баригдсан цэргийнхний урт урт нэрсийн жагсаалтыг орой болгон Кремльд авчрах болж, МАНЬ ХҮН тэр жагсаалт дээр “Буудан алах саналтай. И. Ст.” гэж хөх будгийн харандаагаар цохно. Цорын ганцхан удаа буудан алах гэдгийнхээ оронд шоронд хийх гэж бичжээ. 

	Нөхөр Сталин завгүй байж таарвал нэрсийн жагсаалтыг түүний журмын нөхөд Молотов, Каганович, Ворошилов, Щаденко нарын хэн нэгэнд, эсвэл Мехлист гардуулна. Тэд нар нөхөр Сталин шиг “Буудан алах саналтай” гэж цохно. Гэхдээ нөхөр Сталинаас ялгаатай нь хэний ч буудан алах ялыг хорих ялаар солиогүй. Айцгааж байхгүй юү. 

	 

	Тухачевскийг шүүсэн долоон жанжнаас Блюхер, Белов, Дыбенко, Каширин, Алкснис тав түдэлгүй өөрсдөө цаазлуулжээ. Зөвхөн Шапошников, Буденный хоёр мэнд үлджээ. 

	Цэргийн зөвлөлийн зуун найман гишүүнээс зөвхөн арван хүн амьд үлдсэний дотор Ворошилов, Шапошников, Буденный гурав оржээ. 

	Цэргийн зөвлөлийн хурал дээр үг хэлсэн дөчин хоёр хүний гучин дөрвийг буудан алсан бөгөөд мэнд үлдсэн наймын дотор Ворошилов, Шапошников, Буденный гурав байлаа. 

	Бүтэн хагас жилийн дараа, 1938 оны арван нэгдүгээр сарын 29-нд Батлан хамгаалахын ардын комиссар Ворошилов, “1937, 1938 оны турш бид өөрсдийнхөө эгнээг хайр найргүй цэвэрлэх ёстой байлаа... Хамгийн дээд оройноос эхлээд бүр ёроол хүртэл бүх талыг хамарсан, үндсэн цэвэрлэгээ хийлээ... Бид дөрвөн түм гаруй хүнийг хуу шүүрдэн цэвэрлэлээ... “ гэж ам бардам мэдэгджээ. 

	Энэ хамгийн боловсролтой, туршлагатай, авьяаслаг дөрвөн түм гаруй хүн бол Улаан Армийн дээд болон алхах тушаалын командлалын тэн хагасаас илүү хувь нь юм. 

	 

	Нөхөр Сталин Зөвлөлт Холбоот Улсыг ирээдүйн дайнд ингэж бэлтгэж байжээ.

	Сергей Алексеевичтэй нүүрэлдүүлсний дараа Альтман юун цэргийнхний тухай асуусныг Вадим сая л таамаглаж эхлэв. 

	Арбатын ойролцоо Большой Ржевскийн хөндлөн гудамд Гамарник, Уборевич, Муклевич, бас өөр хэн ч билээ, цэргийн томчуул амьдардаг билээ. Зөвлөлтийн тэнгисийн цэргийн хүчний командлагч Ромуальд Адамович Муклевичийг Вадим хэд хэд харсан юм. Тэнгисийн цэргийн дүрэмт хувцастай сайхан адмирал гудамжаар явган явж байдаг сан. Гэхдээ явган хүний замаар биш, бүр гудмын голоор, зөрсөн хүмүүс рүү толгой мэхийн, хүүхэд багачуул руу инээмсэглэн алхална. Яагаад явган, яагаад замын голоор явж байсныг бүү мэд. 

	Нэг удаа ярианы явцад Сергей Алексеевич Муклевичийг таньдаг болох нь ойлгогдсон билээ. Сергей Алексеевич сард нэг юм уу, хоёр удаа тэр Большой Ржевскийн байранд очиж үйлчлүүлэгчдийн үсийг засна. Тэр бээр Муклевичийн тухай “Том дарга” хэмээн тун сүжигтэй өгүүлжээ. 

	Тэгэхээр энэ “том даргаас” болж л Сергей Алексеевичийг зовоож байх нь, тиймгүй бол Альтман юу гэж цэргийнхний тухай асуух вэ. Вадимын мэдүүлэг өгснөөс хойш үсчнийг харуулдах болж, хэн ирж үйлчлүүлдэг, хэнийд очиж үйлчилдгийг нь мэдэхийн тулд гэрийнх нь ойролцоо, үсчнийх нь ойролцоо “отогчдыг” тавьж байгаад, Муклевич дээр буучихсан байх нь. Бөөн олз. Сергей Алексеевич өөрөө тэдэнд хэрэггүй, харин Муклевич бол хэрэгтэй, бас түүний үйлчилдэг цэргийн томчуулаас өөр хэн нэгэн хэрэгтэй ч юм сан уу? Чухам энэ учраас Сергей Алексеевич ямар ч хал балгүй үг хэлэх төдийгөөс огт гэм буруугүй хүнийг хөнөөлгөж мэднэ гэдгийг ойлгоод, юу ч хэлэхгүй байж л дээ. Гэтэл цаадуул нь хал балгүй зүйл хэлүүлэх гээгүй, Муклевич Сталины эсрэг юм ярьсан, Радекийн тухай онигоог дэмжин инээж байсан гэж шууд хэлүүлэх гэсэн бололтой. Тэгээд Муклевичийн байранд цэргийнхэн цуглаж, Сталиныг шүүмжилж байсан гэх мэтийн балай юм нотлуулах гээд нотолж өгөхгүй болохоор нь шүдийг нь цөм цохисон байх. Цус нөжтэй нь хутгаад байхад л, хөөрхий Сергей Алексеевич нөгөө нүүрэлдүүлэхэд “үгүйсгэж байна” гээд байсан шигээ өөр юу ч хэлээгүй биз. Ямар ч тэсвэр хатуужил гаргаад юу ч өөрчилж чадахгүй гэдгээ ойлгосонгүй. Мань хүн зохиомол мэдүүлэг өгсөн ч, эс өгсөн ч Муклевичийг цаазалдгаараа цаазална, харин өөрийг нь зүгээр л мугуйдалж зөрүүдэлсэн гээд шоронгийн тав болгочихно. Гэхдээ Вадим юу гэж ч бодож, өөрийгөө юу гэж ч зөвтгөлөө гэсэн чухамхүү мань хүн Сергей Алексеевичийг энэ нүх рүү түлхсэн, хар амиа бодож тэр сайн хүнийг авсалсан гэдэг яах аргагүй баримт. 

	Тэр бээр далд нэр нь хэзээ ч задрахгүй гэж эхэндээ найдаж байсан бол Альтманы нэг ч үгэнд итгэж болохгүйг одоо ойлгожээ. Альтман өнөөдөр түүнийг хүнтэй нүүрэлдүүлж байгаа юм чинь маргааш шүүх дээр гэрчээр чирээд очихыг хэн байг гэхэв. Афиногеновын “Алслахуйд” ямар зорилгоор албан ёсны шүүмж бичихийг түүнээс шаардав? Өөрөө ч гэсэн ёстой мангар толгой, өөрийнхөө нэрээр бичиж гаргана гэж юунд зөвшөөрнө бол доо? Афиногеновоор үзүүлэх сургууль хийж шүүнэ, тэгээд Вадимын нэрээр гарсан нөгөө шүүмжийг эд мөрийн баримт болгож ашиглана, чингэхүйд мань хүний хэн болох нь нийтэд тодорхой болно. Тэгвэл хамаг төлөвлөгөө, хамаг мөрөөдөл нь хийсэн арилна. Ивээгчид нь хараа буруулж таарна, нууц ажилтан-Караморыг дэмжих сонирхолтой хэн байх вэ дээ, ингээд дорвитой юм юу ч бичихгүй болно гэсэн үг. 

	“Карамора!” Сергей Алексеевичтэй нүүрэлдүүлсэн өдөр мань хүн хаант засгийн харгис цагдаагийн туршуул, шивэгчний тухай Горькийн тэр өгүүллэгийг яг очиж очиж санаж байгаа юм даа. Горькийн нас барсны нэг жилийн ойг тэмдэглэх үеийн түүний хөрөгтэй сар гаруйн өмнөх нэг сонин жорлонд нүдэнд өртөнгүүт “Карамора” гэсэн бодол толгойд нь зурсхийгээд явчихжээ! Гэтэл Горький ямар билээ дээ? Беломорканалийн барилга байгууламжийг биширч, чекистүүдийг тэнгэрт тултал дөвийлгөж, Сталиныг шагшиж магтаад зогсоогүй, түүний гарт “Хэрвээ дайсан бууж өгөхгүй бол түүнийг устгадаг юм” гэдэг аймшигт лоозон бариулж өгсөн. Горькийд “Карамор”-ыг бичихэд юу байх вэ дээ, түүн шиг өндөрлөгт гарсан, бат бэх байр суурьтай хүн хорин зургаахан насандаа нэг муу онигооноос болоод толгойгоо зүв зүгээр өгчих зүрх дутаж, ийм нөхцөл байдалд орчихсон хүнийг муучилж бичихэд зовлон байхгүй. Эльсбейн гэж нэг муу өдөөн хатгагч мөрөөрөө сууж байгаа хүний дэргэд онигоо ярьчхаад, өөрөө эхэлж очоод ховлочихсон байгаа юм даа. 

	“Вадим Андреевич, Вадим Андреевич... “Энэ үг чихэнд хангинан, Сергей Алексеевичийн зодуулж нүдүүлж, зовж тарчилсан царай нүдний өмнө тодроод болж өгөх биш. Сергей Алексеевич үнэнээ хэлчих нь яав аа, түүнийг шууд бариагүй байлгүй, тэдний ярьдгаар эхлээд ярилцлага хийх гэж дуудсан байлгүй. Үнэнээ хэлсэнгүй, хэнийг ч илчилсэнгүй! Эсвэл энэ өвгөчүүл үхэхээс айдаггүй юм болов уу? Нэмэрт нь Сергей Алексеевич сүсэгтэй хүн байх, тэгээд “худлаа бүү гэрчил” хэмээх бурхны сургаалыг яаж зөрчхөв. Гэхдээ тэр онигоог Вадимаас сонссон гээд нотолчиход үнэнийг л хэлсэн хэрэг болно шүү дээ!

	Тэр нь ч тийм. Гэтэл ДЯАК-ынхан хэн нэгэнд ярьсан онигоог зөвлөлтийн эсрэг суртал ухуулга, гэмт хэрэг гэж ангилан үздэг, тэгэхээр Вадимыг гэмт хэрэг хийсэн гэж Сергей Алексеевич гэрчилж чадах ч үгүй, хүсэх ч үгүй. Уул нь анх байцааж эхлэхэд л Вадим түүнийг ялд унагасныг таамаглах ёстой байсан л даа. 

	Ямар муухай юм бэ?.. Хэдийдээ ийм хүний адаг болчихсон билээ? Мань хүн энэ бүхэнд чинь сэтгэлээсээ итгэж байсан юм чинь. Комсомолд чин сэтгэлээсээ элссэн. Тэгэхэд зарим хүн түүнийг дэвших арга зам хайж, дээд сургуульд ороход амар гэж л элссэн хэмээн гоочилсон тал бий. Тэр ёстой гүтгэлэг! Тэр бээр шинэ хүмүүс шинэ ертөнцийг цогцлон байгуулж буйг нүдээрээ хараад, тэр хүчтэй, шийдвэртэй, өөрсдийнхөө зөв гэдэгт төгс итгэсэн хүмүүс рүү татагдаж, тэдэнтэй хамт, мөр зэрэгцэж явахыг хүссэн билээ. Тэгж яривал тэдний үзэл санаанд итгэсэн нь зөвхөн мань хүн биш. Эцгийнх нь найз нар болох бурхан шиг толгойтой, сод авьяастай хүмүүс гучаад оны бүтээн босголтын хэмжээ далайцыг бишрэн бахдаагүй гэж үү, Орост өөр зам байхгүй гэж нотолж байгаагүй гэж үү? Гэхдээ одоо тэдний тухай ярих явдалгүй. Тэд нар биш, мань Вадим л Сергей Алексеевичтэй холбогдсон тэр хэрэгт орооцолдчихоод байгаа шүү дээ. Ичиж үхмээр юм. Үгүй, ядахад, халуун байгааг ээ. Хүйтэн шүршүүрт ордог юм бил үү? Гэтэл угаалгын өрөө хүрэх ч тамир алга... 

	Ээ, тэнгэр минь, элэнц эцэг маань яах гэж Польшоос Орос руу нүүж ирэв ээ?! Үр ач нарынхаа амьдралыг ингэж баллах гэж. Вадим Варшавт төрсөн байлаа гэхэд, Оксфорд юм уу, Сорбонныг төгссөн байлаа гэхэд мань хүн шиг ажилсаг, үзгийн жолоо сайхан барьдаг эр өдийд шившгийн өгүүлэл энэ тэрхэн бичих бус, аль хэдийн нэртэй төртэй болчихгүй юү. Тэнд хүмүүсийн багалзуурыг шахах, амыг барих тухай ойлголт байхгүй, хүний намтрыг бузарлахгүй. Төр улс ямар дайсантай тэмцэж байна? Үсчин Сергей Алексеевичтэй юү? Ингэхэд, Юрка Шарок л онигооны тухай санааг хэлж өгсөн шүү дээ. Тэгэхэд өөрт нь ямар ч тус хүргээгүй, харин ч болбоос Альтманд Саша Панкратов, Вика хоёрын тухай хошуу өргөсөн байна билээ. Харин онигооны тухайд бол Ершилов, үгүй бол Эльсбейн, аягүй бол хоёулаа ч хов хүргэсэн байхаас зайлахгүй. 

	За яах вэ, шүршүүрт орох минь. 

	Тэр бээр угаалгын өрөөний үүдэнд очтол хэн нэгэн хүн тэдний давхарт цахилгаан шатнаас гарч, тэгтэл ч үүдний хонх хангинах нь тэр. Вадим овосхийн цочиж, Феня руу харайлгав. 

	— Би дотуур өмдтэй байна, чи хаалгаа онгойлгож өг. 

	Сайн хүн санаагаараа гэгчээр Ершилов юм санж. 

	— Залуу зайсан хаа байна?

	“Ирэхийнхээ өмнө утасдаж бай” гэж зуун удаа хэлсэн, бас өөрийг нь битгий “залуу зайсан” гэж бай гэж бас зуун удаа гуйсан. 

	— Би энд байна, наашаа ор гэж Вадим хэлэв. 

	— Чи яасан бэ, хувцаслаагүй байгаа юм уу? Зургаан цагт Зохиолчдын хороон дээр машин хүлээж байна гэсэн шүү. 

	Жуковскийн нэрэмжит Цэргийн академийн сонсогчидтой өнөөдөр уулзах товтойг Вадим таг мартчихсан юм байж. 

	— Би нүд ирмэхийн зуур хувцаслачихна, чи суу, манайд зуслан дээрээс түүсэн жимс бий, Феня чамайг дайлна хэмээн Вадим шуурхайлав. 

	Ершилов ирсэн нь юун сайн юм бэ, сэтгэл дорхноо сэргээд явчихлаа, Вадим уншигчидтай уулзахаас хэзээ ч татгалздаггүйг ч хэлэх үү. Оросын ард түмэн унтах нойр, уух идэхээ хасаж байгаад ч хамаагүй амьд зохиолчид, жүжигчдийг харах гэдэг, аягүй бол ойроос нүд хужирлана, танилцана гэдэг улс. 

	Үүдний танхимд өөрийгөө Хохлов хэмээсэн цэнхэр нүдтэй, залуухан нисгэгч Вадим руу наалдаж, утга зохиолын тухай ярина гэж зүтгэв. Алексей Толстой, Леонов хоёрыг унших дуртай, инээмээр санагдвал Зощенког уншдаг гэнэ. 

	— Та юун тухай бичдэг вэ? гэж тэр бээр асуулаа. 

	— Янз бүрийн юм бичнэ гээд Вадим түүнээс хараа буруулав. Уулзалтад ирж байгаа юм бол зарлал дээрх нэрсийг сонирхох хэрэгтэй биз дээ. 

	Уулзалт дээр эхлээд Ершилов үг хэлнэ, дараа нь Анна Караваева, гуравт нь Семен Кирсанов хайр сэтгэлийн тухай шүлгээсээ уншина гэж очиж явахдаа тохирцгоож. Вадим хөтөлбөрийг сунжруулахгүйн тулд зөвхөн нөхдийгөө чих тавин сонсоно хэмээжээ. 

	Вадим Ершиловын сэхээтэн, ард түмэн хоёрын холбооны тухай бурахыг чихнийхээ хажуугаар өнгөрөөх зуур тэргүүлэгчдийн байраас танхимыг эргүүлдэн харж суув. Хүн их цуглажээ. Цэнхэр нүдэт Хохлов гурав дахь эгнээний захад нэмж тавьсан сандал дээр өнцөгдөсхийн суусан харагдана. Шүтэх хүнээ мөн олов оо. Толстой, Леонов, Зощенко гурав гурвуулаа Тухачевскийг цаазаар авахыг шаардацгаасан. Тэдэн дээр Пастернакийг нэмэх хэрэгтэй, тийм ээ, Пастернак ч тэссэнгүй. Вадим сонин дээрээс бусад нэрийн хажуугаар түүний нэрийг олж хараад баярласандаа болж чичирсэн гэж байгаа. “Хонгорууд минь, ямар гэгч мянган жил хаяанд ирээ вэ?” Ийм л мянган жил ирж дээ! Бүгд гарын үсгээ зурсан: Всеволод Вишневский, Василий Гроссман, Тынянов, Паустовский, Константин Симонов, Антокольский, Федин, Шолохов, Фадеев, Тихонов гээд бүгд... Энэ бүхэн болдог эд байх нь ээ дээ? Тэгвэл мань хүн өөрийгөө зүхэх хэрэг алга. Сергей Алексеевичид муухай явдал тохиолдсон нь мэдээж, ойлгомжтой, гэхдээ энэ хожим хэзээ ч давтагдахгүй, Вадим туршлагагүйдээ л Альтманд дөрлүүлчхэж. Түүний хийж буй бусад зүйлийн тухайд гэвэл харин ч илүү хүмүүнлэг биз дээ? Тэр бээр хэнийг ч шоронд хийгээгүй, хэнийг ч буудан алахыг шаардаагүй, зөвхөн аль нэг утга зохиолын бүтээлийн талаар өөрийнхөө санаа бодлыг л зүгээр бичиж байгаа. Түүгээр барахгүй түүний бичсэн зүйл зөвхөн Альтманд л хэрэгтэй, харин Алексей Толстой буюу Леоновын нийтэд хэлсэн үг баривчлах, шүүх, цаазлахыг хэдэн арван сая хүний өмнө зөвтгөж байна. 

	Мэдээж, энэ эрхэм зохиолчид бөөн бөөнөөрөө гарын үсэг зурж байгаа учраас сүргээрээ байна, ханиндаа байна гэж өөрсдийгөө тайвшруулж байгаа. Уг ухаан нь тэр нь тэднийг зөвтгөх юм биз дээ. Үгүй, зөвтгөж байгаа юм биш. Зүгээр л хүн бүр амиа аварч байгаа хэрэг: Эсрэг үг хэлбэл алуулна, санал хэлэхээс татгалзвал алуулна, нийтийн захидалд гарын үсэг зурахгүй гэвэл алуулна. 

	Хэрвээ тийм бол түүн рүү бас чулуу шидэхийн хэрэггүй! Альтман түүнд, “Вадим Андреевич, та бидний ард нуугдаагүй байсан сан бол аль хэдийн годройтож арилах байсан” гэж тов тодорхой хэлсэн. Ер нь шорон, үхэл хоёр бол эцсийн бүлэгт утга нэг зүйл. Тийм учраас худлаа гоёчилж дүрэмдэхийн хэрэг алга, бүгдээрээ нэрээ баастсан нь илт байна, үүнийгээ л хүлээн зөвшөөрцгөөе. 

	Тэглээ ч гэсэн тэд нар үр хүүхдийнхээ өмнө өөрсдийгөө цайруулах гэж оролдоно, “Тийм л цаг байсан юм” гэж хэлнэ, “Бүх юманд үйлийн үргүй итгэж төөрөлдөж явжээ” гэж хэлнэ, тэгэхээр цаадуул нь тэднийгээ ойлгоод өршөөж магадгүй. Гэтэл “нууц мэдээлэгчийн” им тамгыг хэзээ ч арилгаж чадахгүй. 

	Ершилов үгээ дуусгаж, алга ташилтын хариуд мэхийн ёслоод, Вадимын хажууд эргэж ирж суулаа. 

	— За, ямар вэ?

	— Сайн байна, дажгүй. 

	— Өө, тийм үү, чам руу нэг харсан чинь гомдчихсон ч юм шиг харагдаад, дэмий балай юм ярьж байна гэж бодоо юм болов уу гэж саналаа. 

	— Чамд л тэгж санагдаж л дээ, чи эр хүн, дажгүй болсон!

	Ершилов ёстой шулам, түүнээс юм нууна гэсэн ном байхгүй. Урамгүй царайтай байгааг нь харчхаж. Одоо элдэв юм шалгаагаад салахгүй ээ. 

	Вадим Ершилов руу налсхийн, 

	— Толгой өвдөөд болох биш... Би сэмхэн алга болчихъё, чи аргалаарай. Галт тэрэгний буудал руу эгчийгээ тосох гээд явчихсан гэж хэлээрэй... 

	Вадим оройн арван цагийн үед гэртээ ирэхэд, эцгийнх нь өрөө ч гэрэлтэй, Фенягийнх ч гэрэлтэй байсан боловч хэн ч өрөөнөөсөө гарч ирсэнгүй, түүнийг хэн ч тоссонгүй. Айл биш, гэр бүлийн бунхан гэлтэй. Тэр гал тогоо руу орж хөргөгчөөс бөөрөлзгөнийн ханд гаргаж, том аяганд хийв. 

	Юугаа хийж, хуйхаа маажих вэ?

	Далд орох газар алга. Сонгосон замаараа л тууштай явахаас өөр гарц алга, мань хүн утга зохиолын ажилтан, өөр хэн ч биш! Сонин, сэтгүүл, хэвлэлийн газарт зориулж ямар шүүмж бичиж байсан бэ, яг л тийм шүүмж цаашдаа ч бичиж байх болно. 

	Сергей Алексеевичийн тухайд бол үнэхээр гунигтай, бэрх, муухай юм болсон, гэхдээ одоо яая гэхэв, тус нэмэр болох аргагүй, засаж залруулах ч арга байхгүй! Харин нүүрэлдэх үед Вадим шударга, эрэлхэг зан гаргаж, бүх бурууг өөртөө хүлээж, санаанаасаа нэг ч үг зохиогоогүй, хэнийг ч гүжирдэж гүтгээгүй. Нүүрэлдүүлсэн уулзалтын протоколыг хэнд ч үзүүлсэн бэлэн, хэн ч түүнийг муу хэлэх үндэс байхгүй. Сергей Алексеевич бүх юмыг үгүйсгэж байсан, гэхдээ уг хэрэг явдал болоогүй учраас биш, өөрийн гэсэн ямар нэг зарчмаасаа болж л үгүйсгэсэн нь хэнд ч тодорхой. Түүнээсээ болж хохирсон.

	Саша Семен Григорьевичийн хичээлд очсонгүй. Цаг дэмий үрэхийн хэрэг юу сан билээ. Уншлагын танхимд жаахан суух юм уу, кино үзсэн нь дээр, гурван жилийн дотор олон кино үзэж чадалгүй өнгөрөөчихсөн юм чинь. Семен Григорьевич, Глеб хоёрын аль нэг үйлдвэр заводын улаан буланд, чухамдаа газрын мухарт хийдэг хичээл бол хөнгөн олз хөөсөн ажил төдий зүйл, Саша үүнийг юуг нь сонирхох вэ дээ. 

	Бүх юм сонин биш байна. Амьсгалах ч юм алга, амьдрах ч юм алга. Уяа нь улам чивчрэн богиносож байгааг арьс махаараа мэдэрсээр байна. Уул нь бүх юм ёсоор буй мэт мань хүн өглөө бүр ажилдаа ирж, зам явахаа бичүүлж, шугамд гарч, барилга руу туйпуу зөөж, төлөвлөгөөгөө давуулан биелүүлж байгаа атал Хүндэт самбарт нэр нь нэг ч удаа гарсангүй. Энэ Хүндэт самбар түүнд ёстой падгүй л дээ, гэхдээ өөрийнх нь үзүүлэлтүүд гавшгайч гэгдээд байгаа хүмүүсийнхээс дутуугүй байдаг билээ. Айцгааж байгаа хэрэг. Хэрвээ түүнийг бариад явчихвал Хүндэт самбарт түүний зургийг хадсан хүмүүс ёстой муугаа үзнэ. Автобазын дарга, нам, үйлдвэрчний дарга гурав гарцаагүй годройтно. Тэгээд сонинд, “Дайснууд ба тэднийг өмөөрөгчид” гээд биччихнэ. Бүгдийг шоронгийн тав болгоно. 

	 

	Саша цэргийн хэлтэст очихоо яарахгүй байсан чинь зарлан дуудах хүрээд иржээ. 

	Цэргийн хэлтсийн албан хаагч нэг ахмад Сашагийн паспортыг баахан эргүүлснээ, 

	— Шүүхээр шийтгүүлсэн үү? гэж асуув. 

	— Тэгсэн. 

	— Зүйл анги?

	— Тавин наймын арав. 

	— Хэзээ баригдсан юм?

	— 1934 оны нэгдүгээр сард. 

	— Цэргийн алба хаасан уу?

	— Үгүй. 

	— Яагаад? Гучин дөрвөн онд та хорин гуравтай байсан байна. 

	— Би Тээврийн дээд сургуульд сурч байсан юм, манай сургууль цэргийн гадуурх дээд зэргийн бэлтгэлтэй байсан. 

	Саша ахмадад дүнгийн дэвтрийнхээ “цэргийн хэрэг”-“сайн” гэсэн хүснэгтийг үзүүлэв. 

	— Танд цол олгосон уу?

	— Үгүй, би дипломоо хамгаалахаас өмнө баривчлагдсан. 

	— Суузнаж бай. 

	Ахмад Сашагийн паспорт, дүнгийн дэвтэр хоёрыг авч, хажуугийн өрөөнд орж ирээд, албан хуудсан дээр Сашагийн нэр овгийг бичив. 

	— Ингээд эмнэлэгт оч, хаяг нь наана чинь байгаа, эрүүл мэндийн үзлэгээр орчхоод, баасан гаригт наашаа комисс дээр ирэх хэрэгтэй. Таны зарлан дуудах энэ байна, ажлынхаа газар үзүүлээрэй. 

	Саша эмнэлэг дээр очиж, эмч нарын өрөөгөөр ээлжлэн орж, зүрх, уушги, даралт, хараа, сонсголоо шалгуулж, өндрөө хэмжүүлж, өдрийн төгсгөл рүү бүх үзүүлэлтээ бөглүүлж авчээ. Ямар нэг өвчин эмгэг алга, эрүүл гэж оношлуулаад тав дахь өдөр комиссоор оров. 

	Нөгөө ахмад Сашагийн бичиг баримтыг авч, хажуугийн өрөөнд орсноо, дараа нь түүнийг дуудав. Ширээний ард үсээ адилхан арагш нь дарж самнасан, догшин харцтай, албархуу царайтай гурван цэргийн дарга сууцгааж байв. Дарга нь эмнэлгийн дүгнэлтэд хавсаргасан бяцхан хуудсыг нөгөөдүүлдээ гарын үсэг зуруулахаар өгөөд, 

	— Дайны цагт жагсаалын бус албанд тэнцэнэ гэж хэнэггүй мэдэгдэв. 

	Саша тийм цэргийн батлах хүлээж авлаа. Нөгөө цэргийн гадуурх дээд зэргийн бэлтгэлээр орсон, эв эрүүл хүн чинь “жагсаалын бус албан тэнцэхээр” болов. Ангийн дайсанд зэвсэг итгэж өгч болохгүй, барилгын батальонд юм уу, гал тогоонд алба хаах нь. 

	 

	Авто тээврийн удирдах газрын боловсон хүчний дарга Кирпичева гэдэг хэнхдэг нь татсан дохигор авгай тэдний баазад хэд хэд иржээ. Сашаг замын хуудсаа бичүүлж байх хооронд түүн рүү муухай хараад байж. Энэ бол муугийн ёр. 

	Эргэн тойронд ой тойнд багтамгүй юм болж буйг ч хэлэх үү. Муж, районы намын хорооны дарга нар, гүйцэтгэх захиргааны дарга нар, ардын комиссар, тэдгээрийн орлогчид хийсэж байна, тэр ч бүү хэл, дотоодыг хамгаалахынхныг хүртэл шоронд хийж байна. Тэдний баазын Опочка руу явж ирсэн хоёр жолоочийг баривчилж, бусдыг нь байцааж эхэлжээ. Тэднийг юу гэж, юун тухай байцааж байгааг өөрснөө ердөө ярихгүй, ам алдахгүй гээд гарын үсгээ зурчихсан хойно аргагүй биз. Авто тээврийн удирдах газрын дарга Табунщиковыг баривчилсан гэнэ. Саша түүнийг мэдэхгүй, хэзээ ч хараагүй, гэхдээ баривчлагдахаас нь өмнө хүмүүс түүнд ам сайтай байсныг мэднэ. 

	Саяхан улс төрийн сонсгол дээр намын дарга Чекин Папанин, Федоров, Ширшов, Кренкель нарын туйлын шинжилгээний ангийнхан Хойд туйлд хүрсэн тухай, энэ нь хүн төрөлхтний түүхэнд Хойд туйлд хүрсэн анхны аялал болсон тухай уншиж сонсгосон юм. Гэтэл цахилгаанчин Володька Артемкин босоод, “Анх Хойд туйлд бүр 1909 онд Пири гэдэг америк хүн нохой хөллөсөн чаргаар хүрсэн” гэж хэлчхээд суучих нь тэр. Чекиний нүд орой дээрээ гарчхаж: Зөвлөлтийн ард түмний яруу алдарт хөвүүдээс нэг муу америк өрсөнө гэж юу байсан юм бэ! Артемкин дуугүй л байвал болохгүй юү, гэтэл мань хүн дахин босоод, Пиригийн тухай номыг авчирч үзүүлье гэдэг байгаа. Чекин уур нь шатаж, хөрөнгөтний элдэв худлаа донгоссон зүйлийг энд уншдаг газар биш, Артемкин манай зөвлөлтийн туйлчдын амжилтыг басамжлах санаатай байна, түүнийг энд, ажилчдын цуглаан дээр хорт ухуулга хий гэсэн хүн байхгүй энэ тэр гэж хашхичив. 

	Улс төрийн сонсголд бүгд суух ёстой, бултах газар байхгүй учраас Саша ч тэр сонсгол дээр байжээ. Хэдийгээр Артемкиний зөв гэдгийг мэдэж байсан ч дуугарсангүй. Автобаз дээр мань хүн ер нь дуугарахгүй, энэ удаа ч бас дуугарсангүй. Володька Артемкин маргааш нь ажилдаа ирсэнгүй, тэгсэн чинь урьд шөнө түүнийг баривчилсан юм байж. Хамаг юмыг нь бусниулж хаячхаад зарим номыг нь аваад явсан гэх. Мань хүн номын хорхойтой, номоос өөр элбэг юм түүнд байхгүй. Тэгээд Володя Артемкин балрах нь тэр. 

	Саша тэр өдөр барилгын бригадын даргатай муудалцжээ:

	— Муусайн тэгмэрүүд, ачаа буулгахыг хүлээж хэчнээн зогсох юм бэ! Олигтойхон хөдлөөч ээ, явуут л унтаад байх юм! хэмээн мань хүн биеэ барьж чадахгүй баахан хашхичив. Өөртөө шаралхсан шараа гаргаж байгаа царай нь тэр. 

	Дуугүй өнгөрсөн нь зөв үү, буруу юу? Артемкин тэр хоёрын хэн нь шударга байв?

	Володя Артемкин шударга, Саша ухаалаг хийжээ. Тэр шулмын Пири хойд туйлд үнэхээр эхэлж очсоныг мань хүн нотолж хэллээ гэхэд Артемкинд тус болох байсан уу? Тэр шөнө нь Володькатай хамт баривчлаад л аваад явах байсан, тэгээд тэр хоёрт автобаз дээр хувьсгалын эсэргүү байгууллага байгуулсан хэрэг тулгачихна. Тэгээд л хоёуланд нь арав, арван жил наачихна. Тэглээ ч гэсэн сэтгэл онгойхгүй нь. Шорон орон үзсэн хүн тэр муу харалган Артемкин яаж зовохыг төсөөлөлгүй яах вэ. Яах вэ, яах вэ? Худлаа хэлэх нь нийгмийн ёс суртахуун болчихлоо, үг хэлэх тоолондоо худлаа ярьцгааж байна. Босох, сөрөх хүн нэг ч алга, хүн болгонд айдас шигтгээд зоочхож. Сашад өөрт нь ч гэсэн айдас зоолттой байна, мань хүн одоо ингээд энэ намагт шигдээд эхлэлээ. Тэнгэр минь, тэсэх хүч заяаж хайрлаач, энэ шаварт далд ортлоо зоогдчихгүй байх юм сан. 

	Саша маргааш өглөө нь автобазаас гарч Зөвлөлтийн гудамжинд машинаа түр зогсоож, гудамжны цаад талын сонины мухлаг руу очив. “Правда” сониныг нээж, Тухачевский, цэргийн бусад жанжныг эх орноосоо урвасан тагнуул, хорлон сүйтгэх явууллага хийсэн хэргээр баривчлан, шүүхэд өгсөн тухай ЗСБНХУ-ын Прокурорын газрын мэдэгдлийг уншаад дуу алдав. Арван хоёрдугаар сарын 1-ний өдрийн хуулиар тогтоосон журмын дагуу шүүх хурал өнөөдөртөө болох аж. 

	Саша бусад гарчгийг гүйлгэж харав: Металлургчидын тухай тэргүүн байна, академич Тарлегийн “Наполеон” гэдэг номыг өмгөөлсөн өгүүлэл, хөдөлмөрийн фронтын амжилтуудын тухай, баскуудын хөл бөмбөгний баг ирсэн тухай зэрэг мэдээ байна. Тэгээд буудан алахыг шаардсан хурал цуглааны тухай мэдээнүүд. 

	Саша мухлаг руу буцаж очив:

	— “Известия”, “Комсомольская правда” хоёрыг бас өгнө үү. 

	— Та өнөөдөр хоосрох вий хэмээн худалдагч авгай инээмсэглэв. 

	— Гайгүй биз дээ. 

	Аймшиг. Зохиолчид, жүжигчид, найруулагчид, академичид, зураачид, ажилчид, хамтралчид Тухачевский болон цэргийн бусад жанжныг цаазаар авахыг шаардацгаажээ. Түрүүчийн шүүх хурлууд нээлттэй болдог, сэтгүүлчид, тэр ч атугай, гадаадынхан байлцдаг учраас шүүгдэгсэд хэргээ хүлээсэн гэдгээр бүхнийг зөвтгөн, ам хаадаг байсан. Гэтэл одоо хаалттай шүүх хурал. Тэгвэл юу мэдсэндээ буудан алахыг шаардаж байна вэ? Алах, цаазлахыг Орост хэзээ нэгэн цагт сайшаадаг сан бил үү, алуулсан хүний хүүрийг гишгэчин, ид бах болгон хашхичиж, элдвээр муучилдаг сан бил үү? Толстой цаазаар авахыг эсэргүүцэн, “Дуугүй байж чадахгүй нь” хэмээн бичиж байсан. Бас Пушкин нэгдүгээр Николай хаанд, босогчдын хамт 14-нд Сенатын талбай дээр байж болох байснаа хэлэхээс айгаагүй, “Сибирийн уурхайн гүнд” хэмээх шүлгээ илгээхээс эмээгээгүй. 

	Хэрэвзаяа улс орон даяар цуглаан болж байгаа юм бол өнөөдөр гэхэд л Калининд үсэрхийлээд ирнэ, тэдний баазад ч бас ирнэ гэсэн үг. Одоо яадаг хэрэг вэ? Бусдын адил саналаа өгөх үү? Бүгд л буудан алахыг шаардаж байгаа. Итгэцгээж байна уу? Яахаараа мань хүн итгэхгүй байх ёстой билээ? Айцгааж байна уу? Мань хүн яагаад айж болохгүй гэж? Тэд нар амь, амьдралаа хамгаалж байна, мань хүн яасан гэж амь насаа хөнөөх билээ?

	Үгүй ээ, тэглээ ч гэсэн мань хүн гараа өргөхгүй. Цуглаанаас зайлсхийхийг оролдоно. Ажилдаа явахгүй байх уу? Ажил тасалбал одоо шүүдэг болсон. Яаж ийгээд аргална. Эрт гараад явчихна, оройн найм болгож байж буцаж ирнэ. 

	Тэр бээр ээлж эхлэхээс нэг цагийн өмнө бааз дээрээ ирэхэд, том хаалгаа онгойлгоо ч үгүй байв. Гэтэл ерөөсөө онгойлгосонгүй, замын хуудас ч бичиж өгөхгүй байгаа юм санж. Захиргааныхан, жолооч нар, засварын ажилчид гээд өглөөний ээлжийнхнийг бүгдийг баазын хашаа дотор цуглуулжээ. 

	Ачааны машины тэвш дээр Чекин, Кирпичева хоёр гарчихсан, боловсон хүчний тэр хүүхэн цугларагсдыг өлөн нүдээр өрөмдөх мэт харж байна. 

	Чекин өчигдрийн мэдээ, бүгдэд буудан алах ял заасан өнөөдрийн шинэ мэдээ хоёрыг түгдрэн барин уншиж сонсгов. Дараа нь “Правда” сонины “Фашистын тагнуулчдыг бут ниргэв” гэсэн тэргүүн өгүүллийг уншжээ. 

	Чекинийг энэ тухай уншиж байх хооронд Кирпичева тэр хоёрын аль нэг юм уу, эсвэл урьдаас үүрэг авсан нэг хүн Тухачевский болон бусад жанжныг буудан алахыг шаардсан тогтоолын төсөл санал болгох мөч улам бүр ойртон буйг Саша түгшүүрлэн бодож зогсов. Хэрвээ мань хүн “эсрэг” санал өгч гараа өргөвөл, тэр даруй “Дайсны хамсаатан Панкратовыг буруушаах тухай” хоёр дахь тогтоолыг баталж, ДЯАК руу мань хүнийг аваад явна, тэгээд маргаашийн сонинд бичнэ, автобазад ажилд яаж орсныг шалгаж эхэлнэ, ухсаар байгаад мужийн намын хороо руу, Михайлов, түүний туслах хоёр луу хүрчихнэ. Өөрийнхөө араас олон хүнийг дагуулах нь. Үгүй ээ, “эсрэг” санал өгч болохгүй. Гэхдээ “төлөө” бас өгч болохгүй. Хэрвээ гараа өргөчих юм бол мань хүн өөрийгөө хэзээ ч өршөөхгүй. Тэгсэн хүн яаж амьд явах вэ?

	Саша энгэрийнхээ халааснаас хайрцагтай тамхиа гаргаж, чүдэнзээ олов. Санал хураагаад эхлэнгүүт мань хүн хоёр гараараа хашиж байгаад тамхиа асаана, тийнхүү нүүрээ ч бас таглачихна. 

	Чекин сониноо уншиж дуусаад, 

	— Нөхөр Барышников санал гаргана гэж хэлэв. 

	Үйлдвэрчний хорооны дарга Барышников “Нэгдүгээр автобазын ажилчид бид... “ гэж эхлээд буудан алахыг шаардсан товчхон тогтоол уншив. 

	— Хэн дэмжиж байна? гэж Чекин асуув. 

	Бүгд гараа өргөцгөөв. 

	Саша тамхиа амандаа хийж, чүдэнзээ зураад, тамхиа хашин асааж сорлоо. 

	Дэргэд нь зогсож байсан Леонид хавирга руу нь гэнэтхэн нударлаа:

	— Хөөе, чи яачхав?

	Саша гараа буулгаж эргэн тойрныг харвал бүгд гараа өргөжээ. Индэр лүү харлаа. 

	Чекин, Кирпичева, Барышников гурав яг түүн рүү ширтэж байв. 

	Саша гараа өргөлөө.

	Цуглаан тарлаа. Засварынхан ажлынхаа байр луу, захиргааныхан өрөө өрөө рүүгээ явцгааж, машинууд ч шугамдаа гарч эхлэлээ. Саша ч замын хуудсаа бичүүлээд ажилдаа гарлаа. 

	Тэр бээр өнөөдөр мебелийн фабрикт хуваарилагдаж, бэлэн ширээ, сандал төмөр замын ачааны буудал руу зөөв. Гараар ачдаг яарах юмгүй, тайван ажиллацгаана. Саша ч тэднийг шахсангүй. Тэр ч бүү хэл, бүхээгээсээ ч гарсангүй. Жолоо дээрээ хоёр гараа зөрүүлж дэрлээд суугаад байлаа. 

	Өчигдөр мань хүн цахилгаанч Володя Артемкиныг дэмжээгүй, өнөөдөр бүх насаараа хүндэлж явсан, шүүх хурал ч ёсчлон болоогүй хүмүүсийг цаазлуулахын төлөө санал өглөө. Маргааш... Маргааш юу болох вэ? Яг л өнөөдрийнх шиг юм болох нь тодорхой байна. Всеволод Сергеевич зөв хэлж дээ, мань хүн арга буюу гар өргөлөө. 

	“Та заавал зад шүүмжилж, хэн нэгнийг ардын дайсан хэмээн босон харайж, нүүр лүү нь чичлэхгүй, та хүссэн, хүсээгүй бусдын аяыг дагахаас өөр аргагүй болно” гэж Всеволод Сергеевич ярьдаг сан. Яг л тэгж таарлаа. Түүнийг албадаж нийтийн жагсаалд орууллаа. Хуучин “хэн бидэнтэй нэг биш байна, тэр бидний эсрэг байгаа” гэдэгт үнэн санаанаасаа итгэж, нийтийн жагсаалд сайн дураараа нийлэн жагсдаг байсан. Өнөөдөр тэгж бодохгүй байгаа хэр нь бусдын жагсаалд нийлж, айсан, эмээсэн, хулчийсандаа, өндгөөр чулуу хагалж болохгүй гэж өөрийгөө зөвтгөж санал өгч байна. Хүчтэй, хүчгүй бүгд нэг уяагаар хүлэгдчихэж. Зохиомол дайснаа харааж зүхсэн, өөрсдийнхөө алуурчдыг шагшин магтсан, дуу дуулсан, хашхирч гуугласан олон сая хүнтэй орон гүрэн. Сүрэг нь галзуу хурдтай хуйлран давхиж байгаа учраас, хурдаа саасан нь гишгэчүүлж, зогссон нь няц даруулна. Урагшаа л давхиад байх хэрэгтэй, уушгиныхаа байгаа чадлаар, хоолой мэдэн бархирч явах хэрэгтэй, эс тэгвээс залхаан цээрлүүлэх илдэнд өртөнө, бусдаас юугаар ч ялгарч болохгүй, унасныгаа хайр найргүй гишгэчиж, урхидагчийн цаламд орсноосоо нүүр нүдгүй зулбаж явах хэрэгтэй. Тэгээд айдсаа дарахын тулд зогсоо чөлөөгүй бархираад байх хэрэгтэй. Тэр бархираан нь ялалтын марш, хангинасан дайчин дуунууд. 

	Одоо мань хүн энэ сүрэг дотор байраа эзлэлээ, одоо урагшаа хөл мэдэн харайлгаж, хоолой мэдэн бархирч, унасныг гишгэчиж, цаламдуулснаас тахал мэт зулбаж, айдсаа дарахын тулд хашхирч явахаас өөр замгүй боллоо. 

	Ачигч бүхээг рүү нь балбав. 

	— Хөөе, унтчихаа юу?! Аччихаад байна, бушуу явж буулга. 

	 

	Орой нь диспетчер түүний замын хуудсыг авахдаа, 

	— Дөнгөж дөрөвхөн яваа юу? гээд толгой сэгсэрчээ. 

	— Ерөөсөө ачиж өгөхгүй юм. 

	— Акт бичихгүй яагаа вэ?

	— Тэд нар мөн гарын үсэг зурна даа?!

	Гараашны хашаа дотор Глеб зогсож байв. Тэр бээр Сашаг машинаа угаалга руу оруулмагц түүн рүү очив. 

	— Сайн уу, ялдам аа!

	— Сайн, чи сайн уу!

	Саша бууж, цоргоо нээгээд, урт хоолойг өргөж, машиныхаа тэвшийг шүршив. 

	— Өнөөдөр юу хийх вэ? гэж Глеб асуув. 

	— Юу ч хийхгүй. 

	— Нэг газар орж, жаахан суух уу?

	— Ядраад байна, эртхэн хажуулахаас. 

	— Ганц, ганц хундага юм тогтооё л доо. 

	— Мөнгө байхгүй. 

	— Надад байна. 

	Глеб хааяа өөрийгөө даах нь бий, харин хүний өмнөөс төлнө гэдэг ном байхгүй. 

	— Банкнаас хүү аваа юу?

	— Яг тэглээ. 

	— Хаачих вэ?

	— “Селигер” рүү зүгээр байх. 

	Саша түүн рүү гайхширан харав. “Селигер” бол мундаг үнэтэй, энэ хотын ганц жинхэнэ ресторан билээ. 

	— Савхин гуталтай намайг оруулах юм уу?

	— Надтай бол хөл нүцгэн ч оруулна. 

	— Яагаад тэр билээ?

	— Тэгэх учир бий. 

	Глеб өнөөдөр инээж барих ч үгүй, бодол болсон царайтай байвч архи уух гэж хорхойсож буй нь харцнаас нь илт байна. 

	Нэг шил архи захиалцгаалаа. 

	— Эднийх задгай хуушуур сайхан хийдэг юм, хоолныхоо нэр төрлийг нэмэгдүүлэх үүднээс үзвэл яасан юм гэж Глеб санал болгов. 

	— Чиний хэлснээр л болъё. 

	Эднийхэн Глебийг, үнэхээр, мэдэж байна. 

	— Би энд ажиллаж байсан юм, найрал хөгжимд төгөлдөр хууран дээр сууна, орой болгон ажилтайгаас нь залхаад гарчихсан юм гэж Глеб тайлбарлав. 

	Эхний хундагаа ууж, зуушаар даруулцгаав. 

	— Людмила руу очиж байна уу?

	— Ойрд харсангүй. 

	— Яагаад?

	Саша дал мөрөө хавчив. 

	— “Яагаад” гэж юу гэсэн үг вэ? Ая нь тэгж таарах юм. Оройн хоол идэх гэж кафед очвол харна, үгүй бол харахгүй. 

	— Сайн хүүхэн дээ, нүгэлтэй үнэнч, чамд яггүй унасан шүү. Гэхдээ эр хүний яриа ярих уу? гээд Глеб Саша руу харав. 

	— Ярилгүй яах вэ. 

	— Тэр чинь нэг хүнтэй, мэдэв үү... Москвад. Мундаг дарга. Авгайгаасаа салаад, байраа сольцгоож байгаа юм, сольчихонгуутаа Людкаг Москва руу татаж авна. Людкад сайхан ирээдүй байна, ойлгож байна уу?

	— Өө, тийм үү, юун сайн юм бэ, би өмнөөс нь баяртай байна гэж Саша чин санаанаасаа хэлэв. 

	Мань хүн Людкагийн өмнөөс, үнэхээр, баяртай байж. 

	Москвад олны дунд бараа тасрахад амар. Гэхдээ энэ тухай Сашад өөрөө яривал болох л байсан даа. 

	— Чи намайг хэлсэн гэж болохгүй шүү гэж Глеб анхааруулав. 

	— Тохирлоо. Би ч бас чамд үнэнээ хэлэхэд, түүний өмнөөс би үнэхээр баяртай байна. 

	— Гэхдээ цаадах чинь чамд сайн шүү, зүгээр эр хүн гэдгээр биш, сэтгэлээсээ сайн гэж Глеб хоёр биедээ архи хундагалангаа хэлэв. 

	— Чи яагаад тэгж бодож байна?

	— Анзаарахгүй юү. 

	— Нээрэн, бид хоёрын харьцаа сайн шүү гэж Саша өгүүлэв. 

	— Түүний найз Лизаг мэдэх үү?

	— Юун Лиза билээ?

	— Сэргийлэхэд ажилладаг гэл үү дээ. 

	— Ёстой мэдэх юм алга. 

	Паспортын Елизаветын тухай яагаад гэнэт яриа сэдэв, энэ асуултын цаана юу байна, санаатай асуув уу, санамсаргүй асуув уу?

	Глеб хажуугийн хаалга руу эргэж харав. Тэндээс цагаан цамцтай, хар эрвээхэй зангиатай, хар өмдтэй, лакадмал хар шаахайтай, гурван хөгжимчин гарч ирлээ. Тэд нар Глебийг хараад найрсгаар толгой дохин мэндэлцгээв. 

	— Хамт ажиллаж байсан нөхөд, Беня, Семен, Андрей гээд Глеб мушилзав. — Сайн залуус, даанч үүнээс болсон юм хэмээн мань хүн лонх руу заав. 

	Хажуугийн нөгөө хаалганаас урт өмсгөлтэй, шар үстэй, биерхүү, будмал хүүхэн гарч, инээмсэглэсээр тайз руу очив. Хүмүүс түүнийг алга ташин угтав. Хүүхэн инээмсэглэсэн янзаараа мэхийн ёсолж, танхим руу агаарын үнсэлт илгээлээ. 

	— Уул нь хоолойтой байсан юм... Архинд шимтэхгүй ч гэсэн үнэрлэхээс буцахгүй. Одоохондоо ресторанд тэсэж байна, удахгүй аль нэг найрал дуучдын газар очих байх. 

	Хөгжимчид “Хөгжилтэй залуус” киноны дууг дарлаа: “Хөгжилтэй дуунд сэтгэл цэнгэнэ... “ Саша энэ дууг хэдийн мэддэг болсон, орчин үеийн бусад дууг ч мэддэг болсон. “Тийм киноны тэрний дуу” гээд л радиогоор байнга сонсоно. Мозговад байх хооронд нь гарсан бүх киног үзэж амжсан: “Максимын идэр нас”, “Гурван нөхөр”, “Сүүлчийн хот айл”, “Эрэлхэг долоо”, “Цирк”, “Ахмад Грантын хүүхдүүд”, “Аз жаргалын эрэлчид”, түүнээс гадна “Инжгүй хүүхэн”, “Максим эргэж ирсэн нь” гэдэг шинэ кинонуудыг бас үзсэн. Гэтэл түүний мэдэхгүй бүх дуу киноных байсныг яана. Одоо бол ийм юмаар бүдрэхгүй. 

	Ресторан тэр аяараа шуугьж, хүмүүс фокстрот, танго бүжиглэж байна. Барагтайхан бүжиглэж байгаа ч хөгжим тасралтгүй тоглож байна. 

	Глеб зөөлөн давсалсан хэмх захиалж авчруулав. 

	— За аль вэ, чи өнөөдөр нэг л бүрзгэр байх чинь гээд Глеб хундагаа барив. 

	— Би юү? Харин чи л нэг юманд санаа зовоод байх шиг санагдах юм гэж Саша зөрөв. 

	Глеб өнөө орой анх удаагаа инээв:

	— За, Сашка, мэдэн будилахаа больцгооё. Надад нэг санал байна: Миний бүжиг дэглэгч Семен Григорьевич орон нутаг руу, Азийн аль нэг зүгт, уугуул үндэстнийг гэгээрүүлэхээр явах гэж байна. Намайг төгөлдөр хуурч, баян хуурчаар урьсан, дахиад нэг туслах хэрэгтэй. Чи явахгүй юү?

	— Сонин хэрэг байна, ёстой толгойд ороогүй зүйл чинь энэ гэж Саша өгүүлэв. 

	— Бод л доо!

	— Тэр туслах чинь бүсгүй хүн байх ёстой байлгүй. 

	— Бүсгүй туслах байгаа. Концертын товчооны томилолтоор албан ёсоор явах юм. Мань хүн тэнд танилтай, тэр товчоонд зохих ном журмын дагуу шимтгэл суутгалыг нь төлнө. Паспортад хүртэл концертын товчоонд бүртгэлтэй гэсэн тэмдэглэл хийнэ. Ухаарч байна уу, ялдам аа?

	Саша бодлогошров. Аль нэг зүгт явж, гол гаталгагчаар ч хамаагүй ажиллах юм сан гэж бодож асан, гэтэл бүр чөлөөтэй, эрх дураараа ажил яригдаж байна. Гэхдээ гаталгагч бол ажил, хар бор ч гэсэн ариун цагаан хөдөлмөрөөр талхныхаа мөнгийг олно, одоо ч тэгж амьдарч байна. Бүжиг энэ тэр бол мэхлэл, Семен Григорьевич мэтийн зальтууд учир мэдэхгүй амьтдыг мэхэлж, мөнгө халаасалж байгаа юм. Уул нь мань хүн автобазад урхинд байгаа, гэтэл энэ бүжигчдийн дунд боловсон хүчний шалгалт хийхгүй гэж үү, тэднийг бас элдэв хурал цуглаанд хөөж оруулдаг байлгүй. Өөр шиг нь хүн нэг газар удах бол аюултай, гэхдээ одоохондоо чичлээд байгаа юм алга. Нөгөөтээгүүр, Калининаас явах боллоо гэхэд, өөр хотод очоод ажилд орох болбол жолооч байсан, одоо жолооч хийх гэж байна гэхэд хэнд ч ойлгомжтой. Барууны бүжгийн багшийн туслах байсан гээд автобазад ажилд орох гэж очих уу? Инээдэмтэй хэрэг!

	Өнөөдөр өглөө цуглаан дээр гар өргөснөөр мань хүн хувь заяаныхаа эрхшээлд нэгэнт орсон. Амьдралынх нь ийм л үе эхэлчхээд байна. Эсэргүүцээд нэмэргүй. Ажил хийлгээд байвал сайн хэрэг, дахиад шоронд хийвэл тэр л биз, суух л болно. Түүнийг хуга нугалжээ! Тийм учраас хэрж тэнэж явахын хэрэг байхгүй, тэртэй тэргүй барьж аваад, туулай шиг толгойгоор чинь газар савчихна. 

	— Үгүй ээ, Глеб, тэр чинь надад зохихгүй. Мэргэжил байна, ажил байна, хаашаа, ямар уугуул үндэстэн рүү харайж явах билээ? гэж Саша өгүүлэв. 

	— Калинин сайхан байна уу? гээд Глеб малилзан инээмсэглэв. 

	— Сайхан байна, юу нь муудах вэ. Сайхан хот. 

	— Боль доо, Саша. Надтай тэгж яриад яах вэ... “Сайхан хот”... Москва дор юм уу?

	Саша түүн рүү эгцлэн харав:

	— Чи юу хэлэх гээд байна?

	— За, бид нар найз юм уу, биш юм уу? Чи чинь “хар данстай” шүү дээ. 

	— Хэн хэлээ вэ?

	— Ямар ялгаа байна? Леонид хэлсэн юм. 

	Саша тавгаасаа нэг шарсан төмс сэрээдэж авав. 

	— Тэгж саная л даа, тэгээд юу гэж?

	Саша тэгж хэлчхээд цочих шиг болов. “Хар данстай” учраас түүнийг эндээс алга болохыг Глеб санал болгож байна. Энэ тов тодорхой. Яагаад гэнэт ингэв? Леонидын даалгаврыг биелүүлж байна уу? Хэрвээ Сашаг бариад авбал, Леонидоос зүүгдчихнэ. Мань хүн түүнийг автобазад оруулсан, ажилд авна гэж зүтгэсэн, одоо болохоор мөрөө баллах гэж өөрийг нь нүднээсээ далд оруулах гээ юү?

	— Тэгээд юу гэж? гэж Саша дахин асуув. — Би “хар данстайдаа” яачихаа вэ? “Хар данстай” нь ганц би биш. Над шиг хүн Калининд замаас аваад захаа хүртэл байна. 

	— Ялдам аа, чи яагаад шал дэмий юманд уурлачхав? хэмээн Глеб инээмсэглэв. — Чи ял эдэлж явсан хүн, чамайг өнөөдөр ажиллуулж байна, маргааш хөөж л орхино. Чи “хар данстай” хүн, Калинин өнөөдөр тусгай дэглэмгүй хот, маргааш гэхэд дэглэмтэй л болчихно. Тэгвэл би чамд арай чөлөөтэй амьдралыг санал болгож байна шүү дээ. 

	— Яг чам шиг үү?

	— Тиймэрхүү гэх үү. Чи ямар зураг зурах биш... Төгөлдөр хуур дарах биш... Тийм ээ, надархуу, одоо бүжгээр яаж их мөнгө олдог гэж бодно, бурхан өршөө!

	— Тэгээд та нар хэзээ явах гэж байгаа юм бэ?

	— Гурав хоногийн дараа. 

	— Чухам хаашаа тэр вэ?

	— Одоохондоо яг шийдээгүй байна гэж Глеб зувчуулсхийв. 

	Саша гэнэтхэн нэг зүйл таамаглав. 

	— Чи бас “хар данстай” юу? гэж тэр бээр шууд асуув. 

	— Чи яагаад тэгж бодов?

	— Чи яаж байгаад “хар данс” авчихсан юм бэ?

	— Чи юу гээд наалдчихав аа?! гэж Глеб дургүйцэв. — Тэгвэл Семен Григорьевичийг “хар данстай” гэж бодож байна уу, түүний туслах Ноннаг бас тэгж бодож байна уу? Мөнгө олохоор явах гэж байвал л “хар данстай” байдаг юм уу? Сашка, чи сонин гайхал байна шүү! гээд Глеб дахин инээмсэглэв. 

	— Дансгүй бол тэр л биз хэмээн Саша гараа сэгсрэв. — Харин би хаашаа ч явахгүй. Алив, үүнийгээ гүйцээе. 

	Тэр хоёр лонхтой юмаа гүйцээж уув. Тооцоогоо бодууллаа. Саша талыг нь төлөв. Глеб ч дургүйцсэнгүй.

	Глеб бурагч, донгосогч, тэглээ ч гэсэн Леонид түүнд чухам юу хэлснийг мэдвэл зүгээр сэн. 

	Нэг шалтаг олдлоо. 

	Тав, зургаадугаар сарын гавшгайчдын нэрсийн жагсаалтыг Хүндэт самбарт хадсан байв. Сашагийн нэр дахиад алга байсан тул тэр бээр Леонидоос, 

	— Би яагаад байхгүй байна? гэж шууд асуув. 

	— Ойлгохгүй байна гэж үү?

	— Хөөе, Леня, би эндээс гарсан нь шулуун юм уу? гэж хэлээд Саша түүний царайг сонжих мэт харав. Хэдийгээр баргар царайлж байвч зарим нэг санааг нь гадарлаж болохоор мэт. 

	— Гарах ий? хэмээн Леонид нүдээ томсгон, Хүндэт самбар луу дохиж, — Үүнээс болж уу? Энэ чамд хэрэгтэй юм уу? гэв. 

	— Гадуурхаад байна, ойлгож байна уу? Туйпуунд хөөхөөс өөр олигтой ажил ч өгөхгүй байна. 

	Леонид дал мөрөө хавчив:

	— Тэр тухайд чи л толгойгоо ажиллуулах ёстой, хэрэгтэй хүнтэй өөрөө тохиролцох ёстой. Гадуурхах?! гээд тэр бээр инээв. — Больж үз! Учир нь олдоно. Харин гарах тухайд?.. Шинэ газар очвол дээрдэнэ гэж бодож байна уу? Яг адилхан гэж мэд. 

	Чин сэтгэлээсээ ярьж байна. Глебт ямар ч үүрэг өгөөгүй байх нь. Тэр яриаг Глеб өөрөө санаачилж, Семен Григорьевичид элсүүлэх гэсэндээ л тэгж элдэвлэж. Явж явж гахай юм даа! Зүгээр л хэлбэл болоо биз, заавал “хар дансаар” далимдуулах хэрэг юу байна. Найз гээд байгаа шүү, бас! Үгүй, өөр эх сурвалжаас элдэв зүйл мэдээ юм болов уу? Людаг асуусан, паспортын хүүхнийг асуусан. Хэрвээ Сашад ямар нэг аюул нүүрлэсэн бол Люда хамгаас түрүүнд сануулах ёстой сон. Глебийн л санаачилга. Тэд нарт туслах гэгч хүн хэрэг болчхоод мань эр Сашаг ятгах гэж үзэж. 

	Саша дахиад туйпуу зөөв. Түрүүн төлөвлөгөө биелүүлээгүй гээд мебелийн үйлдвэр лүү явуулсангүй. 

	Диспетчер хэд явсныг нь тоолж замын хуудсанд нь гарын үсэг зураад, Сашад нэг цэнхэр цаас өгөв. 

	— Чинийх. 

	Тэр нь маргааш өглөө есөн цагт суугаа газрынхаа харьяа сэргийлэх дээр паспорттайгаа очихыг тушаасан зарлан дуудах ажээ. 

	Зам тээврийн ямар ч хэрэгт холбогдоогүй, хөдөлгөөний дүрмийн зөрчил ч байхгүй дээ. Зөрчил байж гэмээ нь замын цагдаагийн газар луу л дуудна. 

	— Энэ чинь юу вэ? Яах гээ юм бол?

	— Би яаж мэдэх вэ, сэргийлэхээс ирж, дэвтэрт гарын үсэг зуруулж байж өгчхөөд л явна билээ гэж диспетчер өчив. 

	— Ажлаасаа хоцорно шүү дээ. 

	— Яая гэхэв? Ямар нэг дайчилгаа ч юм сан уу? Өдийд ч ямар дайчилгаа байх вэ? Тариалалт дуусчихсан. Хураах цаг болоогүй. 

	Гэртээ иртэл яг тийм зарлан дуудах хүлээж байж. 

	— Хэсгийн цагдаа ирж, наадахыг чинь үлдээсэн, тушаал өгч, дэвтэрт гарын үсэг зуруулсан. Ууж барьдаггүй, томоотой залуу юм сан, ямар хэрэг тарьчихаа вэ гэж асуусан чинь, ер нь та нар уух биш, та нарыгаа би мэдэлгүй яах вэ. Маргааш яг ес гэхэд паспорттай нь очуулаарай гэсэн хэмээн эмгэн тайлбарлав. 

	Юм хумаа эмхэлдэг юм бил үү? Юмыг яаж мэдэх вэ. Гэтэл юм нь юу байж болох вэ? Баривчлах гэсэн бол наашаа ирмээр. Танилын нүүрээр паспорт авсныг мэдчихээд Елизаветаг хэрэгт татаа юм болов уу? Юу л бол... Тэгсэн бол Люда мэдмээр сэн. 

	Өнөөдөр, нэн даруй яваад өгөх үү? Шинэ газар очтол шинэ зовлон гараад ирнэ: Түрүүчийн ажлын газрын чинь тодорхойлолт хаа байна? Чөлөөлөгдсөн тухай тэмдэглэл хаа байна, оршин суугаа газраасаа хасуулсан тэмдэглэл хаа байна? Сэжигтэй бичиг баримт! Ийм паспортаар хаяг бүртгэж ч болохгүй, ажилд авч ч болохгүй. 

	Зөвлөлтийн хүн энэ элдэв цаас, тодорхойлолт, бичиг баримтаар ямар муухай хүлэгдсэн юм бэ! Хаашаа ч хөдлөх арга алга!

	За яах вэ, сэргийлэх рүү очихоос. Юу л болбол болог. 

	 

	Сашагаас олон хүн түрүүлж ирээд, гадаа үүдэнд, дотор хонгилд шахцалдан байх ажээ. Тэгсэн чинь Калинин хотод паспортын дэглэм тогтоож, паспортын хязгаарлалттай хүмүүс хорин дөрвөн цагийн дотор хотоос гарч явах ёстой болчхоод байгаа юм байж. Зөвхөн нэг районд ийм олон шүүгдэж явсан хүн байсныг хараад Саша бүр гайхжээ. Овгийн үсгээр нь А-Ж, З-О, П-Я гэж ялгасан гурван оочир байна. Саша өөрийнхөө оочирт орж, цаг гаруй зогсож байж, цагдаа нар суусан хашлага руу хүрэв. 

	Дэслэгч Сашагийн паспортыг шалгаж үзээд, “Бүртгэв” гэсэн тэмдэглэлийн дор “Хасав” гэсэн тэмдэг дараад, нэрсийнхээ жагсаалтаас түүний овгийг олж өмнө нь зураад, 

	— Гарын үсгээ зур! гэв. 

	Хүмүүс араас нь шахаад бэрх. Саша “Калинин хотоос явах тухай анхааруулга” гэснийг дөнгөж харж амжаад, нэрийнхээ ард гарын үсгээ зурав. 

	— Ажлынхаа газар очиж тооцоо хий. Калинин хотоос явж буйн учир халагдана. Баазын захиргаа мэдэж байгаа. Хорин дөрвөн цагийн дотор яваагүй бол эрүүгийн хариуцлага хүлээнэ шүү. Дараачийнх нь!

	 

	Саша сэргийлэхээс гараад ажил дээрээ ирэв. Цаадуул нь үнэхээр мэдэж байв. Тойрох хуудсаа авлаа. Гарааш руу очиж машинаа механик Хомутовт тушаалаа. Хомутов машиныг нь шалгаж үзэлгүй тойрох хуудсанд нь гарын үсэг зурж өгөөд, 

	— Чи манайд даанч удсангүй гэж өгүүлжээ. 

	— Харин тэгж таарлаа. 

	Нярав, диспетчер хоёр гарын үсэг зурлаа, замын хуудас, бүх бичиг баримтаа тушаачихсан учир асуудал алга, харилцан туслах кассаас зээл авч байгаагүй учраас үйлдвэрчний хорооныхон ч төвөггүй гарын үсгээ зурцгаав. Леонид энэ бүхнийг нотолж эцэст нь гарын үсэг зураад, 

	— Одоо хаачдаг болж байна? гэж урамгүй асуув. 

	— Хараахан мэдэхгүй байна. 

	Саша тойрох хуудсаа санхүүд буцааж өгөв. Түүний цалин далан найман рубль хорин дөрвөн мөнгө, эдлээгүй амралтын мөнгө хорин есөн рубль хорин гурван мөнгө болсныг тоо ёсоор гардаж авлаа. Нарийн бичгийн дарга паспортад нь “тэдний өдөр халагдсан” гэсэн тэмдэг дарж, Саша тус баазад жолоочийн албан тушаалд ажиллаж байсан, арга хэмжээ авагдаж байгаагүй, Калинин хотоос явж буй учир халагдав гэсэн тодорхойлолт дор нь машиндаж өглөө. 

	Нарийн бичгийн дарга тодорхойлолт өгөхдөө түүн рүү харсангүй. Ер нь өнөөдөр бааз дээр нь тааралдсан хэн ч бай түүний өөдөөс эгцэлж харсангүй. Зөвхөн механик Хомутов, “Чи манайд даанч удсангүй” гэж хэлсэн, бас Леонид “Одоо хаачдаг болж байна?” гэж асуусан. Бусад нь хүний урамд ганц үг хэлсэнгүй. 

	Саша автобазаас шууд Глебийнхнийг зүглэв. Хаалгыг нь зөндөө цохисон боловч хэн ч байдаггүй. Хашаанаас нь зүүгдэн өнгийн харвал эгч нь ногооныхоо газар юмхан оролдож байна. 

	Саша түүнийг дуудаж, Глеб хаа байгааг асуув. 

	Авгай нүдээ онийлгон түүн рүү харснаа, 

	— Глеб байхгүй ээ. Яваад өгсөн гэв. 

	— Хаашаа?

	— Мэдэхгүй. Ленинград явсан уу, өөр тийшээ ч магадгүй. Мэдэхгүй. Захиа бичнэ л гэж хэлсэн. 

	— Баян хуураа аваад явсан уу?

	— Баян... хэмээн авгай түгдрэв. — Тэгсэн, авсан... тэгсэн байх аа. 

	За, ингээд Глеб Семен Григорьевичтэй арилаад өгч. 

	Глеб яагаад явъя гээд байсныг Саша сая л ойлголоо. “Калинин өнөөдөр тусгай дэглэмгүй хот, маргааш гэхэд дэглэмтэй л болчихно” гээд байсан, паспортын дэглэм тогтоох гэж байсны үнэрийг ямар нэг аргаар авчихсан байж дээ. Яагаад шууд хэлсэнгүй вэ? Яагаад гэвэл тийм юмыг ярьдаггүй шүү дээ. Глеб ийм юм мэдэж байгааг дотоодыг хамгаалахынхан шиншилчихвэл, энэ мэдээг хэнээс дуулсныг хэлүүлэхээс нааш тавихгүй. “Хар данстнуудыг” гэнэдүүлэхийн тулд, хотыг нэг амьсгаагаар цэвэрлэхийн тулд энэ үйлдлийг нууцаар бэлтгэж таараа. Глебт хэн нэгэн анхааруулсан хэрэг, мань хүн, мэдээж, хэнд ч хэлэхгүй гэж ам өчгөө өгсөн байж таарна, тийм учраас Сашад хэлсэнгүй, гэхдээ ойлгуулсан байна. Тэгээд хөөгдөж гарахгүйн тулд өөрөө арилаад өгч. Энэ бол өөрөө “хар данстай” гэсэн үг. Улайдаггүй байсан. Яаж ч согтлоо гэсэн амаа барьж чаддаг байж. 

	Түүний саналыг хүлээж аваагүйдээ Саша одоо харамсав. Ажлаас халагдах бичиг баримт бүрдүүлэхэд цаг хэрэгтэй учир Саша тэдэнтэй явж амжихгүй байсан, гэхдээ араас нь яваад очихгүй юү, наад зах нь хаягийг нь мэдэж байх байсан, хэдийгээр барууны бүжгийн багшийн туслах ч гэсэн эхэн үестээ ажилтай байх байсан. 

	Харин одоо хаачих вэ? Дахиад хэрэн тэнэх нь. 

	Саша гэр лүүгээ буцах зуур иймэрхүү юм бодож явав. Тэр бээр энэ хотод онцгой баярлах юм үзээгүй ч, орох оромжтой, толгой хоргодох газартай, ажилтай болсон. Энд бас аз нь түшиж, Люда, Леонид, Михайлов зэрэг хүмүүстэй таарсан, паспорттай, хаягийн бүртгэлтэй, үйлдвэрчний батлахтай болсон. Энэ бүхэн бол чөлөөт хүний өвөрт байх ёстой зайлшгүй зүйлс. 

	Дотоодыг хамгаалахынханд талархах хэрэгтэй, хэдэн сар амсхийлгэлээ, одоо дахиад эхнээс нь эхлэх хэрэгтэй, цаашаа сажлаад бай гэж байна аа даа, ээ мөн чөтгөрүүд шүү! Хаашаа явах вэ? Рязань руу явах нь мөн байх. Михаил Юрьевичийн дүү тэнд байгаа, дэм тус үзүүлж мэднэ. Өглөөний галт тэргээр Москва руу гарч очингуут Казанийн буудал дээрээс Рязань руу хөдөлнө. 

	Ээж рүүгээ утасдахаа одоо хэр азная. Эндээс утасдахгүй, Москвагаас ч хэрэггүй, хий зовоогоод яах вэ. Рязаниас л утасдана, шилжээд ирсэн, энд дээр байна, бүх юм болж байна гэж хэлнэ. 

	Саша гэртээ ирээд, маргааш бүрмөсөн явах болсноо эзэгтэйд хэлэв. 

	— За, юу болчих нь тэр вэ? гэж эзэгтэй асуув. 

	— Өөр ажилд шилжиж байна. Би танд өргүй биз дээ?

	Эмгэн уруулаа тамшаалж, 

	— Нэгэн хүртэл төлсөн шиг билээ гэв. 

	— Тэгвэл тооцоо гүйцсэн юм байна. 

	Саша чемодан, үүргэвч хоёроо төхөөрлөө. Элдэв юм нэмэгдчихэж. Сүртэй юм худалдаж аваагүй хэр нь өвлийнх нь хувцас хунараар чемодан нь дүүрчихлээ. Хар зах дээрээс хямдхан үүргэвч авсан нь л яамай. Цагаан даавуу, дэрний уут, угаагаагүй дотуур хувцас энэ тэрээ тийш нь хумьж чихэв. Бас ч гэж аж төрнө гэж бодож байсан болохоор хэрхэндээ элдэв новш хуримталчхаж. Санаснаар болсонгүй. Рязаньд бас санаснаар болохгүй байх, тэгээд л нэг хотоос нөгөөд хөөгддөг ажилтай болно. Шилэн аяга, таваг бас бус аар саар юмаа хоёр хөгшинд орхихоор болов. Ширээний шургуулгыг шалгалаа, орон доогуур шагайлаа, юмаа эмхэлчхэв бололтой. Ширээн дээр зөвхөн саван, сойз, сахлын хэрэгсэл байна, өглөө амжиж нүүр гараа угааж, сахлаа хусах хэрэгтэй. 

	Гадаа нар жаргаагүй ч оройн найман цаг дөхөж байгаа болохоор эдний зоорь шиг байранд бүрэнхий оргиж, асаасан чийдэн сүүтийн байна. 

	Одоо Егорыч ажлаасаа ирнэ, тэр хоёр салахын өмнө хугас шил юм хувааж ууна, тэгээд тэдний сэрүүлгийг гуйж, таван цаг дээр тааруулна, зургаа гэхэд галт тэрэгний буудал руу амжиж очно. 

	Шат хужигнан, хаалга нээгдэж, түргэн алхах чимээ сонстов. Лав л гэрийн эздийн хөл биш. Түүний өрөөний хаалгыг орлодог даавуун хөшиг нээгдэж Люда ороод ирэх нь тэр. 

	— За, сайн уу, яагаад зогсоод байна, наашаа суу гэж Саша хэнэггүй өгүүлэв. 

	Люда төмөр ор луу очиж Сашатай зэрэгцэн суугаад, түүн рүү эргэж, чимээгүй хэсэг харав. 

	— Юуг нь хараав? Ойрд харсангүй юү? гэж Саша нөгөө л хэнэггүй байдлаараа асуув. 

	— Хэзээ явах гэж байна?

	— Маргааш найман цагт, Москвагийн суудлаар. 

	— Хаашаа?

	Саша дал мөрөө хавчив:

	— Эхлээд Москва руу, хаачихаа галт тэргэнд шийднэ, Рязань явж магадгүй. 

	— Елизавета заяагүй новш, надад урьдчилж хэлсэнгүй. 

	— Хэлсэн бол яах гэж? Юу өөрчлөгдөх вэ? Бичиг баримтаа бүрдүүлэхгүй, арай эрт л эндээс явна биз. Шинэ газар бүр дор юм болно шүү дээ. 

	— Тэр ч тийм шүү хэмээн Люда зөвшөөрөв. 

	Люда түүн рүү ойртосхийж толгойг нь илэхэд, бүрэнхийд танил үнэр сэнхийлээ. 

	— Зовсон ч амьтан бол доо, дахиад л хэрэн тэнүүчлэх нь гээд Люда гараа толгойноос нь авав. — Егорыч өглөө, “Манай хүнийг сэргийлэх дуудсан” гэж хэлсэн юм. Би эхлээд жолооч хүний л явдал биз гэж бодсон. Тэгсэн чинь паспорт нь чинийх шиг тэмдэгтэй манай гал тогоонд ажилладаг нэг хүн ажилдаа ирсэнгүй. Тэгтэл арван хоёрын үед ирээд, “Би явлаа, халагдъя” гэдэг байна. Юу, яасныг тэгээд л мэдэж авцгаахгүй юү. Би чам руу жирийгээд ирсэн чинь чи гэртээ алга. Лизка руу, ажил руу нь тавиад хүрлээ, тэнд хөл тавих зай алга. Мөн олон хүнийг явуулж байна шүү. 

	— Бид ч олуулаа шүү хэмээн Саша инээв. 

	— Михайлов хэдийн алга болсон гэж Люда санаандгүй хэлэв. 

	— Ямар?! Мужийн намын хорооны дарга уу?

	— Тийм ээ. Баруун солгойгүй барьж байна, тийм учраас чиний явж байгаа нь ч дээр байж магадгүй. 

	— Магадгүй... Чиний бусад танилыг хөндөөгүй юү?

	— Үгүй ээ... Ангелинаг хэлж байна уу? Түүний чинь паспорт цэвэрхэн. Гучин дөрвөн онд Москва, Ленинградад паспорт олгоогүй хүмүүс эндээс элдэв янзын тэмдэглэлгүй, цэвэрхэн паспорт авцгаасан юм гээд Люда санаа алдав. 

	— Тийм ээ, би мэднэ. 

	— Тийм тохиолдол зөндөө бий, жишээ нь, Глеб Дубинин, мань хүнийг гучин гурван онд Ленинградаас туусан юм. 

	— Глебийг үү? Яасан гэж?

	— Ээж нь санваартны гэл үү, язгууртны гэл үү, удамтай юм гэсэн. Мань хүн бас эндээс паспорт авсан юм. 

	— Яах гээд явчхав?

	— Мөнгө олох л гэж. Би Ганнатай таарсан юм, тэгсэн чинь, “Семен Григорьевич тэр хоёр Уфа явчихсан, түрийвчээ түнтийлгэж аваад буцаж ирнэ” гэж байна билээ. 

	Уфа! Тэнд чинь бас Вера эгчийн хамаатан байгаа. Вера түүнд хэдийн мэдэгдчихсэн байгаа. 

	— Тэд нар яг Уфа руу явсан уу?

	— Яг. “Надад Уфа, Төв шуудан, өөрөө хүлээн авагч” гэж бичээрэй гэж Ганнад хэлсэн байна билээ. Эгч авгайгаа муудах вий гэж санаа нь зовоод байхгүй юү. Тэгээд л Ганнад, “Заримдаа очиж биеийг нь асууж байгаарай, элдэв юм болбол цахилгаан өгөөрэй” гэж тушааж байгаа нь тэр. 

	Тэр хоёр чимээгүй суузнав. Люда гарт нь хүрснээ атгаж авав. 

	— Чи надад гомдоогүй биз дээ?

	— Яасан гэж? Яалаа гэж би чамд гомдох вэ дээ? Яг эсрэг шүү!

	Тэр бээр шал руу гөлрөн сонсож байснаа толгойгоо өргөн, 

	— Надад... хэмээн түгдрэв. — Чамд яаж хэлэхээ ч мэдэхгүй байна... Товчдоо, надад нэг хүн бий, надад хайртай, сайн хүн. Удахгүй түүнийгээ бараадахаар Москва руу явна. Надад итгэдэг хүн, би ч хүндэлдэг юм, түүнийг яаж хуурах вэ. Чамтай... Чамтай бол шал өөр. Чи тэр орой кафед миний зүрхийг зүсчихсэн, анхны оройг санаж байна уу? Ангелинагийнд очоод, чамайг хорихоос гарсныг ойлгомогц, биеэ барьж, над шиг хүн ийм хүнтэй холбогдох эрх байхгүй гэж дотроо шийдсэн. Тэгснээ дараа нь Леонидын машинаар явж байхдаа, чамайг гэр ч байхгүй, ажил ч байхгүй, одоо хаашаа явахаа ч мэдэхгүй байна гэж дахин бодмогц тэсээгүй юм. Бурхан намайг хэзээ ч өршөөхгүй гэж бодсон. Саша, би чамаар өөрийгөө бурхны өмнө зөвтгөх гэсэн юм. Би орох оронгүй зовсон хүнийг гудамжинд орхиогүй, тийм учраас эцгийг нь булааж, хүүхэд өнчрүүлсэн намайг бурхан өршөөнө, би өөрөө эцэггүй өсөж бойжсон, эцэггүй өсөж бойжно гэдэг их тусгүй шүү, Саша. Гэтэл би түүнийг булааж байна. 

	Люда гараа татаж, халааснаасаа алчуураа гаргаж нулимсаа арчив. 

	— Би сэтгэл уймраад байна, чи битгий тоогоорой. Чамайг өрөвдөөд байх юм... Чамайг ажилд ороод, байртай болчхонгуут, за ингээд гүйцээ! гэж шийдсэн юм. Илүү юманд санаархах эрх байхгүй. Чи надад үнэхээр сайхан санагдсан, өөр ч бас... Тэглээ ч гэсэн надад итгэдэг тэр хүнийг би хуурах ёсгүй... Гэтэл өнөөдөр юу болсныг сонсонгуут, хамаг ажлаа хаячхаад, наашаа харайлгаж ирсэн, чамайг яаж авардаг билээ л гэж бодоод байлаа... 

	Энэ удаа Саша түүний гарыг атгав. 

	— Чамайг ирсэнд би баяртай байна, уулзаагүй бол би хожим харамсах байсан. Чи надад маш их тус болсон, би тэр тухай ч хэлж амжаагүй яваа. Чамгүй бол би балрах байсан гээд Саша түүн рүү эгцлэн харав. — Тэгээд ч юм уу, чухамхүү чамайг аз жаргалтай яваасай, амьдрал чиний ачийг хариулаасай гэж би хүсэхийн цаагуур хүсэж байна. Зүрхний угаас, чин санаанаасаа хэлж байна шүү. 

	Люда дахиад нулимс унагаж, дахин арчив. 

	— Баярлалаа, Саша, сэтгэлийн сайхан үгэнд чинь баярлалаа. Чамайг ч гэсэн аз түшиж яваг... гээд алчуураа далд хийв. — За, аль вэ, хагацахын өмнө үнсэлцье. 

	Тэр бээр босож, Сашагийн уруулыг озож үнсээд, толгойг нь хоёр гартаа удаан барьж нүд рүү нь ширтэн зогсов. 

	Тэгснээ гараа буулгав. 

	— Гүйцээ! Үүрд баяртай, Саша, муу юм бүү санаарай. Аз жаргалтай яваарай!

	Тэгээд гэнэт орж ирсэн шигээ алга болж одлоо. 

	 

	Галт тэрэг Ленинградын буудал дээр ирэв. 

	Эндээс ээж нь таван сарын өмнө түүнийг Калинин руу гаргаж өгсөн билээ. Одоо Калинины явдал дуусаад мань хүн дахиад энд ирчихсэн байна. Уфад түүнийг юу хүлээж байгаа бол? Уфагийн дараа юу болдог бол?

	Саша талбайг хөндлөн гарлаа. Наранд халсан замын барагшин хамар цоргиж байна. Хүүхэд ахуйгаас танил дасал болсон Москвагийн гудамжны үнэр. Гэнэтхэн, одоо ингээд Варятай тааралдах юм шиг санагдаад явчихлаа. Хувь заяанд гайхамшиг тохиож болно шүү дээ! Тэр бээр холхисон олныг харж, бүсгүйчүүдийн царайг тогтосхийн ажиглавч, яльгүй төстэй гэхээр нэг ч хүн олж харсангүй. Тэгтэл яг өмнөхөн нь явж байх шиг санагдав, Варя, яг даа, галбир, үс, алхаа гишгээ нь... Зүрх нь булгилан, алхалж өмнө нь гарлаа. Үгүй ээ, Варя биш байна!

	Саша Казанийн буудал дээр ирж тасалбараа тэмдэглүүлэв. Одоо цахилгаан явуулах хэрэгтэй. Бөөн бэхний толбо болсон ширээ, бараг ширгэчихсэн бэх, ширээнээс утсаар аргамжсан, бичихээсээ урах нь их сурагч үзэг, нэг ч сул сандал алга, босоогоороо л бичихээс. 

	Хэн нэгэн түүний мөрөнд зөөлхөн хүрэв. 

	Эргээд харлаа. 

	Гайхамшиг тохиосонгүй. 

	Алчуурынхаа хоёр үзүүрийг энгэр дээгүүрээ зөрүүлээд зангидчихсан цыган бүсгүй түүний хажууд зогсож байв. 

	— Аль вэ, шонхор оо, мэргэлүүл, хамаг үнэнийг чинь хэлж өгье. 

	— Баярлалаа, хэрэггүй. 

	Тэр бээр ширээ рүү тонгойж, цахилгаанаа гүйцээж бичив: “Уфа Төв шуудан өөрөө хүлээн авагч Глеб Дубининд Хорин таванд гарлаа дөчдүгээр галт тэрэг долоодугаар вагон Угтаарай Саша”. 

	 *Уучлаарай, ноёнтоон, уучлаарай, хатагтай.

	 Аюулаас хамгаалах алба

	 Хоёр хүний өргөн ортой юу? (франц)

	 Үгүй ээ, нэг хүний хоёр ортой (франц)

